


ནང་དོན་གནད་བསྡུས།  

མཁས་དབང་དགེ་འདུན་ཆོས་འཕེལ་གྱིས་མཛད་པའི་

དེབ་ཐེར་དཀར་བོའི་ལོ་རྒྱུས་གཞིར་བཟུང་སྟེ་ངོ་བོ་མཆན་

འགྲེལ་དང་སྟོང་ཆ་ཁ་སྐོང་བཅས་ཀྱི་ཟུར་བརྒྱན་ཏེ་གསལ་

བར་བཤད་པ་ཞིག་ཡིན།  

རྩོམ་སྒྲིག་པ།    

ཧི་མ་ལའི་རིག་མཛོད་འཕྲུལ་དེབ་དཔེ་མཛོད་རྩོམ་སྒྲིག་

ཁང་།    

དུས་ནམ་འཕྲུལ་དེབ་ཏུ་ཕབ།    

སྤྱི་ལོ།     ༢༠༡༣      རྒྱལ་ལོ།       ༢༡༤༠

དེབ་དབང་།    

ཧི་མ་ལའི་རིག་མཛོད་ཆེན་མོའི་གཞུང་སྒྲུབ་ཁང་།    



འབྲེལ་བ་བྱེད་ཡུལ།  

སྤྱིའི་ལྟ་སྐུལ་བ།     15208425221

གཞུང་ལས་ཁང་།     028-87422886

གླེང་མོལ།    1095661700

ཡིག་སྒམ།   himalayanc @163.com

དྲ་ཚིགས།   www.himalayane.com

རྩོམ་པ་པོའི་མཛད་བསྡུས།  

འཁྲུངས་ཡུལ།   སི་ཁྲོན་རྔ་བ།  

འཁྲུངས་ལོ།    ༡༩༧༤

ཐོབ་ཐང་།   དགེ་རྒན།    རྩོམ་པ་པོ།   སློབ་གསོ་བ།    



སློབ་སྦྱོང་།  
           སློབ་ཆུང་མཐར་ཕྱིན་རྗེས་རབ་ཏུ་བྱུང་སྟེ་དགོན་

པའི་ཚོགས་འདོན་དང་བཅའ་བཟོ་སོགས་ཞིབ་རྒྱས་སུ་

བསླབས་རྗེས་སློབ་དཔོན་ཆེན་མོ་དམུ་དགེ་བསམ་གཏན་

སོགས་མཁས་པ་མང་དུ་བསྟེན་ནས་མདོ་སྔགས་རིག་

གནས་ཀྱིས་བསྡུས་པའི་གཞུང་ལུགས་དུ་མར་གསན།  སྤྱི་

ལོ༡༩༩༣ལོར་བླ་བྲང་ལ་ཕེབས་ཏེ་རྩིས་རམས་པ་རྗེ་བསམ་

འགྲུབ་རྒྱ་མཚོ་སོགས་ཀྱི་དྲུང་ནས་སྒྲ་དང་ཚད་མ།  ནང་

དོན་རིག་པ།  རྩིས་དཀར་ནག་སོགས་ལ་སྦྱངས་ཤིང་

དབང་ལུང་མན་ངག་གི་སྐོར་མང་དུ་སློབ་གཉེར་གཤའ་མ་

བྱས།  

གསུང་རྩོམ།  

          ཁོང་གི་གསུང་རྩོམ་ལ༼བོད་ཀྱི་ཡི་གེའི་སྤྱི་རྣམ་བློ་

གསལ་འཇུག་ངོགས་ཀྱི་ཟུར་འདེབས་སྟོང་ཐུན་ངག་གི་

ལྡེ་མིག ༼སྙན་འགྲེལ་ཡང་གསལ་སྣང་མཛོད་ཀྱི་ཟུར་རྒྱན་

ངག་རིག་སྒྱུ་འཕྲུལ་འགུགས་པའི་ལྕགས་ཀྱུ།   ༼བོད་ཆེན་



པོའི་རྒྱལ་རབས་དེབ་ཐེར་དཀར་བོའི་མཆན་འགྲེལ་དཔྱོད་

ལྡན་སྨྲ་བའི་འབབ་སྟེགས།  ༼བོད་ཀྱི་སྐར་རྩིས་རིག་པའི་

བྱུང་འཕེལ་སོགས་གསུང་དེབ་མང་བོ་ཡོད་པ་མ་ཟད།   ད་

དུང་དཔྱད་རྩོམ་དང་སྙན་རྩོམ།   ལྷུག་རྩོམ།  སྤྱི་ཚོགསགླེང་

བརྗོད་བརྩམས་ཆོས་མང་བོ་བཞུགས།  

མཛད་སྤྱོད།  

       རྔ་ཡུལ་སྒོ་མང་དགོན་དུ་དགེ་འདུན་པ་སྟོང་ཕྲག་

གཉིས་ལ་ཉེ་བའི་དབུས་སུ་བྱང་ཆུབ་ལམ་རིམ་ཆེན་མོ་

ཡོངས་རྫོགས་བློ་རྒྱུགས་སུ་ཕུལ།  སྤྱི་ལོ༡༩༩༥ལོར་གངས་

ལྗོངས་ཤེས་རིག་ནོར་བུའི་སློབ་གླིང་གི་དགེ་རྒན་དུ་གདན་

འདྲེན་ཞུས།  ད་ལྟ་སློབ་གླིང་དེའི་རྐང་འཛིན་དགེ་རྒན་

དང་སྤྱི་གཉེར་སློབ་གཙོ་གཞོན་པའི་འགན་བཞེས་ཡོད།  

ལས་ཞོར་དུ་ས་གནས་བརྒྱ་ཕྲག་ལྷག་ཅིག་གིས་གདན་

འདྲེན་ཞུས་པ་ལྟར་དུས་ཐུང་འཆད་ཁྲིད་ལ་ཕེབས་གནང་

མཛད་བཞིན་ཡོད།  



སྙན་སྒྲོན།  
འཛམ་གླིང་ཧྲིལ་མོ་ཁད་ཀྱིས་འགྱུར་ཏེ་ཕྱིའི་ཁོར་ཡུག་དང་

ནང་བསམ་བློ་སོགས་དུས་རབས་དང་དཔུང་བ་མཉམ་

གཤིབ་ངང་ཉིན་རེ་ནས་ཉིན་རེར་གནམ་ས་བླ་འོག་ལྟ་

བུའི་འགྱུར་བ་ཆེན་པོ་བྱུང་བས།    མི་ཕལ་མོ་ཆེས་འདི་ལ་

ཡར་རྒྱས་ཀྱི་ཚད་ཐིག་ཅིག་ཏུ་འཛིན་བཞིན་པའི་སྐབས་

སུ།      ཡོད་ཚད་བརྡ་འཕྲིན་དུས་རབས་ཀྱིས་བདག་དབང་

བསྒྱུར་ཏེ།    ཆེ་ས་ནས་དགུ་ཚིགས་ཀྱི་རྒྱུ་བ་དང་།    འཛམ་

གླིང་གི་འབྱུང་འགྱུར།    མ་མཐའ་སྒེར་མི་རང་ཉིད་ཀྱི་འཚོ་

གནས་ལྟོ་གོས་ཀྱི་སྦྱོར་བ་སོགས་ཀྱང་བརྡ་འཕྲིན་དང་ནམ་

ཡང་རྒྱང་བཀྱེད་ཐབས་མེད་པའི་དུས་སུ་གྱུར་པ་དང་།     

རྒྱལ་ཁབ་དང་མི་རིགས་སོ་སོའི་རང་རང་གི་རིག་གནས་

དང་སྐད་ཡིག་སོགས་རྗེས་སུ་ལུས་པར་དོགས་ནས་ཐབས་

བརྒྱ་ཇུས་སྟོང་གིས་བརྡ་འཕྲིན་དྲག་ཏུ་འཕྱོ་བའི་རླབས་

རྒྱུན་དང་འགྲོགས་ནས་གཅིག་རྗེས་གཉིས་མཐུད་ཀྱིས་



སྔོན་ཐོན་མི་རིགས་ཀྱི་གྲལ་དུ་བཞུར་གྱིན་ཡོད་པ་མ་ཟད།     

རིག་གནས་འཛམ་གླིང་ཅན་ལ་གོམ་འགྲོས་བཤིབས་དང་

གཤིབ་བཞིན་ཡོད་པའི་དུས་འདིར།      ང་ཚོ་བོད་ཀྱི་ཆོས་

དང་རིག་གནས་འདི་བརྡ་འཕྲིན་གྱི་གཞུང་ལམ་ལ་ཤུགས་

ཀྱིས་བསྐྱོད་མ་ཐུབ་པར་རྐང་ཆག་ལག་ཞ་རུ་སོང་བས་

གཞན་རྗེས་མ་ཆོད་པ་ཁ་གསལ་མཐིལ་རྟོགས་ལགས་

ན།    ངེད་ཧི་མ་ལའི་རིག་མཛོད་ཁང་གིས་སྙིང་སྟོབས་

དཔུང་བའི་ཤུགས་ཕྱུང་སྟེ་འཇིག་ལ་ཉེ་བའི་ཆོས་དང་རིག་

གནས་འདིའི་སྲོག་རྩ་མྱུར་སྐྱོབ་ཀྱི་ཆེད་དང་།     ང་ཚོ་བོད་

ཀྱི་ཆོས་རིག་འདི་བརྡ་འཕྲིན་གྱི་ལམ་ལ་བཞག་སྟེ་འཛམ་

གླིང་རང་བཞིན་ཅན་གྱི་རིག་གནས་ཤིག་ཏུ་བསྒྱུར་ཆེད་

དང་།   

ཡང་གཅིག་བཤད་ན་སྤྱིར་རྒྱལ་བསྟན་རིན་པོ་ཆེ་ས་ཆེན་

པོའི་ཁྱོན་ཀུན་ལ་དར་སྤེལ་བྱས་ནས་སྲོག་ལྡན་ཡོངས་

ལ་གནས་སྐབས་འཚེ་བ་མེད་པའི་ཞི་བདེ།    མཐར་ཐུག་

གཏན་གྱི་བདེ་བ་དམ་པ་འབྱུང་ཆེད།    སྒོས་བོད་གངས་



ཅན་གྱི་ཆོས་རིག་མཐའ་དག་གི་རྒུད་པ་བསྐྱར་གསོ་དང་

གནས་པ་བརྒྱུད་སྤེལ།    ཆད་པ་ཁ་སྐོང་གཏོང་ཆེད་

དུ༢༠༡༢ལོ་ནས་བཟུང་རིག་པའི་གཞུང་ལུགས་མཐའ་

དག་རྒྱལ་ཕྱི་ནང་ཀུན་ནས་འཚོལ་སྡུད་བྱས་ཏེ་ཧི་མ་ལའི་

རིག་མཛོད་ཆེན་མོའི་འཕྲུལ་དེབ་དཔེ་མཛོད་གསར་བ་

འདི་བཟོས་ཏེ་བརྡ་འཕྲིན་དུས་རབས་གསར་བའི་ལམ་

ལ་བསྐྱོད་ནས།    བོད་ཀྱི་ཆོས་རིག་ཡོངས་རྫོགས་འཛམ་

གླིང་ཧྲིལ་བོས་ཉིན་གཅིག་ལ་དུས་གཅིག་ཏུ་ལྟ་ཀློག་བྱེད་

ཐུབ་པར་བྱ་རྒྱུར་དམིགས་ནས་དེ་རིང་ནས་ལམ་ལ་ཆས་

བཞིན་ཡོད།  མ་ཟད་ལས་རིགས་འདི་ལྷག་བསམ་གཙང་

མས་ཞབས་ཕྱི་ཁོ་ན་ཡིན་ཕྱིན།  ཀློག་པ་པོ་དག་གིས་དྲ་

ལམ་ནས་འཕྲུལ་དེབ་དཔེ་གཟིགས་དང་བརྒྱུད་འགོད་

ཕབ་ལེན་གནང་སྐབས་སོགས་བྱ་བ་འདིའི་ཐོག་མཐའ་

བར་གསུམ་ཀུན་ཏུ་རིན་མེད་གཟིགས་འབུལ་དུ་གནང་

རྒྱུ་ཡིན།      ཡིན་ནའང་འདིར་འཛམ་གླིང་གི་ཀློག་པ་པོ་

ཡོངས་ལ་གསལ་འདེབས་ཞུ་རྒྱུ་ཞིག་ནི།    ཧི་མ་ལའི་རིག་



མཛོད་འཕྲུལ་དེབ་ཀྱི་མ་ཡིག་མང་ཆེ་བ་ད་སྔོན་དཔེ་

སྐྲུན་བྱེད་མ་ཐུབ་པར་ལུས་ཡོད་པའི་དཔེ་རྒྱུན་དཀོན་

མོའི་རིགས་ཡིན་སྟབས།     མ་ཡིག་དཔེ་རྙིང་ཡིན་པའི་

རྐྱེན་གྱིས་རྙིང་རུལ་དུ་སོང་བ་དང་།    དཔེ་ཇི་བཞིན་མི་

གསལ་བ་ཆ་ཚང་མིན་པ།     བརྡ་སྤྲོད་པའི་གཞུང་དང་

མི་མཐུན་པ་སོགས་ཀྱི་སྐྱོན་ཆ་མང་བ་དང་།    ད་དུང་མ་

ཡིག་འཚོལ་བསྡུའི་ཕྱོགས་ནས་ཀྱང་དཀའ་ཁག་གང་མང་

ཞིག་གི་འགག་འཕྲང་བརྒལ་དགོས་བྱུང་།   འོན་ཏེ་ང་ཚོ་

ཧི་མ་ལའི་རིག་མཛོད་ཁང་གིས་ཐབས་བརྒྱ་ཇུས་སྟོང་

གིས་འཚོལ་སྡུད་དང་།  དག་བཅོས་ལེགས་སྒྲིག་བྱེད་ཁུལ་

བྱས་ཡོད།      ཡིན་ནའང་ད་དུང་བཀོད་སྒྲིག་གིས་མ་ལོང་

བ།     དག་བཅོས་ཞན་པ།  མ་བཅོས་པ་དང་བཅོས་ནོར་

སོགས་ནོར་འཁྲུལ་གྱི་ཆ་མི་ཉུང་བ་ཞིག་མཆིས་པས།  རྒྱ་ཆེ་

བའི་རྒྱལ་ཕྱི་ནང་གི་ཀློག་པ་པོ་ཡོངས་ཀྱིས་ཐུགས་དོགས་

མེད་པར་སྐྱོན་ཆ་དག་ལ་མཛུབ་སྟོན་དང་གསལ་འདེབས་

སོགས་ཀྱི་དགོངས་འཆར་ཐད་ཀར་གནང་རོགས་དང་ང་



ཚོའི་རིག་མཛོད་ཁང་གིས་ངེས་པར་དུ་ད་དུང་མུ་མཐུད་

ནས་བསྐྱར་བཟོ་ཡང་ཡང་བཏང་སྟེ་ཕུན་སུམ་ཇེ་ཚོགས་

སུ་གཏོང་རྒྱུར་གཏན་འབེབས་བྱས་ཏེ་སྒུག་ནས་ཡོད་པས་

ཐུགས་དབུས་སུ་འཛིན་རོགས།  

ཞེས་ཧི་མ་ལའི་རིག་མཛོད་འཕྲུལ་དེབ་རྩོམ་སྒྲིག་ཚན་ཆུང་

གིས།      རྒྱལ་ལོ༢༡༤༠ སྤྱི་ལོ   ༢༠༡༣-༡-༡ལའོ།  །  

དཀར་ཆག
སྔོན་འགྲོའི་གསལ་བཤད།  

བོད་ཆེན་པོའི་སྲིད་ལུགས་དང་འབྲེལ་བའི་རྒྱལ་རབས་

དེབ་ཐེར་དཀར་བོ།  

མཆོད་བརྗོད།  

སློབ་གཉེར་བྱེད་ཡུལ་ཕྱོགས་ཙམ་བསྟན་པ།  

ལོ་རྒྱུས་ཀྱི་ངེས་ཚིག་དང་དབྱེ་བ།  

ལོ་རྒྱུས་ཤེས་མིན་གྱི་དགེ་སྐྱོན།  

གནའ་དེང་ལོ་རྒྱུས་ཀྱི་གཞུང་ལུགས།  



དེབ་དཀར་མཛད་པ་པོའི་ཆེ་བ།  

དེབ་དཀར་ཇི་ལྟར་བརྩམས་ཤིང་དེ་རྩོམ་འཕྲོར་ལུས་

དགོས་པའི་རྒྱུ་རྐྱེན།  

སྔོན་འགྲོའི་གསལ་བཤད།     
    མཁས་དབང་དགེ་འདུན་ཆོས་འཕེལ་གྱིས་མཛད་པའི་

བོད་ཆེན་པོའི་སྲིད་ལུགས་དང་འབྲེལ་བའི་རྒྱལ་རབས་

དེབ་ཐེར་དཀར་བོ་ནི་ལོ་རྒྱུས་ཀྱི་གཞུང་སྐད་གྲགས་ཆེ་

བ་ཞིག་སྟེ།  ཟོལ་གྱིས་བཅོས་པའི་སྨིན་མ་མི་གཡོ་ཞིང་

།  །  ཕྱོགས་སུ་ལྷུང་བའི་ཟུར་མིག་མི་ལྟ་བ།  །  རང་བཞིན་

གཤིས་ཀྱིས་འཛུམ་པའི་མེ་ཏོག་འདིས།  །  དཔྱོད་ལྡན་སྐྱེ་

བོའི་ཡིད་དབང་ཅིས་མི་འཕྲོག།  ཅེས་གསུངས་པ་ལྟར་

རིགས་ཞེན་གྱི་མེ་ལྕེ་དགོང་དུ་མཆེད་བཞིན་པའི་དུས་

སྐབས་འདིར་ལྷག་པར་དུ་དོ་སྣང་དང་གཙིགས་འཛིན་

ཆེན་པོ་བྱེད་པའི་ཡུལ་དུ་གྱུར་ཡོད་ལ།  སློབ་ཆེན་པའི་ལོ་

རྒྱུས་སློབ་དེབ་ཀྱང་དེབ་དཀར་ཀྱིས་བྱེད་བཞིན་པ་སོགས་

འཕྲིན་ལས་ཡར་རྒྱས་ཀྱི་དུས་སུ་སླེབས་འདུག  གངས་



ལྗོངས་ཤེས་རིག་ནོར་བུའི་སློབ་གླིང་གིས་ཀྱང་ལོ་རྒྱུས་

ཀྱི་ཁྲིད་གཞིར་དེབ་དཀར་གཏན་འཁེལ་བྱས་པ་བཞིན་

སྐབས་གཉིས་པའི་བོད་ཡིག་ཆེས་མཐོའི་འཛིན་གྲྭར་བདག་

གིས་དཔེ་ཁྲིད་ཀྱི་གཟུགས་བརྙན་ཙམ་འཛིན་ཁུལ་བྱས་

ཚེ།  དཀའ་གནས་དང་བརྡ་རྙིང་སོགས་མང་བོ་ཞིག་ལ་

མཆན་འགྲེལ་རེ་མི་འགོད་ཐབས་མེད་དུ་འདུག་པས།  ཉིན་

རེའི་དཔེ་ཁྲིད་ཀྱི་འགྲོས་དང་བསྟུན་ནས་སྒོ་སམ་ངོས་ལ་

ས་སྨྱུག་གིས་བྲིས་པ་རྣམས་སློབ་བུ་དོན་གཉེར་ཅན་ཚོས་

ཡི་གེར་བཀོད་པས་འདིར་སྣོན་འཕྲི་ཅུང་ཟད་དང་བཅས་

གླེགས་བམ་དུ་བསྡེབས་པ་ཡིན།  གླེགས་བམ་འདི་དོན་

ཚན་བདུན་གྱིས་གྲུབ་པ་ལས་གཙོ་ཆེར་མཆན་འགྲེལ་གྱི་

སྐོར་ཡིན་ཏེ།  འབྲུ་འགྲེལ་ཙམ་མ་ཡིན་པར་ཅུང་རྒྱས་པར་

འགྲེལ་ཁུལ་བྱས་ཡོད་ལ།  ལོ་ཚིགས་སོགས་དོགས་གནས་

ཅན་རེ་འགའ་འདུག་པ་ལ་འང་རང་གི་ལྟ་ཚུལ་ལྷུག་བརྗོད་

བྱས་ཡོད།  འགྲིག་མིན་གཟུར་གནས་དཔྱོད་ལྡན་ཚོས་ཞིབ་

པར་གསུང་འདུན་ཆེ།  སྤྱིར་ལོ་རྒྱུས་ནི་གལ་འགང་ཆེ་ཞིང་



རྙོག་འཛིང་ཆེ་བ་ཞིག་ཀྱང་ཡིན་པས་ཇི་བཞིན་བཤད་མི་

ཐུབ་པའམ་མི་ཕོད་པའི་གནས་མང་དུ་མཆིས་མོད།  རང་

གི་རྣམ་དཔྱོད་ཀྱིས་མ་འདང་བ་ནི་དེ་ག་རང་དུ་ཟད་པ་

ལས་གཞན་ཇི་བཞིན་བརྗོད་པའི་ལས་ལ་སྤོབས་པ་ཆེན་

པོས་བརྩོན་པ་བསྟེན་ཡོད།  

    དེབ་དཀར་ཁྲིད་པའི་ཞོར་ལ་འབྲེལ་ཡོད་ལོ་རྒྱུས་པོད་

བརྒྱ་ཕྲག་ལྷག་ལ་ཞིབ་མཇལ་བྱེད་སྐལ་ལྡན་ཞིང་མཆན་

འགྲེལ་རྒྱས་ཤོས་ཀྱི་གླེགས་བམ་ཞིག་ཀྱང་ཟས་རིན་ཙམ་

དུ་མི་ཡུལ་ལ་འཇོག་ཐུབ་སོང་བ་ནི།  བཀའ་དྲིན་འཁོར་

མཐའ་བྲལ་བའི་སློབ་དཔོན་རྣམ་པ་དང་དཔེ་ཁྲིད་བྱེད་

ཡུལ་གྱི་སློབ་མ་ཚོའི་ཐུགས་རྗེ་དང་འབྲལ་ཐབས་མེད་པ་

ཡིན་ན།  འདིར་ཆེད་དུ་བཀའ་དྲིན་ཚོར་བའི་གུས་འདུད་

ཞུ་བཞིན་ཡོད།  ཅེས་ལྡོང་ཡོན་ཏན་རྒྱ་མཚོས་རྔ་ཡུལ་སྒོ་

མང་དགོན་ནས་སྤྱི་ལོ་༢༠༡༠.༦.༣ཉིན་བྲིས།  



༄༅།  །  བོད་ཆེན་པོའི༼༡༽སྲིད་ལུགས་
དང་འབྲེལ་བའི་རྒྱལ་རབས་དེབ་ཐེར་དཀར་

བོ༼༢༽ཞེས་བྱ་བ་བཞུགས་སོ།  །  
རྒྱལ་རབས་དེབ་ཐེར་དཀར་བོ།  

    

ན་མ་སྟྲཻ་ལོ་ཀྱ་ནཱ་ཐཱ་ཡ༼༣༽།  འདྲེན་པ་འགྲོ་བའི་ལེགས་

བྱས་འོ་མའི་མཚོར།  །  དགྱེས་པའི་རྦ་རླབས་འཁྱིལ་བའི་

ཞལ་སྒོ་ནས།  །  ཟླ་བའི་མདངས་ལྡན་ཐགས་བཟང་བཞི་

བཅུའི་ཚེམས།  །  འཛུམ་པའི་འོད་ཀྱིས་ཁྱེད་ལ་སྲུང་གྱུར་

ཅིག།  རིགས་ཀྱི་མུ་ཏིག་ཆེ་བའི་འོད་ལྡན་འོད་གསལ་ལྷ་ཡི་

གདུང་རྒྱུད༼༤༽འཛིན།  །  སྡེ་བཞིའི༼༥༽ལྷུན་ཆགས་སྲིད་ཀྱི་

གངས་རི་གངས་ཅན་དབུས་ན་མཐོ་བར་བྱས།  །  བཀའ་

ཡིས་བསྐྱངས་པའི་འབངས་ཀྱི་བདེ་སྐྱིད་བདེ་ལྡན་ཞིང་



གི་རྗེས་འགྲོར་མཛད།  །  ཀུན་རིག་འཕྲུལ་མངའ༼༦༽སྲིད་

པའི་མེས་པོ་མེས་དབོན་རྣམ་གསུམ༼༧༽རྒྱལ་གྱུར་ཅིག།  ལྷ་

གཅིག་ཕྱག་ན་པད་མོ༼༨༽མི་རྗེའི་ཚུལ།  །  ལུགས་གཉིས༼༩༽

འཁོར་ལོ་བསྒྱུར་བའི་དབང་ཕྱུག་ཆེ།  །  སྲིད་གསུམ༼༡༠༽

ཟིལ་གནོན་སྲོང་བཙན་སྒམ་པོ་ཡིས།  །  མཐའ་བཞིའི་རྒྱལ་

ཁམས་དབང་དུ་བསྡུས༼༡༡༽པའི་ཚུལ།  །  ངེས་པའི་སྒྲོས་

དང་གསལ་བའི་ལོ་ཚིགས་སུ།  །  བཀོད་པའི་ཡིག་རྙིང་ཇི་

སྙེད་བསྒྲིགས་པ༼༡༢༽ལས།  །  བོད་ཁམས་དང་བོའི་སྲིད་

དང་དབང་གི་ཚད༼༡༣༽།  །  ཅུང་ཟད་འཇལ་པའི་སྤོབས་

པ་བདག་ལ་སྐྱེས།  །  སྙིང་སྟོབས་དགུ་འགྱུར་སྲོག་གི་

དབྱུག་པ་ལ།  །  རྟ་མཆོག་ཁྲོས་པའི་བཀའ་ཡི་རྒྱས་བཏབ་

པའི༼༡༤༽།  །  སྲིན་པོ་གདོང་དམར་བོད༼༡༥༽ཀྱི་དམག་

དཔུང་གིས།  །  སུམ་ཉིས་ས་ཡི་དཀྱིལ་འཁོར་བཟུང༼༡༦༽

ཞེས་གྲགས།  །  

    མཐོ་རིས་འོད་གསལ་ལྷ་ཡི་རྒྱུད་དུ་འཁྲུངས་ཤིང་།  

ལུགས་ཟུང་ཐབས་ཤེས་གསེར་གྱི་འཁོར་ལོས་ཡངས་པའི་



ས་ཆེན་གྱི་ཁྱོན་ལ་དབང་བསྒྱུར་བའི་༧གོང་མ་འཕྲུལ་གྱི་

ལྷ་བཙན་པོ་དེ་དག་ནི།  ངེས་པའི་དོན་དུ་འཕགས་མཆོག་

རིགས་གསུམ་མགོན་པོ་མིའི་རྣམ་པར་བྱོན་པ༼༡༧༽ཙམ་དུ་

མ་ཟད་ཀྱི།  ཐུན་མོང་སྐྱེ་བོའི་སྣང་ངོར་ཡང་།  རྒྱ་གར༼༡༨༽

གྱི་རྒྱལ་པོ་ཤྲཱི་ཧཪྵ༼༡༩༽།  རྒྱ་ནག༼༢༠༽ཐང་གུར་གྱི་གོང་མ་

ཐེ་ཙུང༼༢༡༽།  ཏ་ཟིག༼༢༢༽གི་རྒྱལ་པོ་ཡཻཥྚི་གེརྡ་སོགས་ལས།  

ཆབ་སྲིད་མངའ་ཐང་དཔུང་སྟོབས་ལ་སོགས་པའི་ཆ་གང་

ཐད་ནས་ཀྱང་དམན་པ་མ་ཡིན་པས།  རང་རེ་རྣམས་ལ་

ཡང་སྔོན་གྱི་དུས་སུ།  རྒྱལ་བློན་དེ་དག་གིས་ལོ་དང་ཟླ་བ་

རེ་བཞིན་ཅི་མཛད་ཀྱི་ལོ་རྒྱུས་རྒྱལ་རབས་ཤིན་ཏུ་རྒྱས་པ་

ཡོད་པར་གོར་མ་ཆག་ལ།  འོན་ཀྱང་ལྷ་སྲས་དར་མའི༼༢༣༽

རྗེས་སུ་འབངས་གྱེན་ལོག་བྱུང་བ༼༢༤༽ནས་བཟུང་བོད་

ཁམས་སིལ་བུར་འཐོར་ཏེ།  རྒྱལ་རྒྱུད་རྣམས་ཀྱི་བཞུགས་ས་

ཡུལ་དུ་མར་སྤོས༼༢༥༽པ་དང་།  སྟོད་སྨད་ཀྱི་ཧོར་དམག་

གི་འཇིགས་པ་ལན་གཉིས་སམ་གསུམ་དུ་བྱུང༼༢༦༽བ་

སོགས།  ཁམས་ཀྱི་དར་རྒུད་སྣ་ཚོགས་བྱུང་བའི་བར་ལ་



རྒྱལ་རབས་རྣམས་ཀྱང་རྩ་མེད་དུ་ཡལ་ཏེ།  དུས་ཕྱིས་ཙ་ན་

ཆོས་དང་འབྲེལ་བའི་མཛད་ཕྲིན་ཅི་གནང་གི་ལོ་རྒྱུས་ཙམ་

ལས་ལྷག་མར་མ་ལུས་པ་འདི་ལྟར་གྱུར་ཅིང་།  དེའི་ཕྱིར་

ཆེས་མངོན་མཚན་ཅན་གྱི་བྱུང་བ་དཔེར་ན།  བོད་དམག་

རྒྱ་གར་དུ་སླེབས༼༢༧༽ཏེ།  རྒྱ་གར་ཡུལ་དབུས་ཀྱི་རྒྱལ་ས་

ཀཱ་ནྱ་ཀུབྫ་བཟུང་ཞིང་།  རྒྱལ་པོ་སྲིད་སྒྲུབ་བཙོན་དུ་བཅུག་

སྟེ།  གྲོང་ཆེ་ཆུང་བརྒྱ་དང་བརྒྱད་ཅུ་ཙམ་བོད་ཀྱི་འབངས་

སུ་ཆུད་པ་དང་།  བལ་ཡུལ་ནི་དེའི་གོང་སྔ་མོ་ཞིག་ནས་

བོད་ཀྱི་ཆབ་འོག་ཏུ་ཆུག༼༢༨༽སྟེ་མི་རབས་གཅིག་ལྷག་

ཙམ་དེ་མུས་སུ་བསྡད་པ་དང་།  རྒྱ་ནག་རི་བོ་རྩེ་ལྔ༼༢༩༽

ལས་ཀྱང་བརྒལ་ནས་བོད་ཀྱི་དཔུང་ཆེན་སླེབས་ཏེ།  གོང་

མ་རང་ཡང་ལན་གཅིག་ཁྲི་ལས་ཕབ་པ་དང་།  དེ་མཚུངས་

གྲུ་གུ་དང་ལི་ཡུལ་དང་ཡུན་ནན་སོགས་ཀྱང་བོད་ཀྱི་འོག་

ཏུ་ལོ་བརྒྱ་ཕྲག་ལྷག་པར་གནས་པ༼༣༠༽སོགས།  བདེན་

པ་ར་སྤྲོད་གཏོང་ནུས་པའི་རྒྱལ་རབས་ཀྱི་ཆ་ཤས་བརྗེད་

དུ་ཕངས་བ་འདི་འདྲ་དག་ཀྱང་།  ཐ་ན་ཕྱི་རྒྱའི་མཁས་པ་



ལོ་རྒྱུས་སྨྲ་བ་དག་གི་ཁྲོད་ན་ཡང་ཁྱབ་བརྡལ་དུ་གྲགས་

མོད་ཀྱི།  རང་ཡུལ་གྱི་མི་རྣམས་ལ་ནི་ཕལ་ཆེར་རྒྱུས་ཡོད་

མེད་ཀྱི་མཚམས་སུ་སླེབས་ལ།  རྒྱ་གར་དུ་དམག་དྲངས་

པའི་ལོ་རྒྱུས་ནི་རྦ་བཞེད༼༣༡༽དུ་ཡང་རྒྱས་ཙམ་བྱུང་ཞིང་

།  གོང་མ་རྒྱལ་ས་ནས་བྲོས་ཚུལ༼༣༢༽སོགས་རྩེ་ཞོལ་གྱི་

རྡོ་རིང༼༣༣༽ལྷོ་ངོས་སུ་ཡང་གསལ་བར་ཡོད་དེ་འོག་ཏུ་

འགོད་པར་བྱའོ།  །  

     དེས་ན་འདིར་གང་ཞིག་ཆེད་དུ་བརྗོད་པར་བྱ་བ་ནི།  

བཙན་པོ་ཡབ་སྲས་དེ་དག་གིས།  འཇིག་རྟེན་སྲིད་ལུགས་

དང་འབྲེལ་བའི་མཛད་སྒོ་ཅི་དང་ཅི་གནང་གི་ལོ་རྒྱུས་

དང་།  དྲག་པོ་གཡུལ་གྱི་སྒོ་ནས་ཆབ་སྲིད་དང་རྒྱལ་ཁམས་

ཀྱི་རྒྱ་ཁྱོན་ཇི་ཙམ་དུ་བསྐྱེད་པའི་མཛད་ཚུལ་ཙམ་ཞིག་

གཙོ་བོར་བཏོན་ཏེ་འཆད་པ་ལགས་པས།  རྒྱལ་པོ་ཡབ་

ཡུམ་གྱི་ཐུན་མོང་མ་ཡིན་པའི་ངེས་དོན་གྱི་རྣམ་ཐར་དག་

དང་།  དམ་པའི་ཆོས་ཀྱི་ཕྱོགས་སུ་ཕྱག་རྗེས་ཇི་ལྟར་བཞག་

པའི་ཚུལ་རྣམས་ནི།  ཆེས་ཡོངས་སུ་གྲགས་པ་ལགས་པས་



འདིར་ཅུང་ཟད་ཙམ་ཡང་བཟློས་པའི་ངལ་བ་མ་བྱས་སོ།  །  

མངའ་བདག་ལྷ་ཡིས་མཛད་པའི་དབང་ཐང་དང་།  །  

རྒྱལ་རབས་བརྒྱུད་ཀྱི་ལོ་ཁམས་གུང་བསྒྲིགས་ཏེ།  །  

ཚུལ་གསུམ་རྩིས་ལ་བབས་པའི་བུ་མོ་འདི།  །  

གཟུར་གནས་མཁས་པའི་བུ་ལ་བག་མར་བྱིན།  །  

ཅེས་བྱ་བ་ནི་བར་སྐབས་ཀྱི་ཚིགས་སུ་བཅད་པའོ།  །    

  འདིར་འོག་གི་རྒྱལ་རབས་རྟོགས་པའི་ཡན་ལག་ཏུ་གྱུར་

པའི་གཞི་འགའ་ཞིག་ཐོག་མར་དཔྱད་པ་ལ།  རེ་ཞིག་ཡུལ་

གྱི་མིང་དང་རྒྱལ་བློན་གྱི་ཐ་སྙད་བཏགས་ཚུལ་སོགས་ལ་

བསམ་པར་བྱ་སྟེ།  དེ་ཡང་རང་རེའི་ཡུལ་འདི་ལ་ཆེས་

སྔ་མོ་ཞིག་ནས།  རང་སྐད་དུ་བོད་ཀྱི་ཡུལ་ཞེས་བྱ་བར་

གྲགས༼༣༤༽།  རྒྱ་གར་པ་རྣམས་རང་རེ་ལ་བྷོ་ཊ་བྱ་བར་

འབོད།  དེ་ནི་གནའ་དུས་ཀྱི་ཀློག་ལ་བོད་ཅེས་བརྗོད་ཚེ་

བོ་དང་ད་སྒྲ་གཉིས་ཀ་གསལ་བར་འཐོན་པའི་དབང་གིས།  

བོད།  བྷོད།  བྷོཊ།  ཞེས་རིམ་གྱིས་འགྱུར་ནས།  དོན་ལ་བོད་

བྱ་བའི་ཚིག་འདི་ག་རང་རྒྱ་སྐད་དུ་ཕར་ལ་ཟུར་ཆག་པ་



ཡིན་གྱི།  རྒྱ་གར་པས་ཚུར་བཏགས་པ་ཞིག་ནི་མིན་པར་

སེམས།  དེ་མིན་ཁ་བའི་ལྗོངས་དང་གངས་ཅན་སོགས་ནི་

ཧི་མཱ་ལ་ཡ་དང་ཧི་མ་བནྟ་སོགས་ཀྱི་དོན་བསྒྱུར་བ་ཡིན་

པས།  འཕགས་ཡུལ་གྱི་བསྟན་བཅོས༼༣༥༽ལ་གྲགས་པའི་

ཐ་སྙད་ཙམ་ཡིན་ཞིང་།  བརྡ་དེ་ཡང་སྔ་དུས་སུ་བོད་ཀྱི་ལྷོ་

ཕྱོགས་ན་ཡོད་པའི་གངས་རིའི་རྒྱུད་གཅིག་པུའི་མིང་ཡིན་

ལ།  རིམ་གྱིས་བོད་ཡུལ་སྤྱིའི་མིང་དུ་ཆགས་པ་སྟེ།  འདི་

འདྲ་བ་གཞན་ཡང་དཔེར་ན།  དིང་སང་རྒྱ་གར་ལ་ཧིན་དུ་

སྠན་དུ་གྲགས་པ་འདི་ཡང་པར་སིག༼༣༦༽གི་ཐ་སྙད་ཡིན་

ཞིང་།  དེ་དག་གི་སྐད་ལ་སིན་ངྷ་ུལ་ཧིན་དུ་དང་།  སཔྟ་ལ་

ཧཔྟ༼བདུན་ཕྲག་གཅིག་གི་མིང་།  ༽སོགས་སུ་འབོད་པས།  

ཧིན་དུ་བྱ་བ་ཡང་ཐོག་མར་རྒྱ་གར་ནུབ་ཕྱོགས་ཀྱི་སིནྡྷུ
འི་

ཡུལ་གཅིག་པུའི་མིང་ཡིན་ལ།  རིམ་གྱིས་རྒྱ་གར་སྤྱིའི་མིང་

དུ་འཇགས་པ་བཞིན་ནོ།  །  

  ད་ལྟ་རྒྱ་ནག་མ་གཏོགས་པའི་ཡུལ་ཆེན་ཀུན་ཏུ་བོད་ཀྱི་

མིང་ལ་ཏི་བྷད་བྱ་བར་གྲགས།  འདི་ནི་རྒྱ་ནག་པ་རྣམས་



སྔོན་དུས་སུ་བོད་ཀྱི་མིང་ལ་ཏུའུ་ཕན་དུ་འབོད་པ་དང་

།  དེ་མཚུངས་སོག་པོའི་སྐད་དུ་ཐུ་བྷད་ཅེས་འབོད་པ་

འདི་རང་ཟུར་ཆག་པར་མངོན་ལ།  འོན་ཀྱང་འགའ་ཞིག་

ན་རེ།  བརྡ་དེ་ཐོག་མར་ཁ་ཆེའི་ཡུལ༼༣༧༽དུ་གྲགས་ཤིང་

།  དེ་ཡང་ཁོང་རྣམས་བླ་དྭགས༼༣༨༽ཕྱོགས་དང་འབྲེལ་ཆེ་

བས།  ཡུལ་དེ་བ་རྣམས་ལ་ནི་སྟོད་བོད་དམ་སྟོད་པ་ཞེས་

འབོད་པ་ལས་བརྡ་དེ་ཉིད་ཟུར་ཆག་གོ་ཞེས་ཟེར།  འོ་ན་

བོད་ཅེས་བྱ་བའི་ཚིག་དེའི་དོན་གང་ཡིན་ཟེར་ན།  རྣམ་པ་

གཅིག་ཏུ་ན་དོན་ཅི་ཡང་བཤད་དུ་མེད་པའི་འདོད་རྒྱལ་

ཙམ་ཡིན་པའང་སྲིད།  ཡང་ན་ནི་རྗེ་གཉའ་ཁྲི༼༣༩༽སོགས་

ལ་བོད་དེ་དང་སྤུར་རྒྱལ་ཞེས་འབོད་པ་དེ་ཡང་།  ཡོངས་

གྲགས་ཀྱི་བསམ་འཁྱེར་ལྟར་ན།  ཡུལ་གྱི་མིང་རྗེ་ལ་ཐོགས་

པ་ལྟར་སྣང་མོད་ཀྱི།  དོན་ལ་རྒྱལ་པོའི་མཚན་ཡུལ་ལ་

ཐོགས་པ་སོགས་ཀྱང་སྲིད་དོ།  །  དཔེར་ན།  ཅིན་གྱི་རྒྱལ་

རྒྱུད༼༤༠༽ཀྱིས་བཟུང་བའི་རྒྱ་ནག་གི་ཡུལ་ཀུན་ལ་ཅིན་བྱ་

བ་དང་།  རྒྱལ་པོ་བྷ་ར་ཏས༼༤༡༽བཟུང་བའི་རྒྱ་གར་ཡུལ་



ཀུན་ལ་བྷ་ར་ཏ་ཞེས་གྲགས་པ་བཞིན་ནོ།  །  

  གཡུང་དྲུང་བོན༼༤༢༽རྣམས་ཀྱི་ལྟར་ན།  ཐོག་མར་བོན་

གྱི་ཡུལ་ཞེས་གྲགས་པ་ལ་རྗེས་སུ་བོད་ཀྱི་ཡུལ་ཞེས་ཟུར་

ཆག་པ་ཡིན་ནོ་ཞེས་ཟེར་རོ།  །  བོད་དང་བོན་གཉིས་དོན་

གཅིག་གོ་བྱ་བ་འདི་ངེས་པར་བཞད་གད་སློང་བའི་གཏམ་

དུ་སྣང་མོད་ཀྱི།  ཅུང་ཟད་ཅིག་བསམ་དགོས་པ་ཡང་ཡིན་

ཏེ།  དེ་ཡང་རྗེ་གནམ་རི་སྲོང་བཙན་ཡན་ཆོད་ལ།  འདི་

ཡུལ་གང་བོ་ན་གཡུང་དྲུང་བོན་གྱི་ཆོས་ལུགས་འབའ་ཞིག་

དར་བས།  མིང་དེ་སྐད་གྲགས་ཀྱང་ཡ་མཚན་རྒྱུ་ཆེར་མེད་

ལ།  རྒྱ་ནག་པ་རྣམས་སྔོན་དུས་སུ་བོད་ཡུལ་ལ་ཕོན་གྱི་

ཡུལ་ཞེས་འབོད་པ་ཡང་བོན་ཅེས་བྱ་བའི་སྒྲ་དང་ཉེ་བས་

སོ།  །  དེར་མ་ཟད་གནའི་ཐ་སྙད་ལ་རྗེས་འཇུག་གི་ད་ན་

གཉིས་ཕན་ཚུན་བརྗེས་པ་ཡང་ཤིན་ཏུ་མང་སྟེ།  དཔེན་

ན།  བཙན་པོ་དང་བཙད་པོ།  ཆུན་པོ་དང་ཆུད་པོ་སོགས་

རེས་མོས་སུ་བྲིས་པ་བཞིན་བོན་དང་བོད་གཉིས་ཀ་ཡང་

ཕན་ཚུན་བརྗེ་སྲིད་པས་སོ།  །  སོག་ཡུལ་འགར་ཡང་བོན་



ལུགས་བྱེད་པ་དག་ལ་བོད་དམ་པོ་ཞེས་ཐ་སྙད་ཆགས་

པར་འདུགའོན་ཀྱང་ཁ་ཆེའི་ཡུལ་དུ་དར་རྒྱ་ཆེ་བའི་ཨི་ས་

ལེམ་གྱི་ཆོས་ལུགས༼༤༣༽ལ་ཁ་ཆེའི་ཆོས་ཞེས་གྲགས་པ་

བཞིན་དུ་བོད་ཀྱི་ཡུལ་ན་གཤེན་རབ་ཀྱི་ཆོས་དར་བའི་

རྒྱུ་མཚན་གྱིས་ཡུལ་གྱི་མིང་ཆོས་ལ་ཕར་ཐོགས་པ་ཡིན་

ནམ།  ཆོས་ཀྱི་མིང་ཡུལ་ལ་ཚུར་བཏགས་པ་ཡིན་སོགས་ནི་

ལོ་གཉིས་སྟོང་ལོན་པའི་རྒན་པོ་འདྲ་ཡོད་ན་དྲི་བར་ཟད་

མོད་གཞན་སུ་ཞིག་གིས་ཤེས་པར་ནུས།  ནང་གསེས་ཀྱི་

ཡུལ་རྣམས་ལས།  དབུས་དང་གཙང་ཞེས་བྱ་བའི་དབུས་

ནི་ཡུལ་གྱི་དཀྱིལ་དང་།  ཆུ་ཀླུང་ཆེན་པོ་ལ་གཙང་པོར་

འབོད་པ་ལས།  དེའི་རྒྱུད་ན་ཆགས་པའི་ཡུལ་སྡེ་རྣམས་ལ་

གཙང་པ་ཞེས་ཐ་སྙད་ཐོགས་ཤིང་།  སྤྱིར་གཙང་ནི་ཡུལ་གྱི་

ཕུ་དང་གཙོ་བོ་སོགས་ལ་བྱ་སྟེ།  ལུང་པའི་ཕུ་མདོ་བྱ་བ་ལ།  

གཙང་མདའ་བྱ་བ་དང་།  ལྷ་ཁང་སྦུག་མ་ལ་གཙང་ཁང་

དུ་འབོད་པ་དང་།  མགྲོན་གྱི་གཙོ་བོར་འབུལ་བའི་བླ་སྡེར་

ལ་གཙང་སྡེར་དུ་གྲགས་པ་ལྟ་བུའོ།  །  



    མངའ་རིས་སྐོར་གསུམ་བྱ་བའི་མངའ་རིས་ནི་རྒྱལ་པོའི་

ཆབ་འབངས་ཀྱི་མིང་སྟེ།  རྒྱལ་པོ་ལ་མངའ་བདག་དང་

འབངས་ལ་མངའ་རིས་སུ་གྲགས་ཤིང་།  དེ་ཡང་དུས་ཕྱིས་

ཆོས་རྒྱལ་གྱི་གདུང་རྒྱུད་མགོན་གསུམ༼༤༤༽སོགས་ཀྱིས་

ཡུལ་དེ་ཙམ་ཞིག་ལ་དབང་མཛད་པ་ན།  ཆབ་འབངས་

ཀྱི་ཡུལ་དེ་ཁོ་ན་ལ་མངའ་རིས་ཞེས་ཟུར་དུ་མིང་བཏགས་

པ་ཡིན་ནོ།  །  དེའི་ཕྱིར་བོད་དང་བོད་ཆེན་པོ་བྱ་བ་ཡང་

།  རྒྱལ་པོའི་འབངས་སུ་ཡོད་པའི་མངའ་རིས་ཙམ་ལ་བོད་

དང་།  དེའི་ལྷག་མའི་ཡུལ་རྣམས་ལ་བོད་ཆེན་པོར་འབོད་

པ་སྟེ།  འགའ་ཞིག་གིས་བོད་བྱ་བ་དབུས་གཙང་དང་

།  བོད་ཆེན་པོ་བྱ་བ་མདོ་ཁམས་ལ་བྱེད་ཟེར་བ་ཡང་མི་

བདེན་ཏེ།  འབྲོམ༼༤༥༽གྱིས་ཇོ་བོ༼༤༦༽ལ་བོད་ཆེན་པོ་ན་

བསམ་ཡས་གཙུག་ལག་ཁང༼༤༧༽དང་དགེ་འདུན་གྲངས་

མེད་པ་བཞུགས་པས་དེར་གཤེགས་པར་ཞུས་ཚུལ་རྣམ་

ཐར་དུ་གསལ་བ་བཞིན་ནོ།  །  

  ཁམས་དང་ཨ་མདོ༼༤༨༽བསྡོམས་པའི་ཤར་ཕྱོགས་ཀྱི་



ཡུལ་བྱིངས་ལ་ཁམས་ཞེས་གྲགས་ཤིང་།  ཁམས་ནི་ས་

མཐའ་ལ་བྱས་པ་སྟེ།  མཐའི་རྒྱལ་ཕྲན་ལ་ཁམས་ཀྱི་རྒྱལ་

ཕྲན་དུ་འབོད་པ་ལྟ་བུའོ།  །  ཨ་མདོ་བྱ་བ་ནི་མདོ་བྱ་བའི་

ཚིག་འདིའི་སྔོན་འཇུག་དག་པར་བཀླགས་པའི་དབང་

གིས་ཨ་སྒྲ་ཞིག་སྔོན་ལ་རང་བཞིན་གྱིས་བྱུང་བ་ཙམ་ཡིན་

ལ།  ཨ་མདོའི་ཡུལ་སྤྱི་ལ་སྔ་མོའི་དུས་ན་བཙོང་ཁ༼༤༩༽

བདེ་ཁམས་སུ་གྲགས་ཤིང་།  དེ་ལ་ཡང་ད་ལྟའི་ཟི་ལིང་

ཕྱོགས་ཀྱི་ཡུལ་ཆ་འདི་ལ་བཙོང་ཁ་དང་།  དེའི་ལྷག་མའི་

ཡུལ་ལ་བཙོང་ཁ་ཆེན་པོར་འབོད་དེ།  རྩེ་ཞོལ་གྱི་རྡོ་རིང་

ལ་ཡང་མིང་བྱུང་།  ལི་ཡུལ་ནས་རྙེད་པའི་རྒྱལ་རབས་

དེར་ཡང་།  ཁྱིའི་ལོ་ལ་བབས་ཏེ།  བཙན་པོ་བྱང་རོལ་ཏུ་

གཤེགས།  དགུན་བློན་ཆེན་པོ་ཁྲི་འབྲིངས་ཀྱིས་བཙོང་ཀ་ཆེ་

ཆུང་དུ་དམག་དྲངས།  རྒྱའི་དམག་དཔོན་ཐུག་པུ་ཤི་བཟུང་

སོགས་བྱུང་།  དེ་ལྟར་རྒྱལ་པོ་གཅིག་གིས་མངའ་མཛད་

པའི་མཐའ་དབུས་ཀྱི་ཡུལ་གྲུ་སྤྱིའི་མིང་ལ་རྒྱལ་ཁམས་དང་

།  ནང་གསེས་ཀྱི་ཚལ་ཁ་སོ་སོའམ།  བློན་ཆེན་གཅིག་གིས་



དབང་བའི་ས་རྣམས་ལ་བློན་ཁམས་བྱ་བའི་ཐ་སྙད་ཀྱང་

རྒྱལ་རབས་རྙིང་བ་འགར་སྣང་།  རྒྱ་དང་དམག་འཐབ་

པའི་གཡུལ་གྱི་ཞིང་ཕལ་མོ་ཆེ་ནི་ཨ་མདོའི་ཡུལ་ཆ་འདི་

དག་ཡིན༼༥༠༽ལ།  རྨ་ཀླུང་བྱང་རྒྱུད་ཀྱི་ཕྱོགས་རྣམས་ན་རྒྱ་

ཁྲག་ཐང་དང་རྒྱ་དུར་ཐང༼༥༡༽ལ་སོགས་པའི་མིང་ཆགས་

པའི་ས་མིང་མང་པོ་ཡོད་ཅིང་།  དེ་དག་ཏུ་རྒྱ་དང་འཐབ་

མོ་བཀྱེ་བའི་གཏམ་རྒྱུད་ཀྱང་གནས་སོ།  །  དེར་མ་ཟད་

ཨ་མདོའི་རིགས་དེ་ཕལ་ཆེར་ནི་སྔོན་གྱི་དམག་མི་ཕྱོགས་

དེར་སླེབས་པ་དག་ལས་མཆེད་པར་མངོན་ཞིང་།  གནའ་

དུས་ཀྱི་དབུས་གཙང་གིས་རུས་རྙིང་སྐྱི་དང་ཉང་དང་ཁྱུང་

པོ༼༥༢༽ལ་སོགས་པའི་མིང་ཅན་གྱི་མི་སྡེ་ཡང་མང་།  ཅོ་ནེ་

པ་རྣམས་སྲོང་བཙན་གྱི་དམག་ཡིན་སོགས་ངག་སྒྲོས་ཀྱང་

སྣང་།  ལྷག་པར་ཡང་སྔོན་གྱི་སྲོལ་ལུགས་མ་འགྱུར་བར་

གནས་པ་ནི་འབྲོག་སྡེ་ཁག་རྣམས་ཡིན་ཞིང་།  ཁོང་རྣམས་

འབྲོག་དུད་སྐོར་རེ་མཉམ་དུ་སྡོད་པ་ལ་ཡང་རུ་བ་དང་།  

སྒར་ས་ཕན་ཚུན་སྤོ་བ་ན་ཡང་རུ་འགྲོ་བ་སོགས་ཀྱི་ཐ་སྙད་



བྱེད་དེ།  རུ་ནི་བརྡ་རྙིང་ལ་དམག་གི་མིང་ཡིན༼༥༣༽ཞིང་

།  དམག་དཔོན་ལ་རུ་དཔོན་དང་།  མདུང་ལ་རུ་མཚོན་

སོགས་ཀྱི་ཐ་སྙད་ནི་ད་ལྟའི་བར་ཡོད།  སྔོན་བོད་ཀྱི་དམག་

རྣམས་སྦྲ་ནག་ཕུབ་ནས་འགྲོ་བ་ཡང་།  ཐང་ཡིག༼༥༤༽ཏུ།  

གྲུ་གུ་ཡུལ་གྱི་ཨོང་དུ་མན་ཆད་དུ།  བོད་ཀྱི་དམག་དཔུང་

སྦྲ་ནག་ཕབ་ནས་ནི།  སོགས་གསུངས་པ་ལྟ་བུ་ཡིན།  འདིས་

མཚོན་ནས་བོད་ཡུལ་སྟོད་སྨད་ཀུན་ཏུ་ཡང་གཡས་རུ་

དང་གཡོན་རུ།  གུང་རུ་དབུ་རུ་སོགས་ཀྱི་ཐ་སྙད་ཡོད་པ་

དག་ཀྱང་།  སྔོན་གྱི་ཚེ་བཙན་པོའི་གཡས་གཡོན་མདུན་

རྒྱབ་ཏུ་འགྲོ་བའི་དམག་གི་སྐོར་ཚོ་བཞི་དང་།  དེ་དག་གི་

ཐོག་མ་འདྲེན་པའི་རུ་འདྲེན་སྡེ་བཞི་སོགས་ཡོད་པ་དེའི་ཐ་

སྙད་ཡིན་ནོ།  །  མདོ་སྨད་དང་འབྲེལ་བའི་ཤར་དངོས་ཀྱི་

ཡུལ་རྣམས་ལ་ཡང་།  ཀ་ཆུ༼༥༥༽།  ཐོ་ཆུ༼༥༦༽།  སི་ཆུ༼༥༧༽

ལ་སོགས་པའི་མིང་ཡོད་པ་དག་ལ།  འགའ་ཞིག་གིས་ཀ་

ཇི་སོའུ་ཅུ་སོགས་རྒྱ་སྐད་ཡིན་ཚུལ་དུ་བྲིས་ཀྱང་གདོན་མི་

ཟ་བར་གཞུང་ཆུ་ལས་ཡུལ་གྱི་མིང་བཏགས་པ།  དཔེར་ན་



ཀླུ་ཆུ༼༥༨༽དང་།  རྫ་ཆུ༼༥༩༽ལྟ་བུའི་བོད་ཀྱི་ཐ་སྙད་ཡིན་ཏེ།  

དེ་ཡང་ཆུ་ཆེན་ཕལ་ཆེར་གྱི་ཆུ་མགོ་བོད་ན་ཡོད༼༦༠༽པས།  

ཆུ་མགོ་ནས་ཆུ་མཇུག་བར་བོད་ཀྱི་དཔུང་གིས་བཟུང་བ་

ན་ཆུ་དེ་གའི་མིང་ཡུལ་ལ་བཏགས་པར་མངོན།  ཆེས་ཡ་

མཚན་པ་ཐང་ཡིག་ཏུ།  རྒྱ་ནག་གོང་མ་ཡང་བེ་ཆུའི་རྒྱལ་

བོ་ཞེས་བྲིས༼༦༡༽ཏེ།  དེ་ཡང་བེ་ཧེ་བྱ་བའི་ཆུ་ཆེན་སན་

ཤིའི་ཡུལ་དུ་འབབ་ཅིང་།  སྔོན་གྱི་གོང་མའི་རྒྱལ་ས་ཡང་

ཕྱོགས་དེར་ཡོད་འདུགདེར་མ་ཟད་རྒྱ་ཡུལ་གྱི་དཀྱིལ་དག་

ན་ཡང་།  མཛོ་མོའི་མཁར༼༦༢༽དང་།  མཁར་སྔོན༼༦༣༽ལ་

སོགས་པ་བོད་ཀྱི་ཐ་སྙད་ཡོད་པའི་གྲོང་ཁྱེར་མང་པོ་ཞིག་

སྣང་བ་འདི་ཀུན་ཀྱང་སྔར་ཐང་དུས་སུ་བོད་ཀྱི་ལག་ཏུ་

ཤོར་བའི་གྲོང་ཁྱེར་དེ་དག་གི་གྲས་ཡིན་པར་སེམས།  

    ད་ནི་རྗེ་བློན་སོགས་ཀྱི་ཐ་སྙད་ལ་ཅུང་ཟད་དཔྱད་ན།  

དེ་ཡང་བཙན་པོ་དང་།  རྗེ་དང་།  རྒྱལ་པོ་དང་།  མངའ་

བདག་དང་།  བླ་སོགས་ནི་སྔོན་གྱི་བརྡ་ཡིན་ཞིང་།  ས་སྐྱོང་

དང་མི་དབང་སོགས་ནི་ལེགས་སྦྱར་སྐད་ཀྱི་བྷཱུ་བཱ་ལ་དང་



ན་རེནྡྲ་སོགས་བསྒྱུར་བར་འདུག་པས་བསྟན་བཅོས་ཀྱི་ཐ་

སྙད་ཙམ་ཡིན་ནོ།  །  དེ་མཚུངས་སྡེ་པ་བྱ་བ་ཡང་ཕྱིས་ཀྱི་

ཐ་སྙད་ཡིན་ལ།  དེ་ཡང་རྒྱ་གར་པ་རྣམས་རྒྱལ་པོ་ལ་དེ་

བ་སྟེ་ལྷ་ཞེས་འབོད་པ་དེ་ཟུར་ཆག་ནས།  ཁ་ཆེ་བ་རྣམས་

ཀྱི་སྐད་ལ་བདེ་ཝང་དུ་འབོད་པའི་ཐ་སྙད་དེ་ག་ཐོག་མར་

མངའ་རིས་ཆོས་རྒྱལ་རྣམས་ལ་ཆོ་ལོར་སྦྱར་ཞིང་།  ཕྱིས་

རིན་སྤུངས༼༦༤༽སྣེའུ་གདོང༼༦༥༽གཙང་པ༼༦༦༽སོགས་ལ་

ཡང་སྦྱར་རོ།  །  ཡིག་རྙིང་དུ་བཙན་པོ་དང་བཙན་མོ་བྱ་

བ་ལ།  བཙན་ཕོ་དང་བཙན་མོ་ཞེས་བྲིས་ཏེ།  དེའི་ཕྱིར་ཕོ་

བྲང་བྱ་བ་ཡང་བཙན་ཕོ་བཞུགས་པའི་བྲང་ས་དང་།  དེ་

བཞིན་བླ་བྲང་བྱ་བ་བླ་མ་བཞུགས་པའི་བྲང་སའམ་དབུ་

གུར་སོགས་ལ་བྱེད་དེ།  དམག་སྒར་བཏབ་པ་ལ་དམག་

གི་བྲང་བཏབ་པ་སོགས་འདུལ་བ་ལ་ཡང་སྣང་བ་བཞིན་

ནོ།  །  བཙན་མོ་བྱ་བ་དེ་ཡང་རྒྱལ་པོའི་ལྕམ་གཅིག་པུ་ལ་

མིན་པར་རྒྱལ་རིགས་ཀྱི་བུད་མེད་སྤྱི་ལ་སྦྱར་བ་འོག་གི་

རྒྱལ་རབས་ཀྱི་ཞར་ལ་ཡང་གསལ།  ཨ་མདོ་རེབ་ཀོང་ཡུལ་



དུ་རྒྱལ་པོ་བློན་ཆེ་བཙན་མོ་བྱ་བའི་སྡེ་གསུམ༼༦༧༽ཁད་ཉེ་

བར་ཡོད་པ་ཡང་།  སྔོན་གྱི་བརྡ་ལ་སྦྱར་ན་རྒྱལ་པོ་བློན་

ཆེན་བཙུན་མོ་གསུམ་གྱི་མིང་དེ་ཁོ་ན་ལྟར་འདུག་པས།  དེ་

ཡང་དེ་གསུམ་གྱི་མཚན་ལས་དྲས་པར་གོར་མ་ཆག

    བློན་ཆེན་དང་ཕྱི་བློན་ནང་བློན་བྱ་བ་དག་ཀྱང་སྔོན་གྱི་

ཐ་སྙད་ཡིན་ཞིང་།  མདུན་ན་འདོན་ནི་པུ་རོ་ཧི་ཏ་བྱ་བའི་

རྒྱ་སྐད་བསྒྱུར་བ་སྟེ།  རྒྱ་གར་གྱི་རྒྱལ་པོའི་ལས་ཚན་ཙམ་

ཡིན་ཞིང་།  དེ་ཡང་རྒྱལ་པོའི་མདུན་དུ་སྐར་བཅོས་དང་

རིག་བྱེད་སོགས་འདོན་པའི་བྲམ་ཟེ་བླ་མཆོད་རེ་ཡོད་པ་

དེའི་མིང་ཡིན་མོད་ཀྱི།  ཕྱིས་ཀྱི་མཁས་པ་རྣམས་དེ་བཀའ་

བློན་ལྟ་བུ་ཞིག་གི་མིང་དུ་འཁྲུལ་ནས་སྣང་།  དེས་ན་སྔོན་

དུས་བོད་ཀྱི་རྒྱལ་པོ་ལ་སྐུ་བོན་བྱ་བ་ཞིག་འདུག་པ་དེ་

མདུན་ན་འདོན་གྱི་ཚོད་ཙམ་ཡིན།  དེ་བཞིན་དུ་ཞང་བློན་

སྣ་བོ་ཆེ།  བཙན་ཁ་བོ་ཆེ།  ཨ་ཞ་མགོ་བོ་ཆེ་བྱ་བ་ལྟ་བུ་དག་

ཀྱང་།  དིང་སང་གི་ལས་སྣེ་ཆེན་མོ།  ཞལ་ངོ་ཆེན་མོ།  དབུ་

མཛད་ཆེན་མོ་སོགས་དང་དོནའདྲ་བ་ལ།  འགའ་ཞིག་གིས་



དེ་མ་གོ་བར།  ཆེན་པོའི་རིགས་སུ་འཁྲུངས་པའི་སྔོན་དུས་

ཀྱི་བླ་མ་འགའ་རེའི་མཚན་ལ་ཁ་ཆེ་དང་སྣ་བོ་ཆེ་སོགས་སུ་

གྲགས་པར་བརྟེན་དོན་མེད་པའི་མཚར་གཏམ་སྣ་ཚོགས་

སུ་སྨྲས་ནས་སྣང་།  གཞན་ཡང་སྔོན་གྱི་དུས་སུ་ས་མཚམས་

ལ་མེལ་ཚེ་དང་སོ་བྱེད་པའི་བློན་པོ་དག་འཇོག་ཅིང་།  དེ་

ཡང་ཕྱིའི་དགྲ་ལ་སོ་བྱེད་པའི་ཕྱི་སོ་བྱ་བ་ཞིག་དང་།  བོད་

སྡེ་རང་གི་ནང་དུ་སོ་བྱེད་པའི་ནང་སོ་བྱ་བ་གཉིས་ཡོད་

པའི་ཕྱི་མ་ནི་ད་དུང་ཡང་གོ་གནས་ཀྱི་མིང་དུ་ཡོད་ལ།  དེ་

དག་ལ་སོ་བློན༼༦༨༽བྱ་བའི་ཐ་སྙད་ཀྱང་རྡོ་རིང་སོགས་ལ་

གསལ་ལོ།  །  

    འོ་ན་སྔོན་གྱི་རྒྱལ་པོ་དང་།  བློན་འབངས་དེ་དག་གི་

ཆས་དང་བཞུགས་གནས་ལ་སོགས་པ་ཅི་འདྲར་ཡོད་སྙམ་

ན།  དེ་ཡང་རྒྱལ་པོའི་ཆ་བྱད་ཀྱི་རྣམ་པ་རགས་ཙམ་ཞིག་

ནི།  རྒྱ་ནག་གི་ཕོ་ཉས༼༦༩༽མངའ་བདག་རལ་པ་ཅན༼༧༠༽

མཇལ་ཚུལ་འོག་ཏུ་འགོད་པར་འགྱུར་པ་དེ་ལས་ཀྱང་

ཤེས་པར་ནུས་ལ།  དེ་མིན་སྔོན་དུས་ཀྱི་ཡིན་ངེས་པའི་སྐུ་



བརྙན་བྲིས་འབུར་ཅི་རིགས་ཤིག་མཇལ་རྒྱུ་བྱུང་ན་ཡང་

རྣམ་པ་གསལ་བར་འཆར་ནུས་མོད་ཀྱི་དེ་འདྲ་ཡང་རྩད་

ཆོད་པར་དཀའ།  དེ་དུས་ཕྱིའི་རྒྱལ་ཁབ་ཀྱི་ཁྲོད་ན་བོད་

དང་མཛའ་འབྲེལ་ཆེ་བ་ནི་ཏ་ཟིག་པ་རྣམས་ཡིན་ལ།  ཏ་

ཟིག་ཡུལ་དུ་ནི་སྐབས་དེར་ནང་བའི་བསྟན་པ་དར་བར་

མ་ཟད།  ཤེས་རིག་ཡོན་ཏན་གྱི་ཆ་ལ་ཡང་ཁོང་རྣམས་

འགྲན་ཟླ་དང་བྲལ་གཤིས།  བོད་ཀྱི་རྗེ་བློན་རྣམས་ཀྱང་

ཕལ་ཆེར་ཏ་ཟིག་པའི་སྲོལ་ལུགས་གནང་བ་ཡིན་ནམ་སྙམ་

སྟེ།  སྲོང་བཙན་གྱིས་དར་དམར་པོའི་ཐོད་བཞེས་པ༼༧༡༽

སོགས་ཀྱང་བཤད་ལ།  ཟ་འོག་གི་བེར་དང་།  ཕྱགས་ལྷམ་

སྣེ་འཁྱིལ༼༧༢༽གྱོན་པ་སོགས་ཀྱང་ཏ་ཟིག་གི་སྲོལ་དང་

འདྲ།  ལར་ཟ་འོག་ནི་སྔོན་དུས་སུ་རྒྱ་གར་ནག་གཉིས་

ཀར་ཡང་གྱོན་སྲོལ་མེད་པར་འདུགརྗེས་སུ་དཔོག་པའི་

ཐབས་གཞན་ཞིག་ནི་འདི་ལྟར།  རྒྱལ་ཁམས་སོ་སོའི་ཡུལ་

ལྷ་རྣམས་ནི་ཡུལ་དེ་དང་དེའི་སྔོན་གྱི་མི་གཙོ་བོ་དག་གི་

ཆ་ལུགས་སུ་ཡོད་པ་ཡིན་ལ།  དེས་ན་རང་རེ་རྣམས་ཀྱིས་



ཀྱང་བཙན༼༧༣༽དང་རྒྱལ་པོ༼༧༤༽ཞང་བློན༼༧༥༽སོགས་

སུ་འབོད་པའི་ཡུལ་ལྷ་འདི་དག་ལ་བལྟས་ནས།  སྔོན་གྱི་

བཙན་པོ་དང་རྒྱལ་པོ་རྣམས་དྲག་པོ་གཡུལ་གྱི་ཆ་ལུགས་

ཇི་ལྟར་མཛད་པའི་རྣམ་པ་རགས་ཙམ་ཞིག་དཔྱད་ན་མི་

འཚམ་པ་ཆེར་མེད་པར་སེམས་ཏེ།  མངའ་རིས་བླ་དྭགས་

སུ་ཆོས་རྒྱལ་གྱི་གདུང་རྒྱུད་དུ་གྲགས་པ་ད་ལྟའི་བར་ཡོད་

པ་རྣམས་ནས།  ལོ་གསར་སོགས་ཀྱི་ཚེ་སྔོན་གྱི་ཆས་ཡིན་

ཟེར་ནས་ཞྭ་དམར་བཙན་ཞྭའི༼༧༦༽དབྱིབས་ཅན་རྩེ་མོ་

མཐོ་ཞིང་ཕྲ་བའི་ཡས་ཟུར་དུ་ཚེ་དཔག་མེད་ཀྱི་སྐུ་བརྙན་

ཞིག་དར་དམར་གྱིས་བཅིངས་པའི་ལྷག་མ་མདུན་ནས་

བསྣོལ་བསྒྲིགས་ཏེ་གྱོན་པ་སོགས་ཡིན་འདུགདེར་མ་ཟད་

བཙན་དང་རྒྱལ་པོའི་འཁོར་གྱི་རུ་འདྲེན་སྡེ་བཞི་བྱ་བ་

དེ་ཡང་ཕལ་ཆེར་སྔོན་གྱི་སྲོལ་ལ་འདྲ་སྟེ།  རྒྱལ་པོའི་ཐང་

ཡིག་ཏུ།  མུ་ཏིག་བཙན་པོས༼༧༧༽བྱང་དུ་དམག་དྲངས་

ཚུལ་བཤད་པ་ན།  མདུན་གྱི་བཤུལ་སེལ་གྱད་མི་རྟ་ཞོན་

བརྒྱ།  །  གཡས་ཀྱི་རུ་འདྲེན་དཔའ་བོ་སྟག་ཆས་བརྒྱ།  །  



གཡོན་གྱི་རུ་འདྲེན་སྔགས་མཁན་ཕུར་ཐོགས་བརྒྱ།  །  སླད་

ཀྱི་རྗེས་ཉུལ་ཞུབ་ཆེན༼༧༨༽མདུང་ཐོགས་བརྒྱ།  །  སོགས་

བཤད་པས་སོ།  །  དེ་བཞིན་རྡོ་རྗེ་ལེགས་པ༼༧༩༽དང་

རྒྱལ་པོ་སོགས་ཐང་ཞུ་གྱོན་པའི་གཟུགས་སུ་ཡང་བྱས་ལ།  

ཐང་ཞུ༼༨༠༽འདི་ཡང་བོད་རང་གི་སྲོལ་ལས་ཡུལ་གཞན་

གང་ལ་ཡང་མི་འདུག་ཅིང་།  རྒྱ་གར་ཤར་ངོས་ཀྱི་བྷར་མ་

པ༼༨༡༽རྣམས་ནི་བོད་རིགས་ལས་མཆེད་པར་ཁོང་ཅག་

གི་རྒྱལ་རབས་སུ་ཡང་གསལ་བ་བཞིན་ལ།  དེ་དག་གི་

སྔ་མའི་རྒྱལ་པོ་རྣམས་ཀྱང་ཐང་ཞུ་གྱོན་པ་ཡིན་འདུག་

པས།  འོ་ན་རང་རེའི་བཙན་པོས་ཀྱང་སྐབས་འགར་ཐང་

ཞུ་ཡང་གསོལ་བ་ཡིན་ནམ་སྙམ།  དེ་མཚུངས་དམར་པོ་

རི་ལ་ཁྲི་བཙུན་གྱིས་བཞེངས་པའི་ཕོ་བྲང་དམར་པོ༼༨༢༽

རྩེ་མོ་མདའ་མདུང་གིས་བརྒྱན་པ་དེ་ལ་དཔེ་བྱས་ནས།  

འབངས་རྣམས་ཀྱང་བཙན་གྱི་བཞུགས་ས་ལ།  མདའ་དང་

མདུང་གིས་སྤྲས་པའི་སྐུ་མཁར་དམར་པོ་དང་ལ་རྩེ༼༨༣༽

ལ་སོགས་པ་བརྩིགས་པར་སེམས།  མདོར་ན་བཙན་དང་



བཙན་པོ་གཉིས་ཀའི་ཆས་དང་།  སྐུ་མཁར།  ལ་ཐོད།  རུ་

དར་ལ་སོགས་པ་དམར་ཟིང་ངེ་བ་ཞིག་ཡོད་པ་ཡིན་ནམ་

སྙམ།  

    དམར་པོ་རིའི་ཕོ་བྲང་གི་དབྱིབས་བཀོད་ཞིབ་ཙམ་ཞིག་

རྒྱལ་པོའི་བཀའ་འབུམ་དུ་ཡང་གསལ་ལ།  ད་ལྟ་སྔོན་གྱི་ཕོ་

བྲང་དེའི་དཔེ་རིས་ཁུངས་དག་ཅིག་རྙེད་པ་ནི།  རྩེ་ཕོ་བྲང་

ཤར་ཁྱམས་ཀྱི་ལྡེབ་རིས་འདི་ཡིན་ཏེ།  གོང་ས་ལྔ་བའི༼༨༤༽

ལྷ་ལྡན༼༨༥༽དཀར་ཆག་ཏུ་གཙུག་ལག་ཁང༼༨༦༽ན་དཔེ་

རིས་རྙིང་པ་དེ་ཡོད་པར་གསུངས་པ་དིང་སང་དུད་དྲེག་

ཆགས་པས་མི་གསལ་མོད།  དེ་དུས་མཐོང་ནས་དེ་ལ་ཕྱི་མོ་

བྱས་པར་ངེས་པས་སོ།  །  ཕོ་བྲང་དེ་རྒྱ་དམག་གིས་མེ་ལ་

བསྲེགས་ཞེས་ལོ་རྒྱུས་འགར་བྲིས་ཀྱང་།  རྒྱ་དམག་དབུས་

སུ་སླེབས་པའི་གཏམ་ནི་རྒྱའི་རྒྱལ་རབས་གང་ན་ཡང་མེད་

པ་ཡིན་འདུག་ལ།  རྭ་ལོ༼༨༧༽སོགས་དང་དུས་མཉམ་པའི་

ཁྱུང་པོའི་མཁས་པ་གྲགས་སེ་བྱ་བ༼༨༨༽དེ་པོ་ཏ་ལར༼༨༩༽

བཞུགས་ནས་ཚད་མའི་འཆད་ཉན་གནང་བའི་ལོ་རྒྱུས་



ཀྱང་འདུག་པས།  དུས་ཕྱིས་ཙ་ན་དགོན་གནས་ཀྱི་རྣམ་

པར་ཡོད་པ་ཡིན་ནམ་སྙམ།  ཆོས་རྒྱལ་དུས་ཀྱི་གཟིམ་ཁང་

དཀར་པོ་ཐོག་སོ་བཅུ་གཅིག་ཅན་ཞེས་སྔོན་གྱི་གནས་ཡིག་

འགར་ཡང་འདུགད་ལྟའི་ཕྲོ་བྲང་མ་བཞེངས་པའི་ལོ་ཉི་

ཤུ་ཙམ་གྱི་གོང་རོལ་དུ་དབུས་སུ་སླེབས་པའི་མཐའ་མི་

མཇོན་གུར་བེར་བྱ་བ་ཞིག་གིས།  རང་ཉིད་ཀྱིས་ཇི་ལྟར་

མཐོང་བའི་པོ་ཏ་ལའི་དཔེ་རིས་ཤིག་འདུག་པར་ཡང་

།  ཁང་བརྩེགས་མང་པོ་དང་ལྕགས་རི་ལ་སོགས་པ་ཡང་

སྣང་།  གཞན་ཡང་ཕོ་བྲང་རླུང་འཚུབ་མ་རུ་ཏ༼༩༠༽དང་

།  འཕང་ཐང་གི་ཁང་མོ་ཆེ༼༩༡༽དང་།  བྲག་དམར་མགྲིན་

བཟང༼༩༢༽ལ་སོགས་པ་སྟེ།  དེ་དག་གི་བཀོད་པ་ཅི་འདྲ་

ཞིག་ཡིན་པ་དཔྱད་པའི་གཞི་མེད།  འོན་ཀྱང་བཙན་པོ་རྗེ་

བློན་རྣམས་ཤས་ཆེར་གུར་གྱི་ནང་དུ་བཞུགས་པར་མངོན།  

    བློན་ཆེན་རྣམས་ཀྱང་ཕལ་ཆེར་རྒྱལ་པོའི་ཆས་འདྲ་བ་

དང་།  དམག་དཔོན་རྣམས་སྟག་ལྤགས་གྱོན་པ་སོགས་

འོག་གི་རྒྱལ་རབས་ཀྱི་ཞལ་ལ་གསལ།  གཟིམ་འགག༼༩༣༽



ཚོས་འཁྱེར་བའི་འབོག་ལྕག༼༩༤༽གམ།  སྟག་གི་ཐོག་བུ་བྱ་

བ་འདི་ཡང་ཁྲི་སྲོང་གི་དུས་སུ་དཔའ་བོ་རྣམས་ལ་བསྩལ་

བའི་ཆས་སུ་གྲགས།  འབངས་བྱིངས་ནི་འབྲོག་སྡེའི་རྣམ་

པར་ཡོད་ལ།  ཁྱིམ་རེ་རེ་བཞིན་གྱི་སྒོ་སྟེང་དུ་དར་མདུང་

རེ་སློང་བ་འདི་ཡང་བོད་ཀྱི་ཐུན་མོང་མ་ཡིན་པའི་སྲོལ་ལྟ་

བུ་ཡིན་ཏེ།  དེ་ཡང་ཐོག་མར་དམག་གི་རྟགས་སུ་མངོན་

ལ།  རྗེས་སོར་ཆོས་ཀྱི་ལས་སུ་སོང་བས།  སྟོད་ན་རྒྱ་གར་

དང་འདྲེས་པའི་བོད་རིགས་རྣམས་ནས།  སྨད་ན་རྒྱ་ནག་

གི་གྲོང་དཀྱིལ་དུ་ཡོད་པའི་བོད་ཀྱི་མི་ཁྱིམ་གཅིག་ཡིན་

ཡང་རུང་།  སྒོ་སྟེང་དུ་དར་ལྕོག༼༩༥༽སློང་བའི་སྲོལ་དེ་ད་

ལྟའི་བར་དུ་ཡོད།  ཡུལ་མིའི་ཆས་དང་སྲོལ་ལུགས་གཞན་

ནི་བྱང་མཐའ་དང་ལྷོ་མཐའི་ལུང་ཁུག་འགོལ་བོ༼༩༦༽དག་

ན།  ད་ལྟ་ཡང་སྔོན་གྱི་མིའི་སྐུ་བརྙན་གསོན་པོ་མང་དུ་

བཞུགས་འདུག་པ་དེ་དག་ལ་དངོས་སུ་མཇལ་བས་ཤེས།  

ཡུལ་གྱི་ལྷ་དང་སྔོན་གྱི་མི་གཉིས་དཔེ་སྦྱར་ནས་དཔྱད་པ་

བྱས་པ་འདི་འདྲ་ལ།  མང་བོ་དག་བྱིས་པའི་རིགས་པ་ལྟ་



བུར་སེམས་ངེས་མོད་ཀྱི།  རྒྱ་གར་གྱི་གང་གཱའི་ལྷ་མོས༼༩༧༽

རྐང་གདུབ་གྱོན་པ་ནས།  ཨ་མདོའི་རྨ་རྒྱལ་སྤོམ་རས༼༩༨༽

ཕྱིང་ཞྭ།  རྒྱ་ནག་གི་ཀོན་ཡིན་ཕུ་སཱས༼༩༩༽བེར་སྔོན་གྱོན་

པའི་བར་ཞིབ་ཏུ་ལྟོས་དང་།  ཡུལ་མིའི་ཆ་ལུགས་སུ་བྱས་

མ་བྱས་མངོན་སུམ་དུ་མཐོང་པར་འགྱུར་རོ།  །  

དུས་གསུམ་རྗེན་པར་གཟིགས་པའི་མངོན་ཤེས༼༡༠༠༽དང་།  

རློམ་པའི་འོལ་ཚོད༼༡༠༡༽སྨྲ་བའི་སྤོབས་པ་གཉིས།  །  

གང་ལ་མེད་པའི་ཉམས་ཆུང་ང་འདྲ་དག།  

ལྐོག་གྱུར༼༡༠༢༽ཡུལ་ལ་དཔྱོད་ཚུལ་འདི་ཙམ་ཉིད།  །  

ཅེས་བྱ་བ་ནི་བར་སྐབས་ཀྱི་ཚིགས་སུ་བཅད་པའོ།  །  

ལི་ཡུལ་བོད་ཀྱི་འབངས་སུ་ཚུད་དོ་བྱ་བའི་ལི་ཡུལ་དེ་

ཕྱོགས་གར་ཡོད་སོགས་ཀྱང་བར་སྐབས་སུ་ཐམས་ཅད་

ཀྱིས་བརྗེད་པ་ལྟར་གྱུར་ཏེ།  ལོ་ངོ་བརྒྱ་ཕྲག་དུ་མ་སོང་

ཞིང་།  དེའི་བར་ལ་འགའ་ཞིག་གིས་འོལ་ཚོད་བྱས་ཏེ།  

བལ་ཡུལ་དང་ལི་ཡུལ་དོན་གཅིག་པར་བྱས་ནས།  གླང་

རུ་ལུང་བསྟན༼༡༠༣༽གྱི་གནས་ཐམས་ཅད་ཀྱང་དེ་ཕྱོགས་



སུ་ངོས་འཛིན་པ་སོགས་བྱས་སོ།  །  དེ་ནས་ལོ་ཙཱ་བ་ཤམ་

བྷ་ལ་པའི་ཞལ་ནས།  དིང་སང་བོད་ན་ལི་ཡུལ་ངོས་ཟིན་

མཁན་རེད་མདའ་པ༼༡༠༤༽དང་ངེད་གཉིས་ལས་མེད་

ཅེས་གསུངས་པར་གྲགས་པ་ཡང་ཕལ་ཆེར་དོན་ལ་གནས་

པ་ཡིན་ལ།  བལ་ཡུལ་དང་ལི་ཡུལ་མི་གཅིག་པ་ནི་གྲོ་

ལུང་པས༼༡༠༥༽།  རྒྱ་གར་ཤར་ནུབ་ལི་དང་བལ་པོའི་ཡུལ།  

།  ཞེས་དེ་གཉིས་ཡུལ་སོ་སོར་གསུངས་པས་ཀྱང་ཤེས་

ལ།  བཅོམ་ལྡན་རིག་རལ༼༡༠༦༽གྱིས་ཀྱང་།  ས་ནུས༼༡༠༧༽

བཟུང་བའི་ལི་ཡུལ་དེ།  །  རྒྱ་བོད་མཚམས་ཀྱི་བལ་པོ་མིན།  

།  ཞེས་ཤིན་ཏུ་གསལ་བར་གསུངས་སོ།  །  དེས་ན་ལི་ཡུལ་

དེ་ནི་བོད་ཀྱི་བྱང་རྒྱབ་དང་།  ཨུ་རུ་སུའི་ལྷོ་མཐར་ཆགས་

པའི་ཡུལ།  རྒྱ་གར་སྐད་དུ་ཀཾ་ས་དེ་ཤཡུལ་གཞན་དུ་ཏུར་

ཀི་སྠཱན་དང་།  རྒྱ་ནག་པས་སིན་ཇང་དུ་འབོད་པ་འདི་ཡིན་

ཏེ།  འདིའི་ཤར་མཐའ་མཚོ་སྔོན་པོའི་བྱང་རྒྱབ་དང་འབྲེལ་

ཞིང་།  ནུབ་ཀྱི་མཐའ་ནི་མངའ་རིས་བླ་དྭགས་ཕྱོགས་དང་

ཚོང་འགྲུལ་ཡོད་པའི་ཡར་ཀན་བྱ་བ་དེ་ཡིན་ལ།  སྔར་



ཕྱོགས་འདིར་བསྟན་པ་རྒྱ་ཆེར་དར་བ་ལས།  སྲོང་བཙན་

གྱི་སྐུ་དུས་ཙམ་ན་ཆོས་བསྣུབས་ཏེ།  དགེ་སློང་རྣམས་བོད་

དང་རྒྱ་གར་དུ་བྲོས།  དེ་ནས་བཟུང་ཀླ་ཀློའི༼༡༠༨༽རྒྱལ་

ཁམས་ལྟེ་བ་ལྟ་བུར་གྱུར་ཏེ་ཡོད་ཅིང་།  ད་དུང་ཡང་གོ་

ཤྲངྒ་གླང་རུའི་གཙུག་ལག་ཁང་གི་ཤུལ་དང་།  གཞན་ཡང་

མཆོད་རྟེན་ཞིག་པོ་དང་སྔོན་གྱི་དགོན་རོ་ཤིན་ཏུ་མང་

བ་ཡོད་འདུགཡུལ་འདིའི་མི་རིགས་རྣམས་སོག་རྒྱུད་ཡིན་

པས།  ཀུན་མཁྱེན་ཀློང་ཆེན་པས༼༡༠༩༽།  ལྕང་རྭ་སྨུག་པོ་

ལ་སོགས་པའི་སོག་ཡུལ༼༡༡༠༽ཅེས་གསུངས་པ་ཡིན།  ཡུལ་

འདི་ལ་མདོ་སྨད་པ་རྣམས་ཡུལ་ལི་ཞེས་འབོད་པ་ཡང་།  

དོན་ལ་ལི་ཡུལ་བྱ་བའི་ཚིག་མགོ་མཇུག་ལྡོག་པའམ།  ཡང་

ན་རྒྱ་གར་ཡུལ་བྱ་བ་ལ་སྐབས་འགར་ཡུལ་རྒྱ་གར་ཞེས་

བརྗོད་པ་དང་འདྲ།  ཡུལ་འདི་ནི་བོད་ལས་ཤིན་ཏུ་ཁད་

རིང་བའི་རྒྱུ་མཚན་གྱིས།  སྔར་བོད་འབངས་སུ་འདུས་སོ་

བྱ་བ་ཡང་ཡིད་ཆེས་དཀའ་བ་ཙམ་ཡིན་མོད།  དགྲ་བཅོམ་

དགེ་འདུན་འཕེལ་གྱི་ལི་ཡུལ་ལུང་བསྟན་དུ་ཡང་གསུངས་



ཏེ།  དེ་ལ་མང་བོ་ཞིག་ནི་བོད་ཀྱི་རྒྱལ་པོས་འཛིན་པར་

འགྱུར་རོ།  །  ཞེས་དང་།  གླང་རུ་ལུང་བསྟན་གྱི་མདོ་ལས་

ཀྱང་།  མ་འོངས་པ་ན་ལས་ཀྱི་དབང་གིས་ཡུལ་འདིར་བོད་

དང་སུམ་བྷའི༼༡༡༡༽དམག་རྣམས་ཀྱང་འོང་བར་འགྱུར་ཏེ།  

སོགས་གསུངས་སོ།  །  སུམ་བྷ་དེ་སྔར་བོད་ཁོངས་ཀྱི་རྒྱལ་

ཕྲན་ཞིག་གི་ས་ཡིན་པ་ལ།  ཁོང་ཚོའི་རིགས་དེ་དིང་སང་

ཨ་མདོའི་ཁྲོད་དུ་འདྲེས་ནས་ཡོད།  

  གཞན་ཡང་སྔ་རྟགས་འཁྲུལ་མེད་ལྟ་བུར།  ཉེ་དུས་འདིར་

ཡུལ་དེའི་བྱེ་མའི་གསེབ་ནས་བོད་ཀྱི་རྫོང་གོག༼༡༡༢༽

མང་པོའི་ཤུལ་གསར་དུ་རྙེད་པ་ལས།  སྔ་མའི་བོད་ཀྱི་ཡོ་

བྱད་སྣ་ཚོགས་དང་།  ཡུལ་མི་ལས་ཁྲལ་བསྡུས་པའི་བྱང་

བུ༼༡༡༣༽ཆེ་ཆུང་དུ་མ།  དམག་དཔོན་སོགས་ཀྱིས་ཕན་ཚུན་

བཏང་བའི་ཡི་གེ་ལ་སོགས་པ་ཆེས་མང་བོ་ཞིག་ཐོན་ནས།  

རྒྱལ་ཁབ་དུ་མར་ཁྱེར་ཏེ་སྔོན་གྱི་ལོ་རྒྱུས་དཔྱོད་པའི་མཁས་

པ་ཐམས་ཅད་ཀྱང་ཡིད་ཆེས་པ་ཡིན་ནོ།  །  འོག་ཏུ་བཀོད་

པའི་རྒྱལ་རབས་ཀྱི་དུམ་བུ་དང་པོ་གཉིས་ཀྱང་ཕྱོགས་དེ་



ནས་རྙེད་པའི་ཡིག་རིགས་ཀྱི་གྲས་ཡིན་ལ།  སྔ་མོའི་ལྷ་ཁང་

ཞིག་གི་འདག་ཞལ་གྱི་ལྡེབ་རིས་ཡོངས་རྫོགས་བཀོག་སྟེ།  

རྒྱ་གར་དུ་འཁྱེར་ནས་ད་ལྟ་རྒྱལ་ས་དྷི་ལི་ན་ཡོད་ཅིང་།  དེ་

ནས་རྙེད་པའི་དངོས་ཆས་གཞན་མང་པོ་ཞིག་ཀྱང་དེར་

ཡོད།  རུས་དུམ་དང་བྱང་བུ་སོགས་ལ་ཁྲལ་བསྡུས་པའི་ཐོ་

བཀོད་པ་དེ་དག་ཀྱང་ཆེས་གནའ་དུས་ཀྱི་བརྡ་རྙིང་འབའ་

ཞིག་ཏུ་བྲིས་པ་དཔེར་ན།  

    རྩང་ནན་ཡམ་གསུམ་དང་རན་ཁུར་གཅིགཆང་བྲེ་

གསུམ་དང་རྩྭ་ཁུར་གཅིགབྱ་བ་སོགས་སྣང་།  བློན་ཆེན་

དང་དམག་དཔོན་ལ་སྙན་འབུལ་གྱི་བཀའ་ལན་གཉིས་

ཙམ་ཞིག་ཀྱང་འདིར་དཔེར་མཚོན་དུ་བཀོད་ན།  ཨང་༡ཕོ་

བྲང་ལྡན་ཀར༼༡༡༤༽ནས།  འབྲུག་ག�ྀ་ལོའ�ྀ་དགུན་ཟླ་

འབྲིང་པོའི་ངོ་ལ།  བཀྱེའི་ཕྱག་རྒྱ་ཕོག་སྟེ།  ཤ་ཅུའི༼༡༡༥༽རྩེ་

རྗེ་ལ་མཆིད་སྩལ་པའ།  རྒྱ་ཤ་ཅུ་བའི་འབངས་རྣམས་ཀྱིས་

གསོལ་པའ།  ཕོ་བྲང་དང་ཁྲོམ་ཆེན་པོར།  ལོ་ཐང་དུ་ཤ་

ཅུ་ནས།  སྤྱན་གཟིགས་ཏོང་ལ�ྀ།  དགུང་ལོ་རེ་རེ་ཞིང་།  



ལན་རེ་ཙམ་ཞིག་རྫོང་བའ།  བླའ�ྀ་ལྡུམ་ར་ཁ་དུ་མ་ཞིག་

མངའ་བའི་ཐོག་གིས་ལྷག་པར་ཡང་འཚལ་ཏེ།  རྗེ་བློན་

འཕྲུལ་གྱྀ་བཀའ་དྲིན་ལ།  བདག་ཅག་ལྷོ་བལ་མགོ་མཐོ་

མཐོས་ཀྱང་།  སྒོ་སྒོར་ལྡུམ་ར་རེ་རེ་ཙམ་བསྐྲུན་པའི་ཐོགལོ་

ཐང་བླ་སྐྱེས་ཡེ་མ་བྱུང་བར་རྩེ་རྗེ་དག་གིས་རྟག་ཏུ་ར་

མར་གནོན་ཅིང་ཕྲོགས་པ་སྙམས་ལས་འཆད་ཅིང་མཆིས་

ན།  སླན་ཆད་འབངས་ཀྱི་ལྡུམ་ར་འཕྲོག་ཅིང་འཚེར་མྱི་

གནང་བར།  ནོན་ཐུར་གྱྀ་ཕྱག་རྒྱ་ཅི་གནང་ཞེས་གསོལ་

བ་ལས།  འདི་བཞིན་དུ་ཕྱག་རྒྱ་སྩོལ་ཅིག་ཅེས།  ཞང་བློན་

ཆེན་པོའི་མཆིད།  བློན་ཁྲོམ་བཞེར་དང་།  བློན་ལྷ་བཟང་

གསལ་མཐོང་གི་སུག་རྒྱ་འོག་ནས་གཏད་ཀྱིས།  ཕྱག་རྒྱ་

ལས་འབྱུང་བ་བཞིན་འཚོལ་ཅིག༼མཆན༽ཅེས་པའོ།  །  

  

མཆན།  བཀའ་རྒྱ་དེའི་གཤམ་དུ་འཁོད་པའི་སུག་རྒྱའམ་

ཕྱག་རྒྱའི་རི་མོ།  

      དེ་ལ་ཕོ་བྲང་ལྡན་ཀར་ནི།  སྟོང་ཐང་ལྡན་དཀར་བྱ་



བའི་ཕོ་བྲང་བཀའ་འགྱུར་གྱི་དཀར་ཆག་ཐོག་མར་འབྲི་ས་

དེ་ཡིན་པར་སེམས།  ཤ་ཅུ་ནི་ལི་ཡུལ་མཐོང་ཁྱབ༼༡༡༦༽

ཀྱི་ནང་ཚན་སྡེ་གཅིག་གི་མིང་དུ་སྣང་།  རྩེ་རྗེ་ནི་ཡུལ་

དེའི་བློན་ནམ་རྫོང་དཔོན་དུ་འདུགཁྲོམ་ཆེན་པོ་ནི་དམག་

དཔོན་དང་།  ལོ་ཐང་བླ་སྐྱེས་ནི་ལོ་དུས་ཀྱི་ཁྲལ་དང་གོང་

དུ་འབུལ་རྒྱུའི་སྐྱེས་ཏེ་འདུལ་བ་ན་ཐ་སྙད་ཡོད་པ་དེ་

ཡིན།  ཏོང་ལི་ནི་ཤིང་འབྲས་ཤིག་གི་མིང་ཡིན་ནམ་སྙམ།  

རྗེ་བློན་འཕྲུལ་ནི་འཕྲུལ་གྱི་རྗེ་བློན་ཏེ་སྤྲུལ་བའི་རྒྱལ་བློན་

བྱ་བ་དང་དོན་གཅིགབདག་ཅག་ལྷོ་བལ་བྱ་བ་འདི།  ལི་

ཡུལ་མཐོང་ཁྱབ་དུ་བལ་པོའི་རིགས་ཀྱི་སྡེ་ཞིག་ཡོད་དམ་

སྙམ་སྟེ།  སྔར་བོད་ཀྱིས་བླངས་པའི་ཡུལ་འགའ་ཞིག་གི་

མི་རྣམས་ས་གཞན་དུ་སྤོར་བཅུག་པར་འདུག་ཅིང་།  བྱང་

གི་གྲུ་གུ་རྣམས་ཕམ་ཚེ།  གྲུ་གུའི་མི་རྣམས་ལྷོ་མོན་གྱི་

ཡུལ༼༡༡༧༽དུ་སྤོར་བཅུག་པ་ཐང་ཡིག་ཏུ་ཡང་གསལ་བ་

བཞིན།  བལ་པོ་མང་པོ་ཞིག་ཀྱང་ལི་ཡུལ་དུ་སྤོར་བཅུག་པ་

ཡིན་ནམ་སྙམ།  



    དེ་ན་གོང་གི་བཀའ་གཙིགས་དེའི་དོན་ཅུང་ཟད་གསལ་

བར་བསྒྱུར་ན་འདི་ལྟར།  ཕོ་བྲང་ལྡན་དཀར་ནས།  འབྲུག་

ལོའི་དགུན་ཟླ་འབྲིང་པོར་གནང་བའི་བཀའ་རྒྱ་ཕབ་

སྟེ།  ཤ་ཅུའི་རྩེ་རྗེ་ལ་བཀའ་བསྩལ་བ་ནི།  ཤ་ཅུའི་འབངས་

རྣམས་ཀྱིས་ཞུས་པར།  ཕོ་བྲང་དང་དམག་དཔོན་ཆེན་

པོ་ལ།  ལོ་རེ་རེ་བཞིན།  སྤྱན་གཟིགས་ཀྱི་ཏོང་ལི་ལན་རེ་

འབུལ་སྲོལ་ཡོད་པར།  རྒྱལ་པོའི་ལྡུམ་ར་ཁ་མང་པོ་ཡོད་

པའི་འབབ་ཀྱི་སྟེང་ནས་འབུལ་རྒྱུ་འདང་བར་མ་ཟད་ལྷག་

པར་ཡང་གྱུར་ལ།  སྤྲུལ་བའི་རྒྱལ་བློན་གྱི་སྐུ་དྲིན་ལས།  

བདག་ཅག་ལྷོ་བལ་ཉམ་དྲག་པ་ཚོས་ཀྱང་ཁྱིམ་རེ་བཞིན་

ལྡུམ་རྭ་རེ་རེ་བསྐྱིལ་བར།  ལོ་དུས་ཀྱི་ཁྲལ་མ་བྱུང་བར་

བརྟེན།  ཤ་ཅུའི་རྩེ་རྗེ་དག་ནས་རྟག་ཏུ་དབང་གནོན་བྱེད་

ཅིང་འཕྲོག་སྙམ་ནས་བརྗོད་ཀྱིན་འདུག་པས།  ཕྱིན་ཆད་

འབངས་ཀྱི་ལྡུམ་རྭ་འཕྲོག་ཅིང་གནོད་འཚེ་མི་བྱེད་པར།  

ནན་ཏན་ཅན་གྱི་བཀའ་རྒྱ་ཞིག་གནང་བར་ཞུས་པ་དེ་

བཞིན་བཀའ་རྒྱ་སྩོལ་ཅིག་ཅེས།  ཞང་བློན་ཆེན་པོའི་བཀའ།  



བློན་ཁྲོམ་བཞེར་དང་ལྷ་བཟང་གསལ་མཐོང་གི་སུག་རྒྱས་

མནན་ཏེ་བཏང་བས།  བཀའ་རྒྱ་ལས་ཅི་ལྟར་འབྱུང་བ་

བཞིན་གྱིས་ཤིག།  བྱ་བའོ།  །  

    ཨང་༢བློན་ཆེན་པོས།  འདུན་ས་ལོང་ཅུ༼༡༡༨༽ནས།  

ཕག་ག�ྀ་ལོའི་དཔྱིད་བཀྱེའི་ཕྱག་རྒྱ་ཕོག་སྟེ།  རྒྱ་སྡེ་

གཉིས༼༡༡༩༽ཀྱི་དཔོན་སྣས་གསོལད་པ།  རྒྱ་ཤ་ཆུ་བའི་

བུ་སྲིང་ལས།  སྔོན་ཆད།  བོད་སུམ་དང་།  ཞང་བློན་ཡ་

ཡ་ནས།  མཆིས་བྲང༼༡༢༠༽དུ་འཚལ་པ་སྐད་དུ།  བསྙད་

བཏགས༼༡༢༡༽ནས་འཚལ་ཏེ།  བྲན་དུ་བགྱིས་པ་ཡང་མང་

།  རྒྱལ་འབངས་ལས་བླ་ཐབས་ཀྱིས་གསོལད་ཏེ།  འདི་

འདྲ་བར་འཕྲོག་པ་ཙམ་ཞིག་མཐོང་ཁྱབ་ཀྱི་བུ་སྲིང་ལྟ་

བུ།  གཞན་དུ་གཉེན་མཚལ་དུ་མྱི་གནང་བ་དང་སྦྱར་ཞིང་

།  ཁྲི་སྡེའི་ནང་དུ་དགའ་གཅེན་འཚལ་བར།  །  གཏད་དུ་

ཅི་གནང་ཞེས་གསོལ་ལོ།  །  བུ་བཟངས་ལྟ་བུར་ཕྱག་རྒྱ་

དང་གཏད་ཐོགས་ཏེ།  སྤུས་འཛིན་དུ་ནི་མྱི་གནང་།  དགའ་

གཉེན་འཚལ་བར་གནང་སྟེ།  ཕྱག་རྒྱ་འཆང་དུ་སྩལད་བའ།  



༼མཆན༽ཞེས་པའོ།  །  

  

མཆན།  བཀའ་རྒྱ་དེའི་གཤམ་དུ་འཁོད་པའི་སུག་རྒྱའམ་

ཕྱག་རྒྱའི་རི་མོ།  

    དེ་ལ་བུ་སྲིང་ནི་བུ་མོ་སྲིང་མོ་བྱ་བ་སྟེ།  མཚོ་སྔོན་པོའི་

ཕལ་སྐད་དུ་བུད་མེད་སྤྱིའི་མིང་ལ་བུ་སྲིང་མར་འབོད།  བུ་

བཟངས་བྱ་བ་ནི།  ཡ་མེད་དམ་ཁྲེལ་མེད་ལ་ཟེར།  གཏད་

ནི་བཀའ་གཏད་བྱ་བ་སྟེ་བཀའ་ཤོག་གནང་བའི་དོན་ནོ།  །  

    དེས་ན་དོན་འདི་ལྟར།  མདུན་ས་ལོང་ཅུ་ནས།  བློན་

ཆེན་པོས་ཕག་ལོའི་དཔྱིད་ལ་གནང་བའི་བཀའ་རྒྱ་ཕབ་

པ།  རྒྱ་སྡེ་གཉིས་ཀྱིས་དཔོན་སྣ་དག་གིས་ཞུ་འབུལ་དུ།  

སྔར་བོད་སུམ་དང་།  ཞང་བློན་ཡ་ཡ་གཉིས་ནས།  རྒྱ་ཤ་

ཅུ་པའི་བུ་མོ་རྣམས།  ཆུང་མར་ལེན་སྐད་དུ་བྱས་ནས་

སྙད་བཏགས་ཏེ་འཁྱེར་ཞིང་།  དོན་ལ་གཡོག་མོར་བྱས་པ་

ཡང་མང་དུ་བྱུང་།  རྒྱལ་པོའི་འབངས་ལས་བཙན་ཐབས་

ཀྱིས་ཁྱེར་ཏེ།  འདི་ལྟར་འཕྲོག་པ་ནི་སྲོལ་མེད་པ་ཙམ་



ལགས་ན།  ད་ཕན་ཆད་མཐོང་ཁྱབ་ཀྱི་བུ་སྲིང་མ་འདྲ་

ཡིན་ཕྱིན།  གཞན་ལ་བག་མར་མི་གཏོང་བའི་ཁྲིམས་སྦྱར་

ཞིང་།  མཐོང་ཁྱབ་ཁྲི་སྡེའི་ནང་དུ་རང་མོས་བཞིན་དགའ་

གཉེན་བྱས་ཆོག་པའི་བཀའ་གཏད་གནང་བར་ཞུས་པ་

བཞིན།  གོང་གི་བཀའ་རྒྱ་དང་བཀའ་ཤོག་བཟུང་སྟེ།  ཁྲེལ་

མེད་ལྟར་བྱས་ནས།  བུད་མེད་བདམས་ཏེ་འཛིན་མི་ཆོག་

པ་དང་།  དགའ་གཉེན་བྱས་ཆོག་པའི་བཀའ་རྒྱ་འཛིན་དུ་

གནང་ངོ་།  །  ཞེས་པའོ།  །  རྒྱལ་པོའི་བཀའ་རྒྱ་ཐོགས་ནས་

ཁྲེལ་མེད་དུ་བྱས་བྱ་བ།  ཞང་བློན་ཡ་ཡ་སོགས་ཀྱིས་བྱེད་

ཚུལ་ལྟར་མི་ཆོག་པའི་དོན་ནོ།  །  

    དེ་ལྟར་ལི་ཡུལ་དེ་ཁྲི་སྲོང་གི་དུས་སུ་འབངས་རྣལ་མར་

བཀུག་ཅིང་།  མཐོང་ཁྱབ་ཁྲི་སྡེ་ལྔ་བྱ་བ་བཙུགས་ཏེ།  བློན་

ཁམས༼༡༢༢༽གཅིག་གི་ས་གསར་དུ་བསྐྱེད་དོ་ཞེས་འོག་གི་

རྒྱལ་རབས་ལ་ཡང་གསལ་ལོ།  །  

    བལ་ཡུལ་ནི་སྲོང་བཙན་གྱི་སྐུ་ཚེའི་སྨད་ལ་དབང་དུ་

ཆུག་ཅིང་།  དེ་ནས་བཟུང་ཡུན་ཇི་སྲིད་གཅིག་གི་བར་དུ་



བོད་འབངས་སུ་གནས་པའི་ལོ་གྲངས་སོགས་ལ་ཕྱི་རྒྱའི་

མཁས་པ་རྣམས་ཁ་མི་མཐུན་ཏེ།  འགའ་ཞིག་གིས་འདུས་

སྲོང་མང་པོ་རྗེའི་སྐུ་ཚེ་སྨད་ལ་བལ་པོ་ངོ་ལོག་ཅེས་ཟེར།  

འགའ་ཞིག་གིས་དེའི་ཡང་གོང་ནས་ཡིན་ཟེར།  འོན་ཀྱང་

ལི་ཡུལ་ནས་འཐོན་པའི་རྒྱལ་རབས་དེར།  ཁྲི་ལྡེ་གཙུག་

བཙན༼༡༢༣༽གྱི་ཁྲི་ལོ་འདྲེན་པའི་སྐབས་སུ་ཡང་།  རྟའི་ལོ་

ལ་བཙན་ཕོ་བལ་པོ་ན་བཞུགས་སོགས་ལན་དུ་མར་བྱུང་

བས།  ཕལ་ཆེར་ཁྲི་སྲོང་གི་གོང་རོལ་བར་བོད་འབངས་སུ་

ཡོད་དམ་སྙམ།  ཡུལ་འདི་བོད་ཀྱི་ཆབ་འོག་ཏུ་ཆུད་པའི་

སྔ་རྟགས་ལྟ་བུར་ཡང་།  ཁོང་ཚོའི་ཁྲོད་ན་ཙང༼གཙང་

ཡིན་ནམ་སྙམ།  ༽དང་།  བླ་མ་དང་།  རཱ་ཡེ།  རྟ་མང༼རྟ་

དམག་བྱ་བ་ཟུར་ཆག་སྙམ་པ།  ༽ལ་སོགས་པའི་མིང་ཅན་

གྱི་དཔའ་རྩལ་ལྡན་པའི་མི་སྡེ་མང་དུ་ཡོད་པ་འདི་ཀུན།  

ཆོས་ལུགས་ཀྱང་བོན་དང་འདྲེས་པའི་ནང་པ་བྱེད།  སྐད་

ཀྱང་བོད་སྐད་བརྡ་རྙིང་འབའ་ཞིག་སྨྲ།  རིགས་རྒྱུད་ཀྱང་

བོད་ནས་མཆེད་པར་ཁོང་ཅག་རང་ལ་གྲགས།  དེར་མ་



ཟད་བལ་ཡུལ་མཐིལ་དུ་ཡང་།  ཕམ་ཐང་དང་བོད་ཐང་

ལ་སོགས་པ་བོད་ཀྱི་ཐ་སྙད་ཆགས་པའི་ས་མིག་མང་བོ་

ཡོད།  ཆེས་གསལ་བའི་རྟགས་གཞན་ཡང་།  བོད་རྗེ་འདུས་

སྲོང་སོགས་དང་དུས་མཉམ་པའི་བལ་རྒྱལ་ན་རེནྟྲ་དེ་བ་

མི་དབང་ལྷའི་སྲས།  ཤཱི་ལ་དེ་བ་ཚུལ་ཁྲིམས་ལྷའི་རྡོ་རིང་

ལ་ཡང་།  བྷོ་ཊ་བི་ཥྚིཧཾེ་ཏོཿཔྲཏི་བཪྵ་བྷཱ་རི་ཀཛནཱཿཔཉྩ་

བྱབསཱཡི་ངྷིརྒཏ་བྱཿ།  ༼བོད་ལ་ཁྲལ་འཇལ་བའི་རྒྱུ་མཚན་

གྱིས་ལོ་ལྟར་ཁུར་ཙ་པ་རྣམས་ལས་བྱེད་ལྔ་པོར་བཟུང་

བར་བྱ་སྟེ།  ༽སོགས་བྲིས་པ་ཡོད།  གཞན་ཡང་བལ་པོ་

རྣམས་ཀྱིས་རང་སྐད་དུ་ཡང་།  མིག་ལ་མི་གསྣ་ལ་སྣེ་པོ།  

ལག་པ་ལ་ལག་སོགས་བོད་སྐད་ཟུར་ཆག་ཤིན་ཏུ་མང་བོ་

འདྲེས་པ་ཞིབ་ཏུ་བརྟག་པས་ཤེས་སོ།  །  

    རྒྱ་གར་ཏི་ར་ཧི་ཏ་བོད་ཀྱིས་བཟུང་བ་ཡང་ཐོག་མར་

སྲོང་བཙན་གྱིས་དུས་ལ་ཡིན་པ་འོག་ཏུ་གསལ་ཞིང་

།  ཏི་ར་ཧི་ཏ་ནི་གང་གཱའི་བྱང་ནས་རི་ནག་པོའི་རྒྱུད་ལ་

ཐུག་གི་བར་ཡུལ་སྤྱི་ལ་ཟེར་ཞིང་ད་ལྟ་ཡང་མིང་དེ་ཀར་



གནས།  ཡུལ་དེའི་ཁོངས་སུ།  གྱད་དང་།  ཤཱཀྱ་དང་།  ལི་

ཙ་བི།  བྲི་ཛི།  ཀནྱ་ཀུབྫ་ལ་སོགས་པའི་ཡུལ་མིང་ཆེན་དུ་

མ་ཡང་འདུས།  འོན་ཀྱང་ཕྱོགས་དེ་ཙ་བའི་ཡུལ་དུ་སོང་

གཤིས་བོད་དམག་རྒྱུན་སྡོད་བྱེད་པ་སོགས་ཡུན་རིང་

དུ་མ་བྱུང་བར་མངོན་ལ།  སླར་ཡང་ཁྲི་སྲོང་གི་དུས་སུ་

བསམ་ཡས་མཆོད་རྟེན་དཀར་པོའི༼༡༢༤༽ནང་རྫོངས་སུ་

རིང་བསྲེལ༼༡༢༥༽སྤྱན་འདྲེན་པ་སོགས་ཀྱི་ཆེད་དུ་མ་ག་

དྷ༼༡༢༦༽ལ་བོད་དམག་དྲངས་ཚུལ་རྦ་བཞེད་དུ་གསུངས་

ཏེ།  རྒྱལ་པོས་བོད་ཀྱི་རྟ་རྔོག་ཆགས་སྒས་མནན་པ་གཅིག་

ཀྱང་མ་ལུས་པར་ཆད་ལ་བསྔོས་ཏེ།  འགོས་ཀྱིས་ཕག་རིར་

དུས་བཏབ༼༡༢༧༽།  རྟ་པའི་དམག་རྣམས་དཔའ་མོ་དཔལ་

ཐང་དུ་གྲངས་ལ་བཏབ།  རྒྱ་གར་ཐང་དུ་བརྟོལ་བ་དང་

།  ཡུལ་དེའི་རྒྱལ་པོ་བྲེད་ནས།  མཐའ་འཁོབ་ཀྱི་རྒྱལ་པོ་

དེའི་རྟ་པ་འདི་འདྲ་ན།  དཔུང་བུ་ཆུང༼༡༢༨༽དང་།  ཤིང་

རྟ་དང་།  གླང་པོ་ཆེའི་ཚོགས་ཇི་འདྲ་ན་ཞེས།  ཕོ་བྲང་གི་

ཡ་ལད་ལ་བཙན་པོའི་ལྷམ་བཏགས་ཏེ།  དེའི་འོག་ན་ཕར་



འཁོར་དང་བཅས་པ་འཛུལ་ནས།  ངའི་རྒྱལ་ཁམས་འདི་

བཙན་པོ་ཁྱོད་ཀྱི་ཞབས་འོག་ཏུ་འཛུལ་བས།  ཁྱོད་ཀྱི་ཆབ་

སྲིད་བྱེད་དེ།  བཅའ་དང་སྐྱེས་ལོ་ཐང་དུ་འཇལ་ལོ་ཞེས་

ཁས་བླངས་ནས་མངའ་འོག་ཏུ་འདུས།  དེ་ནས་གང་གཱ་

བརྒལ་ནས་མ་ག་དྷར་དམག་དྲངས་པ་དང་།  མ་ག་དྷ་པ་

རྣམས་ཀྱིས་ནོར་ཐམས་ཅད་ཨོ་ཏན་ཏ་པུ་རིར༼༡༢༩༽༼མ་

ག་དྷའི་ཡུལ་གྱི་དཀྱིལ་ན་ཨོ་ཏན་ཏ་པུ་རིའི་ཤུལ་ཡོད།  ༽

བསྐྱལ་ནས།  མི་ཐམས་ཅད་རྒྱ་གར་ཤར་ཕྱོགས་སུ་བྲོས་

པས་གཡུལ་སྤྲོད་མ་དགོས་པར་བྱང་ཆུབ་ཤིང༼༡༣༠༽ལ་

མཆོད་པ་ཕུལ།  ཞེས་སོགས་ནས།  གང་གཱའི་འགྲམ་དུ་བོད་

ཀྱི་མི་བསྐོས་ནས།  འདི་ཚུན་ཆད་བོད་ཀྱི་ས་བཅད་ཡིན་

པས་རྡོ་རིང་གྱིས་ཤིག་ཅེས་བཀའ་བསྩལ་པ་བཞིན་བྱེ་ཁུང་

དུ་ལྕགས་ཀྱི་ཀ་བ་བཙུགས་ཏེ།  ཕྱིས་བྲུ་ཤའི་དམག༼༡༣༡༽

གིས་དེ་བཤིག་པས།  མ་ཞིག་པར་མེ་ལ་བཞུས་པའི་འཕྲོ་

ཡོད་དོ།  །  དེའི་ལུང་ཁུག་ན་ཀ་བ་སྲུང་བའི་མིའི་རིགས་

ལས་མཆེད་པ་འབོ་ཊ་ཐང་གུ་རའི་རིགས་ཞེས་བྱ་བའི་གྲོང་



ཁྱེར་གཅིག་ཀྱང་ཡོད་དོ།  །  སོགས་གསུངས་སོ།  །  

    འདིར་རྒྱ་གར་གྱི་རྒྱལ་པོ་སུ་ཡིན་གསལ་བར་མ་སྨོས་

ཀྱང་།  དུས་བསྒྲིགས་ནས་ཟ་ཧོར་གྱི་རྒྱལ་པོ་གོ་པཱ་ལ༼༡༣༢༽

ཡིན་ནམ་སྙམ།  ཐ་གུ་ར་བྱ་བ་སྤྱིར་ལྷ་དང་རྒྱལ་རིགས་

ཀྱི་མིང་ཡིན་ཞིང་།  དེ་འདྲའི་གྲོང་ཁྱེར་ཡོད་པ་ནི་མ་

ཐོས་མོད།  ཐ་གུ་ར་བྱ་བའི་རིགས་ནི་རྒྱ་གར་བའི་ཁྲོད་ན་

མང་དུ་ཡོད་ལ།  དེ་དག་གི་ཐོག་མའི་རུས་ཁུངས་ཀྱང་ཀླ་

ཀློ་དང་བྲམ་ཟེ༼༡༣༣༽གཉིས་འདུས་པ་ཞིག་ཡིན་ནོ་ཞེས་

གྲགས་པས་ངེས་པར་དཔྱད་དགོས་པ་ཞིག་འདུགདུས་འདི་

ཙམ་ན་བཙུགས་པའི་ལྕགས་ཀྱི་ཀ་བ་ཞིག་ཀྱང་ད་ལྟ་ངྷི་

ལེའི་ཕྱོགས་ན་ཡོད་ཅིང་།  སྟེང་གི་ཡི་གེ་རྣམས་ནི་རྒྱལ་པོ་

ཙནྡྲ་ཟླ་བ་བྱ་བ་ཞིག་གིས་བཀོད་པ་ཡིན་འདུག་ལ།  འོན་

ཀྱང་རྒྱ་གར་ན་མྱ་ངན་མེད༼༡༣༤༽ཀྱི་རྡོ་རིང་འགའ་ཞིག་གི་

སྟེང་ན།  ཕྱིས་ཀྱི་ཀླ་ཀློའི་རྒྱལ་པོས་ཡི་གེ་བཀོད་པ་སོགས་

ཀྱང་འདུག་པས།  འདི་འདྲ་བསམ་ཚེ་ལྕགས་ཀྱི་ཀ་བ་དེ་

ཡང་ངོ་བོ་སྔར་བོད་ཀྱིས་བཙུགས་པ་དེ་ཡིན་སྲིད་དམ་



སྙམ་སྟེ།  འོན་ཀྱང་གཏམ་འདི་འདྲ་ཁྱབ་བརྡལ་དུ་སྒྲོག་

པའི་འོས་མ་ཡིན་ནོ།  །  དེའི་འོག་ཏུ་སླར་ཡང་མུ་ཏིག་

བཙན་པོས་སྲིད་འཕྲོ་འཛིན་པའི་སྐབས།  རྒྱ་གར་གྱི་རྒྱལ་

པོ་དྷརྨ་པཱ་ལ༼༡༣༥༽བོད་དུ་འཁྲིད་དེ།  བཟང་བཙོན་གྱི་

ཚུལ་དུ་བཞག་ལ།  དེས་ཕོ་ཡོང་བཟའ་བྱ་བའི་ཇོ་མོ་ཞིག་

བཞེས་པ་ལས་འཕྱོང་རྒྱས་ཟ་ཧོར་མའི་རིགས་དེ་མཆེད་

དོ་ཞེས་ལྔ་པ་ཆེན་པོས་གསུངས།  དེ་ལྟར་རྒྱ་གར་ཏི་ར་

ཧི་ཏ་དེ་བོད་ཀྱི་འབངས་སུ་རེས་ཡོད་རེས་མེད་ཀྱི་ཚུལ་

དུ་གནས་ཏེ་རྒྱལ་ཐོག་འགའ་ཞིག་སོང་བར་མངོན་ལ།  

ཕྱོགས་དེ་བོད་ཀྱི་ས་ཁོངས་སུ་བརྩི་བ་གོམས་པའི་དབང་

གིས།  དུས་ཕྱིས་ཙ་ན་ཡང་།  ཆག་ལོ་ཆོས་རྗེ་དཔལ༼༡༣༦༽

གྱི་ལམ་ཡིག་ཏུ།  དེ་ནས་གང་གཱ་བརྒལ་ཏེ་ཕྱི་ཉིན་རྒྱ་གར་

དུ་སླེབས།  ཞེས་གང་གཱའི་ཚུར་ཕྱོགས་རྣམས་རྒྱ་གར་མིན་

པ་འདྲ་བ་ཞིག་གསུངས་སོ།  །  གཞན་ཡང་བོད་ཀྱི་རྒྱལ་

པོའི་དམག་ཀོ་ོཤམ་བྷི༼༡༣༧༽བར་དུ་སླེབས་པར་འགྱུར་བ་

སོགས་ལི་ཡུལ་ལུང་བསྟན་དུ་ཡང་གསལ་བར་ཡོད་དོ།  །  



    ཤར་ཕྱོགས་སུ་རྒྱའི་ཡུལ་ཁམས་ཇི་ཙམ་བཟུང་བ་སོགས་

ནི།  འོག་གི་རྒྱལ་རབས་ཀྱི་ཞར་ལ་གསལ་ཞིང་།  མདོར་ན་

དེ་དུས་གླིང་ཆེན་ཡོངས་རྫོགས་འདི་ན་བོད་དང་མཉམ་

པའི་རྒྱལ་ཁབ་སྟོབས་ཆེ་བ་སུ་ཡང་མེད་པར་ཡོངས་སུ་

གྲགས།  ལྷག་པར་ཡང་རྗེ་ཁྲི་སྲོང་ལྡེ་བཙན་གྱི་སྐུ་དུས་ཙ་

ན།  མངའ་ཐང་དར་བའི་རྩེ་མོར་སོན་ཏེ།  རྒྱལ་ཁབ་ཀྱི་

ས་ཁྱོན་ཀྱང་ཕལ་ཆེར་གླིང་ཧྲིལ་པོའི་སྟེང་དུ་རྒྱ་བསྐྱེད་

ཅིང་།  བོད་འབངས་མིན་པའི་ཕྱོགས་རྣམས་ན་ཡང་།  བླ་

སྐྱེས༼༡༣༨༽འབུལ་ཞིང་བཙན་པོའི་བཀའ་ལུང་ལེན་པའི་

རྒྱལ་ཕྲན་མང་དུ་ཡོད་པ་ཡིན་འདུག་པས།  རིག་འཛིན་

འཇིགས་མེད་གླིང་པས༼༡༣༩༽།  འཛམ་གླིང་རྒྱལ་པོ་ཁྲི་སྲོང་

ལྡེའུ་བཙན།  །  ཞེས་བསྔགས་པ་ཡང་དོན་ལ་གནས་པའི་

གསུང་ཡིན་ནོ།  །  ཚལ་པའི་དེབ་དམར༼༡༤༠༽དུ་རྒྱའི་རྒྱལ་

རབས་དྲངས་པ་ལས་ཀྱང་།  དེ་དུས་བོད་ཀྱི་མཐའ་བཞི་

ནི།  ཤར་དུ་ལྕེའུ།  མུ་ཅིའུ།  སུ་ཅིའུ༼༡༤༡༽གསུམ་ཡིན།  ལྷོར་

བྲམ་ཟེའི་ཡུལ༼༡༤༢༽དང་།  བྱང་དུ་ཧོར་གྱི་ཡུལ༼༡༤༣༽ཏེ།  



དེ་རྣམས་བསྐོར་བ་ལ་དཔག་ཚད༼༡༤༤༽སྟོང་ཕྲག་མང་པོ་

ཡོད་པས།  བོད་ལས་དཔའ་བ་དང་།  བརྟུལ་ཕོད་པ།  རྒྱའི་

གོང་མ་ཧཱན་དང་།  གཡུ་དང་།  ལྕིའུ༼༡༤༥༽ལ་སོགས་པའི་

དུས་སུ་ཡང་མ་བྱུང་བ་ཡིན་ནོ་ཞེས་བཤད་པ་ལྟར་རོ།  །  

    ལྷན་གཅིག་སྐྱེས་པའི་གངས་ཀྱི་མུ་ཁྱུད་ལ།  །  

     ལུགས་གཉིས་ཐབས་ཤེས་དུང་གི་མཁར་བསྐྱིལ་པའི།  །  

    རིགས་གསུམ་མགོན་པོས་སྤྲུལ་བའི་རྒྱལ་ཁམས་འདིའི།  །  

    ཕྱོགས་བཞིའི་རྒྱ་ཁྱོན་སུ་ཡིས་འཇལ་བར་ནུས།  །  

    ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པའོ།  །      

    ཡིད་བརྟན་འཕེར་བའི་རྒྱལ་རབས་སྨྲ་བ་ལ།  སྔ་ཕྱིའི་

དུས་ཚིགས་ཤེས་པ་མེད་དུ་མི་རུང་བ་ཡིན་པས།  འདིར་ལོ་

ཚིགས་ཀྱི་རིམ་པ་གང་ལ་སྦྱོར་བའི་གཞི་བཤད་པར་བྱ་སྟེ།  

དེ་ཡང་འོག་ཏུ་བཀོད་པའི་བྱུང་བ་འདི་རྣམས་རབ་བྱུང་

དང་པོ་སོགས་ཀྱི་ཁོངས་སུ་མི་འདུ་བ་ཡིན༼༡༤༦༽ལ།  དེའི་

ཡན་གྱི་ལོ་རྣམས་བསྣན་པའི་ལུགས་སུ་བརྩི་བ་ཡང་སྟབས་

མི་བདེ་ཞིང་།  རྒྱ་གར་པ་ལ་གྲགས་པའི་བི་ཀྲ་མའི༼༡༤༧༽



ལོ་ཚིགས་སོགས་ཀྱང་ཕྱོགས་འདིར་རྒྱུས་མེད་པས་མགོ་

འཁྲུག་པའི་རྐྱེན་དུ་འགྱུར་ལ།  གཞན་ཕྱི་ལོར་གྲགས་པ་དེ་

ཡང་ཡེ་ཤུ་གྲོངས་པའི་ལོ་ནས་བརྩི་བར་འདུག་པར༼༡༤༨༽

རང་ཅག་ལ་འོས་འགབ་མི་ཆེ་བར་མཐོང་ནས།  འདིར་

རྒྱལ་རབས་རྣམས་སངས་རྒྱས་མྱ་ངན་ལས་འདས་ནས་དུ་

སོང་ལ་སྦྱོར་བར་བྱས་སོ།  །  

    སྟོན་པ་འདས་པའི་ལོ་གང་ཡིན་ལ་ཡང་མཁས་པ་

རྣམས་ཤིན་ཏུ་མི་མཐུན༼༡༤༩༽མོད་ཀྱི།  འདིར་བཀོད་པ་

ནི་ལྷོ་ཕྱོགས་སིང་གཱ་ལའི༼༡༥༠༽གནས་བརྟན་པ༼༡༥༡༽དག་

གི་ལུགས་དེ་ཡིན་ཞིང་།  བརྩི་ཚུལ་ཀུན་གྱི་ནང་ན་འདི་

ཉིད་ཁོ་ན་རྒྱུ་མཚན་ཆེ་བར་མཐོང་སྟེ།  དེ་ཡང་སངས་རྒྱས་

འདས་ནས་ཉིས་སྟོང་སུམ་བརྒྱ་ལས་མི་ཉུང་བ་ནི།  ཆོས་

རྒྱལ་མྱ་ངན་མེད་ཀྱི་ཡབ་མཽརྱའི་རྒྱལ་པོ་ཙནྡྲ་གུབྟ༼ཟླ་བ་

སྦས་པ་པའི༽སྐབས་སུ།  ཡཱ་བ་ནའི་བློན་པོ་མེ་གྷསྠཱན་རྒྱ་

གར་དབུས་སུ་སླེབས་ཤིང་།  སྐྱ་ནར་བུའི་གྲོང་དུ་ཡུན་

རིང་བསྡད་པ་དེའི་ལམ་ཡིག་ཏུ།  ཡུལ་དབུས་ན་སངས་



རྒྱས་པའི་རབ་བྱུང་བཞུགས་པ་མཐོང་ཚུལ་སོགས་བྲིས་

པ་འདིས་ཤེས་ལ།  བློན་པོ་དེ་དང་ཟླ་བ་སྦས་པའི་དུས་

ན་ཅུང་ཟད་ཀྱང་མ་ནོར་བར་བརྩི་ནུས།  སྟོན་པ་འདས་

ནས་ཉིས་སྟོང་ལྔ་བརྒྱ་ལས་མི་མང་བ་ནི།  སྙིང་རྗེ་པད་

དཀར༼༡༥༢༽དང་།  ལྷ་ལས་ཕུལ་བྱུང་གི་འགྲེལ་བར༼༡༥༣༽

སྟོན་པ་འདས་ནས་ལོ་བརྒྱ་ན་མྱ་ངན་མེད་འབྱུང་བར་

གསུངས་ཤིང་།  རྟོག་གེ་འབར་བ༼༡༥༤༽དང་།  བྷ་བྱའི་སྡེ་

བ་ཐ་དད་དུ་འབྱེད་པ༼༡༥༥༽ལས།  བརྒྱ་དང་དྲུག་ཅུ་ན་

ཡིན་ཞེས་བཤད།  ཀུན་མཁྱེན་བུས༼༡༥༦༽བརྒྱ་དང་བཅུ་

བ་ལ་མྱ་ངན་མེད་ཀྱིས་སྦྱིན་བདག་བྱས་ནས།  བཀའ་

བསྡུ༼༡༥༧༽གཉིས་པ་བྱས་པར་གསུངས།  སིངྒ་ྷལའི་གནས་

བརྟན་མིང་ཆེན༼༡༥༨༽གྱིས་མཛད་པའི་མ་ཧཱ་བངྴར་ཉིས་

བརྒྱ་རེ་གཅིག་པར་མྱ་ངན་མེད་ཁྲི་ལ་འཁོད་དེ།  ལོ་བཞི་

བཅུར་སྲིད་བསྐྱངས་ནས་གྲོངས་ཞེས་བྲིས་པ་དང་།  འགོས་

ལོས་གཏད་རབས་ཤོག་འཁྱར་ཞིག་བསྒྱུར་བ༼༡༥༩༽ལས།  

བར་སྐབས་དེར་སངས་རྒྱས་འདས་ནས་ལོ་སུམ་བརྒྱ་



ལོན་ཏེ།  མྱ་ངན་མེད་ཅེས་བྱ་བའི་རྒྱལ་པོ་ཤི་ནས།  ཞེས་

གསུངས་པ་གཉིས་ལོ་གཅིག་གིས་ཀྱང་ཆད་ལྷག་མེད་པར་

སྙན་གྱིས་མཐུན་ནོ།  །  དེས་ན་ཇི་ཙམ་ཕྱིས་ཀྱང་སྟོན་པ་

འདས་ནས་ལོ་ཉིས་བརྒྱ་ལྔ་བཅུའི་ནང་རོལ་དུ།  མྱ་ངན་

མེད་འཁྲུངས་ནས་ཡོད་ངེས་པས་སོ།  །  དེའི་ཕྱིར་ཉན་ཐོས་

སྡེ་པའི་བསྟན་རྩིས་འདི་ཁོ་ན་རྒྱུ་མཚན་ཅི་བས་ཀྱང་ཆེ་བ་

ཡིན་ཞིང་།  གལ་ཏེ་ནོར་ན་ཡང་ལོ་བཅུ་སྐོར་འགའ་ཞིག་

གིས་ཆད་ལྷག་འབྱུང་སྲིད་པ་ཙམ་ཡིན་གྱི།  སྟོང་གྲངས་

ཕར་ཟད་བརྒྱ་གྲངས་ལ་ཡང་ནོར་བའི་གནས་མེད་དོ།  །  

    སྔར་རྒྱ་བལ་ཁ་ཆེ་ཀུན་ཏུ་ཡང་མཁས་པ་རྣམས་བརྩི་

ཚུལ་འདི་ཉིད་ལ་ཆ་འཇོག་པར་འདུག་ལ།  སྤྱིར་སྔ་མོའི་

དུས་སུ་ཉན་ཐོས་ཀྱི་དགོན་པ་རྣམས་ན།  སངས་རྒྱས་

འདས་ན་ལོ་ཟླ་ཞག་གྲངས་ཇི་སོང་གི་ཐོ་ཉི་མ་རེ་བཞིན་

འདེབས་སྲོལ་ཡོད་འདུག་པས་འདི་འདྲ་ཁུངས་སུ་མི་ཆེ་

ན་གཞན་ཅི་ཞིག་ལ་བརྟེན།  བོད་ཀྱི་མཁས་པ་འགའ་

ཞིག་གིས།  ཉན་ཐོས་བཻན་དྷ་པ༼འདི་ལ་སེན་དྷ་པ་ཞེས་



ཡིག་ནོར་རྒྱུན་འབྱམས་སུ་སོང་ཡང་།  བཻཎྜ་པ་སྟེ་བསོད་

བསྙོམས་པ་བྱའོ།  །  ༽རྣམས་ཀྱིས་སངས་རྒྱས་འཁྲུངས་པ་

དང་།  རྡོ་རྗེ་གདན་གྱི་སྐུ་བརྙན་བཞེངས་པ་གཉིས་ནོར་

ནས་བརྩིས་པས་ཡིད་བརྟན་མེད་ཅེས་བརྙས་པར་མཛད་

ཅིང་།  རང་ལུགས་ལ་དེའི་སྟེང་དུ་ལོ་སྟོང་ཙམ་བསྣན་

མོད།  རྡོ་རྗེ་གདན་གྱི་སྐུ་བརྙན་བཞེངས་པའི་ཚེ།  སངས་

རྒྱས་མཇལ་མྱོང་བའི་རྒན་མོ་ལོ་བརྒྱ་ལྷག་ལོན་པ་ཞིག་

ཀྱང་ཡོད་ཅེས་བཤད།  སྐུ་དེ་ལ་ཀུན་དགའ་བོའི་སློབ་མ་

ཤུ་ནའི་གོས་ཅན༼༡༦༠༽གྱིས་སྤྱན་འབྲས་ཕུལ་ཚུལ་སོགས་

ཀྱང་འབྱུང་།  དེས་ན་སྐུ་བརྙན་བཞེངས་པ་དང་སངས་

རྒྱས་འཁྲུངས་པ་གཉིས་ནོར་བའི་དབང་དུ་བྱས་ན་ཡང་།  

ལོ་བརྒྱ་སྐོར་ཅིག་ནོར་སྲིད་མོད།  སྟོང་ཕྲག་ཙམ་ནོར་བའི་

དོན་ཅི་ལ་ཡོད།  དེར་མ་ཟད་མ་བྱོན་སངས་རྒྱས་གསུམ་

པ་ཁ་ཆེ་བསོད་སྙོམས་པ་ཆེན་པོ༼༡༦༡༽བོད་དུ་བྱོན་པའི་

ཕྱི་ལོའི་ཤིང་བྱི༼༡༦༢༽དེ།  གནས་བརྟན་པའི་ལུགས་ཀྱིས་

སྟོན་པ་འདས་ནས་ཆིག་སྟོང་བདུན་བརྒྱ་ཞེ་བརྒྱད་པ་ཡིན་



ལ།  དེ་དུས་ཁོང་གིས་སོལ་ནག་ཐང་བོ་ཆེར༼༡༦༣༽བརྩིས་

པ་ན།  སངས་རྒྱས་འདས་ནས་ཆིག་སྟོང་བདུན་བརྒྱ་ལྔ་

བཅུ་སོང་གསུངས་པ་ཡང་།  རྩིས་ཀྱི་དབང་གིས་ལོ་གཉིས་

མི་མཐུན་པ་ཙམ་ལས།  དོན་ལ་པཎ་ཆེན་རང་ཉིད་ཀྱང་

གནས་བརྟན་པའི་ལུགས་དེ་ལ་རྩ་བ་བརྟེན་པར་སྣང་ངོ་།  

།  དེས་ན་སྒོ་དུ་མ་ནས་བསམ་ཚེ་གནས་བརྟན་པའི་བསྟན་

རྩིས་དེ་ཁོ་ན་ཁུངས་བཙན་པར་མཐོང་ནས།  ཁོ་བོས་ཀྱང་

འདིར་རྒྱལ་རབས་ཀྱི་གཞི་རྣམས་དེ་ལ་བརྟེན་ཏེ་བརྩིས་སོ།  

།  དེ་ཡང་བརྩི་ཚུལ་འདིའི་དབང་དུ་བྱས་ཚེ།  ད་ལྟའི་རབ་

བྱུང་བཅུ་དྲུག་པའི་མེ་ཁྱི་འདི་སངས་རྒྱས་འདས་ནས་ཉིས་

སྟོང་དང་བཞི་བརྒྱ་དགུ་བཅུ་བ་ཡིན༼༡༦༤༽ལ།  མེ་མཁའ་

རྒྱ་མཚོ་བསྲེས་པའི་འདས་ལོའི་ཐོག་མ་མེ་ཡོས་དེ་ཆིག་

སྟོང་ལྔ་བརྒྱ་དོན་གཅིག་པ་ཡིན༼༡༦༥༽།  ཀོང་ཇོ་བོད་དུ་

བྱོན་པའི་ལོ་དེ་ཆིག་སྟོང་བརྒྱ་དང་གྱ་བརྒྱད་པ་ཡིན༼༡༦༦༽

པ་སོགས་ཤེས་པར་བྱའོ།  །  

    ཤིན་ཏུ་ཡིད་འཕྲོག་བདེན་པའི་བཞིན་རས་ལ།  །  



    མི་གསལ་རྩིས་ཀྱི་སེང་རས་གཡོགས་པ་འདི།  །  

    དཔྱད་གསུམ༼༡༦༧༽སོར་མོས་དུམ་བུར་རལ་བ་ཡི།  །  

    མི་བསྲུན་མཁས་པའི་ཐོ་ཅོ༼༡༦༨༽ཁོ་བོས་བྱས།  །  

    ཞེས་བྱ་བ་ནི་བར་སྐབས་ཀྱི་ཚིགས་སུ་བཅད་པ་སྟེ་ཐོག་

མའི་ཡན་ལག་རྣམས་རྫོགས་སོ།  །  

    ད་ནི་རྒྱལ་རབས་དངོས་ལ་འཇུག་པར་བྱ་སྟེ།  དེ་ཡང་

འོག་ཏུ་བཀོད་པའི་ཤོག་དྲིལ་ཚན་པ་གསུམ་ལས་ཀ་དང་

ཁའི་རྟགས་བཏབ་པ་གཉིས་ནི།  གོང་སྨོས་བཞིན་ད་ལྟའི་

ལོ་སུམ་ཅུ་ལྷག་གི་སྔ་རོལ་དུ།  ལི་ཡུལ་གྱི་བར་མཐའ་ཏོང་

ཧང༼༡༦༩༽བྱ་བའི་གནས་སུ།  སྔོན་གྱི་ལྷ་ཁང་ཞིག་རལ་དུ་

གྱུར་པ་གཅིག་གི་རྩིག་པའི་གསེབ་ནས།  བོད་དང་ཡུ་གུར་

གྱི་ཡིག་རྙིང་ཤོག་དྲིལ་འཕོན་ཆེན་ཞིག་ཐོན་པའི་གྲས་ཡིན་

ལ།  

    ཡིག་རིགས་དེ་རྣམས་རྒྱལ་ཁབ་དུ་མས་བགོ་བཤའ་བྱས་

ཤིང་།  རྒྱ་གར་དང་ཕྱི་རྒྱའི་མཁས་པ་རྟོག་ཞིབ་བྱེད་པ་མང་

པོ་ཞིག་གི་ལག་ཏུ་བཏང་བ་ལས།  ཕྱི་མོ་དངོས་ཀྱི་ཆ་ཤས་



དང་།  སྤར་བཏབ་པ་དང་།  

    ངོ་བཤུས་བྱས་པ་སོགས་སྣ་ཚོགས་ཤིག་ཕྲན་གྱིས་མཐོང་

བ་རྣམས་ཕན་ཚུན་ཞིབ་བསྡུར་བྱས་ཏེ་ཡིད་བརྟན་རུང་

བར་བཀོད་ལ།  ད་ལྟ་འདིའི་ཕྱི་མོའི་བྱིངས་རྣམས་ཕ་རན་

སི་དང་དབྱིན་གཞུང་གཉིས་ནས་བདག་སྤྲོད་བྱས་ཏེ་ཡོད་

འདུག་ཅིང་།  ཆ་ཤས་མང་ཙམ་ཞིག་པེ་ཅིང་དུ་ཡང་འཁྱེར་

ཞེས་ཟེར།  ༼ག༽རྟགས་ཅན་རྣམས་ནི་ཤོག་དྲིལ་དེའི་གྲས་

གཞན་རྣམས་ལས་མཁོ་བའི་ཆ་འགའ་ཞིག་དྲངས་པ་ཡིན།  

    ༼ང༽རྟགས་ཅན་དེ་ནི།  ལོ་ཙཱ་ཝན་མང་མུ་དང་ཐང་

ཞིས་བྱ་བའི་རྒྱའི་རྒྱལ་རབས་ནས་ཕུད་པ་ཡིན་ཞིང་།  སྦུ་

རེ་ཚལ་དུས་སུ་རྒྱའི་ལོ་ཙཱ་བ་གྱང་དྲུ་དང་།  གུ་ཤྲཱི་རིན་ཆེན་

གྲགས་པ༼༡༧༠༽གཉིས་ཀྱིས་མདོར་བསྡུས་ཤིག་བསྒྱུར་ཏེ།  

ལྡེབ་ལྔ་དྲུག་ཙམ་ཞིག་ཚལ་བའི་དེབ་དམར་དུ་བཀོད་ཅིང་

།  དེ་བས་ཀྱང་ཆེར་བསྡུས་པ་ཞིག་དེབ་སྔོན་དུ་ཡང་བཀོད་

འདུག་པ་དེ་གཉིས་འབྱུང་ཁུངས་གཅིག་པར་སྣང་ལ།  ཚལ་

བ་དང་འགོས་གཉིས་ཀས་ཀྱང་།  བོད་ཀྱི་རྒྱལ་རབས་ཀྱི་རྩ་



བ་དེ་ཁོ་ན་ལ་བརྟེན་ཏེ་བཤད་པ་ཡིན་ནོ།  །  

    ཐང་གུར་གྱི་རྒྱལ་རབས་དེ་དག་སྔར་གོང་མའི་དུས་སུ་

ཀློགས་སྤེལ་བྱེད་པ་སོགས་ལ་བཀའ་སྡོམ་ཙམ་ཡོད་ཅིང་།  

ཉེ་དུས་འདི་རྣམས་རྒྱལ་ཁབ་དུ་མའི་སྐད་རིགས་སུ་བསྒྱུར་

བས།  འཛམ་བུ་གླིང་གི་ངག་སྒྲོས་སུ་གྱུར་ཅིང་།  སྐད་

གཉིས་བྱང་བའི་མཁས་པ་དུ་མའི་གྲོགས་ཏན་དང་བཅས།  

བསྒྱུར་བ་ནང་ཕན་ཚུན་དང་ལྟེ་བའི་ཕྱི་མོ་ལ་སོགས་པ་

གང་རྙེད་བསྡུར་ཏེ་ཁུངས་དག་པར་བྱས་ལ།  ད་དུང་ཡང་

རྒྱའི་མཁས་པ་གཟུར་གནས་འདྲ་བྱུང་ན།  འདིར་གསལ་

བའི་ཡུལ་དང་དམག་དཔོན་གྱི་མིང་སོགས་ལ་དག་ཐེར་

གང་ཞིབ་གནང་བར་འཚལ།  

    ལྷག་པར་ཡང་རང་ཅག་གིས་གཅེས་སྤྲས་སུ་བྱ་འོས་

པ་ནི།  རྒྱལ་རབས་ཀ་བའི་དུམ་བུ་འདི་ཡིན་ཏེ།  འདི་ལ་

སྲོང་བཙན་གྱི་ཁྲི་ལོ་དྲུགམང་སློན་མང་བཙན་གྱི་ཁྲི་ལོ་

ཉེར་གསུམ་འདུས་སྲོང་གི་ཁྲི་ལོ་ཉེར་དགུ།  ཁྲི་ལྡེ་གཙུག་

བཙན་གྱི་ཁྲི་ལོ་ཞེ་བཞིའི་བར་གྱི་བྱུང་རབས་རགས་པ་



ཞིག་ཡོད་ཅིང་།  ཚིགས་སྣ་བསྡུས་དྲགས་པས།  གཏམ་

རྒྱུད་མཚར་ལ་རིང་བ་དགོས་མཁན་ཚོ་ལ།  ཚིམ་པ་ཅུང་

ཟད་ཀྱང་མི་བསྐྱེད་མོད་ཀྱི།  རྒྱལ་རབས་དངོས་ལ་དཔྱོད་

ན།  གནད་དོན་ཆེ་ལ་གཞི་རྩ་བརྟན་པ་གསེར་གྱི་ས་གཞི་

དང་མཚུངས་པ་ཞིག་ཡིན་ཞིང་།  རྒྱལ་བོའི་དུས་ཀྱི་བོད་

མི་རང་གིས་བྲིས་ཏེ།  བཅོས་བསྒྱུར་མཁན་གྱི་སྨྱུ་གུའི་རྩེ་

མོས་མ་རེག་པར།  ལོ་ཆིག་སྟོང་ཉེ་བའི་ཡུན་ལ་རྡོ་དང་བྱེ་

མའི་འོག་ཏུ་གཟིམས་པའི་ཡིག་རྙིང་རྒན་པོ་ཀུན་ལ་ངོམ་

དུ་རི་བ་དེ་འདྲར་མ་ཟད།  རང་ཅག་གི་སྔོན་གྱི་རྒྱལ་རབས་

རྣམས་ཚིག་སྦྱོར་གྱི་རྣམ་པ་ཡང་འདི་འདྲར་ཡོད་སྙམ་སྟེ།  

    དཔེར་ན།  སྒྲ་སྦྱོར་བམ་གཉིས༼༡༧༡༽སུ།  རྟའི་ལོ་

ལ་བཙན་པོ་ཁྲི་ལྡེ་སྲོང་བཙན་ཕོ་བྲང་འོན་ཅང་རྡོ་ན་

བཞུགས།  སྟོད་སྨད་ཀྱི་རྐུན་ཆེན་བཏུལ།  གར་ལོག་གི་ཕོ་

ཉས་ཕྱག་འཚལ༼༡༧༢༽།  རྔ་རྟ་ཕལ་པོ་ཆེ་ཕྱག་ཏུ་ཕུལ།  

སོགས་བྲིས་པ་དང་།  འདིར།  སྤྲེའུའི་ལོ་ལ།  བཙན་པོ་

དུངས་ཀྱི་སྟག་ཚལ་ན་བཞུགས།  འབུག་ཅོང་གི་ཕོ་ཉས་



ཕྱག་འཚལ་ཏེ།  དབྱར་འདུན་དུངས་ཀྱི་ཁ་བུར།  ཞང་

བཙན་ཏོ་རེ་དང་།  བློན་ཁྲི་གསུམ་རྗེས་བསྡུས།  སོགས་བྱུང་

བ་རྣམས་ཚིག་སྦྱོར་གྱི་འཇུག་པ་ཡང་ཤིན་ཏུ་འདྲ་བ་བཞིན་

ནོ།  །  འགའ་ཞིག་གིས་འདི་དག་ནི་ཡོངས་སུ་མ་རྫོགས་

པའི་རྒྱལ་རབས་ཀྱི་དུམ་བུ་རེ་ཡིན་པས།  ཁུངས་སུ་མི་འོས་

སྙམ་ན་ཡང་མི་རིགས་ཏེ།  ལར་སྔོན་གྱི་ལོ་རྒྱུས་རྙིང་མ་

ཡོད་རིགས་ཐམས་ཅད་ཀྱང་འདི་འདྲའི་དུམ་བུ་རེ་ཡིན་པ་

རྦ་བཞེད་དང་།  ཐང་ཡིག་ལྟ་བུ་ཡིན་ལ།  འགོས་ལོས་ཀྱང་

གཏད་རབས་ཤོག་འཁྱར་ཞིག་རྙེད་པ་ལ་རྩིས་སུ་མཛད་

དེ།  དེབ་སྔོན་དུ་བཅུག་པ་དེ་འདྲ་ལགས་ཤིང་།  དེར་མ་

ཟད་ད་ལྟ་རང་རེའི་བཀའ་འགྱུར༼༡༧༣༽ན་བཞུགས་པའི་མྱ་

ངན་འདས་ཆེན་དང།  ཕལ་པོ་ཆེ་ལ་སོགས་པའི་མདོ་དང།  

ཀྱེ་རྡོར༼༡༧༤༽དང་གསང་འདུས༼༡༧༥༽ལ་སོགས་པའི་རྒྱུད་

སྡེ་འདི་དག་ཀྱང་།  མདོ་རྒྱུད་དེ་དང་དེའི་དུམ་བུ་ཙམ་རེ་

ཡིན་པར་མཁས་པ་ཐམས་ཅད་ཀྱིས་བཞེད་པ་ཡིན་ནོ།  །  

དཀྱུས་ཀྱི་རྟགས་བཏབ་པ་རྣམས་ནི།  རྒྱལ་རབས་ཀྱི་དུམ་



བུ་དེ་རྣམས་གུང་བསྒྲིགས་ཏེ་རང་ཉིད་ཀྱིས་དཔྱད་པའི་

ལུགས་སུ་བྱས་ཤིང་།  ཐ་ན་བོན་གྱི་ངག་སྒྲོས་ཚུན་ཆད་ནས་

ཀྱང་བླངས་ཏེ།  ཐོས་པ་ཆུང་བས་འོལ་ཚོད་དང་།  ཕྱོགས་

ལྷུང་གི་གཅམ་བུ༼༡༧༦༽ལ་སོགས་པའི་དྲིས་མས་མ་གོས་

པར་བྲིས་པའི་ཁུལ་དུ་ལགས་པས།  གཟུར་གནས་དཔྱོད་

ལྡན་འདྲ་ཡོད་ན་དགྱེས་པའི་མཆོད་ཡོན་དུ་ཡང་ཆེའོ་སྙམ་

སྟེ།  གང་གི་ཕྱིར་ཞེ་ན།  

    ཟོལ་གྱིས་བཅོས་པའི་སྨིན་མ་མི་གཡོ་ཞིང་།  །  

    ཕྱོགས་སུ་ལྷུང་པའི་ཟུར་མིག་མི་བལྟ་བ།  །  

    རང་བཞིན་གཤིས་ཀྱིས་འཛུམ་པའི་མེ་ཏོག་འདིས།  །  

    དཔྱོད་ལྡན་སྐྱེ་བོའི་ཡིད་དབང་ཅིས་མི་འཕྲོག།  

    སྙམ་དུ་བསམས་སོ།  །  

    བོད་ཀྱི་གནའ་སྲོལ་དང་རུས་ཁུངས་སོགས་ཀྱི་

སྐོར།  ཤོག་དྲིལ།  ༼ང༽བོད་ཀྱི་ཡུལ་དེ་རྒྱའི་རྒྱལ་ས་ཅང་

ངན༼༡༧༧༽ནས་ལེ་བར་སྟོང་བརྒྱད་ཀྱི་ས་ན་ཡོད།  ཡུལ་

དེ་ལ་སྔོན་ཧཱན་གྱི་གོང་མ་དག་གི་དུས་སུ་ནུབ་ཀྱི་འཇང་



ཞེས་འབོད།  བོད་མི་རྣམས་ཀྱི་རུས་ཐོག་མའི་འབྱུང་ཁུངས་

ལེགས་པར་མ་ཤེས།  འོན་ཀྱང་འགའ་ཞིག་ན་རེ།  བོད་

རྣམས་རྒྱལ་བོ་འཕན་མྱིའི་རྒྱུད་པ་ཡིན་ཟེར༼༡༧༨༽།  

    སངས་རྒྱས་འདས་རྗེས་ཀྱི་ལོ་དགུ་བརྒྱ་ལྔ་བཅུ་ང་དགུ་

པ་ལ༼༡༧༩༽།  རང་གི་ཁུ་བོ་དགྲས་བསད་པས།  འཕན་མྱི་

གཉེན་དང་བཅས་པ་ནུབ་ཕྱོགས་སུ་བྲོས།  རྨ་ཆུ་བརྒལ་

ནས་རི་བོ་ཙུ་ཞིའི་རྒྱབ་ཏུ་སླེབས་ཏེ།  འཇང་རྣམས་ཀྱི་ཁྲོད་

དུ་ས་བཟུང་སྟེ་བསྡད།  འཕན་མྱི་དེ་རང་བཞིན་བཟང་

ཞིང་།  སྦྱིན་པ་ལ་དགའ་བར་གྲགས་ཆེ་བས།  འཇང་ཐམས་

ཅད་ཁོའི་དྲུང་དུ་འདུས་ཏེ་རྒྱལ་པོར་བཀུར།  དེའི་བརྒྱུད་

རྣམས་ཤིན་ཏུ་འཕེལ་ཏེ་གྲགས་ཆེ་བར་གྱུར།  མི་རྒྱུད་དེ་

རྣམས་དཔའ་རྩལ་ཆེ་ཞིང་།  རྒྱུན་མི་ཆད་གཡུལ་གྱི་ལས་ཁོ་

ན་ལ་བརྩོན་པས།  རིམ་གྱིས་ཡུལ་མང་པོ་བཟུང་སྟེ།  རང་

གི་རྒྱལ་ཁམས་རྒྱ་བསྐྱེད།  འོན་ཀྱང་ལོ་ཉིས་བརྒྱའི་བར་དུ་

རྒྱ་ནག་དང་འབྲེལ་ཅི་ཡང་མེད།  བོད་རྣམས་མི་སྟོབས་

ཤུགས་ཅན་ལ་རྒྱལ་དུ་འབོད་ཅིང་།  སྐྱེས་པའི་མིང་ལ་ཕོ་



ཟེར་བས།  རྗེ་ལ་རྒྱལ་ཕོར་འབོད།  བཙུན་མོ་ལ་མོ་སྨད་དུ་

འབོད།  ནང་བློན་སོགས་ལ་བློན་ཆེ་ཆུང་དུ་འབོད།  བོད་

རྣམས་ཁང་བ་དང་སྦྲ་ནག་ཏུ་སྡོད།  བཙན་པོ་དང་མི་

དྲག་རིགས་གུར་གྱི་ནང་དུ་བཞུགས།  གུར་ཆེན་པོའི་ནང་

དུ་མི་བརྒྱ་ཕྲག་འགའ་ཙམ་ཤོངས།  བཙན་པོའི་དབུ་གུར་

གྱི་མཐར་དར་མདུང་མང་པོ་བཙུགས་ཤིང་།  དམག་མི་

རྣམས་ཀྱིས་བྱ་ར་བྱེད།  བོད་མི་རྣམས་ཚེ་རིང་ཞིང་འགའ་

རེས་ལོ་བརྒྱ་ལོན་པ་ཡང་ཡོད།  བོད་མི་རྣམས་པགས་པའི་

གོས་གྱོན༼༡༨༠༽ཞིང་།  བུད་མེད་རྣམས་ཀྱི་གདོང་ལ་ཚོན་

དམར་བྱུགས།  ཤིང་གི་སྣོད་མཐིལ་ཀོ་བས་གཡོགས་པ་

ཞིག་ཏུ་ཟས་ཟ།  སྡེར་མའི་དོད་དུ་ཕྱིང་བ་ས་ལ་བཏིང་ནས་

བྱེད།  ༼ད་ལྟ་ཡང་གཞུང་གི་མཛད་ཆེན་ཁག་ལ་གདན་ཤ་

ཞེས་གོས་གདན་གྱི་སྟེང་ལ་གསོལ་ཚིགས་འབུལ་སྲོལ་ཡོད་

འདུག༽དཀར་ཡོལ་གྱི་དོད་དུ་བག་ཕྱེ་ལས་སྐྱོ་ར་ཞིག་བྱས་

ནས་སྒམ་སྟེ།  ནང་དུ་འོ་མ་སོགས་བཏུང་ཞིང་།  མཐར་

དཀར་ཡོལ་དེ་ཡང་ཟ།  ༼དེ་ཡང་གོ་ར་ཞེས་པ་བག་ལེབ་



ཕོར་བའི་དབྱིབས་ཅན་ཆབ་ཞུགས་སོགས་ཀྱི་མཛད་སྒོའི་

རིགས་ལ་གོང་ས་མཆོག་གི་གསོལ་ཐབ་ནས་སྩོལ་མུས།  ༽

ཆང་འཁྱོར་བའི་ནང་དུ་བླུགས་ནས་བཏུང་།  གསེར་དངུལ་

གྱི་རྒྱན་ལ་གཅེས་སྤྲས་ཆེ།  རིགས་མཐོ་དམན་གྱི་ཁྱད་པར་

མི་སོ་སོའི་དཔུང་པའི་སྟེང་ན་མཚན་མ་བཏབ་ནས་སྣང་

།  ཁང་པ་ཐོག་ཚད་མང་པོ་ཅན་སྟེང་ལེབ་མོར་ཡོད་པ་

བྱེད།  སྟོན་ཐོག་གྲོ་ནས་སྲན་གསུམ་འདེབས།  སྒོ་ཕྱུགས་སུ་

གཡག་ལུག་ཕག་དང།  རྟ་བཟང་པོ་དང་།  མ་མོ་རྒྱུགས་

འགྲོས་ཅན་སོགས་ཡོད།  ས་གཞི་ནས་གསེར་དངུལ་ཟངས་

དང་ཞ་ཉེ་རྣམས་འཐོན།  མི་ཤི་བའི་རོ་ས་ལ་སྦ༼༡༨༡༽།  ཡི་

གེ་ནི་མེད།  རྩིས་བྱེད་ཚེ་ཤིང་བུ་ལ་རྟགས་འདེབས་པ་

དང་།  སྐུད་པ་ལ་མདུད་པ་བོར་ཏེ་བྱེད།  ལེ་བར་བརྒྱ་རེའི་

མཚམས་ན་ཁྲིམས་ཁང་རེ་ཡོད།  ཁྲིམས་ཡིག་མེད་ཀྱང་།  

ཁྲིམས་ཐག་རྣམས་དཔོན་རང་གིས་གཅོད།  ཉེས་པ་ཆུང་ངུ་

ལ་ཡང་གདུག་ཅིང་རྩུབ་པའི་ཁྲིམས་གཏོང་།  ཉེས་ཆེན་པོ་

རྣམས་ལ་མིག་འདོན་པ་དང་།  སྣ་དང་རྐང་ལག་གཅོད་པ་



སོགས་བྱེད།  ༼ཁྲི་སྲོང་གི་དུས་སུ།  ཕོ་མིག་མི་འདོན་པ་དང་

།  མོ་སྣ་མི་གཅོད་པའི་དམ་བཅའ་བྱས་ཏེ་རྒྱལ་པོ་དང་བློན་

ཆེན་མིན་པ་གཞན་ཀུན་གྱིས་མནའ་བོར་ཚུལ་རྦ་བཞེད་དུ་

གསལ།  ༽མགྲོན་སླེབས་ཚེ་གཡག་གཅིག་ཁྲིད་ནས་འོངས་

པར།  མགྲོན་པོ་རང་གིས་མདའ་བརྒྱབ་ནས་བསད་དེ་

ཤ་འགྱེད་གཏོང་།  དཔའ་བོ་རྣམས་ལ་གུས་པ་བྱེད་ཅིང་།  

བུས་ཕ་ལ་གུས་པ་བྱེད།  མས་བུ་ལ་གུས་པ་བྱེད།  ཕོ་རྣམས་

གར་འགྲོ་ན་གྲི་དང་མདའ་གཞུ་མ་བྲལ་བ་བྱེད།  ལམ་དུ་

འགྲོ་ཚེ་མི་གཞོན་པ་རྣམས་སྔོན་དང་།  རྒན་པོ་རྣམས་རྗེས་

སུ་འགྲོ།  སྤྱིར་རྒན་པ་ལས་གཞོན་པ་ལ་གུས་པ་ཆེ།  རང་

བཞིན་གྱིས་ཤི་བ་ལ་ངན་པར་བྱེད་ཅིང་།  གཡུལ་དུ་བསད་

པ་ལ་བཟང་པོར་བརྩི།  ཁྱིམ་གཅིག་ཏུ་མི་མང་པོ་གཡུལ་དུ་

ཤི་ན།  ཁྱིམ་གྱི་སྒོར་ཁྲབ་ཅིག་འཕྱང་སྟེ་ངོ་སོ་ཆེ་བར་བྱེད།  

དམག་བསྡུ་ཚེ་གསེར་གྱི་མདའ་ཞིག་སྔོན་དུ་རྫོངས།  ༼དེང་

སང་ཡང་དཔོན་ཁག་གཞུང་དོན་དུ་ཕྱོགས་ཐོན་སྐབས་

མདའ་ཡིག་གཏོང་མུས།  ༽དམག་ཁྲིམས་བཙན་ཞིང་གོ་



མཚོན་ཤིན་ཏུ་བཟང་།  དམག་མདུན་མ་ཕམ་ཚེ་རྗེས་མ་

རྣམས་དགྲ་ལ་རྒྱུག་པས་གཡུལ་ངོ་བཟློག་དཀའ་བ་ཡིན་

སྡར་མ་རྣམས་གྱི་མགོ་ལ་ཝ་མོའི་མཇུག་མ་བཏགས་ཏེ་

དམའ་འབེབས་བྱེད།  དགྲ་སླེབས་ཚེ་མེ་སྦར་ནས་ཕན་ཚུན་

བརྡ་གཏོང་།  དམག་ཕོགས་མེད་ཀྱང་ཡུལ་བཅོམ་ནས་

དམག་བརྒྱགས་སྒྲུབ་པ་ཡིན།  བཙན་པོ་རྗེ་བློན་རྣམས་

ལོ་སྟར་མནའ་སྐྱེལ་ཞིང་།  དེ་དུས་ལུག་ཁྱི་སྤྲེའུ་གསུམ་

དམར་མཆོད་དུ་འབུལ།  ལོ་གསུམ་རེ་མནའ་ཆེ་སྐྱེལ་ཞིང་

།  མཚན་གྱི་དགུང་ལ་རྟ་ཕྱུགས་བོང་བུ་རྣམས་དམར་

མཆོད་བྱེད།  སྲོགསཆགས་རྣམས་ཀྱི་རྐང་ལག་བཅད་ཅིང་

དོན་སྣོད་མདུན་དུ་སྤུངས་ཏེ།  བན་ངྷེ་ཞིག་གིས་ཆོ་ག་

གཏོང་།  གནམ་ས་རི་དང་ཉི་ཟླ་སྐར་མ་རྣམས་དཔང་དུ་

བཙུགས་ཏེ།  ཁྱེད་ཅག་སུས་ཀྱང་རང་ཡུལ་མི་སྲུང་ཞིང་

།  བསམ་ངན་དང་སེམས་མ་དྲང་བ་བྱེད་ན།  གནམ་སའི་

ལྷ་རྣམས་ཀྱིས་ཁྱེད་ཅག་གི་བསམ་པ་ཐམས་ཅད་མཁྱེན་

པས།  ད་ལྟ་བསད་པའི་དུད་འགྲོ་འདི་རྣམས་བཞིན་དུ་



དུམ་བུར་བྱས་ལ་སོད་ཅིགཅེས་མནའ་འདོར།  ༼ལྷ་སའི་

རྡོ་རིང་ལ་ཡང་དཔང་པོ་ཉི་ཟླ་གཟའ་སྐར་ལ་སོགས་པའི་

དེ་རྣམས་སྨོས་ཤིང་།  སྲོགས་ཆགས་བསད་དེ་མནའ་ཡང་

བོར་སོགས་འབྱུང་།  ༽སྐབས་འགར་རྒྱལ་པོ་དང་མི་ཆེན་

རྣམས།  མཉམ་འཆི་མཉམ་གསོན་བྱེད་པའི་མནའ་འདོར།  

དེ་འདྲ་བ་རྣམས་རྒྱལ་པོ་གྲོངས་ཚེ་རང་ཉིད་ཀྱང་ལྕེབས་

ཤིང་།  དུར་ཁུང་གཅིག་ཏུ་སྦ་བ་ཡིན།  བཙན་པོའི་རྟ་དང་།  

གོ་ཁྲབ་གཅེས་ནོར་རྣམས་ཀྱང་དུར་དུ་འཇུགདུར་སྟེང་དུ་

རི་དེའུ་འདྲ་བ་ཞིག་བརྩིགས།  དེར་ཤིང་སྡོང་འཛུགས་ཤིང་

།  ལོ་རེ་བཞིན་དུ་མཆོད་པ་ཡིན་ནོ།  །  ཞེས་སོ།  །  

    ༼དཀྱུས༽བང་སོའི་སྐོར་ཡ་མཚན་ཅན་ཞིག་རྒྱལ་པོ་

བཀའ་ཐང་དུ་གྲགས་པར་འདུག་པ་བསྡུས་ན་འདི་ལྟར།  

བང་སོའི་ནང་གི་རེའུ་མིག་དགུའི་དབུས་སུ་བཙན་པོའི་

སྤུར་གསེར་གྱིས་བྱུགས་ནས་འཇོག་ཅིང་།  དཀོར་ནོར་གྱིས་

བཀང་།  ནང་བློན་གང་ཡིན་དེ་དུར་སྲུང་དུ་འཇོགཁོང་

རང་འཁོར་བཅས་གཤིན་པོའི་རྟགས་བཏབ་སྟེ།  རྒྱལ་རྒྱུད་



གསོན་པ་རྣམས་དང་འཕྲད་མི་ཆོག་པ་ཡིན།  བ་ཕྱུགས་

སོགས་བང་སོའི་ཉེ་འཁོར་དུ་འཁྱར་ན།  ཁོང་རྣམས་ཀྱིས་

བཟུང་སྟེ་གཤིན་པོའི་རྟགས་བཏབ་ནས་སླར་བདག་པོ་ལ་

མི་སྤྲོད།  ལོ་དུས་ཀྱི་མཆོད་པའི་སྐབས་སུ་དུང་བཏང་བ་

དང་མཉམ་དུ།  ཁོང་རྣམས་ལུང་བ་ཞིག་ཏུ་བྲོས་ནས་ཡིབ་

སྟེ་སྡོད།  དེ་ནས་བཙན་པོ་འཁོར་བཅས་ཀྱིས་མཆོད་པ་

ཕུལ་བའི་རྗེས་སུ་སླར་འཁོར་ནས་མཆོད་པ་རྣམས་བསྡུས་

ནས་ལོངས་སྤྱོད་སོགས་བཤད།  

    ཡང་རྒྱ་ནག་གི་སྒྲོས་ལས་མཆེད་པའི་བོད་ཀྱི་ལོ་རྒྱུས་

སྐད་རིགས་གཞན་དུ་བྲིས་པ་ཞིག་སྣང་བར།  བོད་ཀྱི་རྒྱལ་

མོ་མཚན་མི་གསལ་བ་ཞིག་གི་སྐོར་བྲིས༼༡༨༢༽ཏེ།  རྒྱལ་

མོ་དེས་སྟོད་ཐུང་སྔོ་ནག་ཕུ་དུང་གི་ཁ་ས་ལ་རེག་པ་ཙམ་

དུ་རིང་བ་ཞིག་གྱོན།  སྨད་ལ་དར་ནག་པོའི་ཤམ་ཐབས་

གྱོན།  སྐྲ་ལ་ལྷས་མ་ཆུང་ངུ་མང་དུ་བྱས་ཤིང་།  རྣ་བ་ལ་ཨ་

ལོང་བཏགས།  ལྷམ་ཟོ་ཡི་བྱ་བ་གྱོན།  དགུན་དུས་སུ་པགས་

པའི་གྱོན་པ་ཕྱི་ལ་ཚེམ་དྲུབ་སྣ་ཚོགས་ཡོད་པ་ཞིག་གྱོན།  



སོགས་བྲིས་ཏེ།  གྲོངས་པའི་ཚེ་ཤ་རུས་རྣམས་གསེར་ཕྱེ་

དང་མཉམ་དུ་བསྲེས་ནས།  ལྕགས་སྣོད་དུ་བཅུག་སྟེ་ས་ལ་

སྦ།  སོགས་སྣང་།  རྦ་བཞེད་དུ་ཡང་།  གསལ་སྣང་གི་བུ་མོ་

ཤི་བའི་རོ་རྫའི་ནང་དུ་བཅུག་ནས།  མའི་མལ་འོག་ཏུ་སྦས་

ཚུལ་སོགས་ཀྱི་སྒྲོས་བྱུང༼༡༨༣༽བས།  དེ་འདྲའི་སྲོལ་ཞིག་

ཀྱང་ཡོད་པར་མངོན།  

    གཞན་ཡང་ཏ་ཟིག་པའི་ལོ་རྒྱུས་ཧུ་དུལ་ཨལ་ལཾ་བྱ་བར་

ཡང་།  བོད་ཀྱི་ཡུལ་གྲུ་སོ་སོའི་བཤད་པ་རྒྱས་ཙམ་བྱུང་

མོད།  སའི་མིང་རྣམས་བརྡ་འཕྲོད་དཀའ་བར་སྣང་ཞིང་

།  བོད་ཡུལ་ན་གསེར་མང་བས།  གསེར་ལུག་མགོ་ཙམ་རེ་

ཡང་ས་ནས་འཐོན་ཚུལ་སོགས་དང་།  ཡུལ་གྱི་ངོ་མཚར་

གཅིག་ནི།  མི་སུ་ཡང་ཡུལ་དེར་སླེབས་ན།  རྒྱུ་མཚན་མེད་

པར་སེམས་དགའ་ཡལ་ལེ་བ་དང་།  གདོང་འཛུམ་མོལ་ལེ་

བ་ཞིག་འོངས་སོགས་བྲིས།  ལར་སྔོན་དུས་ཀྱི་སྲོལ་ཚུགས་

སོགས་ཇི་འདྲ་ཡིན་བསམ་པའི་ཚེ།  རྒྱལ་ཁམས་གཞན་གྱི་

ཡི་གེ་བྲིས་པའི་ལོ་རྒྱུས་སོགས་ལ་བལྟ་བ་ཙམ་ལས།  རང་



གི་མིས་རང་ཡུལ་གྱི་སྲོལ་ལུགས་འདི་འདྲའོ་ཞེས་ཞིབ་ཏུ་

བྲིས་པ་ཞིག་ཤིན་ཏུ་རྙེད་དཀའ་བ་འདི་ཡུལ་ཀུན་ལ་འདྲ་

བ་ཡིན་ཏེ།  དཔེར་ན་ད་ལྟ་བོད་ཀྱི་མིས་བྲིས་པའི་ལོ་རྒྱུས་

ཀུན་ལ་བལྟས་ཀྱང་།  ལྷ་སའི་གྲོང་ན།  བུད་མེད་རྣམས་

པང་གདན་ཁྲ་བོ་དང་།  སྤ་དྲུག༼༡༨༤༽ཟུར་གསུམ་ཞིག་

གྱོན།  སྐྱེས་པ་རྣམས་པགས་ཞྭ་རྣ་ལེབ་བཞི་ཡོད་པ་ཞིག་

གྱོན་སོགས་བྲིས་པ་སྲིད་མཐའ་ཙམ་ཡིན་ལ།  ད་ནས་ལོ་

ལྔ་བརྒྱ་ལྷག་སོང་ཚེ།  ད་ལྟའི་སྲོལ་ལུགས་འདི་ཀུན་ཀྱང་མི་

བརྒྱུད་རྣམས་ལ་ཤིན་ཏུ་ལྐོག་གྱུར་དུ་སོང་སྟེ།  ཡུལ་ཁམས་

གཞན་གྱི་མིའི་ངག་སྒྲོས་རྙེད་པ་རྣམས་བསགས་ནས་

རགས་ཙམ་ཞིག་ལས་དཔྱོད་མི་ཐུབ་པ་སོགས་ཡིན་ནོ།  །  

    དུས་གསུམ་དུས་ཀྱི་འཁོར་ལོ་འཁོར་བ་ན།  །  

    བྱུང་ནས་ཡལ་བའི་སྔོན་གྱི་གཟུགས་བརྙན་རྣམས།  །  

    སྟོང་པའི་མཁའ་ལ་སེམས་ཀྱིས་བྲིས་པ་འདི།  །  

    ཤིན་ཏུ་ངོ་མཚར་སྒྱུ་མའི་རྒྱལ་རབས་ཉིད།  །  

    ཅེས་སྨྲས་སོ།  །  



    དེ་ལ་རྗེ་སྲོང་བཙན་སྒམ་པོ་ཡན་ཆོད་དུ་བོད་ན་ཡི་གེ་

མེད་པར་གྲགས་པས།  དེ་ཡན་གྱི་རྒྱལ་རབས་རྣམས་ཀྱང་

ངག་རྒྱུན་ཙམ་ཞིག་ཏུ་གནས་པ་ལས།  ལོ་ཚིགས་སོགས་

བསྒྲིགས་ཏེ་དཀྱུས་མའི་ལུགས་སུ་གཏན་ལ་འབེབས་པའི་

སྐབས་མེད་ལ།  འོན་ཀྱང་རྗེ་གནམ་རིའི༼༡༨༥༽ལོ་རྒྱུས་ནི།  

སྲས་ཀྱི་དུས་སུ་བྲིས་པར་མངོན་པ་ཞིག་འོག་ཏུ་བཀོད་པ་

འདི་ཡིན་ཞིང་།  དེ་ཡང་གནའ་ལུགས་ཀྱི་གཏམ་རྒྱུད་ཉོག་

ལ་འཛིངས་པ་ལྟ་བུ་ཞིག་འདུག་པས།  དོན་དྲིལ་ན་འདི་

ལྟར་སྣང་སྟེ།  དེ་དུས་ཙ་ན་ད་ལྟའི་འཕན་ཡུལ༼༡༨༦༽གྱི་

ཕྱོགས་འདིར།  བོད་རྗེའི་གཉེན་ཚན་དུ་གཏོགས་པའི་རྒྱལ་

ཕྲན་ཟིང་པོ་རྗེ༼༡༨༧༽བྱ་བ་ཞིག་ཡོད་པ་དེ།  སྤྱོད་པ་ངན་

པས་ཡུལ་མི་རྣམས་ཞེ་ལོག་ཅིང་།  ཁོའི་ཡུལ་གྱི་མི་དྲག་

དབྱི་ཚབ་སོགས་ངོ་ལོག་སྟེ།  བོད་རྗེ་སྟག་སྙ་གཟིགས༼༡༨༨༽

ཀྱི་དྲུང་དུ་བྲོས།  བཙན་པོ་དང་ལྷན་དུ་མནའ་བཅད།  འོན་

ཀྱང་ཟིང་བོ་རྗེ་ལ་དགྲ་ལན་མ་ལོན་པའི་བར་དེར་བཙན་

པོ་གྲོངས།  དེ་ནས་དེའི་སྲས་གནམ་རི་སྲོང་བཙན་གྱིས་



དམག་དྲངས་ཏེ།  འཕན་ཡུལ་དབང་དུ་བཅུགདེའི་རྗེས་

སུ་གཙང་ཕྱོགས་ཀྱང་འབངས་སུ་འདུས༼༡༨༩༽།  དྭགས་

པོ་ངོ་ལོག་པ་ལ་ཡང་སེང་གོ་མི་ཆེན་གྱིས་ཕབ༼༡༩༠༽།  དེ་

ནས་ཡུན་རིང་སོང་སྟེ།  དབྱི་ཚབ་རྒས་པའི་དུས་ཤིག་ན།  

སྲོང་བཙན་སྒམ་པོ་དང་མཇལ་ནས།  ཡབ་ཀྱི་དུས་བཞིན་

སླར་ཡང་རྗེ་བློན་རྣམས་ཀྱིས་བྲོ་བོར་བ༼༡༩༡༽སོགས་ཡིན་

ནོ།  །  དེས་ན་རྗེ་གནམ་རི་སྲོང་བཙན་ནི།  ཐོག་སར་ཡར་

ཀླུངས༼༡༩༢༽དང་དྭགས་པོ་སོགས་ལྷོ་ཁ་ཕྱོགས་འདི་ཙམ་

ཞིག་ལ་དབང་མཛད་པར་མངོན་ཞིང་།  དེའི་ཡན་གྱི་

གདུང་རྒྱུད་རྣམས་ནི་ཕལ་ཆེར་ཡར་ཀླུང་ཕྱོགས་ཆ་ཙམ་

ཞིག་གི་བདག་པོ་ཡིན་པར་སེམས།  འོན་ཀྱང་རྗེ་གཉའ་ཁྲི་

བཙན་པོ་བོད་ཁམས་སྤྱིའི་རྒྱལ་པོ་ཡིན་སོགས་ཀྱི་ཐ་སྙད་

ཙམ་ལ་རྨོངས་པར་མི་བྱ་སྟེ།  ཡུལ་གྱི་རྒྱ་ཁྱོན་དང་།  རྒྱལ་

ཁབ་ཀྱི་ས་མཚམས་བྱ་བ་དེ།  དངོས་པོའི་གནས་ཚོད་ལ་རི་

མོར་བྲིས་པ་ཞིག་མེད་ཀྱི།  འོ་ན་ཅི་ཞེ་ན།  རྒྱལ་པོའི་དབང་

ཤུགས་ཀྱིས་ཇི་ཙམ་དུ་ཁྱབ་པའི་ཕྱོགས་དེ་ཙམ་ཞིག་ལ་



ཡུལ་དེའི་ཐ་སྙད་འདོགས་པ་ཡིན་པས།  དེ་དུས་ཀྱི་བོད་

ཁམས་བྱ་བ་དེ་ཡང་ཡུལ་ཉི་ཚེ་ཞིག་གི་མིང་ཡིན་པར་ཤེས་

པར་བྱའོ།  །  

    གནམ་རི་སྲོང་བཙན་གྱི་སྐོར་ཤོག་དྲིལ་ཁ་བའི་ཚིག་སྣ་

ཅུང་ཟད་བསྡུས་ཏེ་བཀོད་པ།  མཁར་ཕྱིང་བ་སྟག་རྩེ༼༡༩༣༽

ན་ནི་རྒྱལ་སྟག་བུ་སྙ་གཟིགས༼སྟག་བུ་གཉན་གཟིགས་ཏེ་

གནམ་རིའི་ཡབ།  ༽བཞུགས།  སྤུར་བའི་ཡུལ་སྣ༼༡༩༤༽ན།  

ཟིང་པོ་རྗེའི༼མི་འབངས།  ༽ཁྲི་པངས་གསུམ་མཆིས།  ཉེན་

ཀར་རྟིང་བ་ན་ཟིང་པོ་རྗེ་སྟག་སྐྱ་བོ་མཆིས།  ཟིང་པོ་རྗེ་ནི་

བྱ་བ་ཅི་ལ་ཡང་ཕྱིན་ཅི་ལོགས་པ་ཤ་སྟག་བྱེད།  ལེགས་པ་

ཉེས་པར་བཅུགཉེས་པ་ལེགས་པར་བཅུགམཛངས་ཤིང་

སྙིང་ཉེ་བ་ལ་ནི་བློ་གྲོས་བསྟན་ཀྱང་མི་ཉན།  མྱི་གཅམ་

བུ༼༡༩༥༽ངོ་སྲུང་གི་ཚིག་སྨྲ་བ་དག་ལ་ཆེད་དུ་མཉན་ཏོ།  །  

    དེ་ལྟར་ཟིང་བོ་རྗེ་ཆོས་ལོག་ཅིང་།  སྲིད་བསྒྱུར་བས།  རྗེ་

བོ་ཉེས་དགུ་བྱེད་པ་ལ།  མི་གཅིག་གིས་མཐོང་ཡང་གལ་

ཏེ་སྨྲས་ན་མི་འོས་པའི་ཆད་པ་ནན་ཆེ་བས།  ཇི་ག༼༡༩༦༽



སུས་ཀྱང་ཁོ་ལ་གྲོས་སྟོན་མ་ཕོད་དོ།  །  དེ་ལྟར་རྗེ་བོ་ནི་བླ་

ནས་སྨྱོས༼༡༩༧༽།  འཁོལ་པོ་ནི་འོག་ན་བཀྲམ་མོ༼༡༩༨༽༼ཁ་

མཐོར་བའི་དོན་ནོ།  །  ༽གཅིག་ལ་གཅིག་སྙིང་མི་བརྟན་ཏེ།  

ཡུལ་གྱི་སྲིད་ཀྱང་དམས་སོ༼༡༩༩༽།  །  མི་ཡོངས་ཀྱང་ཟིང་

བོ་རྗེ་ལ་འཁང་ངོ༼ཁྲོས་སོ༽།  །  དེ་ནས་ཟིང་བོ་རྗེའི་བློན་

པོ་གཉན་འཛི་ཟུང་ནག་པོས།  རྗེ་བོ་ལ་གསོལ་བ།  རྗེ་བོ་

ནི་ཅི་ལ་ཡང་ལོག་པ་ཤ་སྟག་མཛད་པས།  འོ་སྐོལ་གྱི་སྲིད་

ནི་སྲིད་དུ་མ་རུང་།  ཆོས་ནི་ཆོས་སུ་མ་རུང་སྟེ།  ཡུལ་གྱི་

མི་དབུལ།  སྲིད་ཀྱི་ཉམ་དམའ་སྟེ།  ན་མོ་བརླག་ཟིན་ན་ཇི་

ནོངས་ཞེས་གསོལ་བས།  ༼ན་མོ་ནི་ཕལ་ཆེར་བྱ་བའི་དོན་

ནོ།  །  ༽ཟིང་བོ་རྗེས་མཉན་དུ་མ་གཏུབ་སྟེ།  འདི་སྐད་ཟེར་

བ་ཉེས་སོ་ཞེས་འཛི་ཟུང་ལ་ཆད་པ་ཕབ་བོ།  །  དེར་འཛི་

ཟུང་མ་རངས་ཏེ།  ཁོ་རང་ཡང་རྗེ་བོའི་ཟླ་ལ་ངན་སྤྱོད་

བྱེད་པར་ཞུགས་ཏེ།  ནག་པོ་བསྐུས་ཏེ་དཀར་པོ་བསད།  

དྲེའུ་རྒལ་ཏེ༼ཞོན་ཏེ༽བསེ་སྒ་བཅག༼༢༠༠༽གོ།  །  དེ་ལ་

ཟིང་བོ་རྗེ་མགུ་ནས།  ༡སྟག་སྐྱ་བོའི་ཡུལ།  ༢ཡུལ་ཡེལ་རབ་



སྡེ་བཞི།  ༣ཀླུམ་ཡ་གསུམ་རྣམས།  ཟིང་པོ་རྗེའི་ཁྲི་པངས་

གསུམ་གྱི་ནང་དུ་འདུས་པ་ལས།  མཁར་སྤུར་བས༼༢༠༡༽

བཅད་དེ།  ཀླུམ་ཡ་གསུམ་གྱི་སྨད།  གཉན་འཛི་ཟུང་གི་

བྲན་དུ་བྱོན་ཏོ།  །  བྲན་རིས་ཀྱི་ནང་དུ།  མྱང་ཙེང་སྐུ་ཡང་

འཛི་ཟུང་གི་བྲན་དུ་བྱིན་ཏོ།  །  འཛི་ཟུང་གི་ཆུང་མ་པ་ཚབ་

གཟས།  མྱང་ཙེང་སྐུ་བྲན་བྱེད་པ་ལ་དྲེགས་ཆེ་སྟེ།  བརྙས་

བཅོས་མང་བོ་བྱས་པས།  ཙེང་སྐུ་མ་རངས་ཏེ།  ཟིང་བོ་

རྗེ་ལ་འཛི་ཟུང་གི་བྲན་བྱེད་མི་ཕོད་ཅེས་འཁང་སྟེ་གསོལ་

ཏོ།  །  ཟིང་བོ་རྗེ་ན་རེ།  གཉན་འཛི་ཟུང་ལས་ང་ལ་སྙིང་ཉེ་

བ་མེད་པས།  དེའི་བྲན་དུ་ཁྱོད་བཀོལ་མ་རུང་བ་མེད།  རྗེ་

མོས་བརྙས་བཅོས་བྱས་ཀྱང་རྗེ་མོ་ལ་དབང་ཡོད་པས་ཉེས་

པ་མེད་དོ།  །  སྨྲས་པས།  ཙེང་སྐུ་མ་རངས་ཏེ་ཡི་ཆད་དོ།  །  

དེ་ཙ་ན།  དབའ་ཏོ་རེ་ཁྲུ་གུ་དང་།  གཤེན་ཁྲི་གཞེར་འདོན་

ཀོང་གཉིས།  འཕྲེན་པའི་རྫིང་ཁར་འཐབ་ནས།  གཤེན་

གྱིས་དབའ་བསད་པ་ལ།  དབའ་ཡི་ཕུ་བོ་ཕངས་ཏོ་རེ་དབྱི་

ཚབ་ཀྱིས།  ནུ་བོ་གཤེན་གྱིས་བསད་པ་ལ་སྟོང་གནང་བར་



འཚལ་ཞེས་རྗེ་བོ་ལ་གསོལ་བར།  ཟིང་པོ་རྗེས།  གཤེན་ཁྲི་

གཞེར་ནང་བློན་བྱེད་པའི་ངོ་མ་ཆོད་དོ།  །  དགེ་བས་མི་

དགེ་བ་བསད་ན་བསད་དུ་ཟད་དོ་ཞེས་སྨྲས་པས།  དབྱི་

ཚབ་ཀྱང་མ་རངས་ཏེ་ཡི་ཆད་དོ།  །  དེ་ནས་མྱང་ཙེང་སྐུ་

དང་།  དབའ་གཉིས་ཀ་ཡི་ཆད་དེ།  འགྲོགས་ནས་ཁྱིམ་དུ་

དོང་བ་ལས།  དབྱི་ཚབ་སྔོན་དུ་དང་།  ཙེང་སྐུ་ཕྱི་ན་འགྲོ་

བ་ལས།  ཙེང་སྐུས་ཆིག་ལབ་སྨྲས་ཏེ།  

    ཆབ་ཆབ་ནི་ཕ་རོལ་ན།  ཡར་ཆབ་ནི་ཕ་རོལ་ན།  མྱིའི་

བུ་ནི་མྱིའི་བུ་སྟེ།  ལྷ་ཡི་ནི་སྲས་པོ་བཞུགས།  རྗེ་བདེན་

གྱིས་ནི་བཀོལ་དུ་དགའ།  སྒ་བདེན་གྱིས་ནི་བསྟད་དུ་

དགའ།  ༼དོན་ནི།  ཆུ་བོ་ཆུ་བོའི་ཕར་འགྲམ་ན།  ཡར་ཆབ་

གཙང་བོའི་ཕར་འགྲམ་ན།  མི་ནི་མི་ཡི་བུ་ཡིན་ཡང་།  དོན་

ལ་ལྷ་ཡི་སྲས་པོ་བཞུགས།  བདེན་པའི་རྒྱལ་པོས་གཡོག་

ཏུ་བཀོལ་ན་དགའ།  བདེན་པའི་སྒ་ནི་རྒྱབ་ཏུ་བསྟད་ན་

དགའ།  ཞེས་པའོ།  །  ༽ཞེས་སྙིང་ལ་ཤར་བ་ཁ་ནས་ཤོར་

བ་ལ།  དབྱི་ཚབ་མདུན་ན་འགྲོ་བའི་རྣ་བར་ལྷང་ངེར་ཐོས་



ཏེ།  ཚིག་དེ་ཏོག་གེ་བླངས༼༢༠༢༽ནས།  ཙེང་སྐུ་ཁྱོད་ལས་

བདེན་པ་མེད།  ཁོ་བོ་ཡང་ཁྱོད་ཀྱི་སེམས་དང་མི་འདྲ་རི་

ཞེས་མནའ་བོར་རོ།  །  

    དེར་མྱང་དང་དབའ་གཉིས་ཀ་ཟིང་རྗེ་ལ་སེམས་ལོག་

སྟེ།  མཁར་ཕྱིང་བ་སྟག་རྩེར་བཙན་པོ་སྤུ་རྒྱལ་སྟག་བུ་

སྙ་གཟིགས་ལ་གློ་བ་ཉེ་བར་བྱས་ཏེ།  མནའ་ཐོ་ཡང་ཆེར་

བཅད་དོ།  །  ༼གློ་བ་ཉེ་བ་ནི་སྙིང་ཉེ་བ་སྟེ་ཤ་ཚ་ཆེ་བའི་

དོན་ནོ།  །  ༽དེའི་འོག་ཏུ་དབའ་དབྱི་ཚབ་ཀྱིས་ཞང་བོ་

མནོན་བཟང་ཏོ་རེ་སྲོན་བློ་ལ་བཏགས་ཏེ།  ༼སྙིང་གྲོགས་སུ་

བྱས་པའི་དོན།  ༽མནའ་ཐོ་བཅད་པ་ལས།  བཟང་ཏོ་རེ་ཤི་

ནས།  དེའི་བུ་པང་སུམ་འགྲོན་པོ་ཟིང་པོ་རྗེའི་ནང་འཁོར་

བྱེད་པ་ལས་བློ་ལ་བཏགས་ཏེ་མནའ་བོར་རོ།  །  མྱང་སྨོན་

ཏོ་རེས་ནི༼འདི་དང་ཙེང་སྐུ་གཉིས་མི་གཅིག་གི་མིང་

དུ་སྣང་།  ༽ཚེས་པོ་ནགས་སེང་བློ་ལ་བཏགས་ཏེ་བཅད་

དོ།  །  དེ་ནས་ཁོང་རྣམས་ཀྱིས།  ཚེས་པོ་ནགས་སེང་ལ་

འཕྲིན་བགྱིས་ཏེ།  སྤུ་རྒྱལ་སྟག་བུའི་སྙན་དུ་དོན་དེ་གསོལ་



བར།  བཙན་པོའི་ཞལ་སྔ་ནས།  ངའི་སྲིང་མོ་ཞིག་ཀྱང་ཟིང་

བོ་རྗེའི་གན་དུ་འདུག་མོད་ཀྱང་།  འོན་ཀྱང་ཁྱེད་ཟེར་བ་

བཞིན་བྱའོ་ཞེས་བཀའ་བསྩལ་ནས།  པང་སུམ་འགྲོན་པོ་

དང་།  མྱང་དང་།  དབའ་གསུམ་པོ་བྲོ་ལེན་དུ།  མཁར་ཕྱིང་

བར་མཆིས་ནས།  ཉིན་མོ་ཕག་ཚལ་གྱི་ཤིང་ཁུང་ན་སྦས་ཏེ་

བསྒུགས་ནས་སྡོད་ཅིང་།  མཚན་རེ་ཞིང་ཕྱིང་བར་མཆིས་

ཏེ།  བཙན་པོ་དང་དབུ་སྙུང༼༢༠༣༽བྲོ་མནའ་གཅོད་པའི་ཚེ།  

འབངས་རྣམས་ཀྱིས་དེ་ལྟར་འགྲོ་བ་མཐོང་ནས་གླུ་བླངས་

པ།  

    མི་བཟང་ནི་རྟ་བཟང་ཞིག།  ཉིན་ཞིང་ནི་ཕག་

ཚལ༼༢༠༤༽ནི།  །  མཚན་ཞིང་ནི་ཕྱིང་བར་མཆིས།  །  དགྲ་

འམ་ནི་ཟིན་ཅི་ཨང༼༢༠༥༽།  །  ༼དོན་ནི།  མི་མཛེས་ལ་རྟ་

ཡང་བཟང་བ་ཞིག།  ཉིན་རེ་བཞིན་ཕག་ཚལ་ནགས་ན་

སྡོད།  །  མཚན་རེ་བཞིན་ཕྱིང་བའི་མཁར་དུ་འགྲོ།  །  དགྲ་

དང་གྲོགས་གང་ཡིན་ཆ་མ་འཚལ།  །  ༽

    ཞེས་བླངས་སོ།  །  



    འོན་ཀྱང་མི་རིང་བར།  ཟིང་བོ་རྗེ་ལ་ངག་ལན་མ་བླན་

པར་རྒྱལ་སྟག་བུ་དགུང་དུ་གཤེགས་སོ།  །  སྔར་རྒྱལ་སྟག་

བུའི་སྙན་དུ་འཕྲིན་ཚེས་པོ་ནགས་སེང་གིས་བགྱིས་པ་ལས།  

དེ་ཚུན་ཆད་ནགས་སེང་གི་བྲན།  སྤུག་གྱིམ་བཏང་རྨང་

བུས་བགྱིས་སོ།  །  གྱིམ་བཏང་རྨང་བུས།  གཉིད་ལོག་པ་

ན་ཁོང་ཅག་གི་གྲོས་གཏམ་གཉིད་གཏམ་དུ་བརྡོལ་གྱིས་

དོགས་ནས།  ཁྱོ་མོ་དང་མི་ཉལ་བར་རི་ལ་ཉལ་ཞིང་།  ནུབ་

རེ་ལ་ཉ་ས་འཕོའོ།  །  ཁྱོ་མོ་ལ།  ང་ཡ་མཚར་གྱི་ཡི་དྭགས་

ཤིག་ཞུགས་འདུག་པས།  སུ་ལ་ཡང་མ་སྨྲ་ཞིག་སྨྲས་སོ།  །  

ཇི་ཞིག་ན་ཆུང་མ་དང་ཁོ་གཉིས་འཐབ་པར།  ཆུང་མས།  

ཁྱོད་ལྟོ་བོ་ཆེ་ལ།  ཡི་དྭགས་མ་བབས་ཀྱི།  ལྟོ་སྦྱོར་དུ་ངེས་

སོ།  །  ༼ལྟོ་ནི་སྒྱུ་དང་ཁྲམ་གྱི་མིང་ངོ་།  །  ༽སྨྲས་པས།  ཁོ་

ཁྲོས་ཏེ།  དེའི་ནུབ་མོ་ནས་མོ་ལ་མཛའ་བར་བྱས་ཏེ།  ཞག་

གཉིས་གསུམ་ལྷན་ཅིག་ཉལ་བ་ལྟར་བྱས་ནས།  ཁྱོ་མོའི་ལྕེ་

ལ་སོ་བཏབ་སྟེ།  དམུར་དམུར་ཏེ་བཅད་ནས་ཁྱོ་མོ་ཡང་

ཤིའོ།  །  འོན་ཀྱང་ཁོང་རྣམས་ད་དུང་ཟིང་བོ་རྗེ་ལ་དགྲ་



བྱེད་མ་ནུས་པར་ཡོད་སྐབས།  གྱིམ་བཏང་རྨང་བུ་ནད་

ཀྱིས་བཏབ་སྟེ་རབས་ཆད་ནས་ཤིའོ༼༢༠༦༽།  །  

    དེར་རྒྱལ་སྟག་བུ་སྙ་གཟིགས་ཀྱི་སྲས།  བཙན་པོ་སློན་

བཙན་དང་།  ༼འདི་གནམ་རི་ཡིན།  ༽སློན་ཀོལ་མཆེད་

གཉིས་ཀྱིས།  མྱང་ཙེང་སྐུ་དང་།  དབའ་དབྱི་ཚབ།  དབའ་

མྱེས་སྣང་།  དབའ་བུ་ཚབ།  མནོན་འགྲོན་པོ།  ཚེས་པོ་

ནགས་སེང་དྲུག་ལ་བྲོ་བསྩལ་བའི་ཚིག་ནི།  དེང་ཕན་ཆད་

ཟིང་བོ་རྗེ་རྒྱབ་ཏུ་མི་འདོར་རི།  སྤུ་རྒྱལ་པང་དུ་མི་ལེན་རི།  

སོམ་ཉི་མི་བགྱིད་རི།  བརྟུལ་ཕོད་པར་མི་འཚལ་རི།  སྲོག་

སྤོངས་མི་འཚལ་རི།  བཙན་པོ་སློན་བཙན་གྱིས་བཀའ་ཇི་

བསྩལ་བ་བཞིན་མི་མཉན་རི།  གཞན་སུས་བསླུས་ཀྱང་མི་

མཉན་རི།  ཞེས་བྲོ་བསྩལ་ཏེ།  མྱང་ཙེང་སྐུ་སོགས་མི་དྲུག་

པོ་དེ་བྲོ་ལ་བཏགས་སོ།  །  དེ་ནས་དུས་ཆད་བྱས་ནས་སླར་

མཆིས་ཏེ།  གཅུང་སློན་ཀོལ་དང་།  ཡུམ་སྟོང་བཙུན་གཉིས་

ལ་ཡུལ་གྱི་གཉེར་ཁ་བཅོལ་ནས༼༢༠༧༽།  བཙན་པོ་ཁྲི་སློན་

བཙན་རང་ཉིད་ཞབས་ཀྱིས་བཙུགས་ཏེ།  དམག་ཁྲི་དང་



བཅས་ཏེ་གཤེགས་སོ།  །  མྱང་ཙེང་སྐུ་དང་།  མནོན་མགྲོན་

པོ་གཉིས་ནི།  སྟག་པ་ཤ་རུ་ལ་ཚུན་ཆད་ལ།  བྱ་གཅོད་

ཅིང་ཉན་རྣར་བཀྱེས་སོ༼༢༠༨༽།  །  ༼བྱ་གཅོད་པ་བྱ་ར་བྱེད་

པའི་དོན་ནོ།  །  ༽དབྱི་ཚབ་དང་ནགས་སེང་གཉིས་ཀྱིས།  

བཙན་པོ་སྤྱན་དྲངས་ཏེ།  ཆུ་བོ་ནི་རབ་ཏུ་བཏོད་དོ༼༢༠༩༽།  

།  དྲ་ལ་ནི་དབྱི་རུ་བཏང་ངོ༼༢༡༠༽།  །  མཁར་ཡུ་སྣ་ནི་ཕབ།  

དགུ་གྲི་ཟིང་བོ་རྗེ་ནི་བཀུམ་མོ།  །  མང་པོ་རྗེ་སུམ་བུ་ནི་

གྲུ་གུའི་ཡུལ་དུ་བྲོས་སོ།  །  ཕག་གི་ཡུང་བ་མན་ཆད།  རྒོད་

བྲོ་སྣ་ཡན་ཆད་བཙན་པོའི་ཕྱག་ཏུ་སོན་ཏོ།  །  བཙན་པོ་

ཁྲི་སློན་བཙན་གྱིས་བཀའ་བསྩལ་ཏེ།  ཡུལ་ངས་པོ་བྱ་བ་

ལས།  འཕན་ཡུལ་དུ་མིང་སྤོས་སོ།  །  དེ་ནས་ངས་པོའི་

འབངས།  དབའ་དབྱི་ཚབ་ལ་སོགས་པས།  བཙན་པོའི་

མཚན་གསོལ་བ།  ཆབ་སྲིད་ནི་གནམ་ལས་མཐོ།  དབུ་རྨོག་

ནི་རི་བས་བཙན་ཏེ།  གནམ་རི་སློན་བཙན་དུ་བཏགས་སོ།  

།  དེ་ལྟར་མྱང་དབའ་མནོན་དང་གསུམ་གྱིས་ཟིང་པོ་རྗེའི་

སྲིད།  བཙན་པོ་སྤུ་རྒྱལ་གྱི་ཕྱག་ཏུ་དངར་ཏོ།  །  ༼དངར་



དང་བསྟར་བྱ་བ་དོན་གཅིག་གོ།  །  ༽དེ་ནས་གནམ་རི་

སློན་བཙན་གྱིས་ཕྱག་ལྕག༼༢༡༡༽གིས་དྲས་དེ།  དབའ་དབྱི་

ཚབ་ཀྱི་བྱ་དགར།  ཟ་གང་གཤེན་གྱི་ཡུལ་ས་དང་།  མལ་

དྲོ༼༢༡༢༽ཕྱོགས་ནས།  བྲན་ཁྱིམ་སྟོང་ལྔ་བརྒྱ་བསྩལ་ཏོ།  །  

མྱང་ཙེང་སྐུའི་བྱ་དགར།  གཉན་འཛི་ཟུང་གི་མཁར་སྦུབ་

དང་།  བྲན་ཁྱིམ་སྟོང་ལྔ་བརྒྱ་བསྩལ་ཏོ།  །  ཚེས་པོ་ནགས་

སེང་གི་བྱ་དགར།  འོན་གྱི་སྨོན་མཁར་གྱི་བྲན་ཁྱིམ་སུམ་

བརྒྱ།  མནོན་འགྲོན་པོའི་བྱ་དགར།  ཁོ་ནའི་ཕུ་ནུ་པོ་གནོན་

ལ་སོགས་བྲན་ཁྱིམ་སྟོང་ལྔ་བརྒྱ་བསྩལ་ཏོ།  །  མྱང་དབའ་

མནོན་དང་གསུམ།  །  ཚེས་པོ་དང་བཞི།  བཙན་པོའི་བློན་

པོར་བཅུག་སྟེ།  བྲན་ཁྱིམ་མང་བོ་དང་།  ཡུལ་ཆེན་པོ་

བསྩལ་ཏོ།  །  

    རྒྱལ་པོ་འདིའི་རིང་ལ།  ཁྱུང་པོ་སྤུང་སད་ཟུ་ཙེས་གཙང་

བོད་ཀྱི་རྒྱལ་པོ་མར་མུན་མགོ་བཅད་དེ།  གཙང་བོད་ཁྱིམ་

ཉིད་ཁྲི་བཙན་པོའི་ཕུག་ཏུ་ཕུལ་བར།  བཙན་པོ་དགྱེས་

ནས་གཙང་ཁྱིམ་ཉི་ཁྲི་ཟུ་ཙེ་ལ་བྱ་དགར་བསྩལ་ཏོ།  །  ༼ཟུ་



ཙེ་འདི་སྲོང་བཙན་གྱི་བློན་ཡང་བྱས་པ་འོག་ཏུ་གསལ།  ༽

དེའི་འོག་ཏུ།  བཙན་པོ་མཆེད་གཉིས་ལ།  མོང་སྔོན་པོ་གློ་

བ་རིངས་པར།  ཟུ་ཙེས་ཁོས༼བཙན་པོ་བཀྲོང་བའི༽གྲབ་

ཤོམས་བྱེད་པ་ཚོར་ཏེ།  བཙན་པོ་མཆེད་གཉིས་ལ་སྐུ་ལ་

བསྡོ་མ་ནུས་པར་མོང་སྔོན་པོ་བཀུམ་མོ།  །  

    དེའི་རྗེས་སུ་དྭགས་པོ་འབངས་སུ་མངའ་བ་ལས་ངོ་ལོག་

པ་ལ།  རྗེ་བློན་རྣམས་འདུས་ཏེ།  དྭགས་པོ་ཕབ་པར་སུས་

རྔོ་ཐོགས་པ༼༢༡༣༽དམག་དཔོན་བགྱིད་དགོས་ཞེས་བཀའ་

བགྲོས་པ་ན།  སེང་གོ་མྱི་ཆེན་གྱིས།  ཁོ་བོས་རྔོ་ཐོགས་ཞེས་

ཁས་བླངས་སོ།  །  དེ་ལ་ཁྱུང་པོ་ཟུ་ཙེ་ན་རེ།  ཁྱོད་ལྟ་བུས་

དམག་དཔོན་འོང་ངམ།  མི་མཛངས་པ་བྱ་བ་དེ།  སྒྱེའུ་

ནང་དུ་སྙུངས་བུ༼༢༡༤༽བཅུག་པ་དང་མཚུངས་པར་རྩེ་མོ་

ཕྱིར་འཐོན་པ་ཞིག་དགོས་ཞེས་སྨྲས།  ཁྱོད་བཙན་པོའི་སྣམ་

ཕྱི༼བ་སྟེ་ཞབས་འབྲིང་།  ༽བར་བཀའ་བསྩལ་ནས་ལོ་དུ་

མ་ཞིག་ལོན་ན།  སེང་གོ་མྱི་ཆེན་མཛངས་ལ་རྔོ་ཐོགས་སོ་

ཞེས་མི་གཅིག་གིས་ཀྱང་བསྟོད་པ་ཁོ་བོས་མ་ཐོས་པས།  མི་



འོངས་བཞིན་དུ་ཁས་ལེན་ནམ་སྨྲས་པས།  མྱི་ཆེན་ན་རེ།  

མི་ཡོངས་ཀྱིས་ཁོ་བོ་ལ་སྙན་པར་མི་བརྗོད་པ་ཡང་བདེན་

ནོ།  །  ཁོ་བོ་སྔོན་སྒྱེའུའི་ནང་དུ་ཞུགས་ཀྱང་མ་ཞུགས།  རྩེ་

མོ་ཕྱིར་མ་ཕྱུངས་པ་ཡང་བདེན།  གལ་ཏེ་ཁོ་བོ་སྔོན་ཆད་

སྒྱེའུའི་ནང་དུ་ཞུགས་ཟིན་ན།  རྩེ་མོ་བས་ཡུ་བ་ཡན་ཆད་

ཕྱུང་སྟེ་སོང་ཟིན།  དེའི་ཕྱིར་དེང་ཁོ་བོས་གསོལ་བ་ཡང་

།  སྔོན་ཆད་ཅིའི་ནང་དུ་ཡང་མ་ཞུགས་པས།  གདོད་འཇུག་

པར་གསོལ་བ་ཡིན་ནོ་ཞེས་སྨྲས་པས།  བཙན་པོས་ཀྱང་མྱི་

ཆེན་ལ་གསོལ་བ་བཞིན་གནང་སྟེ།  དྭགས་པོ་འབངས་སུ་

དགུག་པའི་དམག་དཔོན་དུ་བཀའ་བསྩལ་ཏོ།  །  དེ་ནས་

སེང་གོ་མྱི་ཆེན་གྱིས་དྭགས་པོ་ལྷ་དེ་ལ་བརྒལ་ཏེ།  ཐམས་

ཅད་འབངས་སུ་བཀུག་གོ།  །  མྱི་ཆེན་གྱི་བྱ་དགར།  གསེར་

ཁུང་རེའུ་རྒལ༼༢༡༥༽གྱི་མི་དང་འབྲོག་ཏུ་བཅས་ཏེ་བསྩལ་

ཏོ།  །  མི་ཀུན་གྱི་ཁ་ན།  སེང་གོ་མྱི་ཆེན་གྱིས།  མདུང་མོ་

ཐེབས་གཅིག་གིས།  འབྲོག་མོ་ཐང་གང་འཐོབ།  །  ཟེར་བ་

བྱུང་།  ཉིན་གཅིག་ལ་ཁོང་གིས་དྭགས་པོ་མི་བརྒྱ་བསད་



སྐད།  ༼སེང་གོ་མི་ཆེན་གྱི་མིང་དང་ལོ་རྒྱུས་ཙམ་ད་དུང་

ཡང་དྭགས་པོ་རྣམས་ལ་གླེང་རྒྱུ་ཡོད་འདུག༽དེའི་རྗེས་སུ་

མྱང་སྨོན་ཏོ་རེ་ཙེང་སྐུའི་བུ།  ཞང་སྣང་བྱ་བ་བཙན་པོའི་

ཞབས་འབྲིང་ནང་མ་འཚལ་ཞིང་གནས་སོ།  །  ༼འདི་མང་

བོ་རྗེ་ཞང་སྣང་བྱ་བ་སྲོང་བཙན་གྱི་དུས་སུ་ཡང་བློན་པོ་

ཡིན།  ༽དེའི་ཚེ་ན་བཙན་པོ་རྗེ་འབངས་དགྱེས་སྐྱེམས་

སྟོན་མོ་གསོལ་བའི་ཚེ།  ཁྱུང་པོ་ཟུ་ཙེས་གླུ་བླངས༼༢༡༦༽

ཏེ།  གཙང་བཙན་པོའི་འབངས་སུ་ཕུལ་ཚུལ་སོགས་ངོམས་

སོ་བྱས་པར།  ཞང་སྣང་གིས་ཤགས་ལན་བཏབ་པས༼༢༡༧༽

བཙན་པོ་ཐུགས་མཉེས་ཏེ།  ཞང་སྣང་བློན་པོར་བཅུག་ནས།  

བློན་པོའི་མཚན་མར་དངུལ་གྱི་སུག་བུ་ཆུང༼༢༡༨༽བསྩལ་

ཏོ།  །  

    དེའི་རྗེས་སུ་དབའ་དབྱི་ཚབ་རྒས་ཏེ།  ཉི་མ་འདེ་ཞིང་

མཆིས་སྐབས།  བཙན་པོ་ཁྲི་སྲོང་བཙན༼སྒམ་པོ་སྟེ་འདི་

དུས་སྲོང་བཙན་དགུང་ལོ་གཞོན་པའི་སྐབས་སུ་ངེས།  ༽

ཉེན་ཀར་ནས།  སྐྱི་ལུང་དུ་གཤེགས་ཁར།  སྙ་ཏོ་རེ་གཙུག་



བློན་ལས༼བརྒྱུད་ནས་༽འཕྲིན་གསོལ་ཏེ།  གནའ་དུས་སུ།  

ཟིང་པོ་རྗེ་རྒྱབ་ཏུ་བོར།  སྤུ་རྒྱལ་པང་དུ་བླངས་ཏེ།  ཆབ་

སྲིད་ཆུར་ནི་བསྲིངས༼༢༡༩༽།  ཞེང་དུ་བསྐྱེད་བསྐྱེད་ན།  

མྱང་གིས་སྲིད་མ་ཐུབ་སྟེ་བཀྱོན་ཕབ་ནས།  ༼མྱང་ནི་ཙེང་

སྐུའི་བུ་ཞང་སྣང་སྟེ་བཀྱོན་ཕབ་པ་ནི་ཁྲིམས་ཕོག་པའོ།  ༽

བདག་ཅག་ཕ་ཚན།  བླར་གློ་བ་མ་རིངས་པར་མཆིས་ན།  

བདག་རྒན་པོ་ཙམ་ཞིག་མ་གུམ་བར་དུ།  དབུ་སྙུང༼མནའ༽

ཁུར་པ་ཞིག་བདག་གི་བུ་ཚ་རྣམས་ལ་སྩོལ་བར་ཅི་གནང་།  

བཙན་པོ་ཡབ་ནི་བདག་གི་མཆིས་བྲང་དུ་གདན་གཏིང་བ་

ཡང་གནང་ན།  ༼ཡབ་ནི་གནམ་རི་སྲོང་བཙན་ཡིན་ཞིང་

མཆིས་བྲང་ནི་ཁྱིམ་གྱི་མིང་སྟེ།  ཆུང་མ་ལ་ཡང་བརྡ་ཚིག་

གི་ཚུལ་དུ་སྦྱར་རོ།  །  དེས་ན་འདི་ནི་ཡབ་རྒྱལ་པོ་བདག་

གི་ཁྱིམ་ཕེབས་མྱོང་བའི་དོན་ནོ།  །  ༽ད་ནི་ཤུལ་དུ།  ལ་

མོ་ཆག་པ་ཕྲུམ༼འཕན་ཡུལ་གྱི་ཆག་ལ་ཡིན་ནམ་སྙམ༽དུ་

ཕྱག་ཐབ་ཙམ་ཞིག་གསོལ་དུ་ཅི་གནང་།  ཞེས་གསོལ་བར།  

བཙན་པོའི་ཞལ་སྔ་ནས་དྲིན་ཅན་མི་ཡི་ཡིད་མ་བཅད།  



།  ལྷ་ཡི་རྟ་ལ་རྒལ་མི་དབྱུང་།  །  སྔོན་ཆད་ངའི་ཡབ་ཀྱི་

རིང་ལ།  དབའ་ཏོ་རེ་དབྱི་ཚབ་དང་ཁྱེད་གཉིས།  ཆབ་ཕ་

རོལ་ཚུ་རོལ་གྱི་དགུང་བློན༼༢༢༠༽དུ་བགྱིད་པར་བསམ་

བསམ་པ་ལས།  ཏོ་རེ་ནི་ཤི།  ཁྱོད་ནི་རྒས་ཏེ་ཉི་མ་འདེར་

གནང་སྟེ་བཞག༼ཙེང་སྐུའི་བུ༽མྱང་ཞང་སྣང་ནི་བློན་ཆེན་

པོར་བསྐོས་ཏེ་བཞག་ན།  ཡབ་ནོངས་ནས་ཁོ་ཡང་གློ་བ་

རིངས༼༢༢༡༽ཏེ་བཀྱོན་ཕབ་པ་ཡིན་ནོ།  །  ༼དེ་ཡང་ཞང་

སྣང་དང་རྗེ་སྲོང་བཙན་གྱི་བར་དུ་ཟུ་ཙེས་ཕྲ་མ་བཅུག་སྟེ་

ཞང་ལ་ཁྲིམས་ཕོག་ཚུལ་འོག་ཏུ་གསལ།  ༽ད་ཁྱེད་དབའ་

ཕ་ཚན་ནི།  གློ་བ་མ་རིངས་པར་བསྡད་པས།  ལ་མོ་ཆག་

པ་ཕྲུམ་དུ་ཕྱག་ཐབ་ཀྱང་གསོལ་ཅིགདབུ་སྙུང་ཡང་གནང་

བར་བྱའོ་ཞེས་བཀའ་སྩལ་ཏོ།  །  དེར་ལ་མོ་ཆག་པ་ཕྲུམ་དུ་

ཕྱག་ཐབ་གསོལ་ཏེ།  སྐུ་རྟེན་དུ།  ཁྲབ་བསེ་སྣ་བཅུ་དང་།  

ལྡོང་སྲོམ་གྱི་རལ་གྲི་མདོར་གཅོད་བཅས་ཕུད་དེ།  བཙན་

པོས་དབུ་སྙུང་ཡང་གནང་ངོ་།  །  དབའ་དབྱི་ཚབ་ཕ་ཚན་

བདུན༼༢༢༢༽ཡང་བྲོ་བོར་རོ།  །  བཙན་པོས་བཀའ་བསྩལ་



པ་ནི།  དབྱི་ཚབ་གློ་བ་ཉེ་བས།  གུམ་ན་དུར་ཁུང་བཙན་

པོ་རང་གིས་ཕྱག་བདར་ཏེ་རྩིགས་པར་གནང་།  བུ་ཚ་

གང་རུང་གཅིག་ལ་གསེར་ཡིག༼༢༢༣༽མི་ཆད་པར་སྩོལ་

བར་གནང་སྟེ།  ད་ནས་ནི་ཕན་ཆད་དུ།  ཁྱོད་ཀྱིས་ནི་ང་

མ་བཏང་།  །  ང་ཡིས་ནི་ཁྱོད་མི་གཏང་།  །  སོགས་མགུར་

ཡང་བཞེངས་སོ༼༢༢༤༽།  །  དབའ་དབྱི་ཚབ་ཀྱིས་ཀྱང་གླུ་

ལན་ཕུལ༼༢༢༥༽ཏེ།  དེར་ཕ་ཚན་བདུན་གྱིས་བཏང་རག་

ཆེན་པོ་གཏང་ངོ་།  །  དབུ་སྙུང་གནང་བའི་གོར་མ་དེ།  

རྒྱལ་འབྲིང་ལན་ཏོན་གྱིས་བླངས་ནས་ཕྱག་ཏུ་ཕུལ་ཅིང་

།  རྗེས་སོར་གོར་མ་དཀར་པོ༼༢༢༦༽དེ་དབྱི་ཚབ་ཀྱི་མཆད་

པའི་རྨང་དུ་བརྩིགས་སོ།  །  ༼མཆད་པ་ནི་དུར་ཁུང་དང་

།  གོར་མ་ནི་རྡོ་སྟེ་མནའ་བསྐྱེལ་ཚེ་རྡོ་བ་རེ་ལག་ཏུ་ལེན་

སྲོལ་དེ་ཁམས་དང་འབྲས་ལྗོངས་སོགས་ན་ཉེ་དུས་བར་

དུ་ཡོད་པར་སྣང་།  ༽དེ་དུས་དབུ་སྙུང་གནང་བའི་ཚིག་

ནི།  ད་ཕྱིན་ཆད་ཁྱེད་ཕ་ཚན་གྱིས།  བཙན་པོ་སྤུ་རྒྱལ་གྱི་

ཞལ་སྔར་གློ་བ་མ་རིངས་ན།  ནམ་ནམ་ནམ་ནམ་ཞ་ཞ་ཞ་



ཞར་ཡང་།  དབྱི་ཚབ་ཀྱི་བུ་ལ་མ་ཉེས་པར་བཀྱོན་ཕབ་རི།  

།  ༼ནམ་ནམ་ཞ་ཞར་བྱ་བ་ནམ་ཡང་བྱ་བ་དང་དོན་གཅིག་

སྟེ།  ཤེས་རབ་བརྒྱ་པར༼༢༢༧༽།  དེ་དག་ནམ་ནམ་ཞ་ཞར་

འཕུང་།  ཞེས་པ་ལྟ་བུ་ཡིན་འབྲུག་པའི་ཕལ་སྐད་ལ་ཡང་

འདུག༽ཕྲ་མ་ཞིག་གསན་ན་ཡང་།  ཤགས་བྱས་ཏེ་ཡུས་

བཀྲོལ་ནས།  བཀས་མི་བཅད་རི།  དབྱི་ཚབ་ཀྱི་བུ་གཅིག་

ལ་གསེར་གྱི་ཡི་གེ་ལས་སྨད་རི།  སྙིང་མ་རིངས་པར་རབས་

ཆད་ན།  འཁོལ་ཡུལ་བཞེས་རི།  ༼སོགས་མནའ་ཚིག་བཅུ་

གཉིས་སྣང་ཞིང་།  ཁྲི་སྲོང་གིས་ཀླུ་གོང་ལ་བཞེས་པའི་དབུ་

སྙུང་རྣམས་རྩེ་ཞོལ་རྡོ་རིང་བྱང་ངོས་སུ་བཀོད་འདུག་པ་

དེ་དག་དང་ཚིག་འགྲོས་ཤིན་ཏུ་མཐུན་པ་ཞིག་འདུག༽དབྱི་

ཚབ་ཕ་སྤད་ཀྱི་བྲོ་བོར་བའི་ཚིག་ནི།  བཙན་པོ་སྤུ་རྒྱལ་ཁྲི་

སྲོང་བཙན་ཡབ་སྲས་དང་གདུང་རྒྱུད་ལ།  གློ་བ་རིངས་

རི༼སོགས་ནས༽བཙན་པོས་བཀའ་ཇི་སྩལ་བ་གཟུགས་སུ་

མི་འཛིན་རི།  ༼ཞེས་པའི་བར་བྲོ་ཚིག་བཅུ་གཉིས་སོ།  །  ༽

    ༼དཀྱུས༽དེ་ལྟར་གནམ་རི་སྲོང་བཙན་དུས་ཀྱི་བྱུང་བ་



རགས་པ་ཙམ་ཞིགའདི་དག་གིས་ཤེས་པར་ནུས་ལ།  སྤྱིར་

གནམ་རིའི་ལོ་རྒྱུས་རྒྱས་པ་ཞིག་རང་ཅག་གི་རྒྱལ་རབས་

གང་དུ་ཡང་མེད་སྟབས།  འདིར་ཤོག་དྲིལ་ལ་གང་ཡོད་

ཕལ་ཆེར་ཆ་ཚང་བར་དྲངས་པ་ཡིན་ནོ།  །  དེ་ཡང་རྒྱལ་པོ་

འདིའི་རིང་ལ་དམག་ཆེན་གཡོ་བའི་མགོ་བརྩམས་པ་ཡིན་

ཞེས་ཐང་ཡིག་ཏུ་གསལ༼༢༢༨༽ལ།  འདིས་ཁྲི་བཟུང་པའི་ལོ་

དང་སྐུ་ཚེའི་ཚད་སོགས་ཞིབ་ཏུ་ཤེས་དཀའ་མོད།  འཕན་

ཡུལ་དུ་དམག་དྲངས་ཚེ་ཡུམ་ད་དུང་བཞུགས་ཚུལ་དང་

།  དབྱི་ཚབ་རྒས་པའི་ཚེ་སྲོང་བཙན་རྒྱལ་པོར་བཞུགས་

ཚུལ་སོགས་ལ་དཔྱད་ན་སྐུ་ཚེ་ཆེས་རིང་དུ་ནི་མ་ཐུབ་པར་

མངོན།  མཐར་མོན་དུག་གིས་བཀྲོངས་ཚུལ་འོག་ཏུ་གསལ།  

དེས་ན་དཀྱུས་མའི་རྒྱལ་རབས་ཤིག་འཆད་ཚེ།  འཇིག་རྟེན་

མི་ལུགས་ཀྱི་བྱུང་བ་རྣམས་གཙོ་བོར་བཏོན་དགོས་པ་ཡིན་

པས།  འདི་འདྲ་དག་གི་སྐབས་སུ་རྒྱལ་པོའི་ཆེ་བ་འདོན་

པའི་འཁུལ་དུ་བྱས་ནས།  ངོ་མཚར་བའི་སྣོན་མ་སྣ་ཚོགས་

འདེབས་དགོས་པའི་དོན་ཅི་ཡང་མེད་དོ།  །  



    འདི་ནི་རང་བྱུང་བདེན་པའི་ཟླ་བ་སྟེ།  །  

    སྐྱོན་མེད་དུང་གི་ཁ་དོག་གསལ་བ་ལ།  །  

    ཕྱོགས་ལྷུང་ལ་རྒྱའི་རྣ་བ་རིང་བ་ཡི།  །  

    མི་སྡུག་རི་བོང་གཟུགས་དེ་ཅི་ལ་བྲི།  །  

    ཞེས་བྱ་བ་ནི་རྒྱལ་པོ་གནམ་རི་སྲོང་བཙན་གྱི་སྐབས་སོ།  

།  

    དེའི་སྲས་ནི་སྤུར་རྒྱལ་བོད་ཀྱི་ལྗོངས་འདིར།  ལེགས་

པའི་སྒོ་བརྒྱ་འབྱེད་པའི་ལུགས་གཉིས་ཆབ་སྲིད་ཀྱི་རྩ་བ་

ཐོག་མར་འཛུགས་པའི་མེས་པོ་ལྟ་བུར་གྱུར་པ།  རྒྱལ་པོ་

ཆེན་པོ་སྲོང་བཙན་སྒམ་པོ་ཡིན་ཞིང་།  རྒྱལ་པོ་འདི་ནི།  

ངེས་པའི་དོན་དུ་འཕགས་པ་འཇིག་རྟེན་དབང་ཕྱུག་མི་

ཡི་ཟོལ་དུ་བྱོན་པའི་རྩོད་མེད་སྤྲུལ་པའི་སྐྱེས་བུ་ཆེན་པོར་

གྲུབ༼༢༢༩༽པས།  ཐུན་མོང་མ་ཡིན་པའི་ངེས་དོན་གྱི་རྣམ་

པར་ཐར་པ་དག་ཀྱང་གཞན་དུ་གྲགས་པ་ལྟར་ལ།  འདིར་

ནི་བཙན་པོ་ཉིད་ཀྱིས་འཇིག་རྟེན་སྲིད་ལུགས་དང་འབྲེལ་

བའི་མཛད་ཕྲིན་ཇི་ཞིག་གནང་བའི་ཚུལ་རྣམས།  དུས་



མཉམ་པའི་སྐྱེ་རྒུ་ཐ་མལ་པ་རྣམས་ཀྱིས་མཐོང་ཚུལ་ལྟར་

བཀོད་པའི་རྒྱལ་རབས་ཀྱི་དུམ་བུ་གསུམ༼༢༣༠༽ན་ཅུང་

ཟད་གསལ་བ་རྣམས་ལྷན་ཅིག་ཏུ་བསྡུས་ཏེ་བཤད་པར་

བྱའོ།  །  ༼རྒྱ་མའི་ཡུལ་ཕོ་བྲང་མི་འགྱུར་བྱམས་གླིང་དུ་

བཙན་པོ་སྐུ་བལྟམས་ཚུལ་སོགས་ཡོངས་གྲགས་ཀྱི་ལོ་རྒྱུས་

གཞན་ནས་བསྐང་བར་བྱ༼༢༣༡༽ཞིང་།  ༽༼འདིར་ཤོག་དྲིལ་

ཀ་པའི་དབུ་ཆ་རལ་སྐྱོན་དུ་གྱུར་པའི་གཤམ་ནས་མར་ལ།  

༽བཙན་མོ་མུན་ཆང་ཀོང་ཀེ་ཅོ།  མགར་སྟོང་རྩན་ཡུལ་

བཟུང་གིས་སྤྱན་དྲངས་ཏེ་བོད་ཡུལ་དུ་གཤེགས་སོ༼༢༣༢༽།  

།  བལ་པོ་ཡུ་སྣ་ཀུག་ཏ�ྀ་བཀུམ།  ན་ར�ྀ་ད་བ་རྒྱལ་

ཕོར་བཅུག༼༢༣༣༽གནག་ནད་ཆེན་པོ་བྱུང༼༢༣༤༽།  དེ་ནས་

ལོ་གསུམ་ན།  བཙན་པོ་ཁྲི་སྲོང་རྩན༼༢༣༥༽གྱི་རིང་ལའ།  

ལ�ྀག་སྙ་ཤུབ་བརླག་སྟེ་ཞང་ཞུང་ཐམས་ཅད་འབངས་

སུ་བཀུག་སྟེ་མངའོ༼༢༣༦༽།  །  དེ་ནས་ལོ་དྲུག་ནའ།  བཙན་

པོ་ཁྲི་སྲོང་རྩན་དགུང་དུ་གཤེགས་སོ།  །  བཙན་མོ་མུན་

ཅང་ཀོང་ཅོ་དང་དགུང་ལོ་གསུམ་བཤོས་སོ༼༢༣༧༽།  །  



    ༼སངས་རྒྱས་འདས་རྗེས་ཀྱི་ལོ་ཆིག་སྟོང་གཅིག་བརྒྱ་

དགུ་བཅུ་གོ་བཞི་པ་ལྕགས་ཕོ༽ཁྱིའི་ལོ་ལ་བབས་ཏེ།  

བཙན་པོ་མྱེས་ཁྲི་སྲོང་རྩན་གྱི་སྤུར༼ཕོ་བྲང་༽ཕྱིང་བའི་རང་

ཁང་ན་མཁྱུད་ཅིང་བཞུགས༼༢༣༨༽ཏེ།  བཙན་པོ་དཔོན་

ཁྲི་མང་སློན་མང་རྩན་མེར་ཀེ༼༢༣༩༽ན་བཞུགས་པར་ལོ་

གཅིག༼འདས་རྗེས་ཀྱི་ལོ་ཆིག་སྟོང་གཅིག་བརྒྱ་དགུ་བཅུ་

གོ་ལྔ་ལྕགས་མོ༽ཕག༼༢༤༠༽གི་ལོ་ལ་བབས་ཏེ།  བཙན་

པོ༼མང་སྲོང་མང་བཙན་༽ཉེན་ཀར༼༢༤༡༽ན་བཞུགས་

ཤིང་།  ༼ཕོ་བྲང་༽ཕྱིང་ར་བཙན་པོ་མྱེས་ཁྲི་སྲོང་རྩན་གྱི་

མདང་བཏང་བར༼༢༤༢༽ལོ་གཅིག༼ཅེས་བྱུང་༽༼དཀྱུས༽

འདིར་ཀོང་ཇོ་བོད་ཡུལ་དུ་གཤེགས་བྱ་བ་དེ་རྒྱ་ནག་ནས་

ལམ་དུ་ཞུགས་པའི་དོན་དུ་སྣང་གིབོད་དུ་སླེབས་པ་ལ་

མི་བརྩི་བར་འདུག་ཀོང་ཇོ་བོད་དུ་ཕེབས་པའི་ལོ་དེ་རྒྱལ་

རབས༼ང༽པ་ལ་གསལ་བར་འདས་རྗེས་ཀྱི་ལོ་ཆིག་སྟོང་

གཅིག་བརྒྱ་བརྒྱད་ཅུ་གྱ་ལྔ་ལ་ལྕགས་གླང་ཡིན།  གླང་དེ་

ནས་བརྩིས་པའི་ལོ་དགུ་པ་ལ་སྲོང་བཙན་འདས།  ལོ་



གསུམ་ཀོང་ཇོ་དང་ལྷན་དུ་བཤོས་སོ།  །  ཞེས་བྲིས་པས་

ཀོང་ཇོ་ལམ་དུ་ཞུགས་ནས་རྒྱལ་པོ་དང་མ་མཇལ་བར་ལོ་

དྲུག་སོང་བར་སྣང༼༢༤༣༽།  དེས་ན་ཡོངས་གྲགས་ཀྱི་ལོ་

རྒྱུས་སུ།  མགར་གྱིས་གཡོ་བྱས་ནས།  ཀོང་ཇོ་རྗེ་ལ་མཇལ་

དུ་མ་བཅུག་པར་ཡུན་རིང་འགོར་ཚུལ་བྲིས་པ་དེ་ཡང་རྒྱུ་

མཚན་ཅན་དུ་འདུག་སྙམ།  ཕྱིང་བ་བྱ་བ་ནི་གནམ་རིའི་

སྐབས་སུ་སྨོས་པའི་མཁར་ཕྱིང་བ་སྟག་རྩེ་དེ་ཡིན་པར་

འདུགམཁྱུད་པ་ནི་སྦས་པའི་དོན་ཏེ།  ཁྱི་ལོ་ལ་མེས་པོའི་

སྐུ་སྤུར་གསང་རྒྱ་བྱས་ནས་བཞག་ཅིང་།  ལོ་དེའི་རྗེས་མར་

མདང་བཏང་བའོ།  །  ཀོང་ཇོ་བརྫངས་ནས་ལོ་དགུ་ན་

བཙན་པོ་འདས་ཚུལ་དང་འདི་གཉིས་སྦྱར་ཚེ།  དོན་ལ་

བྱ་ལོར་འདས་ཤིང་ཁྱི་ལོའི་མཇུག་ཏུ་གསང་བརྟོལ་བར་

བརྟེན།  རྒྱའི་རྒྱལ་རབས་ལ་ལྕགས་ཁྱི་ལོར་གྲོངས་ཞེས་

བྲིས་སམ་སྙམ་སྟེ་དཔྱད༼༢༤༤༽པར་འཚལ།  མདང་བྱ་བ་

ནི་འདས་མཆོད་དེ་གནའ་ལུགས་ཤིག་ཡིན་ཞིང་།  འབྲོག་

ཁམས་ནས་བྱོན་ཚེ་འཕྲང་ཁ་བེར་ཆུང༼༢༤༥༽ཕའི་མདང་



གཏོང་སར་སླེབས་སོགས་སྔོན་གྱི་ལོ་རྒྱུས་འགའ་རེ་ན་ཡང་

སྣང་།  རྩིས་ཐང་ཆེ་བ་ལ་མདང་ཆེ་བ་ཞེས་ཡུལ་འགའ་

ཞིག་གི་ཕལ་སྐད་ལ་ཡང་ཟེར་མདངས་ཀྱི་མཆོད་པ་དེ་ཅི་

འདྲ་ཞིག་ཡོད་ཚུལ་མི་ཤེས་ཀྱང་།  རྙིང་མའི༼༢༤༦༽ཆོ་ག་

འགའ་རེ་ན་མདང་སྐང་བྱ་བ་ཞིག་འདུག་པ་དེ་ལ།  མར་

མེ་དང་།  ཁྲག་དང་གཏོར་མ་རྣམས་རིམ་གྱིས་འབུལ་བར་

འདུག་པས།  ཕལ་ཆེར་དེ་འདྲ་ཞིག་མིན་ནམ་སྙམ།  བལ་

པོ་ཡུ་སྣ་ཀུག་ཏི་བཀུམ།  ན་རི་ད་བ་རྒྱལ་ཕོར་བཅུགབྱ་

བའི་ཚིག་འདི་གཉིས་ཡ་མཚན་ཆེ་སྟེ།  ཛིཥྞཀཱིུརྟི་ཾབཀུམ།  ན་

ར་དེ་བ་རྒྱལ་པོར་བཅུག་བྱ་བ་ཟུར་ཆག་གམ་སྙམ་སྟེ།  ཛ་

དང་ཡ་གཉིས་ནི་རྒྱ་སྐད་ལ་སྒྲ་ཤིན་ཏུ་འདྲ་བས།  ཡ་མཱ་

རི་ལ་ཛ་མཱ་རི་དང་།  ཡོ་གི་ལ་ཛོ་གི་སོགས་སུ་འབོད་པ་

ལྟ་བུ་ཡིན།  དེ་ཡང་འཇམ་དཔལ་རྩ་རྒྱུད༼༢༤༧༽ཀྱི་རྒྱ་

དཔེར།  བལ་པོའི་རྒྱལ་པོ་རྣམས་ཀྱི་མིང་མཐར་ཆགས་སུ་

དྲངས་པའི་མཇུག་ཏུ།  ཛིཥྞཧུྱནྟེ།  ཤསྟྲཱསསྤཱཏ་བིངྷྭསྟནེ་པ་

ལཱདྷི་པ་ཏི་སྟ་དཞེས།  ཛིཥྞ་ུཉིད་ནི།  མཐའ་མ་སྟེ།  དེ་དུས་



བལ་ཡུལ་བདག་པོ་ནི།  །  མཚོན་ཆ་འབབ་པས་རྣམ་པར་

འཛོམས།  །  ཞེས་རྒྱལ་པོ་མཐའ་མ་ཛིཥྞ་ུཡིན་ཚུལ་དང་

།  དེ་མཚོན་གྱིས་གསོད་པར་གསུངས་པས་སོ།  །  དེས་

ན་ཀོང་ཇོ་བོད་དུ་རྫངས་པའི་ལོ་དེ་རང་ལ་བལ་ཡུལ་

འབངས་སུ་བཅུག་གམ་སྙམ་སྟེ།  དེ་ནས་བགྲང་བའི་ལོ་

བརྒྱད་ཀྱི་རྗེས་སུ།  གོང་མའི་ཕོ་ཉ་ཝང་ཞོན་ཙེ་རྒྱ་གར་

དུ་སླེབས་དུས།  བལ་ཡུལ་བོད་ཀྱི་འོག་ཏུ་ཡོད་ཚུལ་རྒྱལ་

རབས༼ང་༽ལ་གསལ་བ་བཞིན་ནོ།  །  འདིར་ལོ་གཅིག་ཅེས་

བྲིས་པ་རྣམས་ནི།  བྱུང་བ་དེ་དག་གི་ཡུན་ལ་ལོ་གཅིག་

སོང་བྱ་བའི་དོན་ནོ།  །  

    ཤོག་དྲིལ༼ཁ༽བཙན་པོ་སྲོང་བཙན་སྒམ་པོའི་རིང་

ལ།  ཡབ་འབངས་ཀྱིས་ནི་འཁུས།  ཡུམ་འབངས་ནི་ངོ་

ལོགགཉེན་ཞང་ཞུང་།  མཛོ་སུམ་པ།  ཉ་གཉི་དྭགས་

པོ།  ཀོང་པོ༼༢༤༨༽།  མྱང་པོ༼༢༤༩༽ཀུན་ཀྱང་ངོ་ལོགཡབ་

གནམ་རི་སློན་བཙན་ལ་དུག་བོར་ཏེ་བཀྲོངས་སོ།  །  སྲས་

སྲོང་བཙན་སྐུ་གཞོན་ནུ་ལས་གཟོད་སྐྱེས་ཏེ།  ཐོག་མར་



དུག་ལས་བྱེད་མཁན་གྱི་དུག་པ་རྣམས་དབས་བཅད་

དོ༼༢༥༠༽།  །  དེའི་འོག་ཏུ༼རྩེང་སྐུའི་བུ༽མྱང་མང་བོ་རྗེ་

ཞང་སྣང༼༢༥༡༽གིས།  སུམ་པ་མཐའ་དག་དམག་བྱེད་མ་

དགོས་པར་སྒྱུའི་སྒོ་ནས།  ཁྱིམ་གྲངས་མ་ཤོར་བར་འབངས་

རྣལ་མར་བཀུག་གོ།  དེའི་འོག་ཏུ་བཙན་པོས་ཞབས་ཀྱིས་

བཙུགས་ཏེ།  དམག་མ་བྱུང་མ་དྲངས་པར།  རྒྱ་དང་ཨ་ཞ་

དཔྱའ་བཅད་དོ།  ༼ཨ་ཞ་དེ་སོག་རིགས།  དིང་སང་ཨུ་རུ་

སིའི་ཁོངས་སུ་ཡོད༼༢༥༢༽།  ༽ཐོག་མ་དེ་ནས་བཟུང་ཨ་

ཞ་འབངས་སུ་མངའ་འོ།  །  དེའི་འོག་ཏུ།  བཙན་པོ་སྲོང་

བཙན་དང་།  མང་པོ་རྗེ་ཞང་སྣང་གི་བར་དུ།  ཁྱུང་པོ་

སྤུང་སད་ཟུ་ཙེས་ཕྲ་མ་བཅུག་སྟེ།  བཙན་པོའི་ཞལ་སྔར་

ཞང་སྣང་གློ་བ་མི་རིངས་པ་ལ།  རིངས་ཞེས་གསོལ་ཏོ།  

།  ཞང་སྣང་ལ་ཡང་།  བཙན་པོ་མི་བཀྱོན་པ་ལ།  བཀྱོན་

ཞེས་སྨྲས་སོ།  །  ཞང་སྣང་གི་སེམས་ལ།  ཁྱུང་པོ་སྤུང་སད་

བདག་གི་སྙིང་གྲོགས་ཡིན་པས།  ཟེར་བ་བདེན་སྙམ་ནས།  

བཙན་པོའི་བཀའ་བྱུང་ཡང་།  མིན་ཞེས་མདུན་དུ་མ་ཕྱིན་



པར།  མཁར་སྤུར་བ་ལ་བསྡད་པས།  བཙན་པོའི་ཐུགས་

ལ།  ཞང་སྣང་གློ་བ་རིངས་པ་བདེན་ཡང་དག་གོ་དགོངས་

ནས།  ཞང་སྣང་གི་བྲན་ལ་བཅོལ་ཏེ།  ཞང་སྣང་བསླུས་

ནས་བརླག་གོམཁར་སྤུར་བ་ཡང་བཤིག་གོདེ་ནས་ཁྱུང་པོ་

སྤུང་སད་ཟུ་ཙེས་བཙན་པོ་ལ་གློ་བ་ཉེ་བར་བྱས་ཏེ།  ལར་

བཙན་པོའི་བློན་པོའི་ནང་ན་ཟུ་ཙེ་ལས་གློ་བ་ཉེ་བ་སྔོན་

ཆད་མ་བྱུང་ངོ་།  །  ཟུ་ཙེ་མཛངས་ཞེ་ན་མཛངས།  དཔའ་

ཞེ་ན་དཔའ་འོ།  །  མྱི་གཅིག་ཚོགས།  དགུ་ཚོགས་ན།  སྤུང་

སད་ཟུ་ཙེ་ཞེས་སྨྲའོ།  །  ༼འདིར་ཤོག་དྲིལ་ག་ལས་དྲངས་

ན།  ༽སྤུང་སད་ཟུ་ཙེའི་མཛངས་ཀྱི་ཚད་ནི།  རྩིས་གྲྭ་གསུམ་

ཞལ་ལྕེ་གྲྭ་བཞི་ཡང་རྣ་བས་མཉན་ཞིང་གཅོད།  མིག་མང་

གྲྭ་གཅིག་ཀྱང་དེའི་ཞར་ལ་རྩེ་ན་རྒྱལ༼༢༥༣༽།  བྱ་ཕུག་རོན་

ཁྱུ་གཅིག་འཕུར་བ་མཐོང་ནས།  གཅིག་གཉིས་གསུམ་བཞི་

ལྔ་དྲུག་ཅེས་བགྲང་།  བྱ་ཁྱུ་དེ་སླར་འཕུར་ཚེ་ཡང་བགྲང་

བར།  བྱ་གཅིག་མ་ཚང་འདུག་པས།  ཁྲས་བསད་པ་འདྲ་

ལྟོས་ཤིག་སྨྲས་པར།  བལྟས་པ་ན་བྱ་གཅིག་ཁྲས་བཀུམ་



འདུག་སྐད།  སྤུང་ཟད་ཟུ་ཙེ།  ཚོར་ཆེ་ལ་དཀུ་ཆེ༼༢༥༤༽།  

༼གཡོ་ཆེ་བའི་དོན།  ༽སྙིང་མཛངས།  མྱི་གཅིག་ཚོགས་དགུ་

ཚོགས་ན།  ཟུ་ཙེ་ལྟ་བུ་ག་ལ་ཡང་མེད་དོ།  །  ༼ཁ༽༼གོང་

གི་འཕྲོས།  ༽དེའི་འོག་ཏུ་ཁྱུང་པོ་སྤུང་སད་ཟུ་ཙེ་རྒས་ཏེ།  

ཉི་མ་འདེར་གནང་བའི་སྐབས་ཤིགཟུ་ཙེས་བཙན་པོའི་

སྤྱན་སྔར་གསོལ་བ།  སྔོན་བཙན་པོ་ཡབ་གནམ་རིའི་རིང་

ལ།  བདག་གིས་གཙང་བོད་འབངས་སུ་བཀུག་ལ།  འོན་

ཀྱང་གཙང་ཡུལ་འདི།  ཡབ་ཀྱིས་སྤྱན་གྱིས་མ་གཟིགས།  

ཞབས་ཀྱིས་མ་བཅགས་ན།  བཙན་པོ་སྲས་ཀྱིས་སྤྱན་གྱིས་

གཟིགས།  ཞབས་ཀྱིས་བཅགས་ཏེ།  བདག་གི་སྡུམ་པ༼༢༥༥༽

ཁྲི་བོམས་སུ་དགྱེས་སྐྱེམས་སྟོན་མོ་གསོལ་བར་ཅི་གནང་

།  ཞེས་གསོལ་པར།  བཙན་པོས་ཀྱང་ཟུ་ཙེས་གསོལ་བ་

བཞིན་གནང་སྟེ།  བློན་པོ་མགར་ཡུལ་བཟུང་ཕོ་བྲང་ཁྲི་

བོམས་སུ་སྔོན་དུ་བཏང་བར།  མགར་གྱིས་བརྟགས་པས།  

༼བཙན་པོ་བཀྲོངས་པའི་༽སྒྱུ་བཤམས་པར་ཤེས་ནས།  ཡུལ་

བཟུང་སླར་བྲོས་ཏེ་བཙན་པའི་སྙན་དུ་གསོལ་ཏོ།  །  ཡུལ་



བཟུང་གིས་ཚོར་ཏེ་སླར་བྲོས་པ།  ཟུ་ཙེས་ཚོར་ནས།  བུ་

ངག་རེ་ཁྱུང་ལ།  བདག་གི་མགོ་བཙན་པོ་ལ་ཕུལ་ཞིག་

ཅེས་སྨྲས་ནས།  རང་ཉིད་ལྕེབས་ཏེ་བཀུམ་མོ།  །  དེ་ནས་

ངག་རེ་ཁྱུང་གིས།  ཕའི་མགོ་བཅད་ནས་ཁྱེར་ཏེ།  བཙན་

པོའི་ཕྱག་ཏུ་ཕུལ་ནས།  བདག་གི་ཕ་རྒན་པོས་རྗེ་ལ་གློ་

བ་རིངས་ཏེ་སྒྱུ་བཤམས་པ།  ཡུལ་བཟུང་གིས་ཀྱང་ཚོར་

ནས་བཙན་པོའི་ཞལ་སྔར་གསོལ་དུ་བྲོས།  བདག་རང་

གིས་ཕ་བཀུམ་ནས་མགོ་བཅད་དེ་འདིར་མཆིས་ན།  སྲིད་

བརླག་པར་མི་མཛད་པར་ཇི་གནང་ཞེས་གསོལ༼༢༥༦༽

བས།  བཙན་པོས་ཀྱང་ངག་རེ་ཁྱུང་གིས་གསོལ་བ་བཞིན་

གནང་སྟེ།  ཁོའི་བྲན་གྱི་ཡུལ་དག་སྔོན་བཞིན་དུ་བཞག་

གོ།  །  རྒྱལ་པོ་འདིའི་རིང་ལ།  ཞང་ཞུང་ལྟ་བུ་གཉེན་མཛད་

ནས་ཀྱང་བཏུལ་ཏོ།  །  ཐབས་ཀྱིས་ཀྱང་རྒལ་ཏེ།  ཞང་ཞུང་

བདག་མཛད་དུ།  ༼རྒྱལ་བོའི་སྲིང་མོ་༽བཙན་མོ་སད་མ་

ཀར་ལིག་མི་རྒྱ་ལ་ཆབ་སྲིད་ལ་གཤེགས༼༢༥༧༽སོ།  །  ༼འདི་

བག་མར་བཏང་བ་ཡིན་འདུག་ཅིང་ལིག་མི་རྒྱ་ནི་ཞང་



ཞུང་གི་རྒྱལ་པོར་མངོན།  ༽བཙན་མོ་ནིལིག་མི་རྒྱའི་སོ་

ནམ་དང་བུ་སྲིང་མི་མཛད་ཅིང་ལོགས་ཤིག་ན་བཞུགས་

པར༼༢༥༨༽།  བཙན་པོ་དྲལ་གྱི་སྙམ་དུ་གསན་ཏེ།  ༼དྲལ་ནི་

མིང་པོ་ལ་ཟེར།  ༽བཙན་མོ་དེ་ལྟར་ལོག་པར་མཛད་ན།  

ཆབ་སྲིད་ཀྱི་དཀྲུགས་མར་འགྱུར་བས།  དེ་ལྟར་མ་མཛད་

པར།  ལིག་མི་རྒྱའི་སོ་ནམ་དང་བུ་སྲིད་བཟུང་ཞིག་ཅེས།  

སྤུག་གྱིམ་བཙན་རྨང་ཆུང་ལ་བཀའ་བསྩལ་ཏེ།  ༼ཕོ་ཉ་

བཏང་སྟེ།  རྨང་ཆུང་།  ༽མཁར་ཁྱུང་ལུང༼༢༥༩༽དུ་མཆིས་

ན།  བཙན་མོ་མི་བཞུགས་ཏེ།  ཆབ་ཉ་ལ་རོལ༼༢༦༠༽ཞིང་

།  ༼རོལ་བ་ནི་རྩེད་མོ་རྩེ་བའི་དོན་ནོ།  ༽མཚོ་མ་པང༼༢༦༡༽

དུ་གཤེགས་འདུག་ནས།  རྨང་ཆུང་མ་པང་དུ་སོང་སྟེ།  

བཙན་མོའི་ཞལ་སྔར་ཕྱག་བགྱིས་ཚེ།  བཙན་མོའི་ཞལ་

ནས།  བཙན་པོ་དྲལ་གྱི་ཐུགས་བདེའམ་མི་བདེ།  ཞེས་དྲི་བ་

མཛད་པར།  ཐུགས་བདེ་ཞེས་གསོལ་ཏོ།  །  ༼ཐུགས་བདེ་བྱ་

བ་འདི་ཡི་གེ་རྙིང་བ་མང་པོ་ན་འདུག་སྟེ་སྐུ་ཁམས་བཟང་

བྱ་བའི་དོན་དུ་སྣ



    ང་།  ༽རྨང་ཆུང་གློ་བ་བདེའམ༼༢༦༢༽མི་བདེ་ཞེས་སྨྲས་

ན།  གློ་བ་བདེ་ཞེས་གསོལ་ཏོ།  །  དེར་བཙན་མོས།  རྨང་

ཆུང༼ཁྱོད་ནི༽བཙན་པོ་དྲལ་གྱི་ཞལ་སྔ་ནས་དང་འདྲ་བས།  

མགྲོན་གྱི་ཕྱག་ལན་ལོངས་ཤིག་ཅེས།  ཕྱག་ལན་བསྩལ་

ནས༼༢༦༣༽།  བཙན་མོས་མགུར་བླངས་པ༼༢༦༤༽།  ཡུལ་གྱི་

ནི་སྐལ་ཕོག་པ།  །  ཁྱུང་ལུང་ནི་རྡུལ་མཁར་ཞིག༼སོགས་

སོ།  ༽མགུར་བླངས་པའི་རྗེས་སུ།  རྨང་ཆུང་མཆི་ཕྱག་

བགྱིས་པ་ལས།  བཙན་མོའི་ཞལ་ནས།  བཙན་པོ་དྲལ་ལ།  

བཀའ་ལན་ཡི་གེར་གསོལ་བ་ཅང་མ་མཆིས་སོ།  །  བཙན་

པོ་ཞལ་སྔ་ནས་ཐུགས་བདེ་ཞིང་བཞུགས་པ་གློ་བ་དགའ་

འོ།  །  བཙན་པོས་བཀའ་སྩལ་བ་ནི།  རྔོ་ཅི་ཐོགས་ཀྱིས་

འཚལ་ཞིང་མཆིས་སོ།  །  ༼ཅི་ནུས་སུ་བགྱིད་ལགས་སོ་བྱ་

བའི་དོན་ནོ།  །  ༽བཙན་པོའི་ཕྱག་ཏུ་འདི་ཕུལ་ཅིག་ཅེས་

ཞུ་གཡག༼ཞུ་རྟེན༽གཅིག་ཕྱག་རྒྱས་བཏབ་ནས་བསྐུར་

ཏོ༼༢༦༥༽།  །  རྨང་ཆུང་སླར་བཙན་པོའི་སྤྱན་སྔར་མཆིས་



ནས།  བཙན་མོས་བཀའ་ལན་ཡི་གེར་གསོལ་བ་ནི་ཅང་

མ་མཆིས།  མགུར་བླངས་པའི་ཚིག་ནིའདི་ཞེས་མཆི།  ཕྱག་

རྒྱས་བཏབ་སྟེ་བསྐུར་བ་ནི་འདི་ལགས་ཞེས་གསོལ་བ་ལས།  

བཙན་པོས་རྒྱ་ཕྱེས་ནས་གཟིགས་ན།  གཡུ་རྙིང་བཟང་པོ་

སུམ་ཅུ་ཙམ་ཞིག་བྱུང་སྟེ།  བཙན་པོས་དགོངས་དགོངས་

ནས།  ཡུ་བུས་ལིག་མི་རྒྱ་ལ་རྒོལ་ཕོད་ན་ནི་གཡུ་ཐོགས་

ཤིགརྒོལ་མ་ཕོད་ན་ནི་བུད་མེད་དང་འདྲ་བས་ཞུ་གྱོན་

ཟེར་བ་ལྟ་ཞེས་བཀའ་བསྩལ༼༢༦༦༽ནས།  རྗེ་བློན་ཀུན་

བློང་བློང་དེ།  ༼བྲེལ་བ་བྱེད་པའི་དོན།  ༽ལིག་མི་རྒྱའི་སྲིད་

བརླག་གོརྒྱལ་བོ་འདིའི་རིང་ལ།  ཞང་ཞུང་གི་རྒྱལ་པོ་ལིག་

མི་རྒྱའི་སྲིད་བརླག་སྟེ།  ཞང་ཞུང་ཐམས་ཅད་འབངས་སུ་

བཀུག་གོདེའི་རྗེས་སུ་བཙན་པོ་རྗེས་འབངས་རྣམས་ཀྱིས་

དགྱེས་སྐྱེམས་སྟོན་མོ་གསོལ་བའི་ཚེ།  བཙན་པོ་ཁྲི་སྲོང་

བཙན་གྱིས་མགུར་བླངས་པ༼༢༦༧༽།  

    ཀྱེ།  རྗེ་ཡི་ནི་མཚན་ལ་འདྲི།  །  ཁྲི་ཡི་ནི་སྲོང་བཙན་ཞིག།  

བློན་གྱི་ནི་མྱིང་པ་འདི།  །  སྟོང་བཙན་ནི་ཡུལ་བཟུང་ཞིག།  



༼ཅེས་པ་ནས༽ཡུ་བུ་ནི་རྗེ་དང་བློན།  །  ཡར་མོ་ནི་ཆུ་ཐུང་

གི།  །  མདོ་ནས་ནི་རྩང་དུ་སྲིང་།  །  ཡར་མོ་ནི་ཞེང་ཆུང་གི།  

།  ལྷོ་ནས་ནི་བྱང་དུ་བསྐྱེད།  །  ཡུ་བུ་ནི་རྗེ་དང་བློན།  །  རྗེ་

ཡི་ནིའབངས་མ་བཏང་།  །  འབངས་ཀྱིས་ནི་རྗེ་མ་བཏང་

།  ༼སོགས་སོ།  །  མཚན་ལ་འདྲི་བྱ་བ་ནི།  མཚན་གང་ཞེ་ན་

བྱའོ།  །  ཚིག་ཕྱི་མའི་དོན་ནི།  སྔོན་ཡུལ་ཡར་མོ་ཙམ་ལས་

མེད་པ་ལ།  ད་ནི་རྒྱལ་ཁམས་འདི་ཙམ་དུ་རྒྱ་བསྐྱེད་བྱ་

བའི་དོན་ནོ།  །  ༽

    དེའི་ལན་དུ་མགར་གྱིས།  དོན་དེ་དང་མཚུངས་པའི་

གླུ་བླངས་སོ༼༢༦༨༽།  །  བླ་ན་རྗེ་སྒམ་པས་ཁྲི་སྲོང་བཙན།  

འོག་ན་བློན་མཛངས་པ་སྟོང་བཙན་ཡུལ་བཟུང་རྗེ།  མངའ་

ཐང་ཆེན་པོ་རྐྱེན་དུ།  ཇི་དང་ཇིར་ལྡན་ཏེ།  ཕྱིའི་ཆབ་སྲིད་

ནི་ཕྱོགས་བཞིར་བསྐྱེད།  ནང་གི་ཁབ་སོ༼༢༦༩༽ནི་མི་ཉམས་

པར་ལྷུན་སྡུག་འབངས་མགོ་ནག་པོ་ཡང་མཐོ་དམན་ནི་

སྙམས༼༢༧༠༽།  དཔྱའ་སྒྱུ་ནི་བསྐྱུངས༼༢༧༡༽།  དལ་དུ་ནི་

མཆིས༼༢༧༢༽།  སྟོན་དཔྱིད་ནི་བསྐྱལ༼༢༧༣༽།  མཛངས་



པ་ནི་བསྟོད།  དཔའ་བོ་ནི་བཀུར།  ཆོས་བཟང་སྲིད་མཐོ་

སྟེ།  མི་ཡོངས་ཀྱིས་སྐྱིད་དོ།  །  བོད་ལ་སྔ་ན་ཡི་གེ་མེད་པ་

ལ།  བཙན་པོ་འདིའི་ཚེ་བྱུང༼༢༧༤༽ནས།  བོད་ཀྱི་གཙུག་

ལག་བཀའ་ཁྲིམས་ཆེན་པོ་དང་།  བློན་པོའི་རིམ་པ་དང་།  

ཆེ་ཆུང་གཉིས་ཀྱི་དབང་ཐང་དང་།  ལེགས་པའི་བྱ་དགའ།  

ཉེས་པའི་ཆད་པ།  ཞིང་འབྲོག་གི་ཐུལ་ཀ༼༢༧༥༽དང་དོར་

ཀ༼༢༧༦༽བྲེ་ཕུལ༼༢༧༧༽དང་སྲང་ལ་སོགས་པ།  བོད་ཀྱི་

ཆོས་གཞུང་བཟང་པོ་ཀུན།  བཙན་པོ་ཁྲི་སྲོང་བཙན་གྱི་

རིང་ལ་བྱུང་ངོ་།  །  མི་ཡོངས་ཀྱིས་བཀའ་དྲིན་ཚོར་བས།  

སྲོང་བཙན་སྒམ་པོ་ཞེས་མཚན་གསོལ་ཏོ།  །  ༼ཞེས་པའོ།  །  

༽༼དཀྱུས༽དེ་ལྟར་བྱུང་བ་ཆེན་པོའི་མཛད་སྒོ་རེའི་སྐབས་

སུ་རྗེ་བློན་རྣམས་མགུར་རེ་བཞེངས་པའི་ལུགས་སྲོལ་ཡོད་

པ་འདི་ལ་བསམ་ན།  རྗེའི་མགུར་ལྷ༼༢༧༨༽བྱ་བ་སོགས་

ཀྱང་།  བཙན་པོའི་མགུར་བཞེས་པ་ལ་མཐུན་འགྱུར་མཛད་

པའི་ལྷ་དག་ལ་ཟེར་རམ་སྙམ།  དེས་ན་གོང་གི་འདི་ནི་སྐུ་

ཚེའི་སྟོད་ཀྱི་རྣམ་ཐར་དུམ་བུ་ཞིག་ཏུ་སྣང་ལ།  ལར་རྒྱལ་



པོ་འདིའི་ཕྱག་རྗེས་གཙོ་བོ་གསུམ་ནི།  བོད་ཀྱི་ཡུལ་གྲུ་རྒྱལ་

ཁབ་ཆེན་པོའི་ས་ཁྱོན་དུ་བསྐྱེད་པ་དང།  སྔོན་ཆད་མེད་

པའི་ཡི་གེའི་སྲོལ་ཕྱེས་པ་དང་།  ཐུབ་པའི་བསྟན་པ་རིན་པོ་

ཆེ་ཐོག་མར་སྤེལ་བ་འདི་རྣམས་ཡིན་ནོ།  །  

    འདིར་བོད་ཡིག་བྱུང་ཚུལ་གྱི་རྒྱལ་རབས་དང་འགྲེལ་

བར་ཅུང་ཟད་དཔྱད་ན།  དེ་ཡང་རྗེ་བུ་སྟོན་སོགས་ཀྱིས།  

ན་ག་རའི་ཡི་གེ་ལ་དཔེ་བྱས་ནས་ཐུ་མིས་མཛད་པར་

བཞེད༼༢༧༩༽།  ༼རཉྫ་མདོག་ལྡན་བྱ་བ་ཟུར་ཆག་པའི་༽

ལཉྫ་དང་ཝརྟུ༼འཁྱིལ་བ་༽གཉིས་ལ་དཔེ་མཛད་ནས་དབུ་

ཅན་དང་དབུ་མེད་མཛད་དོ་ཞེས་མཁས་པ་གཞན་དག་

གིས་གསུངས༼༢༨༠༽།  བོན་རྣམས་ཀྱི་ལྟར་ན།  སྲོང་བཙན་

གྱི་གོང་དུ་བོན་ཆོས་དེ་ཙམ་དར་བས་ཡི་གེ་མེད་ཟེར་བ་

མི་བདེན་ཞིང་།  དེ་ཡང་སྟག་གཟིག་གི་སྤུངས་ཡིག་བྱ་བ་

ཞང་ཞུང་གི་ཡིག་རྒན་དུ་བསྒྱུར།  དེ་སྨན་བྲག་ཏུ་འགྱུར།  

དེ་རིམ་གྱིས་དབུ་ཅན་དང་འབྲུ་མར་འགྱུར་སོགས་ཟེར།  

གང་ལྟར་ཡང་ཐུ་མི་དེ་རྒྱ་གར་ན་གུཔྟའི་རྒྱལ་རྒྱུད༼༢༨༡༽



དག་གིས་སྲིད་སྐྱོང་པའི་སྐབས་སུ་བྱོན་པ་ཡིན་ཞིང་།  ཤིན་

ཏུ་ངོ་མཚར་བ་ནི།  ཐུ་མི་དང་དུས་མཉམ་པའི་རྒྱ་གར་གྱི་

རྒྱལ་པོ་ཧཪྵ་དང་།  ཀུ་མ་ར་གུབྟ༼གཞོན་ནུ་སྦས་པ་དང་།  

༽སུརྱ་ཝརྨན༼ཉི་མའི་གོ་ཆ།  ༽སོགས་ཀྱི་དུས་སུ་བྱུང་བའི་

ཟངས་ཀྱི་གླེགས་བུ༼༢༨༢༽ལ་སོགས་པ་ད་ལྟའི་བར་རྒྱ་གར་

གྱི་ཡུལ་སོ་སོར་ཡོད་པ་དག་ལ།  ཡི་གེ་བཀོད་པ་རྣམས་

བོད་ཡིག་དང་ཧ་ཅང་འདྲ་ཆེ་ཞིང་།  ཅུང་ཟད་རྒྱང་ནས་

བལྟས་ཚེ་ལག་མི་མཁས་པ་ཞིག་གིས་བོད་ཡིག་བྲིས་སམ་

སྙམ་པ་འཆར།  ཡིག་འབྲུ་ཕལ་ཆེར་མ་བསླབ་ཀྱང་ཐོར་རེ་

བ་ཞིག་ཀློག་ཐུབ་པར་འདུགདཔེ་མཚོན་ཙམ་བཀོད་ན།  

གཞོན་ནུ་སྦས་པའི་ཟངས་ཀྱི་གླེགས་བུ་ལ་འདི་ལྟར་སྣང་།  

     

      ལྷ་ཆེན་པོ་ལ་ཕྱག་འཚལ་ལོ།  དཔལ་ཟླ་བ་སྦས་བའི་

རྣམ་པར་རྒྱལ་བའི་རྒྱལ་སྲིད་ལོ་བཅུ་བའི་སྨིན་དྲུག་གི་ཟླ་

བ་ལ།  

   དེས་ན་བོད་ཡིག་གང་ལ་དཔེར་བཅད་པའི་ཕྱི་མོ་དེ་



ཡང་གུབ་པྟའི་ཡི་གེ་འདི་ཡིན་སྙམ༼༢༨༣༽།  དེར་མ་ཟད་

རྙིང་མའི་གཏེར་ཡིག༼༢༨༤༽གི་གྲས་ཀྱི་བརྡ་ཡིག༼༢༨༥༽དེ་

དག་ཀྱང་གུཔྟའི་ཡི་གེ་ལ་ཤིན་ཏུ་འདྲ་བ་མང་།  གཞན་

ཡང་ཞིབ་ཏུ་བརྟག་ཚེ།  དབུ་ཅན་དབུ་མེད་གཉིས་ཀྱང་

ཐོག་མ་ཞིག་ནས་མཉམ་དུ་མཛད་པ་མིན་པར།  དབུ་ཅན་

འདི་ཀ་རང་མགྱོགས་པར་བྲིས་པ་ལས་དབུ་མེད་རང་

བཞིན་གྱིས་བྱུང་བ་ལྟར་མངོན་ཏེ།  སྔོན་གྱི་ཡིག་རྙིང་མང་

བོ་དང་།  ད་ལྟ་ཡང་འབྲུག་ཡུལ༼༢༨༦༽ན་དར་སྲོལ་ཆེ་བའི་

ལྷོ་ཡིག་ཏུ་གྲགས་པའི་གཟུགས་རྣམས་ལ་བལྟས་ན།  དབུ་

ཅན་དབུ་མེད་དུ་འགྱུར་ཚུལ་མངོན་སུམ་དུ་མཐོང་བ་ལྟར་

འདུག་སྟེ།  

དཔེར་ན།  

    

    འདི་འདྲར་འདུག་ཅིང་།  ཡི་གེ་གཞན་རྣམས་ནི་འགྱུར་

ཚུལ་གོ་སླ།  དེ་ཡང་སྔ་མོའི་ཡི་གེ་ཕལ་ཆེར་ལ།  རྩེག་མ་

རྣམས་སྟེང་འོག་ཐད་ཀར་མེད་ཀྱང་།  ཅུང་ཟད་སྔ་ཕྱིའི་



ཚུལ་དུ་ཡོད་པ་རྒྱ་གར་གྱི་ཡི་གེ་བཞིན་དུ་སྣང་ཞིང་།  དབུ་

མེད་ལ་ནི་ད་དུང་ཡང༼༽༼༽སོགས་ས་དང་ར་གཉིས་

མདུན་དུ་བྲི་སྲོལ་ཡོད་པ་དེ་ཡིན་ལ།  དེའི་ཕྱིར་ས་དང་

པ་གཉིས་མཉམ་དུ་སྦྲེལ་བ་ལས།  དབུ་མེད་ཀྱི་སྤ་ཡིག་ཡ་

ཡིག་འདྲ་བ་ཞིག་བྱུང་དོན་ཡང་དེར་འདུག་ཅིང་།  དོན་

ལ༼༽ཡིག་འདིའི་ཕྱེད་སྔ་མ༼༽ཡིག་དང་ཕྱེད་ཕྱི་མ༼༽ཡིག་

ཏུ་སྣང་།  

    གཞན་ཡང་ཡིག་མགོའི་དང་ཀྱོག་འདི་ཡང་ཨོ་ཡིག་

གི་གཟུགས་རིམ་གྱིས་འགྱུར་བར་ཤེས་ཏེ།  རྒྱ་དཔེ་རྣམས་

ཀྱི་ལྡེབ་དང་པོ་ལ་ཨོ་ཾཡིག་རེ་འབྲི་སྲོལ་འདུག་ཅིང་།  རྒྱ་

ཡིག་གི་ཨོ་ཾགྱི་གཟུགས་ནི་ད་ལྟའི་བར༼༽འདི་འདྲར་སྣང་

ལ།  རང་རེའི་དཔེ་རྙིང་འགའ་རེའི་དབུ་ལ་ཡང་དང་

ཀྱོག༼༽འདི་འདྲ་འདུགརྙིང་མའི་གཏེར་ཆོས་དག་གི་དབུ་

ལ༼༽འདི་བྱུང་བ་དེ་ཡང་ཨོ་ཾདུ་འདུག་སྙམ།  གཏེར་ཚེག་

བྱ་བ་དེ་ལ་ཡང་།  འབྲི་གུང་དཔལ་འཛིན་གྱིས།  སྒྲ་མདོ་

དང་འགལ་ཞེས་དགག་པ་མཛད་མོད།  དེ་སྒྲ་མདོའི་རྣམ་



བཅད་དུ་མི་འདུག་གི་བོད་ཡིག་རྙིང་པ་རིགས་ལ་རྐང་

པའི་མཐར་ཚེག་དྲག་གཉིས་རེ་དང་།  འགའ་རེ་ལ་ཚིག་རེ་

རེ་བཞིན་ཚེག་དྲག་གཉིས་རེའི་བར་དུ་བཙུད་པ་སོགས་

ལྷ་སའི་རྡོ་རིང་ལ་ཡང་འདུག་པས།  དོན་ལ་བོད་ཡིག་

རྙིང་བའི་སྲོལ་དུ་སྣང་ལ།  ཚེག་སྟེང་འོག་གཉིས་མཉམ་དུ་

སྦྲེལ་བ་ལས་དབུ་མེད་ཀྱི་བར་ཚེག་ནར་མོ་དེ་བྱུང་བར་

འདུགདེས་ན་བོད་ཡིག་གི་སྲོལ་གསར་དུ་ཕྱེས་ནས་བཟུང་

།  ད་བར་ལོ་ཆིག་སྟོང་སུམ་བརྒྱ་ཙམ་སོང་ཟིན་མོད།  དེའི་

བར་ལ་བོད་ཀྱི་བརྡ་དང་ཡིག་གཟུགས་གཉིས་ཀ་ཆེས་མི་

འདྲ་བ་ཞིག་ནི་མ་འགྱུར་བས།  ད་ལྟ་ཡང་རྒྱལ་བོའི་དུས་

ཀྱི་རྡོ་རིང་སོགས་ལ་བལྟས་ཚེ་ཚིག་དོན་རགས་ཙམ་རེ་གོ་

ཐུབ་པ་ནི།  བོད་མི་ཡི་གེ་བྱང་བ་ཀུན་ལ་ཡོད།  རྒྱ་གར་

ན་ལོ་ཆིག་སྟོང་སྔོན་གྱི་གུཔྟའི་ཡི་གེ་དང་།  དེང་སང་གི་

ཡི་གེ་གཉིས་ཤིན་ཏུ་མི་འདྲ་བར་འགྱུར་ནས་སྣང་།  ལྷག་

པར་ཡང་རྗེ་རིན་པོ་ཆེའི་སྐུ་དུས་ཙམ་ནས་བཟུང་དཔེ་

རྣམས་དཔར་འདེབས་བྱེད་པའི་སྲོལ་དེ་དར་ཁྱབ་ཆེ་བར་



གྱུར༼༢༨༧༽ཅིང་།  དེང་སང་ཤིང་དཔར་འབོར་ཆེན་བོད་

ཡུལ་ན་ཡོད་པ་འདི་ཙམ་ས་སྟེང་གཞན་གང་དུའང་མེད་

པར་གྲགས།  དཔར་ལས་བྱེད་མགོ་ཚུགས་པ་ནས་བཟུང་

ཡིག་གཟུགས་དང་དག་ཆ་སོགས་ཀྱང་ཕལ་ཆེར་སྲོལ་

ལུགས་གཅིག་ལས་ཅུང་ཟད་ཀྱང་མ་འགྱུར་བར་གནས་

པ་ཙམ་བྱུང་།  དེས་ན་ད་དུང་ཡང་རང་རེ་རྣམས་ཇི་སྲིད་

བསྟན་བཅོས་ཀྱི་ཐ་སྙད་དང་བོད་སྐད་ལ་ཆ་འཇོག་བྱེད་

པ་དེ་སྲིད་དུ་བོད་ཡུལ་ཡོངས་རྫོགས་ཀྱི་སྐད་རིགས་ཀྱང་

གཅིག་ཏུ་གནས་པ་ཡིན་ཞིང་།  དཔེར་ན་ཆོས་སྐད་དུ་

བྲིས་པའི་གླེགས་བམ་ཞིག་མངའ་རིས་ནས་ཨ་མདོའི་བར་

འཁྱེར་ཡང་།  ཐམས་ཅད་ཀྱིས་རྟོགས་ཤིང་གོ་ཐུབ་པ་ཡིན།  

དེ་མིན་དེང་སང་མི་འགའ་ཞིག་གིས།  དབུས་ཀྱི་ཕལ་སྐད།  

བླ་དྭགས་ཀྱི་ཕལ་སྐད་སོགས་སྣང་བར་གང་དྲན་གྱི་སྐད་

མཛོད་དང་གླེགས་བམ་སྡེབ་པ་འདི་རིགས།  རྒྱ་ལ་དར་

སྲོལ་ཆེ་རུ་སོང་ན།  ཡུལ་སོ་སོའི་ཕལ་སྐད་མི་འདྲ་བའི་རྐྱེན་

གྱིས།  བོད་ཀྱི་སྤྱི་སྐད་ཡང་དུམ་བུར་ཆད་དེ།  ནམ་ཞིག་



ན་ཡུལ་སོ་སོའི་སྐད་དང་ཡི་གེ་ཕན་ཚུན་བརྡ་མི་འཕྲོད་

པ་ཞིག་འོང་ངེས་ལ།  སྐད་དང་ཡི་གེ་སོ་སོར་གྱེས་པས།  

བསམ་འཁྱེར་དང་སྤྱོད་ལམ་སོགས་ཀྱང་ཐ་དད་དུ་སོང་སྟེ།  

མཐར་བོད་ཀྱི་རིགས་དང་རྒྱལ་ཁམས་རྩ་བ་ཉིད་ནས་སིལ་

བུར་འཐོར་བའི་རྐྱེན་དུ་འགྲོ་བ་ལགས།  གལ་ཏེ་ཕལ་སྐད་

གསར་བ་དེ་འདྲ་ཞིག་བོད་ཡུལ་ཀུན་ཏུ་དར་བའི་དབང་

དུ་བྱས་ན་ཡང་།  རང་ཅག་གི་ཆོས་སྐད་དུ་བྲིས་པའི་མདོ་

རྒྱུད་རིག་གནས་ཀྱི་གཙུག་ལག་རྒྱ་མཚོ་ལྟ་བུ་འདི་ཀུན་

རིམ་གྱིས་སུས་ཀྱང་མི་གོ་བའི་གླེགས་བམ་གྱི་ཕུང་བོ་ཙམ་

དུ་འགྲོ་ངེས་པས།  སྲོལ་ངན་འདི་འདྲའི་ཕྱོགས་ལ་ཐམས་

ཅད་ཀྱིས་བག་ཟོན་དགོས་པ་ལགས།  

    དེ་ལྟར་བོད་ཀྱི་ཡི་གེ་ནི་གུཔྟའི་ཡི་གེ་ལ་དཔེ་བཅད་ནས།  

ཐུ་མིས་གསར་བཟོ་མཛད་པར་སྣང་ལ།  ལར་ཆོས་དང་

འབྲེལ་བའི་བོད་ཀྱི་སྲོལ་ལུགས་གང་ཡིན་དག་ལ།  རྒྱ་གར་

ན་དེ་དང་དེའི་ཐོག་མའི་ཕྱི་མོ་འདི་ཡིན་ནོ་སྙམ་པ་རེ་རྙེད་

རྒྱུ་ཡོད་ཅིང་།  དཔེར་ན་ལྷ་སའི་གཙུག་ལག་ཁང་བཞེངས་



ཚེ་ཡང་།  ཟུར་བཞི་གཡུང་དྲུང་གི་རིས་དང་།  ཀྭ་བ་རྣམས་

ཕུར་བུའི་དབྱིབས་སུ་མཛད་ཅེས་གྲགས་པ་ལྟར་ཡིན་ལ།  

རྒྱ་གར་ན་སྔོན་གྱི་དགོན་གནས་ཞིག་རལ་དུ་སོང་བ་དག་

མཇལ་བའི་ཚེ་ཡང་།  ཟུར་བཞི་གཡུང་དྲུང་གི་རིས་དང་།  

ཀ་བ་ཕུར་བའི་དབྱིབས་སུ་བྱས་པ་སོགས་རྒྱན་དང་བཀོད་

པ་ཐམས་ཅད་འདྲ་བར་མ་ཟད།  ཐ་ན་ཀྭ་བ་དེ་དག་གི་ཆེ་

ཆུང་གི་ཚད་ཀྱང་།  རང་རེའི་ཇོ་ཁང་གི་ཀ་བ་འདི་རྣམས་

དང་ཕན་ཚུན་གཅིག་གི་ཤུལ་དུ་གཅིག་འཛུགས་ནུས་

པ་ཙམ་དུ་འདྲ་བར་སྣང་།  དེས་ན་ལྷ་སའི་གཙུག་ལག་

ཁང་འདི་ཡང་བི་ཀྲ་མ་ཤི་ལའི་ལྷ་ཁང་ལ་དཔེ་བྱས་ནས་

བཞེངས་སོ༼༢༨༨༽ཞེས།  དཔའ་བོ་གཙུག་ཕྲེང༼༢༨༩༽སོགས་

ཀྱིས་གསུངས་པ་བདེན་པར་སེམས།  

     མདོར་ན་ཆོས་ཀྱི་རྒྱལ་བོ་ཆེན་པོ་འདིས་ནི།  

    ཚེ་གཅིག་ཡུན་ལ་ཕན་པའི་མི་ཆོས་དང་།  །  

    དོན་གཉིས་འབྲས་བུ་སྩོལ་བའི་ལྷ་ཆོས་ཏེ།  །  

    དུས་གསུམ་ཀུན་ཏུ་བདེ་དགའི་དཔལ་སྦྱིན་པའི།  །  



    སྡེ་བཞིའི་ནོར་གྱིས་བོད་ཁམས་ཕྱུག་པར་མཛད།  །  

    ཞེས་ཀྱང་སྨྲའོ།  

    ༼ཤོག་དྲིལ༽༼ང༽བོད་ཀྱི་བཙན་པོའི་མཚན་ལ༼ཡོན་

བཙན༽སྲོང་བཙན་ཞེས་ཟེར།  ལྷ་བྱ་བར་ཡང་འབོད།  

བཙན་པོ་དེ་མཁྱེན་རྒྱ་ཆེ་ཞིང་།  སྐུ་རྩལ་ཆེ།  སྐབས་འགར་

རྟ་ལ་བཅིབ་སྟེ།  གཡག་རྒོད་དང་རྐྱང་སོགས་ལ་རྔོན་

བྱེད་དུ་ཡང་གཤེགས།  རྒྱལ་ཁམས་མང་བོ་ཆབ་འོག་ཏུ་

བཅུགགོང་མ་ཐེ་ཙུང་གི་དུས།  ཅེང་ཀྭན༼༢༩༠༽གྱི་ལོ་བརྒྱད་

པ༼སངས་རྒྱས་འདས་ནས་ལོ་ཆིག་སྟོང་བརྒྱ་དང་བདུན་ཅུ་

དོན་རྒྱད་༽ལ་བོད་ཀྱི་ཕོ་ཉའི་ཐོག་མ་གོང་མའི་ཕོ་བྲང་དུ་

སླེབས།  གོང་ནས་ཀྱང་བཙན་པོའི་མདུན་དུ་གསེར་ཡིག་པ་

ཞིག་བཏང་།  དེ་ནས་གོང་མའི་སྲས་མོ་ཞིག་གྲུ་གུའི་རྒྱལ་

བོ་ལ་བག་མར་གནང་བ་སྲོང་བཙན་གྱིས་གསན་ཏེ།  ཕོ་

ཉ་ཞིག་སྐྱེས་དང་བཅས་བཏང་ནས།  སྲས་མོ་བག་མར་

བསླངས་པ་གོང་མས་མ་གནང་།  དེ་ལ་སྲོང་བཙན་ཐུགས་

ཁྲོས་ནས་བོད་དམག་དྲངས་ཏེ།  གྲུ་གུའི་ཡུལ་བཅོམ་པར།  



གྲུ་གུ་རྣམས་བྲོས་ནས་མཚོ་སྔོན་བྱང་ཕྱོགས་སུ་ས་སྤོས།  གྲུ་

གུའི་ནོར་ཕྱུགས་དང།  ཡོ་བྱད་ཐམས་ཅད་བོད་ཀྱི་ལག་

ཏུ་ཤོར།  དེའི་རྗེས་སུ་སྱང་དང་བ་ཡི་ལང་དང་།  འཇང་

རིགས་རྣམས་ཀྱང་བོད་ཀྱི་ཆབ་འོག་ཏུ་ཤོར༼༢༩༡༽དེ་ནས་

བོད་ཀྱི་བཙན་པོས་དམག་འབུམ་ཕྲག་གཉིས་འཁྲིད་དེ་

རྒྱ་ནག་ཏུ་སླེབས།  རྒྱའི་ཞིང་ཆེན་ཟོང་ཅོ་བཅོམ༼༢༩༢༽།  

དེའི་འོག་ཏུ་གོང་མ་ལ་ཕོ་ཉ་ཞིག་གི་ལག་ཏུ་ཡི་གེ་བསྲིང་

ཞིང་།  གསེར་གྱི་ཁྲབ་ཞིག་ཀྱང་སྐྱེས་སུ་ཕུལ་ནས།  གལ་

ཏེ་སྲས་མོ་མི་སྟེར་ན་དམག་བྱེད་པ་ཡིན་ཟེར།  གོང་མས་

མ་གསན་པར།  རྒྱའི་དམག་དཔོན་ཧན་བེ་བྱ་བ་དམག་

ཉུང་ཙམ་འཁྲིད་ནས་བོད་ལ་འཐབ་ཏུ་བཏང་བས།  བོད་

རྣམས་ཀྱིས་ཁོ་ཕམ་པར་བྱས།  དེ་ཙ་ན་རྒྱའི་འབངས་སུ་

ཡོད་པའི་འཇང་རིགས་རྣམས་རྒྱ་ལ་ངོ་ལོག་སྟེ།  བོད་ཀྱི་

ཁོངས་སུ་འདྲེས།  གོང་མས་དམག་དཔོན་ནིའུ་ཅི་ད་བྱ་བ་

ལ་བཀའ་ཕབ་སྟེ།  དམག་ལྔ་ཁྲི་དང་བཅས་བོད་ཀྱི་སྟེང་

དུ་བཏང་།  རྒྱ་དམག་རྣམས་མཚན་གཅིག་ལ།  ཟོང་ཅོ་ན་



ཡོད་པའི་བོད་ཀྱི་དམག་སྒར་སྟེང་དུ་རྒྱུགས་ཏེ།  བོད་མི་

སྟོང་ཕྲག་གཅིག་ཙམ་བསད་པས།  བོད་རྣམས་འཇིགས་

ནས་ཕྱིར་བྲོས།  སླར་ཡང་རྒྱ་ནག་ཏུ་ཕོ་ཉ་བཏང་སྟེ་བཟོད་

གསོལ་བྱས་ཤིང་སྲས་མོ་སློང་བར་གོང་མས་ཀྱང་གནང་།  

　དེ་དུས་སྲོང་བཙན་གྱིས།  བློན་ཆེན་རུ་སྟོང་བཙན༼༢༩༣༽

ལ་གསེར་བྱེ་བྲེ་ལྔ་སྟོང་དང་།  རིན་པོ་ཆེ་རྒྱན་སྣ་ཚོགས་

སྐྱེས་སུ་བསྐུར་བས་གོང་མ་ཡང་མཉེས་ཏེ།  སྟོང་བཙན་

རང་ལ་ཡང་།  རྒྱའི་སྲས་མོ་ཞིག་ཆུང་མར་བསྩལ༼༢༩༤༽

བར།  ཁོ་ན་རེ།  ང་ལ་རང་ཡུལ་ན་ཆུང་མ་ཡོད་པས་དེ་

དང་ཁ་འབྲལ་དུ་ཡང་མི་རུང་།  ལར་ངེད་ཀྱི་བཙན་པོས་

བཙུན་མོ་མ་བསུས་པའི་སྔོན་དུ་ངས་ཆུང་མ་ལེན་པ་ཡང་

མི་རུང་ཞེས་བུ་མོ་ལེན་དུ་མ་འདོད་པས།  གོང་མ་ལྷག་

པར་ཐུགས་མཉེས།  ཅེང་ཀྭན་གྱི་ལོ༼འདས་རྗེས་ཀྱི་ལོ་ཆིག་

སྟོང་བརྒྱ་དང་བརྒྱད་བཅུ་གྱ་ལྔ་ལ༽ལ།  གོང་མས་འུན་

ཅང་ཀོང་ཇོ་བོད་དུ་བརྫངས།  རྒྱ་དཔོན་ལི་ཏ་ཙོང་བྱ་བས་

བསྐྱལ༼༢༩༥༽།  ས་མཚམས་སུ་སླེབས་ཚེ།  སྲོང་བཙན་རང་



ཉིད་དམག་དང་བཅས་པས་བསུ་བ་བྱས།  པོ་ཧེ་བྱ་བའི་

སར་དམག་སྒར་བཏབ༼༢༩༦༽།  རྒྱ་དཔོན་རྣམས་དར་ཟབ་

ཀྱི་གོས་བཀྲག་མདངས་ཅན་གྱོན་པ་མཐོང་ནས།  བོད་

རྣམས་ཆས་ངན་པས་ངོ་ཚ་བ་བྱུང་།  སྲོང་བཙན་བར་དུ་

བོད་ཀྱི་བཙན་པོ་སུས་ཀྱང་གོང་མའི་སྲས་མོ་ཆུང་མར་

བླངས་པ་མེད།  དེའི་རྒྱུ་མཚན་གྱིས་བཙན་པོ་རང་ཡུལ་དུ་

སླེབས་ནས།  སྲས་མོའི་ཆེད་དུ་ཕོ་བྲང་དང་གྲོང་ལ་སོགས་

པ་ཡང་རྩིགས།  གོང་མའི་སྲས་མོ་བོད་ཀྱི་མི་ཆེན་རྣམས་

ཀྱི་གདོང་ལ་ཚོན་དམར་པོ་བྱུགས་པའི་སྲོལ་དེ་ལ་མ་

དགའ་ནས།  སྲོང་བཙན་གྱིས་ཀྱང་སྲོལ་དེ་ཕྱིན་ཆད་བྱེད་

མི་ཆོག་པར་མཛད།  བཙན་པོ་རང་ཉིད་ཀྱང་དར་ཟབ་ཀྱི་

གོས་གྱོན།  མི་ཆེན་གྱི་བུ་རྣམས་རྒྱ་ནག་ཏུ་ཡོན་ཏན་སློབ་

ཏུ་བཏང༼༢༩༧༽།  གོང་མ་ཞུས་ངོར་རྒྱ་མི་ཡི་གེ་མཁས་པ་

འགའ་ཙམ་བོད་དུ་མངགས།  གོང་མ་ཀོའུ་ལིའི་ཡུལ༼༢༩༨༽

༼ཉེ་དུས་བར་རི་པིན་གྱི་འོག་ཏུ་ཡོད་པ་དེ༽ནས་སླར་བྱོན་

ཚེ།  བོད་ཀྱི་བཙན་པོས་བློན་ཆེན་སྟོང་བཙན་རྒྱ་ཡུལ་དུ་



བརྫངས་ཏེ་ཡི་གེ་ཕུལ་བར།  

    གོང་མ་ཁྱེད་ཕྱོགས་ལས་རྣམ་པར་རྒྱལ་ཏེ།  ཉི་ཟླའི་འོག་

ན་གང་ཡོད་རང་དབང་དུ་འདུས་ཀྱང་།  ཀོ་ལི་རྣམས་ཡུལ་

ཐག་རིང་སྟབས་བཀའ་ལ་མ་བརྩིས།  དེར་གནམ་གྱི་སྲས་

རང་ཉིད་དཔུང་དང་བཅས་པར་བསྐྱོད་དེ་ཆུ་ཆེན་ལེ་བོ་

བར་དུ་ཕེབས་ཤིང་།  གྲོང་ཁྱེར་དང་དམག་རྣམས་ཆམ་ལ་

ཕབ་སྟེ།  རྒྱལ་ཁ་དང་བཅས་ཕྱིར་བྱོན་པར་ཐོས།  ཁྱིམ་གྱི་

ངང་བ་ནི།  རིའི་ངང་བ་ལྟ་བུའི་གཤོག་རྩལ་མི་ལྡན་ཡང་

།  ངང་བའི་རིགས་སུ་མཐུན་པས་ན།  འདིར་གསེར་གྱི་ངང་

བ་ཞིག་སྐྱེས་སུ་ཕུལ་བ་ལགས།  བྱ་བའོ༼ཚལ་བའི་དེབ་

དམར་དུ་དྲངས་པར།  གསེར་བྱ་ཆག་ཤིང་བདུན་གྱི་ཚད།  

ནང་དུ་ཆང་གིས་གང་བ་ཞེས་བྲིས།  ༽རྒྱ་གར་གྱི་རྒྱལ་བོ་

ཧཪྵ་གསོན་པའི་སྐབས་བྲམ་ཟེ་ཞིག་རྒྱའི་གོང་མ་ལ་་སྐྱེས་

སུ་འབུལ་དུ་བརྫངས།  ༼ཧཪྵ་འདི་བསྟན་འགྱུར་ན་བཞུགས་

པའི་ཀླུ་ཀུན་ཏུ་དགའ་བའི་ཟློས་གར་རྩོམ་པ་བོ་དེ་ཡིན་

ཞིང་།  རྒྱལ་བོ་འདིའི་རྟོགས་བརྗོད་ཚིགས་བཅད་མ་ལེགས་



རྒྱར་སྐད་དུ་བྲིས་པ།  སློབ་དཔོན་པྭན་བྷཪྚ་ནགས་ཀྱི་

དཔའ་བོའི་མཛད་ཟེར་བ་ཞིག་ཀྱང་རྒྱ་གར་ན་སྣང།  ༽ཅེང་

ཀྭན་གྱི་ལོ་ཉེར་གཉིས་པ༡༡༩༢༼༢༩༩༽ལ།  གོང་ནས་གསེར་

ཡིག་པ་ཝང་ཧེན་ཙེ་བྱ་བ་རྟ་བ་སུམ་ཅུ་དང་བཅས་རྒྱ་གར་

དུ་བཏང་།  དེ་དུས་ཧཪྵ་གྲོངས་ཟིན་ཅིང་།  རྒྱལ་ཁམས་

མི་བདེ་བའི་སྐབས་དང་འཕྲད།  ཧཪྵ་ལ་སྲས་མེད༼༣༠༠༽

པའི་རྐྱེན་གྱིས།  བོན་པོ་ཨརྫུ་ན༼སྲིད་སྒྲུབ་༽བྱ་བ་ཞིག་ཁྲི་

ལ་བསྡད་ཅིང་།  ནང་པ་རྣམས་ལ་ཤིན་ཏུ་འཚེ་བར་བྱས།  

རྒྱའི་གསེར་ཡིག་པ་བཅོམ་སྟེ།  དངོས་ཆས་རྣམས་འཕྲོག་

ཅིང་འཁོར་ཕལ་ཆེར་བསད།  ཝང་ཧེན་ཙེ་རང་ཉིད་ཟླ་བོ་

འགའ་དང་བཅས་མཚན་ལ་བྲོས་ཏེ།  བོད་ཀྱི་ཆབ་འབངས་

སུ་ཡོད་པའི་བལ་ཡུལ་དུ་སླེབས་ནས།  སྲོང་བཙན་ལ་

སྐྱབས་བཙལ་བས།  བོད་ཀྱི་བཙན་པོས་བོད་དམག་གོ་

ཧྲགས༼༣༠༡༽ཆིག་སྟོང་ཉིས་བརྒྱ་དང་།  བལ་དམག་རྟ་པ་

བདུན་སྟོང་དང་བཅས་པ་རྒྱ་གར་ལ་བཏང་།  གསེར་ཡིག་

པ་དང་ལྷན་ཅིག་ཏུ་ཧི་ར་ཧི་ཏ་ལ་སླེབས༼༣༠༢༽།  ཉིན་



གསུམ་ཙམ་ལས་འཐབ་མ་དགོས་པར་རྒྱལ་ས་གཙོ་བོ་

བཟུང་།  རྒྱ་གར་བ་སུམ་སྟོང་ཙམ་སྐེ་བྲེགས་ཤིང་།  སྟོང་

གཅིག་ཙམ་ཉེ་འཁོར་ན་ཆུ་ཀླུང་ཡོད་པའི་ནང་དུ་བསྐྱུར།  

རྒྱལ་བོ་ཨརྫུ་ན་བྲོས་ཏེ་ཤོར་བ་སླར་ཡང་དམག་གསར་བ་

དག་ཁྲིད་དེ་འཛིང་དུ་བྱུང་ཡང་།  མཐར་བོད་རྣམས་ཀྱིས་

ཁོང་ཕམ་སྟེ།  གཉེན་ཚན་དང་བཅས་པ་གསོན་པོར་བཟུང་

ནས་རྒྱའི་གོང་མའི་དྲུང་དུ་བརྫངས།  གོང་མ་ཤིན་ཏུ་

མཉེས་ནས།  ཐང་ཐེ་ཙུང་གྲོངས་པའི་སྐབས་སུ་ཡང་།  བང་

སོའི་མདུན་ན་བོད་ཀྱི་བཙན་པོའི་འདྲ་བརྙན་ཞིག་ཀྱང་

བྱས་པ་དྲན་ཆེད་དུ་བཞེངས།  བོད་རྣམས་ཀྱིས་རྒྱ་གར་བ་

བསད་པ་དང་བཟུང་བའི་གྲངས་སྡོམ་པ་ཆིག་ཁྲི་སུམ་སྟོང་

ཙམ་ལོངས་པ་བྱུང་།  བ་ཕྱུགས་སུམ་ཁྲི་ལས་མང་བ་ཙམ་

ཁྱེར།  ལྕགས་རི་ཅན་གྱི་གྲོང་ཁྱེར་བརྒྱ་དང་བརྒྱད་ཅུ་ཙམ་

བོད་འབངས་སུ་བཅུགདེ་ཐོས་ནས་རྒྱལ་བོ་ཨརྫུ་ནའི་དགྲ་

ཟླ་ཀཱ་མ་རཱུ་པའི་རྒྱལ་བོ་ཀུ་མ་ར་ཞེས་བྱ་བ་མགུ་ནས།  རྟ་

ཕྱུགས་དང་དངོས་ཆས་ཤིན་ཏུ་མང་བོ་བོད་ལ་བརྫངས།  



    ཡོའུ་ཧེའི་ལོ་དང་བོ་༡༡༩༣ལ།  གོང་ནས་སྲོང་བཙན་ལ་

མག་པའི་ཆོ་ལོ་དང༼༣༠༣༽།  དེ་ནས་མཚོ་སྔོན་གྱི་རྒྱལ་བོའི་

གོ་ས་ཕུལ།  ༼ཡུལ་གཞན་གྱི་རྒྱལ་བོ་རྣམས་ལ་རྒྱའི་ཆོ་ལོ་

ཕུལ་ནས།  རིམ་གྱིས་དབང་དུ་འཇུག་པ་འདི་གནའ་དུས་

ཀྱི་རྒྱའི་སྲིད་ཐབས་ཡིན་པར་གྲགས།  ༽

    དེ་དུས་སྲོང་བཙན་གྱིས།  རྒྱ་དཔོན་ཆན་སུན་བརྒྱུད་

ནས་གོང་ཏུ་ཡི་གེ་བཏང་བར།  གནམ་གྱི་སྲས་ཁྲི་ལ་གསར་

དུ་བཞུགས་པ་ལགས།  གལ་ཏེ་གོང་མའི་ཆབ་འབངས་ངོ་

ལོག་པ་བྱུང་ན།  ཁོ་བོས་དམག་དྲངས་ཏེ་གྲོགས་ཏན་བྱས་

པས་ཆོགའདིར་གསེར་གྱི་ཡོ་བྱད་རྣམ་གྲངས་བཅོ་ལྔ་གོང་

མའི་མདུན་དུ་ཕུལ།  བྱ་བའོ།  །  དེའི་རྗེས་སུ་གོང་མ་གསར་

བས་བཙན་པོ་ལ་རྒྱལ་བོའི་ཆོ་ལོ་ཕུལ་ཞིང་།  རྒྱ་ལུགས་ཀྱི་

སྟོན་ཆེན་བཏེགས།  བོད་ཀྱིས་ཞུས་ངོར།  དར་གྱི་འབུ་དང་།  

ཤེལ་དང་།  ཆང་དང་།  རང་འཐག་བཟོ་མི་རྣམས་བོད་ལ་

བཏང་།  

    ཆོ་ཀོའུའི་ལོ་དང་བོ་༡༡༩༤༼༣༠༤༽ལ།  སྲོང་བཙན་སྐུ་



འདས།  གོང་མའི་ཕོ་ཉ་བོད་དུ་སེམས་གསོ་ལ་བཏང་ཞིང་

།  གདུང་ལ་མཆོད་འབུལ་བྱས།  སྲོང་བཙན་ལ་སྲས་མེད་

པས༼༣༠༥༽།  ཚ་བོ་ཞིག་ཁྲི་ལ་འཁོད།  དེ་ན་ཆུང་སྟབས་

རྒྱལ་སྲིད་ཀྱི་བྱ་བ་རྣམས་མགར་སྟོང་བཙན་གྱིས་བསྐྱངས་

སོ།  །  ༼ཞེས་པའོ།  །  ༽༼དཀྱུས༽དེ་ལ་ཚ་བོ་འདི་སྲས་མང་

སྲོང་མང་བཙན་སྔར་ནས་གྲོངས་པ་དེའི་སྲས་ཡིན་ཞེས་

རྒྱལ་རབས་ཡོངས་གྲགས་རྣམས་སུ་བྱུང་།  སྤྱིར་སྲོང་བཙན་

ལ་སྐུའི་གཉེན་ཚན་དུ་གྱུར་བ་ནི།  སྐུ་སྲིང་སརྦ་མ་ཀར་བྱ་

བ་དང་།  ཡང་ཤོག་དྲིལ་ཀ་བའི་དབུ་ཤོག་རལ་བ་དེའི་

ཐད་ན།  སྲོང་བཙན་གྱི་གཅུང་བཙན་སྲོང་དང་སྐུ་མཆེད་

གཉིས་མ་འཆམ་པའི་མཐར།  བཙན་སྲོང་གཉལ༼༣༠༦༽གྱི་

ཡུལ་དུ་བཞུགས་སུ་བཅུག་ཅེས་བྲིས་འདུག་པས།  གཅུང་

བཙན་སྲོང་བྱ་བ་ཞིག་ཀྱང་འདུག་པ།  དེ་དག་གི་ལོ་རྒྱུས་

ཀྱང་རྩད་བཅད་པར་བྱའོ།  །  དེ་ལྟར་ཀོང་ཇོ་བྱོན་པའི་ལོ་

དང་།  སྲོང་བཙན་འདས་པའི་ལོ་གཉིས་ནི་རིམ་པ་བཞིན།  

ལྕགས་གླང་དང་ལྕགས་ཁྱི་ཡིན་པར་ལོ་རྒྱུས་ཐམས་ཅད་ཁ་



མཐུན༼༣༠༧༽ཞིང་།  གོང་འོག་གི་རྒྱལ་རབས་འདི་གཉིས་

ཀྱང་མཐུན་པས།  དོགས་དཔྱོད་ཅི་ཡང་མ་དགོས།  འོན་

ཀྱང་འཁྲུངས་པའི་ལོ་ནི་གླང་ཡིན་པར་ལོ་རྒྱུས་མང་པོར་

བཤད་ཀྱང་།  གླང་དེའི་དབང་ཐང་དང་།  དེ་ལོ་སྐོར་གང་

གི་ཡིན་པ་ལ་མཁས་པ་རྣམས་མི་མཐུན།  ལྔ་བ་ཆེན་པོ་

དང་འགོས་ནི་ས་གླང་དུ་བཞེད།  བུ་སྟོན་སོགས་ཀྱིས་མེ་

གླང་དུ་གསུངས།  ལྷག་པར་འགོས་ཀྱིས་གླང་དེ་དྲུག་ཅུ་

སྐོར་སྔ་མའི་ས་གླང་དུ་བྱས་ནས།  སྲོང་བཙན་དགུང་ལོ་

བརྒྱད་ཅུ་རྩ་གཉིས་བཞུགས་པར་གསུངས༼༣༠༨༽།  སྤྱིར་

བོད་ཀྱི་ལོ་རྒྱུས་རྙིང་པའི་རིགས་ལ།  གླང་སྟག་སོགས་ཀྱི་

ལོ་ཙམ་ལས།  ལོ་ཁམས་བཤད་པ་ཡེ་མེད་པས།  རབ་བྱུང་

དང་པོ་ཡན་ཆད་ཀྱི་ལོ་ཚིགས་རྣམས་གཏན་ལ་འབེབས་

ཚེ།  ལོ་རྒྱུས་ཤིན་ཏུ་མང་བོ་་བསྡུར་ནས་དཔྱད་དགོས་པས།  

ཡང་དག་པར་ནི་འགོས་ལོ་ལྟ་བུའི་མཁས་པ་མ་གཏོགས་

སུས་ཀྱང་མི་ནུས།  འོན་ཀྱང་འགོས་ཀྱི་བཞེད་པ་ལ་ཡང་

རྣམ་པ་ཀུན་ཏུ་ལོང་བས་གླང་མཇུག༼༣༠༩༽གི་ཚུལ་དུ་



བྱས་ན་མི་རུང་བ་ཡང་རེ་གཉིས་ཡོད་དམ་སྙམ།  དེས་ན་

འགོས་ཀྱི་བཞེད་པ་གསལ་བར་བཤད་ན་འདི་ཡིན་ཏེ།  དེ་

ཡང་ཀོའུ་ཙུང་གིས་ས་སྟག་ལ་ཁྲི་བཟུང་དུས་སྲོང་བཙན་

དགུང་ལོ་ལྔ་བཅུ་ལ་ཕེབས༼༣༡༠༽།  ཀོའུ་ཙུང་ལོ་དགུ་ལ་

བསྡད།  དེ་ནས་ཐེ་ཙུང་ཁྲི་ལ་འཁོད་དུས་སྲོང་བཙན་

ལྔ་དགུ་ལ་ཕེབས།  ཐེ་ཙུང་གི་ལོ་དགུ་བ་ནས་རྒྱ་བོད་ཀྱི་

འབྲེལ་བ་བྱུང་།  དེ་ནས་ལྕགས་གླང་ལ་ཀོང་ཇོ་བག་མར་

བརྫངས།  དེ་དུས་སྲོང་བཙན་དོན་གཉིས་ལ་ཕེབས།  དེ་

ནས་ད་དུང་ལོ་དྲུག་འགོར་བ་བདེན་ན།  སྲོང་བཙན་དོན་

དགུ་ལ་ཕེབས་ཚེ་ཀོང་ཇོ་དང་བཤོས།  བཙན་པོ་གྲོངས་

ནས་ཀོང་ཇོ་བོད་དུ་ལོ་སོ་གཅིག་བཞུགས་པ་བསྡོམས་པས་

ཀོང་ཇོ་བོད་དུ་ལོ་ཞེ་གཉིས་བཞུགས༼༣༡༡༽པ་སོགས་ཡིན་

ཏེ།  དེབ་སྔོན་རང་ལ་ཞིབ་ཏུ་གཟིགས་པར་འཚལ།  དེ་ལ་

སྲོང་བཙན་འདས་པའི་ལོ་ནི་འགོས་རང་ཉིད་ཀྱང་རྒྱའི་

ལོ་རྒྱུས་ལ་བདེན་པར་གསལ་མོད།  འཁྲུངས་ལོ་དེ་རྒྱུ་

མཚན་ཅི་འདྲ་ཞིག་ལ་བརྟེན་པ་ནམ་ཡང་གསལ་བར་མ་



གསུངས།  ཡོངས་སུ་གྲགས་པའི་ལོ་རྒྱུས་རྣམས་ན།  སྲོང་

བཙན་དགུང་ལོ་བཅུ་གསུམ་པར་ཁྲི་ལ་བཞུགས་ནས་རྒྱ་

བཟའ་བསུ་བའི་གྲོས་མཛད་ཅེས་བཤད་པ་འདི་བདེན་

ན།  འགོས་ཀྱི་བཞེད་པའི་ལྕགས་གླང་དེའི་སྐབས།  ཀོང་ཇོ་

བགྲེས་མོ་ལོ་དྲུག་ཅུ་ལྷག་བཞེས་པ་ཞིག་བག་མར་འབྱོན་

དགོས༼༣༡༢༽།  

    དེས་ན་འགོས་ཀྱིས་གདོན་མི་ཟ་བར་ལོ་དྲུག་ཅུ་སྐོར་སྔ་

མའི་ས་གླང་དང་།  ཕྱི་མའི་ས་གླང་ནོར་བར་ཟད་དེ།  རྩ་

བ་འདི་ནས་ནོར་བའི་དབང་གིས།  དར་མས་ཆོས་བསྣུབས་

པའི་ལྕགས་བྱ་ནས་ལོ་དུ་སོང་བརྩིས་པ་ན་ཡང་།  རེས་

དྲུག་ཅུ་སྐོར་གཅིག་ལྷགརེས་དྲུག་ཅུ་སྐོར་གཅིག་ཆད་པ་

གཉིས་དེབ་སྔོན་གྱི་མགོ་མཇུག་ཀུན་ཏུ་ཡོད་པ།  ཞིབ་ཏུ་

རྩིས་དང་ཤེས།  སྤྱིར་སོང་བཙན་བརྒྱད་ཅུ་ལྷག་བཞུགས་

ཟེར་མཁན་རྣམས་ཀྱིས།  རྒྱལ་བོ་དགུང་ལོ་དོན་དགུའི་

སྐབས་རྒྱ་བཟའ་བག་མར་བཞེས་སོ་བྱ་བ་འདི་འཛུམ་བག་

ཅུང་ཟད་དང་བཅས་ཁས་ལེན་དགོས༼༣༡༣༽པ་བཟློག་ཏུ་



མེད་ལ།  ཁོང་རྣམས་བརྒྱད་ཅུ་བཞུགས་ཟེར་བ་དེ་ཡང་

།  དོན་ལ་རྒྱུད་ཀྱི་ལུང་བསྟན་ཞིག་ལ་བརྟེན་པ་ཙམ་ཡིན་

ལ།  རྒྱུད་ཚིག་དེའི་དོན་ཡང་ཆེས་གཞན་ཞིག་ཡིན་མོད་ཀྱི།  

སྐབས་སུ་མ་བབས་པས་འདིར་མ་སྤྲོས་སོ༼༣༡༤༽།  །  

    དེས་ན་ཀུན་མཁྱེན་པའི་བཞེད་པ་བཞིན་བྱས་ཏེ།  སྲོང་

བཙན་མེ་གླང་ལ་འཁྲུངས།  ས་གླང་དེ་ཁྲི་ལ་ཕེབས་པའི་

ལོར་བྱས།  ལྷག་མའི་ལོ་ཚིགས་རྣམས་རྒྱའི་ལོ་རྒྱུས་སོར་

བཞག་བྱས་ནས།  དེ་ཐམས་ཅད་དྲུག་ཅུ་སྐོར་གཅིག་གི་

ནང་དུ་རྐྱང་རྩིས་སུ་བྱས་ན་རྒྱུ་མཚན་ཤིན་ཏུ་ཆེ་སྙམ་ཞིང་

།  དེ་ལྟར་བྱས་ཚེ།  སངས་རྒྱས་མྱ་ངན་ལས་འདས་ནས་ལོ་

ཆིག་སྟོང་བརྒྱ་དང་རེ་གཅིག་པའི་མེ་གླང་ལ་སྲོང་བཙན་

འཁྲུངས༼༣༡༥༽།  རང་ལོ་བཅུ་གསུམ་བཞེས་ཚེ་ཁྲི་ལ་ཕེབས།  

བཅོ་བརྒྱད་བཞེས་ཚེ་རྒྱ་བོད་ཀྱི་འབྲེལ་ཐོག་མར་བྱུང་།  

ཉེར་ལྔ་བཞེས་ཚེ་ཀོང་ཇོ་བག་མར་བྱིན།  

    དེས་ན་དེབ་སྔོན་དུ་བོད་རྣམས་ལོ་ངོ་བརྒྱད་ཙམ་དུ་རྒྱ་

ལ་འཐབ་མོ་བྱས་གསུངས་པ་ཡང་།  སྲོང་བཙན་གྱི་བཅོ་



བརྒྱད་ནས།  ཉེར་ལྔའི་བར་གྱི་ལོ་འདི་རྣམས་ཡིན་པར་

སེམས།  དེ་ནས་རང་ལོ་སོ་བཞི་བ་ལྕགས་ཁྱི་ལ་གྲོངས།  

དེའི་ཤུལ་དུ་ཀོང་ཇོ་ལོ་སོ་གཅིག་བཞུགས་ནས་འདས།  

འདུས་སྲོང་མང་བོ་རྗེའི་ཁྲི་ལོ་བཞི་བ་ལྕགས་འབྲུག་ལ་

འདས༼༣༡༦༽།  དེས་ན་འོག་ཏུ་བཀོད་པའི་རྒྱལ་རབས༼ཀ༽

བ་ལས།  མང་སྲོང་གི་ཁྲི་ལོ་ཉེར་དྲུག་ཚར་ནས།  རྒྱལ་བོ་

འདུས་སྲོང་གི་ཁྲི་ལོ་བདུན་གྱི་བར་དུ་བརྩིས་པའི་ལུགས་

ལ།  བཙན་མོ་མུན་ཅང་ཀོང་ཇོའི་མདངས་བཏང་།  ཞེས་

བྲིས་པ་ཡང་ཀོང་ཇོ་གྲོངས་ནས་ལོ་གསུམ་ན་མདང་མཆོད་

བཏང་བར་འདུགའདི་ལྟར་བྱས་ཚེ་བོན་གྱི་བྱམས་མ་བྱ་

བའི་ལོ་རྒྱུས་སུ་ཡང་།  སྲོང་བཙན་བོན་ལ་སྡང་བས་དགུང་

ལོ་སོ་དྲུག་ལས་མ་ཐུབ་ཅེས་བྲིས་པ་དེ་ཡང་།  གྲོངས་ནས་

ལོ་གཉིས་ཙམ་གསང་རྒྱ་བྱས་ཚུལ་རྒྱལ་རབས་ཀ་བར་

གསལ་བ་དེ་དང་འགྲིག་འདུག་པས།  སྐྱེས་བུ་མང་དུ་སྨྲ་

བ་ལ།  །  བདེན་པའི་དོན་གཅིག་མེད་པ་མིན།  །  གསུངས་

པ་ལྟར་སྣང་ངོ་།  །  ལར་བརྒྱད་ཅུར་བཞུགས་པ་དང་།  སོ་



བཞི་ལས་ལྷག་མ་བཞུགས་དང་།  ཡབ་ཡུམ་གསུམ་མཉམ་

དུ་གྲོངས་པ་དང་།  ཡང་ཚད་པའི་བསྙུན་གྱིས་རིམ་ཅན་

དུ་འདས་པ་དང་།  ཀོང་ཇོ་ཤུལ་དུ་ཡུན་རིང་བཞུགས་པ་

སོགས་མི་འདྲ་བ་འདི་ཀུན༼༣༡༧༽།  སྤྲུལ་བའི་རྒྱལ་བོའི་

རྣམ་པར་ཐར་བ་གཅིག་ཉིད།  བློ་གྲོས་རྩིང་ཞིབ་ཀྱི་གདུལ་

བྱ་སོ་སོའི་དོན་མི་འདྲ་བར་སྣང་བ་ཙམ་ཡིན་ལ།  རྣམ་པ་

གཅིག་ཏུ་ན།  རྒྱལ་བོ་ཡབ་ཡུམ་སྤྲུལ་བའི་སེམས་དཔར་

སྙིང་ནས་ཡིད་ཆེས་པ་དག་ལ་ནི།  སངས་རྒྱས་ཕར་ཟད།  

ས་ཐོབ་འཕགས་པ་གཅིག་གིས་ཀྱང་།  དུས་གཅིག་ལ་

མཛད་པ་མི་འདྲ་བ་གསུམ་དུ་ཟད།  མི་འདྲ་བ་བརྒྱ་ཕྲག་

སྟོན་པ་ལ་ཡང་།  འགལ་བ་ཅུང་ཟད་ཀྱང་འོངས་པའི་དོན་

མེད་ལ།  དེ་མིན་སེམས་ཀྱི་སྟེང་ན།  སངས་རྒྱས་ཀྱི་མཛད་

པ་ལ་འཇིག་རྟེན་གྱི་ཚད་ཐིག་འདེབས་པའི་བག་ཆགས་

ཤིན་ཏུ་འཐུག་པ་རྣམས་ཀྱིས་ནི།  གཅིག་འདོད་ན་གཞན་

འདོར་དགོས་པ་འོས་མེད་ལགས་པས།  རང་རང་གིས་ཇི་

ལྟར་མོས་པ་བཞིན་བྱ་བར་ཟད་དོ།  །  



    དེ་ལྟར་ཞིབ་མོའི་ལོ་ཚིགས་ནི་གོང་དུ་སྨོས་པ་དེ་ཡིན་

ལ།  རགས་པའི་དུས་བསྒྲིགས་ན།  བོད་ཀྱི་རྒྱལ་བོ་སྲོང་

བཙན་སྒམ་པོ་དང་།  རྒྱ་གར་གྱི་རྒྱལ་བོ་ཤྱིཧཪྵ་དང་།  སློབ་

དཔོན་ཆེན་མོ་ཕྱོགས་ཀྱི་གླང་བོ༼༣༡༨༽དང་།  ནག་མོའི་

འཁོལ༼༣༡༩༽དང་།  དབྱུག་པ་ཅན༼༣༢༠༽དང་།  ཐང་གུར་

གྱི་གོང་མ་ཐེ་ཙུང་དང་།  ཏ་ཟིག་གི་གོང་མ་ཡཻཥྚི་གེ་རྡ་

རྣམས་དུས་མཉམ་ཞིང་།  ཁ་ཆེ་རྣམས་ཀྱི་སྟོན་པ་སྦྲང་

རྩིའི་བློ་གྲོས༼༣༢༡༽ཀྱང་འདི་དག་དང་དུས་མཚུངས་སོ།  

།  ༼སྟོན་པ་འདི་ལ་ཁ་ཆེའི་རང་སྐད་དུ་མོ་ཧ་མ་ཏ་ཞེས་

འབོད་པ་རྒྱ་སྐད་དུ་ཟུར་ཆགས་ནས་མ་ངྷ་ུམ་ཏི་ཞེས་བྲིས་

པ་དེ་སྦྲང་རྩིའི་བློ་གྲོས་ཞེས་བསྒྱུར་པར་འདུག༽

    བཙན་པོ་དགུང་ལོ་བཅུ་གསུམ་པར་ཁྲི་ལ་ཕེབས་ཚེ།  

དབུས་གཙང་གཉིས་ཙམ་གྱི་བདག་པོ་ཡིན་པ་ལ།  ལོ་ཉུང་

ངུ་དེ་ཙམ་ཞིག་གི་ཡུན་ལ།  ཞང་ཞུང་།  བལ་ཡུལ།  རྒྱ་གར་

བྱང་ནས་བཟུང་སྟེ།  ཤར་དུ་རྒྱའི་ཟོང་ཇོ་ལ་ཐུག་གི་བར་

དབང་དུ་བསྡུས་པ་ཅང་སྲིད་དམ་སྙམ་དུ་ཡང་བསམ་



པར་མི་བྱ་སྟེ།  གནའ་དུས་ཀྱི་གྷི་རིག༼༣༢༢༽གི་དཔའ་བོར་

གྲགས་པ།  དམག་དཔོན་ཨེ་བགས་ཟན་ཊར་གྱིས་ཀྱང་།  ཏ་

ཟིགཨར་བྷི༼༣༢༣༽རྒྱ་གར་སོགས་ཀྱིས་དེ་སྙེད་བཟུང་སྟེ།  

སླར་རང་ཡུལ་དུ་འཁོར་ནས་ཤི་བ་ན།  ད་དུང་ལོ་སུམ་ཅུ་

སོ་གཉིས་ལས་མ་ལོན་ཟེར་ན།  དྲག་པོ་རྟ་མཆོག་རོལ་བ་

མི་གཟུགས་ཀྱི་གོ་ཁྲབ་གྱོན་པའི་རྒྱལ་བོ་འདི་ལྟ་བུ་ནི་ལྟ་ཅི་

སྨོས་པའི་ཕྱིར་རོ།  །  དེས་ན་རྒྱལ་བོ་འདིའི་རྣམ་པར་རྒྱལ་

བའི་དཔལ་ནི།  བསམ་ན་ངེས་པར་ངོ་མཚར་བའི་གནས་

ཡིན་ཏེ།  སྤྱིར་ཁྲི་སྲོང་ལྟ་བུ་མངའ་ཐང་འདི་དུས་ལས་རྒྱ་

ཆེ་ཡང་།  གདུང་རྒྱུད་གོང་མ་རྣམས་ཀྱིས་དབང་བའི་ཆབ་

སྲིད་ཆེན་པོ་སྔར་ཡོད་ཀྱི་སྟེང་དུ།  དཔུང་སྟོབས་ལྷག་པར་

དར་བ་ཙམ་ཡིན་ལ།  རྒྱལ་བོ་འདི་ནི་ཐོག་མར་ཡུལ་ཕྲན་

འགའ་ཞིག་གི་བདག་པོ་ཙམ་དུ་བཞུགས་པ་ལས།  ཡུན་

ཐུང་ངུ་དེ་ཙམ་ཞིག་གི་རིང་ལ།  ལེ་བར་ཁྲི་ཕྲག་དུ་མའི་

འཁྱུད་པའི་སའི་ཁྱོན་ལ་མངའ་མཛད་པའི་ཕྱིར་རོ།  །  

    ཐེ་ཙུང་ནི་ཐང་གུར་གྱི་གོང་མའི་ཁྲོད་ན་སྟོབས་ཤུགས་



ཀྱི་གྲགས་སྙན་ཅན་ཡིན་མོད་ཀྱི།  དེ་ཡང་དོན་ལ་བོད་ཀྱི་

དཔུང་གི་རྔམ་ཟིལ་མ་བཟོད་པའི་ཁར།  སྔར་སྲས་མོ་མི་

སྟེར་བའི་ཁ་ཆད་བྱས་པ་ལ་བརྩིས་ཏེ།  རེ་ཞིག་འཐབ་པའི་

འཁུལ་དུ་བྱས་ཤིང་།  བོད་དམག་ལ་ཉམ་ཉེས་པ་ཅུང་ཟད་

བྱུང་བའི་མཇུག་ཏུ།  ཀོང་ཇོ་ཡང་དེ་མ་ཐག་གནང་བ་ཡིན་

ནོ་ཞེས་མཁས་པ་འགའ་ཞིག་གིས་ཟེར་ཏེ།  ཤིན་ཏུ་བདེན་

པར་འཁུམས་ཤིང་།  ཐེ་ཙུང་ནས་བཟུང་རྒྱའི་མཁར་མིག་

སུམ་བརྒྱ་ཙམ་བོད་ཀྱི་ལག་ཏུ་ཤོར་ཞེས་ཟེར་རོ།  །  

    གཡོ་མེད་སྙིང་རྗེའི་དབང་ཕྱུག་སྤྱན་རས་གཟིགས།  །  

    ཡུད་ཙམ་ཁྲོས་པའི་སྤྱན་གྱི་སྡང་མིག་གིས།  །  

    གསེར་འབྲུག་སྡེར་ལྔའི་ཁྲི་ལ་འགྱིང་བ་ཡི།  །  

    མཐུ་ལྡན་གནམ་གྱི་བུ༼༣༢༤༽ཡང་འདར་བར་བྱས།  །  

    ཞེས་བྱ་བ་ནི་རྒྱལ་བོ་སྲོང་བཙན་སྒམ་པོའི་སྐབས་སོ།  །  

    སྲོང་བཙན་གྱི་རྗེས་སུ།  བཙན་པོ་མང་སྲོང་མང་

བཙན༼༣༢༥༽བོད་ཀྱི་ཁྲི་ལ་བཞུགས་པ་ཡིན་ཅིང་།  མང་

སྲོང་མང་བཙན་འདི་སྔར་བཤད་པ་ལྟར་སྲོང་བཙན་



སྐུའི་ཚ་བོ་ཡིན།  འདི་ཁྲི་ལ་འཁོད་དུས་སྐུ་ན་ཤིན་ཏུ་ཕྲ་

བས།  དོན་ལ་བློན་ཆེན་པོ་མགར་སྟོང་བཙན་གྱིས་སྲིད་ཀྱི་

གཉེར་ཁ་ཐམས་ཅད་བཟུང་སྟེ་ཁྲི་ལོ་བཅོ་ལྔའི་བར་ཆབ་

སྲིད་བསྐྱངས།  འདིའི་ཁྲི་ལོ་ལྔ་པའི་ཤིང་སྟག་ལོ་༼༣༢༦༽

ནས་བཟུང་འདུན་མ་བསྡུས་བྱ་བའི་སྒྲོས་བྱུང་ཞིང་།  དེ་

ཡང་རྗེ་བློན་ཐམས་ཅད་འཛོམས་ཏེ་ལོ་རེ་བཞིན་གྱི་ཆབ་

སྲིད་སྐོར་ལ་བཀལ་མོལ་གནང་བའི་ཚོགས་འདུ་ཆེན་པོ་རེ་

ཡོད་པར་སྣང་ལ།  ཁྲི་ལོ་ཉེར་གསུམ་པའི༼༣༢༧༽དུས་ནས་

དབྱར་འདུན་དང་དགུན་འདུན་གྱི་ཚོགས་འདུ་གཉིས་དང་

།  ཡང་མདོ་སྨད་ཀྱི་འདུན་མ་བྱ་བའི་ཚོགས་འདུ་ཞིག་མདོ་

སྨད་རང་དུ་ཚོགས་རྒྱུ་ཡོད་པ་སོགས་ཀྱང་འོག་གི་སྒྲོས་ལ་

གསལ་ལོ།  །  

    ༼ཀ༽གོང་དུ་དྲངས་པའི་འཕྲོས།  

    ༼སངས་རྒྱས་འདས་རྗེས་ཀྱི་༡༡༩༤ལྕགས་ཕོ།  ༽ཁྱིའི་

ལོ༼༣༢༨༽ལ་བབས་ཏེ།  བཙན་པོ་མྱེས་ཁྲི་སྲོང་བཙན་གྱི་

སྤུར་ཕྱིང་བའི་རིང་ཁང་ན་མཁྱུད་ཅིང་བཞུགས་ཏེ།  བཙན་



པོ་དབོན་ཁྲི་མང་སློན་མང་བཙན་མེར་ཀེ་ན་བཞུགས་པར་

ལོ་གཅིག

    ༼སངས་རྒྱས་འདས་རྗེས་གྱི་ལོ་༡༡༩༥ལྕགས་མོ།  ༽ཕག་

གི་ལོ༼༣༢༩༽ལ་བབས་ཏེ།  བཙན་པོ་ཉེན་ཀར་ན་བཞུགས་

ཤིང་།  ཕྱིང་བར་བཙན་ཕོ་མྱེས་ཁྲི་སྲོང་བཙན་གྱི་མདངས་

བཏང་བར་ལོ་གཅིག    

    ༼སངས་རྒྱས་འདས་རྗེས་༡༡༩༦པ་ཆུ་ཕོ།  ༽བྱི་བའི་

ལོ༼༣༣༠༽ལ་བབས་ཏེ།  བཙན་པོ༼མང་སྲོང་མང་བཙན་

ཕོ་བྲང་།  ༽ཉེན་ཀར་ན་བཞུགས་ཤིང་།  བློན་ཆེན༼མགར༽

སྟོང་བཙན་གྱིས།  གློ་བ་དང་རྩང་རྒྱའ༼འབངས་སུ༽བཀུག་

པའི་ལོ་གཅིག

    ༼འདས་རྗེས་ཀྱི༡༡༩༧པ་ཆུ་མོ་གླང་གི་ལོ༼༣༣༡༽ལ་བབས་

ཏེ༽བཙན་པོ་ཉེན་ཀར་ན་བཞུགས་ཤིང་།  བློན་ཆེན་སྟོང་

བཙན་གྱིས།  གཡུག་ཏུ་གནག་ལིངས༼ཏེ་ཤ་ཁྲལ་ཆེན་པོ།  

༽བཏབ༼༣༣༢༽།  ང་╜ད╝རྒྱལ་མང་པོ་རྗེས་ཞིང་གི་ཕྱིང་

རིལ༼ཏེ་ཡུལ་མིའི་སོ་ནམ་གྱི་གཉེར་ཁ་༽བགྱིས༼༣༣༣༽།  ར་



སང་རྗེས་བློན་རིས་སྟག་རྷྱ་དང་ཞིང་གི་ཚོང་ཆེན་སྦྱར།  

༼འདི་ནི་སྟག་རྷྱ་བྱ་བའི་རྒྱལ་ཁབ་ཅིག་དང་བོད་གཉིས་

ཚོང་འབྲེལ་བྱས་སམ་སྙམ།  ༽ཞང་ཞུང་ཡུལ་གྱི་མང་ན༼ཏེ་

རྫོང་དཔོན༽དུ་སྦུག་གྱིམ་བཙན་རྨང་ཆུང༼པ་སྟེ་བསྐོས་

རྨང་ཆུང་འདི་སྔར་སྲོང་བཙན་གྱིས་སྐབས་བང་ཆེན་དུ་

བྱས་ཏེ་ཞང་ཞུང་ཡུལ་དུ་བཏང་བ་དེ་ཡིན་ནམ་སྙམ།  ༽

མདོ་སྨད་དུ།  ཀམ་ཁྲི་བཟང་བྱེ་མདའ།  ཐོང་མྱིས་བཀུམ་སྟེ་

ཤ་གཉེརད་བ༼༣༣༤༽༼སྟེ་དགྲ་ཤ་གླན་༽པར་ལོ་གཅིག

    ༼འདས་རྗེས་ཀྱི༡༡༩༨ཤིང་ཕོ།  ༽སྟག་གི་ལོ་ལ༼༣༣༥༽

བབས་ཏེ།  བཙན་ཕོ་མེར་ཀེ་ནའ་བཞུགས་ཤིང་།  བློན་སྟོང་

བཙན་གྱིས༼ཡུལ༽མོང་ཕུ་སྲལ་འཛོང༼༣༣༦༽དུའ༼འདུན་

མ༽བསྡུས་ཏེ།  རྒོད་གཡུང༼༣༣༧༽༼སྟེ་ཕོ་རྒོད་དང་ཕལ་

བའི་ཁྱད་པར་༽དབྱེ་ཞིང་།  མཁོ་ཤམ༼སྟེ་གྲབས་ཤོམ་༽

ཆེན་པོ་བགྱི་བའི་རྩིས་མགོ་བགྱིས་པར་ལོ་གཅིག༼༣༣༨༽

༼འདས་རྗེས་ཀྱི་༡༡༩༩ཤིང་མོ།  ༽ཡོས་བུའི་ལོ༼༣༣༩༽ལ་

བབས་ཏེ།  བཙན་པོ་མེར་ཁེ་ན་བཞུགས་ཤིང་།  བློན་ཆེན་



སྟོང་བཙན་གྱིས༼ཡུལ་༽འགོར་ཏིར་བཀའ་ཁྲིམས་ཀྱི་ཡི་གེ་

བྲིས་པར་ལོ་གཅིག

    ༼འདས་རྗེས་ཀྱི་༡༢༠༠མེ་ཕོ་༽འབྲུག་གི་ལོ༼༣༤༠༽ལ་

བབས་ཏེ།  བཙན་པོ་མེར་ཀེ་ན་བཞུགས་ཤིང་།  བློན་ཆེན་

སྟོང་བཙན་གྱིས་གཙང་གི་ཡུལ་མར་དུའ་ཤ་ལིངས༼ཏེ་ཤ་

ཁྲལ་༽ཆེན་པོ་བཏབ་པར་ལོ་གཅིག

    ༼འདས་རྗེས་ཀྱི༡༢༠༡མེ་མོ་༽སྤྲུལ་གྱི་ལོ༼༣༤༡༽ལ།  བཙན་

པོ་མེར་གེ་ན་བཞུགས་ཤིང་།  བློན་ཆེན་སྟོང་བཙན།  དབྱར་

སྙིང་དྲུང་གི་གཡོ་ཐལ་བ་གོང་ན་མཆིས་པར་ལོ་གཅིག

    ༼འདས་རྗེས་ཀྱི༡༢༠༢ས་ཕོ།  ༽རྟའི་ལོ༼༣༤༢༽ལ་བཙན་པོ་

མེར་གེ་ན་བཞུགས་ཤིང་།  བློན་ཆེན་སྟོང་བཙན་སྙིང་དྲུང་

གི་སྣ་རིངས་ན་མཆིས་པར་ལོ་གཅིག༼ལོ་འདི་མགར་སྟོང་

བཙན་རྒྱ་ནག་ཏུ་སླེབས་པའི་ལོ་ཡིན་པ་རྒྱལ་རབས་ང་

བར་གསལ་བས།  སྙིང་དྲུང་བྱ་བའི་ཡུལ་དེ་ཡང་མདོ་སྨད་

ཀྱི་ཡུལ་ཞིག་ཡིན་ནམ་སྙམ་ལ།  མཚོ་སྔོན་ལྷོ་ངོས་སུ་བློན་

པོ་གསེར་ཆེན་བྱ་བའི་རི་ཡོད་པ་དེར་མགར་ཡུན་རིང་



བཞུགས་ཚུལ་ཨ་མདོ་རྣམས་ལ་ངག་སྒྲོས་ཀྱང་སྣང་།  དེས་

ན་ལོ་རྗེས་མར་རྒྱ་ནག་ནས་སླར་འཁོར་ཏེ་འ་ཞ་ཡུལ་དུ་

ཕེབས་པ་ཡིན་ནམ་སྙམ།  ༽

    ༼འདས་རྗེས་ཀྱི༡༢༠༣ས་མོ།  ༽ལུག་གི་ལོ༼༣༤༣༽ལ་བབས་

ཏེ།  བཙན་པོ་སྤྲགས་ཀྱི་ཤ་ར་ན་བཞུགས་ཤིང་།  བློན་ཆེན་

སྟོང་བཙན་འ་ཞ་ཡུལ་ན་མཆིས་ཏེ།  ད་རྒྱལ་མང་བོ་རྗེས།  

མཚོ་ནག་སྟོང་རུར།  རྒྱ་སེའུ་དེན་སང༼༣༤༤༽དང་།  ནོལ་

ཐབས༼སྟེ་གཡུལ་ཐབས་༽བགྱིས།  ད་རྒྱལ་ཀྱང་གུམ་ཞིང་

བརྒྱད་ཁྲི་སྟོང་ལ་རྡུགས་པར་ལོ་གཅིག

    ༼ཨ་མདོ་རྡོ་བིས་བྱ་བའི་ཡུལ་དུ་སྟོང་རུའི་མཚོ་ནག་ཏུ་

གྲགས་པ་ཡོད་པས་ཡུལ་དེ་ཕྱོགས་སུ་དམག་འཐབ་པར་

མངོན།  རྒྱ་དམག་ཁྲི་ཕྲག་བརྒྱད་ཀྱིས་བོད་དམག་ཆིག་

སྟོང་མ་ཐུབ་པར་ཐབས་སྡུག་པ་བྱ་བའི་དོན་ནོ།  ༽

    ༼འདས་རྗེས་ཀྱི༡༢༠༤ལྕགས་ཕོ།  ༽སྤྲེའུའི་ལོ༼༣༤༥༽ལ།  

བཙན་པོ་མལ་དྲོའི་སྐེ་བྱེ་ན་བཞུགས་ཤིང་།  བློན་ཆེན་སྟོང་

བཙན་འ་ཞ་ཡུལ་ན་མཆིས་པར་ལོ་གཅིག



    ༼༡༢༠༥ལྕགས་མོ།  ༽བྱ་གག་གི་ལོ༼༣༤༦༽ལ།  བཙན་པོ་

མེར་ཀེ་ན་བཞུགས་ཤིང་།  བློན་ཆེན་སྟོང་བཙན་འ་ཞ་ཡུལ་

ན་མཆིས་པར་ལོ་གཅིག

    ༼༡༢༠༦ཆུ་ཕོ།  ༽ཁྱིའི་ལོ༼༣༤༧༽ལ།  བཙན་པོ་རྐོང་གཡུག་

ཏུ་འགོར་མཛད་ཅིང་།  བློན་ཆེན་སྟོང་བཙན་གྱིས།  དུ་

གུལ་དུ་ཞང་ཞུང་གི་མཁོས༼ཏེ་གཉེར་ཁ་༽གྱིས་པར་ལོ་

གཅིག༼ལོ་འདི་མགར་གྱིས་གྲུ་གུ་ལ་དམག་བརྒྱབ་པའི་ལོ་

ཡིན་པས་དུ་གུལ་བྱ་བ་ཡང་གྲུ་གུ་ལ་ཟེར་རམ་སྙམ།  ༽

    ༼༡༢༠༧ཆུ་མོ།  ༽ཕག་གི་ལོ༼༣༤༨༽ལ།  བཙན་པོ་སྣམ་སྟོང་

ན་བཞུགས་ཤིང་།  བློན་ཆེན་སྟོང་བཙན་འ་ཞ་ཡུལ་ན་

མཆིས་པར་ལོ་གཅིག

    ༼༡༢༠༨ཤིང་ཕོ།  ༽བྱི་བའི་ལོ༼༣༤༩༽ལ་བཙན་པོ་བྱང་རོལ་

དུ་གཤེགས་ཤིང་།  བློན་སྟོང་བཙན་འ་ཞ་ཡུལ་ན་མཆིས་

པར་ལོ་གཅིག

    ༼༡༢༠༩ཤིང་མོ།  ༽གླང་གི་ལོ༼༣༥༠༽ལ།  བཙན་པོ་ཟིང་གི་

ལྡུ་ནག་ན་བཞུགས་ཤིང་།  



    བློན་ཆེན་སྟོང་བཙན་འ་ཞུ་ཡུལ་མཆིས་པར་ལོ་གཅིག

    ༼༡༢༡༠མེ་མོ།  ༽སྟག་གི་ལོ༼༣༥༡༽ལ་བབས་ཏེ།  བཙན་

པོ་ཟིང་གི་ལྡུ་ནག་སླད་མ་བཞུགས་ཤིང་།  བློན་ཆེན་སྟོང་

བཙན་འ་ཞ་ཡུལ་ནས་སླར་འཁོརད་ཏེ༼ཡུལ་༽ཟིང་མདར།  

ཐོང་མྱིག༼༣༥༢༽༼འབྲས་ཀྱི་ནད་ཚ་༽བྱུང་བར་ལོ་གཅིག

    ༼༡༢༡༡མེ་མོ།  ༽ཡོས་བུའི་ལོ༼༣༥༣༽ལ་བཙན་པོ་འོར་

མང་དུ་གཤེགས་ཏེ།  བློན་ཆེན་སྟོང་བཙན་རིས་པུར་གུམ་

པར་ལོ་གཅིག༼ལོ་འདིར་མགར་གྲོངས་པ་ཡིན་ཞིང་།  དེ་

ཡང་དེབ་ཐེར་དམར་པོ་དང་སྔོན་པོར་རྒྱའི་རྒྱལ་རབས་

དྲངསཔ་ལས།  མགར་གྱིས་གྲོགས་བྱས་ལོ་བཅོ་ལྔ་རྒྱལ་སྲིད་

བསྐྱངས་ཞེས་བྱུང་ལ།  འདིར་ཡང་བྱི་བ་ནས་སྟག་གི་བར་

གྱི་ལོ་བཅོ་ལྔ་ལ་མགར་གྱི་བྱ་བ་རྣམས་བྲིས་ནས།  ལོ་དེའི་

རྗེས་མར་མགར་གྲོངས་ཞེས་བྲིས་པ་རྣམས་གུང་འགྲིགས་

པར་སྣང་།  ༽

    ༼༡༢༡༢ས་ཕོ།  ༽འབྲུག་གི་ལོ༼༣༥༤༽ལ་བཙན་པོ་སྒྲགས་ཀྱི་

ཤ་ར་ན་བཞུགས་ཤིང་།  དྲི་མ་ཁོལ་དུ་དགྲ་བཞི༼སྟེ་དམག་



སྒར་༽བརྩིགས་པར་ལོ་གཅིག

     ༼༡༢༡༣ས་མོ།  ༽སྦྲུལ་གྱི་ལོ༼༣༥༥༽ལ་བཙན་པོ་ཟིང་གི་ལྡུ་

ནག་ན་བཞུགས་ཤིང་།  

    འ་ཞ་མང་པོ་ཕྱག་བཙལ་ཏེ་གཏེའུ་བསྡུས་པར༼ཏེ་

འབངས་སུ་སྡོད་པའི་གན་རྒྱ་་ཕུལ་བར་༽ལོ་གཅིག

    ༼༡༢༡༤ལྕགས་ཕོ།  ༽རྟའི་ལོ༼༣༥༦༽ལ།  བཙན་པོ་འོ་

དང་ན་བཞུགས་ཤིང་།  ཇི་མ་ཁོལ་དུ་རྒྱ་མང་པོ་བདུངས་

པར༼༣༥༧༽༼སྟེ་བསད་པར་༽ལོ་གཅིག༼འདིའི་འོ་དང་བྱ་

བ་ལྷ་ས་ལ་ཟེར་བར་མངོན།  དེབ་སྔོན་དུ་མང་སྲོང་གི་ཁྲི་

ལོ་ཉེར་གཅིག་པ་རྟའི་ལོ་ལ་བོད་དམག་གིས་ཐང་གི་རྒྱལ་

ཁམས་བརྒྱབ།  ཡུ་གུར་གྱི་ཡུལ་ཐུད་བླངས་བྱ་བའི་ལོ་འདི་

ཡིན་པར་འདུག༽

    ༼༡༢༡༥ལྕགས་མོ།  ༽ལུག་གི་ལོ༼༣༥༨༽ལ་བབས་

ཏེ།  བཙན་པོ་དཔྱརད་ལྟམ་གྱི་ར་སྔོན་བཞུགས་ཏེ།  

དགུན་ཉི་མ་ངས་ཚལ་དུ་གཤེགས་ཤིང་།  བཙན་མོ་

སྙ་མོ་སྟེངས༼༣༥༩༽༼ཡུལ་༽སྙ་ཤུར༼༣༦༠༽།  སྤུངས་རྒྱ་



རྒྱུགས༼༣༦༡༽ལ་བག་མར་གཤེགས་པར་ལོ་གཅིག༼འདི་

རྒྱལ་པོའི་སྐུ་མཆེད་ཅིག་ཡིན་པར་སྣང་།  ༡༢༡༦ཆུ་ཕོ།  ༽

    སྤྲེའུའི་ལོ༼༣༦༢༽ལ་བབས་ཏེ།  བཙན་པོ་དབྱརད་ཤངས་

ཀྱི་སུམ་ཆུ་བོ་ན་བཞུགས་ཤིང་།  དགུན་ན་བ་གླིང་དུ་

གཤེགས་ཏེ།  ནད་འབྲུམ་བུས་བསྙེངས་པར༼ཏེ་སྙུངས་པར་

༽ལོ་གཅིག༼ཡོས་ལོ་མགར་གྲོངས་ནས།  སྤྲེལ་ལོའི་བར་གྱི་

ལོ་དྲུག་པོ་འདི་ལ།  མགར་གྱི་ཚ་བོ་ཞང་བློན་པྲ་མོ་དང་

།  འབངས་ཀྱི་དཔྱའ་གཅོད་མཁན།  དཔའ་སུམ་སྣང་གིས་

བྱས།  དེ་ནས་མགར་སྙ་བློན་ཆེན་དུ་བསྐོས་པ་ཤོག་དྲིལ་ག་

པར་གསལ།  ༽

    ༼༡༢༡༧ཆུ་མོ།  ༽བྱ་གག་གི་ལོ༼༣༦༣༽ལ་བཙན་པོ་དབྱར་

སྟོད།  ཕོ་དམ་མདོ་ན་བཞུགས་ཤིང་།  དབྱར་སྨད་སུམ་ཅུ་

པོར་སྤོར་ཏེ།  འདུན་མ༼སྟེ་དབྱར་གྱི་ཚོགས་འདུ་༽འདོང་

ཀའི་ནེ་ཙོ་ལུང་དུ༼མགར་གྱི་བུ་ཆེ་བ་༽མགར་བཙན་སྙ་

ལྡོམ་བུ་དང་།  ༼བུ་འབྲིང་པོ༽ཁྲི་འབྲིང་བཙན་བྲོད་གཉིས་

ཀྱིས་བསྡུས་ཏེ།  འབྲོག་མཁོས་ཆེན་པོ་བགྱིས༼༣༦༤༽།  



དགུན༼བཙན་པོ་༽ཕོ་བྲང་ཤངས་ཀྱི་རབ་ཀ་ཚལ་དུ་

གཤེགས་ཤིང་།  ༼དགུན་གྱི༽འདུན་མ་དུངས་དུངས་ཀྱི་སྟག་

ཚལ་དུ་བསྡུས་ཏེ།  མུན་མིག་རྐང་ཏོན་བགྱིས༼༣༦༥༽།  ཕ་

ལོས༼འབངས་སུ་༽བཀུག་པར་ལོ་གཅིག

    ༼༡༢༡༨ཤིང་ཕོ།  ༽ཁྱིའི་ལོ་ལ༼༣༦༦༽བབས་ཏེ།  བཙན་པོ་

དབྱར་ཟིང་ན་བཞུགས་ཤིང་།  ལྕོག་ལ༼ངོ༽ལོག་པ་དང་

།  དགུན་ཚང་བང་སྣར་གཤེགས་ཏེ།  འདུན་མ་གླང་གི་

པུ་ཆུང་དུ་འདུས་ཏེ།  ཞུགས་ལོང་དམར་པོ་རྩིས་པར་ལོ་

གཅིག༼ཞུགས་ལོང་དམར་པོ་བྱ་བ་དམག་རུ་ཞིག་གི་མིང་

ཡིན་ནམ་སྙམ༽

    ༼༡༢༡༩ཤིང་མོ།  ༽ཕག་གི་ལོ༼༣༦༧༽ལ་བབས་ཏེ།  དཔྱིད་

ཞེ་ཤིང༼༣༦༨༽དུ་གཤེགས་ཏེ།  བཙན་མོ་ཁྲི་མ་ལོད༼༣༦༩༽

ཀྱིས།  སྟོན་མོ་ཆེན་མོ་གསོལད།  ༼འདི་ལ་ཕྱི་ཁྲི་མ་ལོད་

ཅེས་བྱུང་བས།  སྲོང་བཙན་གྱི་བཙན་མོ།  ཁྲི་བཙུན་ཡིན་

སྲིད་དམ་དཔྱད་ལ།  རྒྱལ་མོ་འདི་དབང་ཤུགས་ཆེན་པོ་

བྱུང་ཡོད་ཚོད་འདུག༽



    འབོན་ང་རྒྱལ་ཁྲི་ཟུང་གིས།  གསེར་ཟངས་ཆེན་པོ་

གསོལ་བ་དང་།  དབྱརད་བལ་པོ་ན་བཞུགས་ཤིང་།  བློན་

བཙན་སྙས།  ཤིམས་ཀྱི་གུ་རན་དུ་ཞང་ཞུང་གི་མཁོས་

བགྱིས་ཏེ།  གྲུ་གུ་ཡུལ་དུ་ལྟང་ཡོར༼༣༧༠༽མཆིས།  དགུན་

བཙན་པོ་འོན་གྱི་སྣ་བོ་ནར་བཞུགས་པར་ལོ་གཅིག

    ༼༡༢༢༠མེ་ཕོ།  ༽བྱི་བའི་ལོ༼༣༧༡༽ལ་བབས་ཏེ།  དབྱརད་

བཙན་པོ་སྦྲགས་ཀྱི་ཤ་ར་ན་བཞུགས་ཤིང་།  དགུན་ཚང་

བང་སྣ་ནས་ཁྲི་མང་སློན་ཏེ༼མང་སྲོང་མང་བཙན་༽དགུང་

དུ་གཤེགས།  བཙན་ཕོ་སྲས་ཁྲི་འདུས་སྲོང་།  སྒེགས་ཀྱི་ལྷ་

ལུང་དུ་བལྟམས༼༣༧༢༽༼པ་སྟེ་སྐུ་འཁྲུངས༽བློན་བཙན་སྙས་

གྲུ་གུ་ཡུལ་དུ༼དམག༽དྲངས་ཏེ།  ལྡུམ་བུ་ཁྲི་བཤོས་ཁྲོམ་

འཚལ་བར་ལོ་གཅིག

    ༼༡༢༢༡མེ་མོ།  ༽གླང་གི་ལོ༼༣༧༣༽ལ།  བཙན་པོ་ཡབ་ཀྱི་

སྤུར༼ཏེ་སྐུ་གདུང་༽བ་ལམ་ན་མཁྱུད་ཅིང༼སྟེ་སྦས་ཤིང་༽

བཞུགས་ཏེ།  རྒྱེ་ཤིན་ཁུ་བུལ་བུ་དང་།  ལྕོག་ལ་རིང་ཙུག་



སྐོར་གཉིས།  གློ་བ་རིངས་ཏེ།  ཞང་ཞུང་ངོ་ལོག་ཅིང་

།  བཙན་པོ་ཁྲི་འདུས་སྲོང་ཉེན་ཀར་ན་བཞགས་པར་ལོ་

གཅིག

    ༼༡༢༢༢ས་ཕོ།  ༽སྟག་གི་ལོ༼༣༧༤༽ལ་བབས་ཏེ།  བཙན་

པོ་ཡབ་ཀྱི་རིང༼སྟེ་སྐུ་གདུང་༽བ་ལམ་མཁྱུད་ཅིང༼སྟེ་

སྦས་ཤིང་༽བཞུགས་ཏེ།  དགུན་སྟོད་འདུན་མ་གླིག་རྒྱུ་

བྱེར་འདུས།  དགུན་སྨད་མངན་དུ་འདུས་ཏེ།  ར་སང་རྗེ་

སྤུངས་རྒྱེ་རྒྱུག་དང་།  ཁུ་ཁྲི་སྙ་དགྲུ་ཟུང་ལ་བཀྱོན་ཕབས་

ཏེ།  བཙན་པོ་ཉེན་ཀར་ན་བཞུགས་ཤིང་ཡབ༼གྲོངས་པའི་

གསང་༽བཏོལ་བར་ལོ་གཅིག

    ༼༡༢༢༣ས་མོ།  ༽ཡོས་ཀྱི་ལོ༼༣༧༥༽ལ།  བཙན་པོ་ཉེན་ཀར་

ན་བཞུགས་ཤིང་།  ༼ཕོ་བྲང་༽ཕྱིང་བར་བཙན་པོ་ཡབ་

ཀྱི་མདང༼སྟེ་གདུང་མཆོད༽བཏང་བར་ལོ་གཅིགདཀྱུས།  

འདིར་རྒྱལ་རབས་ཕན་ཚུལ་རྭ་འཕྲོད་ལུགས་ངོ་མཚར་

འདི་ལྟར་སྣང་སྟེ།  

    དེ་ཡང་མང་སྲོང་འདི་དོན་ལ་མེ་བྱིའི་ལོ༼༣༧༦༽ལ་



སྐུ་འདས་པ་ཡིན་མོད།  དེབ་སྔོན་དུ་རྒྱའི་རྒྱལ་རབས་

དྲངས་པར་ས་མོ་ཡོས༼༣༧༧༽ལ་འདས་ཞེས་བཤད།  རྒྱལ་

རབས༼ཀ༽པ་འདིར་གླང་དང་སྟག་གི་ལོ༼༣༧༨༽ལ་ཡབ་ཀྱི་

སྐུ་གདུང་སྦས་ནས་བཞག་ཅེས་བཤད།  དེས་ན་ལོ་གསུམ་

གྱི་རིང་ལ་བཙན་པོ་གྲོངས་པ་གསང་རྒྱ་བྱས་ནས་བཞག་

སྟེ།  ས་མོ་ཡོས་ཀྱི་ལོར་གདུང་མཆོད་བཏང་ནས་བཙན་

པོ་འདས་སོ་ཞེས་ཀུན་ལ་གོ་བར་བྱས་པས།  རྒྱ་ནག་ཏུ་

ལོ་དེ་རིང་ལ་བཙན་པོ་གྲོངས་པ་ལ་ཆ་བཞག་ནས།  རྒྱའི་

རྒྱལ་རབས་སུ་ཡང་།  མང་སྲོང་ས་མོ་ཡོས་ལ་འདས་ཞེས་

ཐོ་བཀོད་པར་གསལ་ལོ།  །  གསང་རྒྱ་བྱེད་དགོས་པའི་རྒྱུ་

མཚན་ཡང་།  མང་སྲོང་གྲོངས་པའི་ལོ་དེ་རིང་ལ།  འདུས་

སྲོང་སྐུ་འཁྲུངས་པས།  ལོ་གསུམ་ཙམ་མ་ལོན་པར་རྒྱལ་

སར་འགོད་མི་ནུས་སྙམ་པས་ཡིན་ངེས།  ལོ་ཚིགས་གཞན་

རྣམས་ཀྱང་རྒྱལ་རབས་ང་བ་དང་བསྡུར་ནས་ཞིབ་དུ་

དཔྱད་པར་འཚལ།  དེ་ལྟར་རྒྱའི་རྒྱལ་རབས་སུ་བོད་ཀྱི་

བཙན་པོ་རྣམས་ཁྲི་ལ་འཁོད་པ་དང་།  འདས་པའི་ལོ་བྲིས་



པ་ཕལ་ཆེར་ཞིགརྒྱ་ནག་ཏུ་གནས་ཚུལ་དེ་འབྱོར་བ་ན།  

བྲིས་པར་གསལ་བས་ཞིབ་ཏུ་ཤེས་པར་བྱ་ལ།  བཙན་པོ་

མང་སྲོང་རང་ལོ་བཅུ་གསུམ་པར་ཁྲི་ལ་འཁོད་ཅེས་དེབ་

སྔོན་དུ་བྲིས་པ་དེ་ཡང་རྒྱའི་རྒྱལ་རབས་ལ་བརྟེན་པར་

གསལ་མོད།  གལ་ཏེ་མང་སྲོང་འདི་སྲོང་བཙན་གྱི་སྲས་

ཀྱི་སྲས་ཡིན་པ་བདེན་ན་ཁྲི་ལ་བཞུགས་དུས་དགུང་ལོ་

བཅུ་གསུམ་ལོན་སྟངས་མེད་པས༼༣༧༩༽།  འདི་ཡང་སྔར་

བཤད་པ་ལྟར་འདས་རྗེས་ཀྱི་༡༢༠༢པ་ས་ཕོ་རྟའི༼༣༨༠༽ལོ་

ལ་མགར་རྒྱ་ཡུལ་དུ་སླེབས་ཚེ།  བཙན་པོ་དགུང་ལོ་བཅུ་

གསུམ་ལོན་ཚུལ་དང་།  ཁྲི་ལ་བཞུགས་ཡོད་ཚུལ་སོགས་རྒྱ་

ནག་པས་གསར་དུ་ཐོས་པ་ལ་བརྟེན།  ལོ་བཅུ་གསུམ་ལོན་

ཚེ་ཁྲི་ལ་བཞུགས་ཞེས་རྒྱའི་རྒྱལ་རབས་སུ་བྲིས་པར་གདོན་

མི་ཟ་ལ།  འགོས་ཀྱིས་དེ་ཀུན་དབྱེ་བསལ་མ་མཛད་པར་

རང་ལོ་བཞི་བཅུ་རྩ་གཉིས་པ་ས་མོ་ཡོས་ལ་གྲོངས་སོགས་

གསུངས་པར་སྣང༼༣༨༡༽།  དེས་ན་མང་སྲོང་རང་ལོ་བཞི་

བའི་སྐབས་ཁྲི་ལ་འཁོད་ནས་དགུང་ལོ་ཉེར་བདུན་པ་མེ་



བྱིའི་ལོ་ལ་འདས་པ་ཡིན་ནམ་སྙམ་སྟེ།  གཟུར་གནས་དག་

གིས་དཔྱད་པར་འཚལ།  

    ཤོག་དྲིལ།  ༼ཁ༽པར་མང་སྲོང་མང་བཙན་གྱི་སྐོར་

མ་བྱུང་བས།  འདིར༼ང༽པ་ལས་དྲངས་ནས།  ༼ང༽སྲོང་

བཙན་གྱིས་རྗེས་སུ།  མཚན་མི་གསལ་བའི་བཙན་པོ་ཞིག་

བོད་ཀྱི་ཁྲི་ལ་བཞུགས།  ཞན་ཙིང་གི་ལོ་གསུམ་པ༼༣༨༢༽།  

༼སངས་རྒྱས་འདས་རྗེས་ཀྱི་༡༢༠༢༽ལ་མགར་སྟོང་བཙན་

སླར་ཡང་རྒྱ་ནག་ཏུ་སླེབས།  གོང་མ་ལ་གསེར་གཞོང་ཆེན་

པོ་ཞིག་ཕུལ།  བཙན་པོ་གསར་པའི་བཙུན་མོར།  ཀོང་ཇོ་

ཞིག་ཀྱང་གནང་བར་ཞུས།  དེ་ནས་ལོ་ལྔ་སོང་བ༼༣༨༣༽

ན།  གྲུ་གུ་རྣམས་རྒྱ་ལ་ཤོར་བ།  མགར་གྱིས་ཐོས་ཏེ།  དམག་

བཟང་བོ་རྣམས་འཁྲིད་ནས་གྲུ་གུའི་ཐོག་ཏུ་སོང་།  དེའི་

ཚེ་གྲུ་གུའི་དཔོན་སོ་ཧོ་གེ་བྱ་བ་བོད་ཀྱི་ཕྱོགས་སུ་བྲོས་ཏེ།  

རང་ཡུལ་གྱི་ནང་རྣམས་ཐམས་ཅད་སྦྲན།  དེར་བོད་དང་

གྲུ་གུ་གཉིས་ཀ་གཡུལ་བཀྱེས།  ཕྱོགས་གཉིས་ཀ་ནས་གོང་

དུ་ཡི་གེ་ཕུལ་ཏེ།  གྲོགས་ཏན་བྱེད་པར་ཞུས་ཀྱང་།  གོང་



ནས་སུའི་ཕྱོགས་ཀྱང་མ་གནང་།  མཐར་བོད་དམག་གིས་

གྲུ་གུ་ཕམ་སྟེ།  གྲུ་གུའི་རྒྱལ་བོ་མུ་ཡུན་ནོ་ཧེ་པོ་དང་།  རྒྱལ་

མོ་ཝཾཕཱ་གཉིས་འཁོར་དང་བཅས་པ།  རང་ཡུལ་བོར་ཏེ་

ལན་ཇོ་ཕྱོགས་སུ་བྲོས།  བོད་དམག་གིས་གྲུ་གུའི་རྒྱལ་

བོའི་རྗེས་སྙེགས་པ་འགོག་པའི་ཆེད་དུ།  གོང་ནས་དམག་

དཔོན་འཛེན་ཞེན་ཐེ་དང་།  ཐུའུ་གུ་ཙེང་ཡུན་གཉིས།  ལན་

ཇོ་༼༣༨༤༽དང་།  ཧྲན་ཇོར༼༣༨༥༽བཏང་།  པུ་དིན་ཁན་ལ་

དམག་དཔོན་ཆེན་པོའི་ལས་ཀ་བསྩལ།  

    དེའི་རྗེས་སུ་བོད་ཀྱི་བློན་ཆེན་འཇིན་འཇིན་བྱ་བ་གྲུ་

གུའི་མགོ་ལ་ནག་བསྐྱེད་པའི་ཆེད་དུ་སླེབས་ཀྱང་།  གོང་

ནས་མཇལ་འཕྲད་ཀྱང་མ་གནང་བར།  བློན་པོ་ལ་བཀའ་

བཀྱོན་པས།  ཁོང་རང་སླར་ལོག་དགོས་པ་བྱུང་།  དེའི་

འོག་ཏུ་སླར་ཡང་བོད་ཀྱི་ཕོ་ཉ་ཞིག་བཏང་སྟེ།  གྲུ་གུ་དང་

བོད་གཉིས་འདུམ་བྱེད་དགོས་ན།  རྒྱ་ནག་གི་ཞིང་ཆེན་

ཆེ་ཤུའི༼༣༨༦༽བྱ་བ་དེ་བོད་ལ་སྤྲོད་དགོས་ཚུལ་གོང་མ་

ལ་ཞུས་ཀྱང་།  གོང་ནས་གསན་དུ་མ་བཞེད།  དེ་དུས་ཙ་



ན་བོད་ཀྱི་བློན་ཆེན་མགར་སྟོང་བཙན་དེ་གྲོངས།  མགར་

འདི་ཡི་གེ་མི་ཤེས་ཀྱང་།  རང་བཞིན་གྱིས་བློ་རྣོ་ཞིང་།  

ངང་ཚུལ་བརྟན་ལ།  དམག་ཐབས་མཁས།  བོད་དུ་ཁོང་ལ་

མཐོང་ཆེ་ཞིང་།  ཁོང་ལ་བརྟེན་ནས་བོད་ཀྱི་རྒྱལ་ཁམས་

སྟོབས་ཤུགས་ཆེར་སོང་བ་ཡིན།  ཁོང་པ་རྒྱའི་ཕོ་བྲང་དུ་

ཡང་སླེབས་ཏེ།  ཐེ་ཙུང་གི་སྐབས།  གོང་ནས་ནུབ་ཕྱོགས་ཀྱི་

སྐུ་སྲུང་དམག་དཔོན་བྱ་བའི་གོ་གནས་ཀྱང་བསྩལ།  ༼ཚལ་

བའི་དེབ་དམར་དུ་དྲངས་པར།  ཡཱང་ཡིའུ་ཡིའུ་ཐ་མི་ཚུན་

ཀུན་བྱ་བའི་གོ་གནས་མགར་ལ་གནང་ཞེས་བྲིས།  ༽གོང་

མ་ཡང་ཁོས་སྨྲས་པའི་གཏམ་རྣམས་ལ་ཐུགས་ཤིན་ཏུ་

མཉེས་པ་ཡིན།  གོང་མའི་ཚ་མོ་ཞིག་ཀྱང་ཆུང་མར་གནང་།  

    མགར་ལ་བུ་བཞི༼༣༨༧༽སྟེ།  མགར་བཙན་སྙ་ལྡོམ་བུ།  

༼ལོན་ཙིན་ལིན།  ༽མགར་ཁྲི་འབྲིང་བཙན་བྲོད།  ༼ལོན་

ཙན་སུ།  ༽བློན་ཟི་མདོ་ཡེ།  བློན་འབལ་ལོན་རྣམས་ལས།  

བཙན་སྙ་ལྡོམ་བུས་ཕའི་གོ་ས་བཟུང་།  བུ་གཞན་གསུམ་

དམག་དཔོན་དུ་བྱས་ཏེ།  ལོ་དེ་རང་ལ་རྒྱའི་ས་མཚམས་སུ་



དམག་དྲངས།  འཇང་གི་རིགས་ཀྱི་ཞིང་ཆེན་བཅུ་གཉིས་

བཅོམ།  གོང་མའི་མདུན་གྲོས་པ་རྣམས་ནས།  གྲུ་གུ་རྣམས་

ལན་ཇོའི་ལྷོ་སྒོ་ཕྱོགས་སུ་འཇོག་རྩིས་བྱས།  གོང་མ་རང་

ཉིད་ནས་ཐོག་མར་བོད་ལ་གཡུལ་འགྱེད་པར་དགོངས་

ཏེ།  བློན་ཛན་ཅོ་དང་།  ཡན་མོ་འབེན།  དམག་དཔོན་ཅི་

བྷི་ཧེ་ལི་རྣམས་མདུན་དུ་བོས་ཏེ་བཀའ་གྲོས་མཛད་པར།  

ཡན་མོ་འབེན་གྱིས་གོང་མ་ལ།  ད་ལྟ་རང་ཡུལ་དུ་མུ་གེ་

ཆེ་བས།  དམག་བྱེད་པ་མི་འོང་བྱ་བ་ཞུས།  ཅི་བྷི་ཧེ་ལི་

ན་རེ།  བོད་རྣམས་ནུབ་ཕྱོགས་ཀྱི་ས་ཐག་རིང་པོ་ན་སྡོད་

ཅིང་།  རང་རེའི་དམག་གིས་དེར་སླེབས་ཚེ་ཁོང་རྣམས་རི་

འབྲོས་བར་ངེས།  རི་ལ་རྗེས་དེད་པས་རྗེས་མི་ཟིན།  སླར་

དཔྱིད་ཀ་ཤར་བ་དང་མཉམ་དུ།  ཁོང་རྣམས་ཕྱིར་འོངས་

ཏེ་སླར་ཡང་གྲུ་གུ་བཅོམ་པར་ངེས།  དེས་ན་རེ་ཞིག་གྲུ་གུ་

རྣམས་ལ་གྲོགས་ཏན་བྱེད་རྒྱུ་བཞག་ན་ལེགས།  དེ་ནས་

བོད་རྣམས་ཀྱིས་རང་རེ་ལ་དམག་བྱེད་པའི་སྟོབས་ཤུགས་

མི་འདུག་སྙམ་ནས།  དྲེགས་པ་སྐྱེས་ཤིང་སོས་དལ་དུ་སྡོད་



པའི་སྐབས།  གློ་བུར་དུ་དམག་དྲངས་ན་རྒྱལ་ཁ་ལོན་པར་

ངེས་ཟེར།  བློན་ཛན་ཅོ་ན་རེ།  ད་ལྟ་གྲུ་གུ་རྣམས་ཉམས་

ཐག་པའི་སྐབས་སུ་གྲོགས་མ་བྱས་ན།  ཡུལ་དེ་རྩ་བ་ཉིད་

འཇིག་པར་ངེས།  དེ་བས་ད་ལྟ་རང་དམག་དྲངས་ཏེ་གྲུ་གུ་

བོད་ཀྱི་ལག་ཏུ་མ་ཤོར་ཙམ་བྱུང་ན།  རྗེས་སོར་ཐབས་ཅི་

ཡང་བྱེད་དུ་གཏུབ་ཟེར།  དེ་ལྟར་གྲོས་ལ་མ་མཐུན་པས་

དོན་ཐག་མ་ཆོད་པར་ལུས་ཤིང་།  གྲུ་གུ་རྣམས་ཡུལ་སྤོ་

བའི་ཐབས་ཀྱང་མ་འགྲིག།  

    ༼འདས་རྗེས་ཀྱི༡༢༠༦ཆུ་ཕོ་ཁྱིའི་ལོ༼༣༨༨༽ལ།  ༽བོད་

དམག་སླེབས་ཏེ།  ནུབ་ཕྱོགས་ཀྱི་གྲུ་གུ་ཚོ་ཆེན་བཅུ་ཆབ་

འོག་ཏུ་བསྡུས།  ཞེང་ཕེན་གྱི་ལོ་དང་པོ༼༡༢༡༤བའི་ལོ།  ༽

ལ་སླར་ཡང་བོད་དམག་སླེབས་ཏེ།  རྒྱའི་ཞིང་ཆེན་བཅོ་

བརྒྱད་ཙམ་བཅོམ༼༣༨༩༽།  བོད་དང་ལི་ཡུལ་པ་གཉིས་

གྲོགས་སུ་བསྡེབས་ནས་གུ་ཅིའི་གྲོང་ཁྱེར༼༣༩༠༽གྱི་ལྕགས་

རི་ཡང་བཤིགདེ་ནས་རྒྱའི་ཞིང་ཆེན་བཞི་བོད་ཀྱི་ལག་

ཏུ་ཤོར།  གོང་ནས་དམག་དཔོན།  ཟེ་ཞིན་ཀེ་དང་གོ་ཞི་



ཕཱན་གཉིས་ལ་བཀའ་ཕབ་སྟེ།  དམག་འབུམ་ཕྲག་གཅིག་

ཙམ་འཁྲིད་ནས།  ཏཱ་ཚོན༼༣༩༡༽ཡུལ་དུ་སླེབས།  དེར་བུའུ་

ཧེའི༼༣༩༢༽ཕྱོགས་སུ་འགྲོ་གྲབས་བྱས་པ་ན།  དམག་དཔོན་

ཟེ་ཞིན་ཀེ་ན་རེ།  ཡུལ་དེ་ཐག་རིང་བས།  དམག་གི་ཁལ་

རྟ་དང་བཅས་བགྲོད་པར་དཀའ།  དེ་བས་ཁལ་རྟ་རྣམས་

རྟ་ཕཱི་ལིན་དུ་ཤིང་གི་རྭ་བས་སྐོར་ཏེ་བཞག་ནས།  དམག་

རྐྱང་པ་གང་མགྱོགས་སུ་སོང་སྟེ།  བོད་ཀྱི་སྟེང་དུ་གློ་བུར་

དུ་འཛིང་ན་རྒྱལ་ཁ་ལོན་པར་ངེས་ཟེར།  འོན་ཀྱང་གོ་ཞི་

ཕཱིན་ཡང་ཁོ་རང་དང་གོ་གནས་མཉམ་པའི་དམག་དཔོན་

དུ་སོང་གཤིས།  ཁོས་ངག་ལ་མ་བརྩིས་པར།  དམག་མི་

ཁལ་རྟ་དང་བཅས་པ་བོདཀྱི་དཔུང་དང་ཉེ་བར་འཁྲིད་

དེ་འཐབ་པས།  རྒྱ་དམག་རྣམས་ཤིན་ཏུ་འཚབས་ཆེ་བར་

ཕམ་སྟེ།  ཁལ་རྟ་རྣམས་ཀྱང་བསྐྱུར་ནས་སླར་བྲོས།  ཟེ་

ཞིན་ཀེ་དམག་དང་བཅས་པ་ཏཱ་ཚོན་བར་དུ་སླེབས།  འོན་

ཀྱང་དེར་ཡང་བོད་དམག་གིས་རྗེས་དེད་ནས་སླེབས་ཏེ།  

རྒྱ་རྣམས་འཚབས་ཆེ་བར་ཕམ།  དམག་ཕལ་ཆེར་བསད་



ཅིང་རྨས།  མཐར་བོད་ཀྱི་བློན་ཆེན་མགར་བཙན་སྙ་དང་

།  ཟེ་ཞིན་ཀེ་གཉིས་ཀྱིས་བར་དུ་འདུམ་བྱས་ཏེ་དམག་

དཔོན་སླར་རྒྱ་ཡུལ་དུ་ལོགདེ་ལྟར་བོད་ཀྱི་དམག་གིས་གྲུ་

གུ་ཕམ་སྟེ།  གྲུ་གུའི་ས་ཐམས་ཅད་ཆབ་འོག་ཏུ་བྱས།  གོང་

ནས་སླར་ཡང་དམག་དཔོན་ཛན་ཅོ་དམག་གསར་པ་དང་

བཅས།  བོད་ལ་འཐབ་ཏུ་བཏང་ཡང་།  དམག་དཔོན་ལམ་

དུ་ཤི་སྟེ་དམག་ཕྱིར་ལོག༼འདས་རྗེས་ཀྱི་ལོ༡༢༡༦༼༣༩༣༽༽ལོ་

ལ་ཀྱི་བློན་པོ་འཇིན་འཇིན་རྒྱ་ནག་ཏུ་བཏང་།  བློན་པོ་དེ་

གཞོན་དུས་སུ་རྒྱ་ནག་གི་ཡིག་གྲྭར་ཡོན་ཏན་སྦྱངས་པའི་

མཁས་པ་ཡིན།  གོང་ནས་ཁོ་མདུན་དུ་བོས་ཏེ།  བོད་ཡུལ་

དང་བཙན་པོའི་སྐོར་རྣམས་འདྲི་རྟོག་མཛད་པར།  བོད་

བློན་ན་རེ།  ངེད་ཅག་གི་བཙན་པོ་ནི་སྟོབས་ཤུགས་དང་

མཁྱེན་རྒྱ་རྗེ་སྔ་མ་ལས་ཀྱང་ལྷག་པ་ཙམ་བཞུགས།  རྒྱལ་

སྲིད་དོ་དམ་ཆེ་ཞིང་།  བློན་རྣམས་ཀྱིས་དབུ་བསྐོར་དུ་མི་

གཏུབ་པ་ཞིག་ཡིན།  བོད་འབངས་རྣམས་གྲང་བའི་ཡུལ་

དུ་སྡོད་པས།  སྟོན་ཐོག་ཉུང་ཞིང་ནོར་ཕྱུགས་སྐྱོང་།  བུའི་



ཧེ་ཙེའི་བྱང་དུ་དབྱར་ཁ་ཡང་གངས་མི་བཞུ།  མི་རྣམས་

དབྱར་དུས་སུ་བལ་གྱི་ཕྱིང་པ་དང་།  དགུན་ནི་སློག་པ་གྱོན་

ཏེ་ལུང་ཁུག་ཏུ་བབས་ནས་སྦྲ་ནག་དང་སྤྱིལ་པོ་ཕུབ་སྟེ་

སྡོད།  གཞན་རྩྭ་ཆུ་གར་བཟང་ལ་བལྟས་ནས།  གནས་འཕོ་

བསྐྱེལ་བྱེད།  ཚོང་ཟོང་ནི་རྒྱའི་ཡུལ་ལས་ཤིན་ཏུ་དཀོན།  

འོན་ཀྱང་དབུལ་ཕྱུག་ཐམས་ཅད་སེམས་གཅིག་ཏུ་མཐུན་

ཞིང་།  གཅིག་གྲོགས་གཅིག་གིས་བྱེད་པས་བོད་ཀྱི་རྒྱལ་

ཁབ་སྟོབས་ཤུགས་ཆེ་བའི་རྒྱུ་མཚན་ཡང་དེ་ཡིན་ཞེས་ཞུས།  

དེར་གོང་མས།  འོ་ན་ཁྱོད་བོད་དང་གྲུ་གུའི་རྒྱལ་རིགས་

གཉིས་གཉེན་ཚན་དུ་གཏོགས་པས་མཐུན་འགྲིག་བཟང་

པོ་དགོས་རྒྱུ་ལ།  གྲུ་གུའི་དཔོན་པོ་ཟོ་ཧོ་ཀེ་རང་ཡུལ་ལ་

ངོ་ལོག་སྟེ་བོད་དུ་བྲོས་པར།  བོད་ཀྱི་བཙན་པོས་ཁོ་ལ་གོ་

གནས་སྤྲད།  དེ་ནས་བོད་དམག་དྲངས་ཏེ་གྲུ་གུ་བཅོམ།  

ངེད་ཀྱིས་དམག་དཔོན་ཟེ་ཞིན་ཀེ་འདུམ་བྱེད་དུ་བཏང་

བར་བོད་དམག་གིས་ད་དུང་།  མུ་ཡོན་བཅོམ་ཞིང་།  ངེད་

ཅག་གི་ལན་ཇོ་ཡང་བཅོམ་པ་དེ་ཅི་ཡིན་གསུངས་པར།  



བོད་ཀྱི་བློན་པོ་ཡར་ལངས་ཏེ་གོང་མ་ལ་ཕྱག་ཕུལ་ནས།  

ཁོ་བོ་ནི་རྗེ་བཙན་པོས་གོང་མ་ལ་སྐྱེས་འབུལ་དུ་བཏང་བ་

ལས།  གཞན་ལས་སུ་བྱ་བ་གང་ཡང་མེད་ཅེས་ལན་མ་ཞུས་

པས་གོང་མ་ཡང་མཉེས།  ༼འདིར་ཟེ་ཞིན་ཀེ་དམག་བྱེད་

དུ་བཏང་བ་ལ།  འདུམ་བྱེད་དུ་བཏང་བ་ཞེས་མཛེས་མོས་

ཀྱིས་གསུང་བྱོན་པར་སྣང་།  ༽

    ཞང་ཡོན་གྱི་ལོ་གསུམ་པ།  ༡༢༡༩བའི་ལོ་ལ༼༣༩༤༽།  བོད་

ཀྱི་བློན་པོ་ཏོ་རེ་འཕན་བུ་བྱ་བ་རྒྱ་ལ་བསླེབས་ཏེ།  བོད་

དང་འདུམ་བྱེད་པར་ཞུས་ཀྱང་གོང་ནས་མ་གསན།  ལོ་

དེའི་རྗེས་མར།  བོད་དམག་གིས།  ཤ་ཇོ།  ཀོ་ཇོ།  ཧེ་ཇོ།  

ཕཱིན་ཇོ་རྣམས་བཅོམ།  དཔོན་པོ་དང་འབངས་རྣམས་

བསད་ཅིང་།  ནོར་ཕྱུགས་རྣམས་འཕྲོག་སྟེ་ཁྱེར།  དེར་གོང་

ནས་བཀའ་ཕབ་སྟེ།  དམག་སྒར་གཉིས་ལས་ཡན་ལག་

བཅུ་གཉིས་ཡོད་པའི་དཔུང་ཞིག་དཔོན་གུང་ལོ་ཞན་ལ་

འཁྲིད་དུ་བཅུག་ནས།  ཏ་ཇོའི་ཕྱོགས་སུ་བཏང་།  དཔུང་

ཡན་ལག་གཉིས་ཡོད་པ་ཞིག་དམག་དཔོན་ལི་ལོན་གྱིས་



འཁྲིད་དེ་ལན་ཇོ་ལ་འགྲོ་རྒྱུ་བྱས་ཀྱང་།  དམག་དཔོན་

གཉིས་རྒྱལ་ས་ནས་མ་སོང་བར་སྡོད་ཡོད་པའི་བར་ལ།  

སླར་ཡང་བོད་དམག་སླེབས་ཏེ།  ཐེ་ཇོ་བཅོམ་ཞིང་།  གྲོང་

ཁྱེར་མི་གོང་དང་།  ཏིན་ལང་གཉིས་ཀ་བཟུང་།  ཕྲུ་ཇོ་

ཡང་བཅོམ་སྟེ།  དེར་ཡོད་པའི་རྒྱ་དམག་རྣམས་ཕམ་པར་

བྱས།  དེའི་དོན་དུ་དམག་དཔོན་ཟི་ཞིང་ཀེ་ལ་གོང་ནས་

བཀའ་ཕེབས་ཏེ།  ཏོ་ཧེའི་ཡུལ་དུ་བཏང་ཡང་།  ཁོས་བོད་

དང་དམག་མ་འཐབ་པར་རང་དགར་བསྡད།  དེ་དུས་

བོད་རྣམས་གྲུ་གུ་དང་བསྡེབས་ནས།  ཀན་ཟིའི་བྱང་ཕྱོགས་

ཀྱི་གྲོང་ཁྱེར་ཨན་ཤི་བཅོམ།  གོང་ནས་ལི་ཞིན་ཀེའི་ཚབ་

ཏུ།  རྒྱལ་སྲིད་གྱི་ཡིག་མཁན།  ལི་ཟི་ཞོན་དམག་དཔོན་དུ་

བསྐོས་ཏེ་ཏོ་ཧེ་ལ་བཏང་།  དེ་ཡང་ཁོ་དམག་དཔོན་ཆེན་

པོ་ཟེ་ཞིན་ཀེ་དང་སེམས་མི་མཐུན་པས།  དམན་དཔོན་

གྱི་བཀའ་ལ་མ་རྩིས་སྟབས།  དཔོན་ཆེན་ཀྱང་མ་དགའ་སྟེ།  

ཁོ་ལ་དམག་དཔོན་གྱི་ཤེས་རྒྱ་མེད་པར་རིག་ནས།  བསམ་

ངན་བྱས་ཏེ་ནུབ་ཕྱོགས་ཀྱི་དམག་དཔོན་དུ་བཙན་ཐབས་



ཀྱིས་བསྐོས་པ་ཡིན།  དེའི་ཕྱིར་ལི་ཟིང་ཞོན་གྱིས་གོང་དུ་

དགོངས་པ་ཞུས་ཀྱང་མ་གནང་།  དེར་ཁོ་རང་དབང་མེད་

པར་བོད་ལ་དམག་འཐབ་ཏུ་འགྲོ་དགོས་པ་བྱུང་།  ལི་ཟིང་

ཞོན་བོད་ཀྱི་སྟེང་དུ་དམག་ལ་ཆས་པ་ན།  གོང་མ་རང་

གིས་ཀྱང་སྐྱེལ་ཐུང་མཛད།  ད་དུང་གྱན་ནན་དང་།  ཁྲན་

ནན་ཡུལ་གཉིས་ནས་ཀྱང་དམག་གཏོང་དགོས་པའི་བཀའ་

ཕབ།  དམག་དེ་རྣམས་ལོང་ཇི་ལ་སླེབས་ནས་བོད་དང་

འཐབ་པས་བོད་རྣམས་ཕམ།  དེར་ལི་ཟིང་ཞོན་གྱིས་དམག་

ཆིག་འབུམ་ལྔ་ཁྲི་འཁྲིད་དེ།  བོད་ཀྱི་དམག་དཔོན་ཆེན་པོ་

མགར་བཙན་སྙ་དང་ཐུག་ནས།  མཚོ་སྔོན་པོའི་འགྲམ་དུ་

དམག་ཆེན་འཐབ་པས།  ལི་ཟིང་ཞོན་གྱི་གྲོགས་ལི་ཞོན་ལི་

བྱ་བ་དམག་ནང་དུ་འགྲོ་ཐལ་ཆེ་ནས་གཡུལ་དུ་བསད།  ལི་

ཟིང་ཞོན་གྱིས་དེ་ལ་རྒྱབ་གནོན་ཅི་ཡང་བྱེད་མ་ནུས་པར།  

དམག་རྣམས་གོ་རིམ་མེད་པར་འཁྲིད་ནས་ཅིན་ཕཱུན་ལང་

དུ་བྲོས།  འོན་ཀྱང་ཡུལ་དེ་ས་རོང་དོག་པས།  བོད་དམག་

རྣམས་དེར་སྔོན་ལ་སླེབས་ཏེ་དམག་སྒར་བཏབ་ནས་རྒྱ་



དམག་གི་ལམ་བཀག་པར།  དམག་དཔོན་ཧེ་ཅི་ཆན་ཟེར་

བ་ཞིག་གིས།  དམག་སྟོབས་རྩལ་ཅན་ལྔ་སྟོང་འཁྲིད་ནས།  

མཚན་མོ་ཞིག་ལ་བོད་ཀྱི་སྒར་ཐོག་ཏུ་བརྒྱུགས་པས།  བོད་

རྣམས་འཇིགས་དྲགས་ཏེ།  གཅིག་སྟེང་དུ་་གཅིག་འགྱེལ་

བཞིན་ཕྱིར་བྲོས་ནས་ལམ་ཕྱེས།  དེར་ལི་ཟིང་ཞོན་གྱིས་

རྒྱ་དམག་ལྷག་མ་འཁྲིད་ནས་ཤ་ཇོ་ལ་ལོག་དེ་ལྟར་རྒྱའི་

དཔུང་ཤིན་ཏུ་འཚབས་ཆེ་བར་ཕམ་པ་ལ།  གོང་མ་ཡང་

ཐུགས་འཁྲུགས་ཏེ།  བློན་པོ་རྣམས་བསྡུས་ནས་བོད་དམག་

འགོག་ཐབས་ཀྱི་གྲོས་མཛད།  དེར་གོང་མའི་ཞལ་ནས།  ཁོ་

བོ་ནི་ཁྲབ་གྱོན་མ་མྱོང་ཞིང་དམག་ལ་འགྲོ་མ་མྱོང་སྟེ།  འོན་

ཀྱང་སྔར་རང་རེས་ཀོ་ལི་རྣམས་ཕབ།  དེ་ནས་ལོ་ཤས་བར་

དམག་འཐབ་བྱས།  སླར་རྒྱ་ཡུལ་དུ་ནང་འཁྲུག་བྱུང་།  ད་

ལྟ་བོད་ཀྱི་དམག་སླེབས་པར་སེམས་ཁྲལ་ཤིན་ཏུ་ཆེ།  ངེད་

ཀྱི་དམག་དཔོན་ལི་ཙི་གྲོངས་ནས་བཟུང་།  དམག་དཔོན་

དྲི་བཟང་པོ་གཅིག་ཀྱང་མ་བྱུང་།  ད་ལན་ཀྱང་ཧེ་ཏེ་ཕྱོགས་

སུ་སྡོད་པའི་དམག་རྣམས་ཀྱིས་དགྲ་ཁོགས་པར་ངེས་ཀྱང་



།  དམག་དཔོན་རྣམས་ངེད་ཀྱི་བཀའ་ལ་མ་རྩིས་པས་

ཕམ།  ད་ཅི་བྱེད་ཀྱི་གྲོས་སྟོན་ཅིག་གསུངས་པར།  བློན་ཁ་

ཅིག་གིས།  བོད་དང་འདུམ་བྱེད་པ་འཐད་ཟེར།  ཁ་ཅིག་

གིས།  རེ་ཞིག་བསྒུགས་ནས་དམག་རྗེས་སོར་བྱེད་པ་འགབ་

སོགས་ཞུས།  

    ཅའོ་ལུན་གྱི་ལོ་དང་པོ༼འདས་རྗེས་ཀྱི་༡༢༢༣པ།  ༽ལ།  

བོད་ཀྱི་བཙན་པོ་སྐུ་འདས་ཤིང་།  སྲས་ཁྲི་འདུས་སྲོང་

དགུང་ལོ་བརྒྱད་ལོན་པ་ཞིག་ཁྲི་ལ་འཁོད་དོ༼༣༩༥༽།  །  

    མི་ཟད་དགུན་གྱི་རླུང་དང་ལྷན་ཅིག་ཏུ།  །  

    མི་སྡུག་ཁ་བའི་ཡུལ་ནས་ཕྱིར་འཐོན་པའི།  །  

    མི་ཐུབ་སེང་གེ་དཀར་མོའི་དམག་དཔུང་ལ།  །  

    མི་ཡི་དབང་པོ་འཇིགས་པ་ཅིས་མི་བདེན།  །  ཞེས་བྱ་

བ་ནི་བཙན་པོ་མང་སྲོང་མང་བཙན་གྱི་སྐབས་སོ།  །  མདོ་

སྨད་པ་དགེ་འདུན་ཆོས་འཕེལ་གྱིས་མཛད་པའོ།  །  

    རང་སྡེའི་རིགས་ལ་ཞེན་པ་དཀར་པོའི་མདངས།  །  

    རང་བྱུང་སྙིང་གི་དབུས་ན་གནས་པ་འདིས།  །  



    རང་ཡུལ་ཁ་བ་ཅན་གྱི་རྗེ་འབངས་ལ།  །  

    རང་གི་ནུས་པས་སྲི་ཞུ་ཅུང་ཟད་སྒྲུབ།  །  

    ཅེས་རྒྱལ་རབས་རྩོམ་འཕྲོ་ཅན་དེ་རེ་ཞིག་རྫོགས་སོ།  །  

    མཇུག་རྩོམ་འདི་ཉིད་མཛད་ཅིང་།  ལྷག་མ་ཆོས་ཀྱི་

རྒྱལ་བོ་སྲོང་བཙན་ནས།  ད་ལྟའི་བར་གྱི་དེབ་ཐེར་ཞིག་

བསྒྲིགས་དགོངས་ཡོད་ཀྱང་།  རྐྱེན་མང་གིས་བར་གཅོད་

དུ་གྱུར་ཏེ་འཕྲོ་ཅན་དུ་ལུས་པ་འདི་ཉིད་པར་དུ་བསྐྲུན་

ཆེད་ཞལ་འདེབས་གནང་བ་རྣམས་དམ་པ་གང་གིས་སྤྱན་

གྱི་འབྲས་བུ་ལྟར་བསྐྱངས་པ་ཕྲན་ཧོར་ཁང་སྲས་བསོད་

ནམས་དཔལ་འབར་ནས་དོ་དམ་གྱིས་བསྐྲུན་ཏེ།  

 སྨྲས་པ།  

    འཇིག་རྟེན་མེས་པོའི་དཔལ་ལ་འགྲན་བཟོད་པའི།  །  

    མཁྱེན་ལྡན་གཟུར་གནས་འགའ་ཡིས་མཐུན་རྐྱེན་གྱིས།  །  

    སྦྱར་བའི་ཕྱག་རྫས་མེས་པོའི་རལ་བའི་ཀླུང་།  །  

    སྔོན་མེད་དེབ་དཀར་ལྗོན་པའི་རྩ་བར་སིམ།  །  

    འདི་ལས་བྱུང་བའི་དགེ་བའི་འབྲས།  །  



    རོ་མངར་ཡུར་དུ་ཟ་བའི་བཅུད།  །  

    བོད་རིགས་སྤྱི་ཡི་དཔལ་ཐོབ་ནས།  །  

    མངའ་བདག་རྒྱལ་བོས་རྗེས་བཟུང་ཤོག།  

                                                           དགེ་ལེགས་འཕེལ།  

།  

༄༅།  །  བོད་ཆེན་པོའི་སྲིད་ལུགས་དང་འབྲེལ་བའི་རྒྱལ་

རབས་དེབ་ཐེར་དཀར་བོའི་ཟིན་བྲིས་དཔྱོད་ལྡན་སྨྲ་བའི་

འབབ་སྟེགས་ཞེས་བྱ་བ།  

དེབ་དཀར་གྱི་ཟིན་བྲིས།  

  གངས་ཀྱི་རི་ཚོམ་བསྟར་བའི་དཀྱིལ་འཁོར་ན།  །  

  གངས་སེང་དཀར་མོའི་དཔུང་ལ་བཀའ་བགོ་བའི།  །  

  རིགས་གསུམ་མགོན་པོ་དྲག་པོའི་སྐུར་བཞེངས་པ།  །  

  ཆོས་རྒྱལ་མེས་དབོན་རྣམ་གསུམ་ཕྱོགས་ལས་རྒྱལ།  །  

 

  ཁྲི་འབུམ་ལོ་ཡིས་གཏུགས་པའི་བསྐལ་བ་ནས།  །  

  འཁྱར་འཁྱོར་གོམ་པ་ད་དིག་བརྡ་ཆད་ཀྱིས།  །  



  སྲིད་ལ་གཏམ་རྒྱུད་བཞག་པའི་གདོང་དམར་བ།  །  

  གནམ་ནས་མ་བབས་ས་ལས་སྐྱེས་པ་མིན།  །  

 

  རུས་ཆེན་རུས་ཆུང་གྱེས་པའི་བྱུང་བ་རིང་།  །  

  སྡེ་ཚོ་རྒྱལ་ཕྲན་སིལ་མའི་རྣམ་པ་མང་།  །  

  གཅིག་གྱུར་བོད་ཁམས་ཆེན་པོའི་རྔམ་ཟིལ་བརྗིད།  །  

  ཆོས་སྲིད་དཔལ་འབྱོར་དར་བའི་སྒང་བ་བོད།  །  

  བཙན་པོའི་རྒྱལ་རབས་མུ་ཏིག་བསྟར་བ་འདྲ།  །  

  སིལ་བུའི་དུས་རབས་འབྲུ་ཚོམ་བརྡལ་བ་འདྲ།  །  

  འཛམ་གླིང་སུམ་ཆར་དབང་བའི་ལོ་རྒྱུས་ཡོད།  །  

  རང་རྐྱ་འཕེར་བའི་ཁུངས་དང་དན་རྟགས་ཡོད།  །  

  

  སྲིད་ལུགས་གཙོ་བོར་བཏོན་པའི་དེབ་ཀྱི་ཐེར།  །  

  དྲན་དབང་དགེ་ཆོས་མཆོག་གི་ཐུགས་ལས་འཁྲུངས།  །  

  མཆན་འགྲེལ་དཔྱོད་ལྡན་སྨྲ་བའི་འབབ་སྟེགས་ཤིག།  



  བདག་གིས་ཐོས་དཔྱད་བརྩོན་པས་བསྐྲུན་པར་མོས།  །  

  

  བརྗོད་དོན་ཟབ་ཅིང་བརྡ་རྙིང་མང་དྲགས་པས།  །  

  ནོར་འཛོལ་གང་བྱུང་གཟུར་གནས་མཁས་པས་ཆོས།  །  

  གངས་རིའི་བསྟན་སྲིད་གདུགས་དཀར་འདེགས་པ་ལ།  །  

  མཐུན་པའི་རྐྱེན་གཅིག་འཁྱོངས་ན་གློ་བ་དགའ།  །  

  འབྲེལ་ཡོད་གཞུང་ལུགས་མ་བཀླགས་བསམ་པ་མེད།  །  

  དཔྱད་བསྡུར་ཞིབ་མོ་མ་བྱས་བསམ་པ་མེད།  །  

  ལོ་རྒྱུས་རིག་པའི་སྨྲ་ལྕེ་ལ་དགའ་བའི།  །  

  གཞོན་སྐྱེས་རེ་འགར་ཕན་བསྐྱེད་འབྱུང་ཡང་སྲིད།  །  

  དགྲ་འདུལ་གཉེན་སྐྱོང་སྲིད་པའི་གཏམ་རྒྱུད་འདིས།  །  

  བྱང་ཆེན་བགྲོད་པའི་ཐེམ་སྐས་མི་ནུས་ཀྱང་།  །  

  ཕ་ཤུལ་བུ་ཡིས་འཛིན་འདོད་དཔའ་བོ་ལ།  །  

  ཁ་ཕྱོགས་གསལ་བོར་སྟོན་པའི་དེད་དཔོན་ཡིན།  །  



      དེ་ལ་འདིར་བོད་ཆེན་པོའི་སྲིད་ལུགས་དང་འབྲེལ་

བའི་རྒྱལ་རབས་དེབ་ཐེར་དཀར་བོ་ས་བཅད་བདུན་གྱི་སྒོ་

ནས་མདོ་ཙམ་འཆད་པ་ལ།  

དང་བོ།    སློབ་གཉེར་བྱེད་ཡུལ་ཕྱོགས་ཙམ་བསྟན་པ།  

སློབ་གཉེར་བྱེད་ཡུལ་ཕྱོགས་ཙམ་བསྟན་པ།  

   ཇི་སྐད་དུ།  འཇམ་མགོན་ས་སྐྱ་པཎྡི་ཏ་ཀུན་དགའ་རྒྱལ་

མཚན་དཔལ་བཟང་བོའི་ཞལ་ནས།  མཁས་གང་ཤེས་བྱའི་

གནས་ཁོ་ན།  །  ཇི་བཞིན་རྟོགས་པ་ཡིན་པར་འདོད།  །  བྱེ་

བྲག་སྦྱངས་པའི་དོན་ཤེས་པ།  །  དེ་ཡང་དེ་ལ་མཁས་པར་

འདོད།  །  ཅེས་གསུངས་པ་ལྟར་རང་རང་གི་བློ་གྲོས་དང་

རྣམ་དཔྱོད་ཀྱིས་ལོངས་ན་མདོ་སྔགས་རིག་གནས་ཀྱིས་

བསྡུས་པའི་ཤེས་བྱ་རིག་པའི་གནས་མཐའ་དག་ལ་ཐོས་

བསམ་ཕྱོགས་སུ་མ་ལྷུང་བ་ཞིག་བྱས་ཏེ་ཤེས་བྱ་ཐམས་ཅད་

ཀྱི་གནས་ལུགས་ཕྱིན་ཅི་མ་ལོག་པར་ཇི་བཞིན་དུ་རྟོགས་

པ་ལ་འབད་དགོས་ཤིང་།  དབང་བོ་ཅུང་ཙམ་རྟུལ་བའམ་

ཡང་ན་དགའ་ཁ་འཁྱེར་ཕྱོགས་སོགས་ཀྱི་དབང་གིས་སྦྱང་



བྱ་རིག་པའི་གནས་དག་ལས་བྱེ་བྲག་པ་རེར་དམིགས་

བཀར་གྱིས་ལེགས་པར་སྦྱངས་ཏེ་ཤེས་པར་བྱས་ནའང་

མཆོག་ཏུ་གྱུར་བའི་ཡན་ལག་དང་བསྔགས་པའི་འོས་སུ་ཆེ་

སྟེ།  མཉམ་མེད་ཇོ་བོ་ཆེན་པོའི་ཞལ་ནས།  ཚེ་ནི་ཡུན་ཐུང་

ཤེས་བྱའི་རྣམ་གྲངས་མང་།  །  ཚེ་ཡི་ཚད་ཀྱང་ཅི་ཙམ་མི་

ཤེས་པས།  །  ངང་བས་ཆུ་ལས་འོ་མ་ལེན་པ་ལྟར།  །  རང་

གི་འདོད་པ་དང་དུ་བླང་བར་རིགས།  །  ཞེས་གསུངས་པ་

ལྟར་རོ།  །  

  འོན་ཀྱང་སྤྱིར་ད་ལྟ་མི་རྣམས་སྒྱིད་ལུག་ཆེ་ཞིང་རྣམ་

གཡེང་ལ་སྤྲོ་བ།  དཀའ་སྤྱད་སྡུག་རུས་བྱེད་མི་ཐུབ་པ།  

ལེགས་ཉེས་ཅི་རིགས་ཀྱིས་བསྡུས་པའི་སྦྱང་བྱའི་གནའ་

དེང་གི་གཞུང་ལུགས་ཀྱང་གྲངས་མེད་པ་དང་།  ཁྱད་པར་

དུ་ཁྱེད་ཅག་༼གངས་ལྗོངས་ཤེས་རིག་ནོར་བུའི་སློབ་གླིང་

གི་སྐབས་གཉིས་པའི་བོད་ཡིག་ཆེས་མཐོའི་འཛིན་གྲྭ་དང་

ཟུར་ཞུགས་དགེ་རྒན་རྣམས།  ༽ལ་མཚོན་ནའང་སྦྱང་བྱ་

གཞན་མང་བོ་ཡོད་ཅིང་སློབ་གྲྭ་འདིར་སློབ་ཡུན་ལོ་ཁ་



ཤས་ལས་མེད་པ།  ང་ཡང་སྔོན་སྦྱངས་ཡོན་ཏན་གྱིས་

དབུལ་བ་སོགས་ཀྱིས།  རྒྱ་ཆེན་གཏིང་ཟབ་ཀྱི་གཞུང་ལུགས་

ཤིག་འཁྲིད་རྒྱུ་ཧ་ཅང་ཁག་པོ་ཡིན་མོད།  ཐམས་ཅད་ཀྱི་

རེ་བ་ལྟར་བོད་གངས་ཅན་གྱི་ལོ་རྒྱུས་སྟོན་པའི་གཞུང་

མང་བོ་ལས།  རང་གི་སྔོན་རབས་ལོ་རྒྱུས་གཞུང་ལུགས་

ཀྱི་ཉིང་བཅུད་འདུས་ཤིང་།  ཏུན་ཧོང་ཡིག་ཆ་དང་ཐང་

ཡིག་གསར་རྙིང་སོགས་རྒྱ་ཡིག་གི་ལོ་རྒྱུས་ཡིག་ཆས་ཟུར་

བརྒྱན་པ།  གངས་རིའི་སྣོད་བཅུད་ཀྱི་བྱུང་འཕེལ་གསལ་

བ།  ལོ་ཚིགས་དག་པ།  ༼ལོ་ཚིགས་སོགས་དཔྱད་དགོས་

པའི་གནས་ཀྱང་མང་མོད་འོག་ཏུ་རིམ་བཞིན་འཆད་ཆོག༽

བཙན་པོ་རིམ་བྱུང་སྐབས་ཀྱི་སྤྱི་ཚོགས་དང་།  ཆབ་སྲིད།  

དཔལ་འབྱོར།  དམག་དོན།  རིག་གནས།  གོམས་སྲོལ།  

སྟོབས་ཤུགས།  མངའ་ཁོངས་ཀྱི་རྒྱ་ཁྱོན་སོགས་ཕྱོགས་

ཡོངས་ལ་ཞིབ་འཇུག་ཟབ་པ།  བན་བོན་ཆོས་ལུགས་ཀྱི་

བྱུང་བ་དང་ང་ོབ་ོསོགས་ཟུར་དུ་བཞག་སྟེ་འཇགི་རྟེན་སྲིད་

ལུགས་གཙོ་བོར་སྟོན་པ།  རབ་བཏགས་དང་འུད་བརྗོད་



ཀྱིས་མ་སྤྲས་པར་དངོས་ཡོད་འཚོ་བའི་ལོ་རྒྱུས་གསལ་བ་

སོགས་ཁྱད་ཆོས་དུ་མ་དང་ལྡན་པའི་བོད་ཆེན་པོའི་སྲིད་

ལུགས་དང་འབྲེལ་བའི་རྒྱལ་རབས་དེབ་ཐེར་དཀར་བོ་

འདི་ཉིད་ཁྲིད་གཞིར་བདམས་སོ།  །  

གཉིས་པ།  ལོ་རྒྱུས་ཀྱི་ངེས་ཚིག་དང་དབྱེ་བ།  

ལོ་རྒྱུས་ཀྱི་ངེས་ཚིག་དང་དབྱེ་བ།  

    དེ་ཡང་སྣོད་བཅུད་གང་ཡིན་གྱི་ལོ་རེའི་བྱུང་བའམ་

གནས་ཚུལ་རྣམས་རྟགས་སམ་རི་མོར་བཀོད་པའི་ཁྲམ་

ཡིག་དག་བསགས་ཏེ་འབྲངས་བུས་བསྟར་ལ་རྒྱུས་སྲོལ་

ཡོད་པའི་ཆ་ནས་ལོ་རྒྱུས་སམ།  ཡང་ན་ལོ་དུ་མ་ལོན་ཡང་

རྒྱུས་ད་ལྟའི་མི་བཞིན་དུ་ཡོད་པ་ཞིག་ལ་ལོ་རྒྱུས་ཞེས་ཀྱང་

གྲགས་སོ།  །  དེ་ལ་རྣམ་པའམ་ངོ་བོའི་ཆ་ནས།  ༡དེབ་ཐེར་

དང་།  ༢ཆོས་འབྱུང་།  ༣བསྟན་རྩིས།  ༤དཀར་ཆག༥རྣམ་

ཐར།  ༦རྟོགས་བརྗོད།  ༧རྒྱལ་རབས།  ༨བླ་རབས།  ༩ཁྲི་

རབས།  ༡༠མཁན་རབས།  ༡༡གདན་རབས།  ༡༢བཀའ་ཐང་།  

༡༣རུས་མཛོད།  ༡༤ཁྱིམ་རྒྱུད་སོགས་མང་དུ་ཡོད་དོ།  །  



    འདིར་དེ་དག་གི་གོ་དོན་མདོ་ཙམ་བརྗོད་ན།  ༡བྱུང་བ་

སྤྱིར་བརྗོད་པའི་ལོ་རྒྱུས་ཀྱི་དཔེ་དེབ་རྣམས་ལས་མཆོག་

གམ་དྭངས་མ་ཐེར་ཏེ་རབ་ཀྱི་སྒོ་ནས་དེབ་ཐེར་རམ།  ཡང་

ན་གསེར་ཐང་ལས།  དེབ་ཀྱི་སྟེང་དུ་བྲིས་པའི་རྒྱལ་རབས་

ཀྱི་ཡེ་གེ་སོགས་ལ་དེབ་ཐེར་ཞེས་གྷི་རིག་དང་ཏ་ཟིག་

རྣམས་ཀྱིས་འབོད་པའི་བརྡ་སོགས་ཡུལ་དུ་སླེབས་ཏེ་དེབ་

ཐེར་དང་།  དེ་ནས་བོད་ཀྱིས་ཀྱང་བརྡ་ཆད་དེ་བླངས་ནས་

རྒྱལ་རབས་ལ་དེབ་ཐེར་སོགས་སུ་བྲིས་སོ།  །  ཞེས་ཀྱང་

གསུངས་སོ།  །  

    ༢ཆོས་ལུགས་དར་རྒྱས་ཆེ་བའི་ས་གནས་དང་ཡུལ་ལུང་

སོ་སོར་ཆོས་ལུགས་རིག་གནས་བཅས་ཀྱི་བྱུང་ཚུལ་གཙོ་

བོར་བཤད་པ་ཞིག་ལ་ཆོས་འབྱུང་ཟེར།  དེ་ཡང་ཐོག་མར་

ཆོས་ལུགས་དེ་གསར་གཏོད་མཛད་མཁན་གྱི་ལོ་རྒྱུས་དང་

།  གསར་གཏོད་བྱེད་དགོས་པའི་རྒྱུ་རྐྱེན།  དེའི་གོ་རིམ།  

སློབ་རྒྱུད་རིམ་བྱུང་།  ཆོས་ལུགས་སྐོར་གྱི་གསུང་རབ་གང་

དང་གང་ཡོད་པ།  ཆོས་ལུགས་དེ་དར་རྒྱས་དང་ཉམས་



རྒུད་བྱུང་ཚུལ།  རྗེས་འབྲང་མཁས་པ་སོ་སོའི་ལོ་རྒྱུས་དང་

གསུང་རྩོམ་གང་དང་གང་ཡོད་པ་བཅས་གསལ་བོར་

བཤད་པ་ཞིག་ཡིན།  དེ་ལ་ནང་གསེས་ཀྱི་དབྱེ་ན།  ༡ཆོས་

ལུགས་སྤྱིའི་ཆོས་འབྱུང་།  ༢ཆོས་ལུགས་སོ་སོའི་ཆོས་འབྱུང་

།  ༣ས་གནས་སོ་སོའི་ཆོས་འབྱུང་།  ༤རིག་གནས་ཆེ་ཆུང་སོ་

སོའི་ཆོས་འབྱུང་བཅས་བཞི་ཡོད་ཚུལ་མཁས་དབང་དུང་

དཀར་རིན་པོ་ཆེས་གསུངས་སོ།  །  

    ༣བསྟན་པའི་བདག་པོ་སངས་རྒྱས་བཅོམ་ལྡན་འདས་

དང་དེའི་བསྟན་འཛིན་སྐྱེས་བུ་རིམ་བྱོན་གྱི་འཁྲུངས་

འདས་ཀྱི་ལོ་ཚིགས་དང་།  ཆོས་ཀྱི་མཛད་སྒོ་ནམ་སྤེལ།  

དགོན་སྡེ་ནམ་བཙུགས།  བསྟན་པའི་གནས་ཚད་སོགས་ཀྱི་

ལོ་ཚིགས་གསལ་བོར་སྟོན་པ་ཞིག་ལ་བསྟན་རྩིས་ཟེར།  

    ༤ཉིན་མོར་གཟུགས་ཀྱི་ཁྱད་ཆོས་རྣམས་མ་འདྲེས་པར་

གསལ་བོར་མཐོང་བ་ལྟར་འགོད་བྱའི་དོན་དེ།  གསལ་བོར་

བཀོད་ཅིང་རྩྭའི་ཆུན་པོ་བསྡམས་པ་ལྟར་འགོད་བྱའི་དོན་

དེའི་སྡེ་ཚན་མ་འདྲེས་པར་སོ་སོར་ཕྱེ་ནས་གསལ་བོར་སྟོན་



པ་ཞིག་ལ་དཀར་ཆག་ཟེར།  དེར་ལྷ་ཁང་དང་དགོན་པ།  

མཆོད་རྟེན་དང་གསུང་རབ།  གནས་ཡིག་གི་དཀར་ཆག་

བཅས་རིགས་ལྔ་ཡོད།  ད་ལྟའི་དཔེ་དེབ་ཚོའི་དཀར་ཆག་

ལ་ལོ་རྒྱུས་ཀྱི་རྣམ་པ་མེད་ཀྱང་སྔོན་བོད་ཀྱི་དཀར་ཆག་

དག་ནི་དེ་དང་དེའི་ལོ་རྒྱུས་གསལ་བའི་མེ་ལོང་ལྟ་བུ་ཞིག་

ཡིན།  

    ༥གང་ཟག་ཕལ་བ་གཞན་ལས་ཁྱད་པར་དུ་འཕགས་

པའི་སྐྱེས་བུ་དམ་པ་ཞིག་གི་ངོ་མཚར་བའི་སྐུ་གསུང་

ཐུགས་ཀྱི་ཡོན་ཏན་སྤྱི་དང་།  ཁྱད་པར་དུ་རྒྱལ་བའི་བསྟན་

པ་ལ་ཐོས་བསམ་སྒོམ་གསུམ།  འཆད་རྩོད་རྩོམ་གསུམ།  

མཁས་བཙུན་བཟང་གསུམ་སོགས་ཀྱི་སྒོ་ནས་བསྟན་འགྲོར་

སྨན་པའི་འཕྲིན་ལས་རླབས་པོ་ཆེ་ཇི་ལྟར་རྒྱས་ཚུལ་ངག་

གི་ཕྲེང་བར་སྤེལ་ཏེ།  མཐོང་ཐོས་ཀྱི་གདུལ་བྱའི་རྒྱུད་ལ་

བཅོས་མིན་དད་པ་སྐྱེ་ཞིང་ཐར་བ་དང་ཐམས་ཅད་མཁྱེན་

པའི་ས་བོན་བསྐྲུན་ཐུབ་པ་ཞིག་ལ་རྣམ་ཐར་ཞེས་བྱའོ།  །  

    ༦སྐྱེས་བུ་དམ་པ་ཞིག་གི་ནང་གི་མངོན་རྟོགས་ཀྱི་ཡོན་



ཏན་ཁྱད་པར་ཅན་གཙོ་བོར་བརྗོད་པའི་ཆ་ནས་རྟོགས་

བརྗོད་ཅེས་བྱའོ།  །  དེའི་ཕྱིར་སྐྱེ་བོ་ཕལ་བའི་ལོ་རྒྱུས་ལ་

རྣམ་ཐར་དང་མི་དབང་རྟོགས་བརྗོད་སོགས་སུ་བཏགས་

པ་ནི་རྣམ་ཐར་དང་རྟོགས་བརྗོད་ཀྱི་ངོ་བོ་མ་གཏོགས་

པའི་ནོར་འཁྲུལ་ཞིག་གོ།  །  

    ༧ཡུལ་ལུང་གང་ཞིག་གི་མི་རིགས་དང་རྒྱལ་བརྒྱུད་རིམ་

པའི་བྱུང་བ་གཙོ་བོར་བརྗོད་པའི་ཞར་ལ་སྐབས་སོ་སོའི་

རྒྱལ་བོ་ཚོའི་ཆོས་སྲིད་ཀྱི་མཛད་པ་བསྐྱངས་ལུགས།  ཆབ་

འབངས་སྤྱིའི་བསམ་བློའི་གནས་བབ་དང་འཚོ་སྤྱོད་གོམས་

གཤིས།  དཔལ་འབྱོར།  དམག་དོན།  ཤེས་རིག་གི་འཕེལ་

ཚད་སོགས་གསལ་བའི་ངག་རྒྱུན་དང་ཡིག་ཐོག་ཏུ་བྲིས་

པའི་གཞུང་ལུགས་ཤིག་ལ་རྒྱལ་རབས་ཟེར་ཞེས་གནའ་

རབས་བོད་ཀྱི་སྲིད་དོན་ལོ་རྒྱུས་ལ་དཔྱད་པ་དྭངས་གསལ་

མེ་ལོང་གི་འགོ་བརྗོད་དུ་གསུངས་སོ།  །  

    ༨ཆོས་ལུགས་སྤྱིའམ་བྱེ་བྲག་གྲུབ་མཐའ་དང་དགོན་སྡེ་

སོགས་ཀྱི་སྐྱེས་བུ་དམ་པ་བླ་མའི་མཚན་ཐོབ་ཡོད་པ་དག་



གི་སྐུ་འཕྲེང་རིམ་པའི་མཛད་རྣམ་གཙོ་བོར་བརྗོད་པ་ལ་

བླ་རབས་ཞེས་བྱའོ།  །  ཡང་ན་ཆོས་བརྒྱུད་ཅིག་རིམ་པར་

འཛིན་སྐྱོང་སྤེལ་གསུམ་བྱས་པའི་སྐྱེས་བུ་དམ་པ་དག་གི་

མཛད་རྣམ་བརྗོད་པ་ཞིག་ལ་བླ་རབས་སམ་བླ་བརྒྱུད་ཅེས་

བྱ་སྟེ།  དཔེར་ན།  ཡོངས་འཛིན་ཡེ་ཤེས་རྒྱལ་མཚན་གྱིས་

མཛད་པའི་བྱང་ཆུབ་ལམ་གྱི་རིམ་པའི་བླ་མ་བརྒྱུད་པའི་

རྣམ་པར་ཐར་བ་རྒྱལ་བསྟན་མཛེས་པའི་རྒྱན་མཆོག་ཕུལ་

བྱུང་ནོར་བུའི་ཕྲེང་བ་ལྟ་བུའོ།  །  

    ༩སྤྱིར་ཁྲི་རབས་ཞེས་པ་དགོན་སྡེ་གང་རུང་གི་གདན་ཁྲི་

རིམ་པར་སྐྱོང་མཁན་དག་གི་ལོ་རྒྱུས་དང་འབྲེལ་ཏེ་གདན་

ཁྲི་དེ་ཉིད་ཇི་ལྟར་བསྐྱངས་ཚུལ་གཙོ་བོར་སྟོན་པ་ཞིག་ལ་

གོ་དགོས་ཏེ།  དཔེར་ན་དགའ་ལྡན་ཁྲི་རབས་དང་བླ་བྲང་

ཁྲི་རབས་ལྟ་བུའོ།  །  འོན་ཀྱང་སྐབས་འགར་ཁྲི་བ་ཞེས་པ་

བཀའ་བློན་ཁྲི་བ་སོགས་ལ་གོ་བའི་སྐབས་ཀྱང་ཡོད།  

     ༡༠སྤྱིར་མཁན་པོ་ཞེས་པ་རབ་བྱུང་དང་དགེ་ཚུལ་གྱི་

སྡོམ་པ་གནང་མཁན་དང་དགེ་སློང་གི་སྡོམ་པ་གནང་



མཁན་ལ་གོ་དགོས་ཏེ།  འདུལ་བའི་གཞུང་སོགས་སུ་དེ་

གཉིས་ལ་རབ་བྱུང་གི་མཁན་པོ་དང་བསྙེན་རྫོགས་ཀྱི་

མཁན་པོ་ཞེས་ཟེར་རོ།  །  འོན་ཀྱང་ས་གནས་ལ་ལར་

དགོན་པའི་ནང་གི་ཆོས་ཁྲིད་གནང་མཁན་གཙོ་བོར་

བསྐོས་པ་ལ་མཁན་པོ་དང་དེ་དག་རིམ་བྱོན་གྱི་རྣམ་ཐར་

དང་འབྲེལ་ཏེ་ཆོས་ཁྲིད་ཀྱི་མཛད་སྒོ་བསྐྱངས་ཚུལ་གཙོ་

བོར་བརྗོད་པ་ལ་མཁན་རབས་ཞེས་ཟེར་རོ།  །  

    ༡༡ཆོས་ལུགས་གྲུབ་མཐའ་ཁག་མི་འདྲ་བ་སོ་སོའི་དགོན་

སྡེ་རྣམས་ལས་རང་རང་གི་ཆོས་ལུགས་སློབ་སྦྱོང་བྱེད་སའི་

ལྟེ་གནས་གཙོ་བོ་ལ་གདན་ས་ཞེས་ཟེར་ཞིང་།  གདན་ས་

དེ་འདྲ་ཆོས་སྲིད་གཉིས་ཆ་ནས་འཛིན་སྐྱོང་གནང་མཁན་

རིམ་བྱོན་གྱི་མཛད་འཕྲིན་གཙོ་བོར་བརྗོད་པ་ཞིག་ལ་

གདན་རབས་ཞེས་བྱའོ།  །  

    ༡༢པདྨ་བཀའ་ཐང་ངམ་ཐང་ཡིག་ནི་སློབ་དཔོན་པདྨ་

འབྱུང་གནས་ཀྱིས་གསུངས་པ་ཞིག་སྟེ།  ཞུ་བ་བོ་མི་འདྲ་

བའི་ཆ་ནས་པདྨ་བཀའ་ཐང་དང་རྒྱལ་བོ་བཀའ་ཐང་



།  བློན་པོ་བཀའ་ཐང་།  བཙུན་མོ་བཀའ་ཐང་།  ལྷ་འདྲེ་

བཀའ་ཐང་བཅས་རིགས་ལྔ་ཡོད།  འདི་དག་གི་ནང་དུ་

སློབ་དཔོན་རང་ཉིད་ཀྱི་སྐུ་ཚེ་སྔ་ཕྱིའི་རྣམ་ཐར་དང་ལུང་

བསྟན།  དུས་སྐབས་དེའི་གནས་ཚུལ་སོགས་ཤིན་ཏུ་གསལ་

བས་ལོ་རྒྱུས་ཀྱི་གཞུང་གལ་ཆེན་ཞིག་ཡིན།  

     ༡༣མི་རིགས་དང་ཡུལ་ཁམས།  རུ་སྡེ་དང་ཁྱིམ་ཚང་

སོགས་ཀྱི་རིགས་རུས་ཀྱི་ཁྱད་པར་དང་དེ་དག་གི་བྱུང་

འཕེལ་སོགས་གང་ལ་གང་མཁོའི་ཚུལ་གྱིས་ལེགས་པར་

བརྗོད་པས་ན་རུས་མཛོད་ཅེས་བྱ་སྟེ་དཔེའི་སྒོ་ནས་མིང་

བཏགས་པའོ།  །  དཔེར་ན་མགོ་ལོག་གི་རུས་མཛོད་མེ་

ཏོག་སྐྱེད་ཚལ་ལྟ་བུའོ།  །  

  ༡༤ཁྱིམ་ཚང་ཞིག་གི་མི་རབས་མི་རྒྱུད་ཀྱི་བྱུང་འཕེལ་དང་

བདེ་སྡུག་ལེགས་ཉེས་གཙོ་བོར་བརྗོད་པ་ཞིག་ལ་ཁྱིམ་རྒྱུད་

ཅེས་བྱའོ།  །  འདི་ནི་ལོ་རྒྱུས་ཀྱི་མེ་ལོང་གལ་ཆེན་ཞིག་ཡིན་

ཡང་བོད་ལ་མཚོན་ན་ཁྱིམ་རྒྱུད་གསལ་ཞིབ་ཏུ་བྲིས་ཡོད་

པའི་དཔེ་ཆ་ཧ་ཅང་ཉུང་ངོ་།  །  



གསུམ་པ།  ལོ་རྒྱུས་ཤེས་མིན་གྱི་དགེ་སྐྱོན།  

ལོ་རྒྱུས་ཤེས་མིན་གྱི་དགེ་སྐྱོན།  

   དེང་སྐབས་ལོ་རྒྱུས་རིག་པ་འདི་ནི་སྤྱི་ཚོགས་ཚན་རིག་

གི་ཁོངས་སུ་བསྡུས་ཏེ་ཆེས་གདེང་འཇོག་དང་དོ་སྣང་བྱེད་

བཞིན་པའི་སྒང་ཡིན།  དོན་གྱིས་ཀྱང་འདས་ཟིན་པའི་ལོ་

རྒྱུས་ཤེས་པ་ནི་ཤིན་ཏུ་གལ་ཆེ་བ་ཞིག་སྟེ།  རླངས་ཀྱི་པོ་

ཏི་བསེ་རུ་ལས།  ལར་སྐྱེས་པའི་མིས་རང་གི་སྐྱེ་བརྒྱུད་མ་

ཤེས་ན་ནགས་ཁུང་གི་སྤྲེའུ་དང་འདྲ།  ཡབ་མེས་ཀྱི་ཆེ་གེའི་

ཡིག་ཚང་མ་ཤེས་ན་མོན་ཕྲུལ་ཡལ་བོ་དང་འདྲ།  ཞེས་དང་

།  མགོ་ནག་བོད་པའི་གཏམ་དཔེ་ལའང་།  ལོ་རྒྱུས་ཀྱི་ཚིག་

གསུམ་མ་ཤེས་ན།  །  ཕ་ཨ་ཁུ་ཡིན་རུང་ངོ་མི་ཤེས།  །  ཞེས་

ཟེར་བ་ལྟར་ལོ་རྒྱུས་ལ་རྨོངས་ན་རང་གི་རུས་རྒྱུད་དང་

དེའི་འབྱུང་ཁུངས།  མེས་པོ་གོང་མ་དག་གིས་དགའ་སྐྱོའི་

འཚོ་བ་ཇི་ལྟར་བསྐྱལ་ཚུལ།  རང་མི་རིགས་དང་རྒྱལ་ཁབ་

ཀྱི་སྲིད་འབྱོར་རིག་གསུམ་ཇི་ལྟར་འཕེལ་ཞིང་རྒྱས་པ།  ཕྱི་

ནང་གི་རྒྱུ་རྐྱེན་གང་ཞིག་གིས་ཉམས་རྒུད་དུ་གྱུར་ཚུལ།  



སྔོན་བྱོན་མེས་པོ་མཁས་མཛངས་ལྡན་པ་དག་གི་གསར་

བཏོད་ཀྱི་བློ་གྲོས་དང་ཚུར་ལེན་གྱི་སྙིང་སྟོབས།  རང་སྲུང་

གི་ཐབས་ཇུས་དང་བརྟན་ཚུགས་ཀྱི་རང་གཤིས་སོགས་

ལ་བརྟེན་ཏེ་ཡ་གླིང་ཤར་རྒྱུད་ན་བོད་མི་རིགས་ཞེས་པའི་

གྲགས་སྙན་གྱི་གདུགས་དཀར་བསྐོར་ཚུལ།  ཡང་རང་སྒེར་

གཅེས་འཛིན་དང་བག་འཁུམ་གྱི་ལྟ་བ།  རྙིང་ཞེན་དང་

ཕྲག་དོགལུང་ཆུང་ཕུ་ཐུང་འདྲ་བ་རེའི་ནང་གི་མཐོང་ཐོས་

དང་བསམ་བློ་ཉི་ཚེ་བ་རེ་ཚད་མར་བཟུང་སྟེ་ཤེས་རིག་གི་

སྒོ་མོ་བརྒྱབས་ཤིང་ཡར་རྒྱས་ཀྱི་སྲོག་རྩ་བཅད་པ།  ནང་

འཁྲུག་གི་འཁོར་ལོ་བསྐོར་ཞིང་བསམ་བློ་བ་གང་མང་ལྔ་

ལམ་དུ་བཏང་བའི་ཡ་ང་བའི་སྐྱོ་གར་གྱི་མཇུག་འབྲས་སུ་

གོང་ན་དཔོན་མེད་ཅིང་འོག་གི་འབངས་མི་སྐྱིད་པའི་ཚུལ་

དག་ཀྱང་གསལ་ཞིབ་ཏུ་ཤེས་ཐབས་མེད་དོ།  །  

   ཁ་ཅིག་གིས་ལོ་རྒྱུས་ནི་འདས་ཟིན་པའི་གནས་ཚུལ་ཞིག་

ཡིན་པས་བཟང་ངན་གང་ཡིན་ཡང་དེ་ཤེས་པ་ལ་དགོས་

གལ་ཆེན་པོ་མེད་དེ།  ལོ་རྒྱུས་ལ་ངེས་ཆ་གཏོང་བ་ནི་དུས་



ཚོད་ཆུད་ཟོས་སུ་གཏོང་བྱེད་ཅིག་དང་ཉི་མ་མི་འཁྱོལ་

བ་དག་གི་ལས་ཀ་ཞིག་ཡིན་སྣང་ཤར་ཞིང་དེ་ལྟར་རྗོད་

མཁན་ཡང་མང་མོད།  ང་ཚོས་ལོ་རྒྱུས་སྦྱངས་ཤིང་ཤེས་

པའི་ཉིང་དགོས་ནི་དེ་ལྟར་མ་ཡིན་པར།  འདས་ཟིན་པའི་

ལོ་རྒྱུས་ཀྱི་ཉམས་མྱོང་ལ་བརྟེན་ཏེ་ད་ལྟའི་དུས་འདིར་མི་

རབས་སྔོན་མ་དག་གི་མཛད་རྗེས་དང་ལུགས་སྲོལ་བཟང་

བོ་རྣམས་ཉམས་མེད་གོང་འཕེལ་དུ་གཏོང་བ།  ཟད་མེད་

ཀྱི་བློ་གྲོས་དང་ཞུམ་མེད་ཀྱི་སྙིང་སྟོབས་ལ་སློབ་སྦྱོང་

།  ནོར་འཁྲུལ་ཡོ་བསྲིངས་དང་ཐེར་འདོན་སོགས་ཀྱིས་

རང་སྐྱིད་གཞན་སྨོན་གྱི་འཚོ་བ་གསར་བ་བསྐྲུན་པ།  ཡང་

འདས་པའི་ལོ་རྒྱུས་ཀྱི་ཉམས་མྱོང་ལ་བརྟེན་ཏེ་མ་འོངས་

པའི་དམིགས་འབེན་དང་ཁ་ཕྱོགས་ཡང་དག་པ་འཚོལ་བ་

སོགས་ལོ་རྒྱུས་ཤེས་པའི་དགེ་མཚན་མཐའ་མེད་པ་ཡོད་

པས།  ལོ་རྒྱུས་སྨྲ་བའི་དབང་བོ་བྲག་དགོན་ཞབས་དྲུང་

དཀོན་མཆོག་བསྟན་པ་རབ་རྒྱས་མཆོག་གིས།  བོངས་ཚོད་

རགས་པ་སྤྲང་བོའི་འབོག་ཁྲེས་བཞིན།  །  ནོར་ཉན་དངོས་



པོ་མེད་སྙམ་འདོར་མི་རིགས།  །  གོ་མཐའི་ས་ལས་གོམ་

གཅིག་མ་བརྒལ་བར།  །  འཇིག་རྟེན་དེ་ཉིད་མཐོང་བའི་

ལྟད་མོ་འབྱུང་།  ཞེས་དང་།  ཚལ་བ་ཀུན་དགའ་རྡོ་རྗེའི་

དེབ་ཐེར་དམར་བོ་ལས།  མཁས་པའི་མདུན་སར་མཁས་

པའི་གཏམ་གྱིས་དགའ་བ་བསྐྱེད།  །  ཆེན་པོའི་བློ་ཡིས་ཆེན་

པོའི་གོ་འཕང་ཐོབ་བྱའི་ཕྱིར།  །  ལོ་རྒྱུས་སྣ་ཚོགས་ལོ་རྒྱུས་

ཡིག་ཚང་བསྡེབས་པ་འདི།  །  ཀུན་དགའི་སླད་དུ་ཀུན་

དགའི་མིང་ཅན་དེ་ཡིས་བྱས།  །  ཞེས་གསུངས་སོ།  །  

   ཡང་འགའ་རེས་འཇིག་རྟེན་སྲིད་ལུགས་ཀྱི་ངོས་ནས་

བཤད་ན་ལོ་རྒྱུས་འདི་ཤེས་གལ་ཆེ་བའི་ཚུལ་བདེན་དུ་

ཆུགས་ཀྱང་།  ཐར་བ་དོན་དུ་གཉེར་བའི་གང་ཟག་ལ་མཁོ་

གལ་མི་ཆེ་བར་སྙམ་ན་དེ་ཡང་མི་འགྲིགས་ཏེ།  རྒྱལ་བའི་

གསུང་རབ་ཡན་ལག་བཅུ་གཉིས་ནང་གི་གླེང་གཞི་དང་

།  རྟོགས་བརྗོད།  སྐྱེས་རབས་སོགས་ཀྱང་ལོ་རྒྱུས་རིག་པའི་

ཁོངས་སུ་བསྡུ་ཆོག་ལ་དེ་དག་ཐར་བ་དོན་གཉེར་གྱི་གང་

ཟག་ལ་མི་མཁོ་ཞེས་སུ་ཞིག་གིས་སྨྲ།  གཞན་མདོ་རྒྱུད་



རིག་གནས་གང་ཡིན་ཡང་དེ་དང་དེའི་བྱུང་འཕེལ་སོགས་

ཁུངས་བཙུན་པའི་ཚུལ་ལེགས་པར་ཤེས་ན་གཞུང་དེ་ལ་

ལྷག་པར་དད་ཅིང་སྦྱོང་འདོད་ཆེ་བ་དང་།  ཕྱི་སྣོད་འཕོ་

འགྱུར་དང་ནང་བཅུད་ཀྱི་བདེ་སྡུག་སོགས་སྔོན་ཅི་བྱུང་

གི་ལོ་རྒྱུས་ངག་ནས་བརྒྱུད་པ་ཐོས་པའམ་གླེགས་བམ་དུ་

བསྡེབས་པ་མཐོང་བ་ལས་འཇིག་རྟེན་མི་རྟག་པའི་རང་

གཤིས་དང་འཁོར་བ་སྡུག་བསྔལ་བའི་རང་བཞིན་དུ་

ངེས་ཤེས་རྙེད་པ་ལའང་ཤིན་ཏུ་ཕན་པ་ཡིན་ཏེ།  མཛོད་

ལས།  འདི་ན་མ་ངེས་ཐ་མར་ནི།  །  ལོ་བཅུ་དང་བོ་དཔག་

ཏུ་མེད།  །  ཅེས་སྔོན་མི་རྣམས་ཀྱི་ཚེ་ལོ་དཔག་ཏུ་མེད་པ་

དང་བརྒྱད་ཁྲི།  དྲུག་ཁྲི།  བཞི་ཁྲི་ལ་སོགས་པ་ཐུབ་མྱོང་

ཡང་མཐར་ཚེ་ལོ་བཅུ་ལས་མི་ཐུབ་པའི་དུས་འབྱུང་བའི་

ཚུལ་ལ་བསམ་སྟེ་འཛམ་བུ་གླིང་གི་ཚེ་ལ་ངེས་པ་མེད་པར་

ཤེས་པ་དང་།  མི་རྟག་པའི་ཚོམས་ལས།  གང་ཡང་སངས་

རྒྱས་རང་སངས་རྒྱས།  །  སངས་རྒྱས་རྣམས་ཀྱི་ཉན་ཐོས་

ཀྱང་།  །  སྐུ་ལུས་འདི་ནི་སྤོང་མཛད་ན།  །  སྐྱེ་བོ་ཕལ་བ་



སྨོས་ཅི་དགོས།  །  ཞེས་སྒྲིབ་གཉིས་སྤངས་པའི་སངས་རྒྱས་

ཤཱཀྱ་ཐུབ་པ་དང་འཛམ་གླིང་རྒྱན་དྲུག་མཆོག་གཉིས།  རྒྱ་

གར་གྲུབ་ཆེན་བརྒྱད་ཅུ་སོགས་སངས་རྒྱས་དང་བྱང་ཆུབ་

སེམས་དཔའ་གྲངས་མེད་པ་བྱོན་མྱོང་ཡང་ད་ལྟ་གཅིག་

ཀྱང་མི་བཞུགས་པའི་ཚུལ་ལ་བསམ་སྟེ་འཆི་བདག་ངེས་

པར་འོང་ཞིང་དེ་ཡང་རྐྱེན་གང་གིས་ཀྱང་བཟློག་ཏུ་མེད་

པའི་ངེས་ཤེས་རྙེད་དགོས་ནའང་དེ་དང་དེའི་ལོ་རྒྱུས་མི་

ཤེས་ཐབས་མེད་ཡིན་པ་བཞིན་ནོ།  །  དེའི་ཕྱིར་མདོ་སྨད་

ཆོས་འབྱུང་ལས་ཀྱང་།  ལུགས་གཉིས་དཔལ་གྱིས་མཐོ་བ་

སྔོན་རབས་ཀྱི།  །  ཕྲེང་བ་ཡངས་པའི་ས་ཆེན་མཛེས་པའི་

རྒྱན།  །  དུས་ཀྱི་རིམ་པས་གནས་སྐབས་གཞན་གྱུར་བ།  །  

ཀྱེ་མ་མི་རྟག་སྟོན་པའི་སློབ་དཔོན་ཉིད།  །  ཅེས་གསུངས་

སོ།  །  

བཞི་བ།  གནའ་དེང་ལོ་རྒྱུས་ཀྱི་གཞུང་ལུགས།  

གནའ་དེང་ལོ་རྒྱུས་ཀྱི་གཞུང་ལུགས།  

    འོ་ན་དེ་ལྟ་བུའི་སྔོན་རབས་ལོ་རྒྱུས་སྟོན་པའི་གཞུང་



གྲགས་ཆེ་བ་བོད་གངས་ཅན་གྱི་ལྗོངས་འདིར་ཅི་ཙམ་ཡོད་

ཅེ་ན།  མཐའ་དག་པ་འདིར་བརྗོད་ག་ལ་ནུས་ཏེ་མི་ནུས་

མོད།  གཙོ་ཆེ་བ་འགའ་ངོ་སྤྲོད་པར་བྱའོ།  །  དེ་ཡང་ས་

སྒང་རིལ་མོ་འདིར་འཁོད་པའི་རྒྱལ་ཁབ་དང་མི་རིགས་

གང་ཡིན་ཡང་དེ་དང་དེ་ལ་རང་རང་གི་བྱུང་འཕེལ་དང་

བསྟུན་པའི་ངག་ཐོག་དང་ཡིག་ཐོག་གི་ལོ་རྒྱུས་རྒྱས་བསྡུས་

ཅི་རིགས་རེ་ནི་ངེས་པར་དུ་ཡོད་ལ།  དེ་ཡང་བསྐལ་བ་ཡ་

ཐོག་གི་ལྷ་སྒྲུང་དང་གཏམ་རྒྱུད།  གཏམ་དཔེ།  རྩེད་རིག་

དང་གླུ་ཤགས་སོགས་ཀྱིས་མཚོན་པའི་ངག་ཐོག་ལོ་རྒྱུས་

དང་གཞུང་ལུགས་ཀྱི་རྣམ་པའི་ཡིག་ཐོག་ལོ་རྒྱུས་སོགས་

མང་བོ་ཞིག་བྱུང་བ་ལས།  

   བོད་ཀྱི་དབང་དུ་བྱས་ན།  འགྲོ་བ་མིའི་བྱུང་ཚུལ་དང་

རུས་གྱེས་སྟངས།  རོ་ལངས་གསེར་སྒྲུབ་ཀྱི་སྒྲུང་།  མ་སངས་

སྒྲུང་།  མཆིལ་བའི་སྒྲུང་སོགས་ལྷ་ཀླུ་གཉན་གསུམ་སོགས་

དང་འབྲེལ་བའི་ངོ་མཚར་བའི་གཏམ་རྒྱུད་དང་།  སྲིད་པ་

ཆགས་གླུ།  སྲིད་པའི་བ་ཆུང་བཤའ་གླུ།  ཨ་མཚར་མཚར་



དགུ།  ཨ་ཆགས་ཆགས་དགུ།  གཉའ་ཁྲིའི་ཡབ་ཀྱི་ལོ་སྟོད་

ལྷ་རབས་དང་།  ཁོང་གི་སྒྲུང་།  གྲི་གུམ་དང་བློན་པོ་མགར་

གྱི་སྒྲུང་སོགས་ལོ་རྒྱུས་མཚོན་པའི་ངག་ཐོག་གི་སྒྱུ་རྩལ་

ཆེས་མང་བོ་ཞིག་བྱུང་ལ།  གཞུང་ལུགས་ཀྱི་རྣམ་པའི་ལོ་

རྒྱུས་སྔ་ཤོས་ནི།  ཅན་ལྔ་སྟེ།  ཡོ་ག་༼ཡི་གེ།  ༽ལྷ་གྱེས་ཅན་

དང་།  ༼གཉའ་ཁྲི་བཙན་པོ་ལྷ་ཡུལ་ནས་མི་ཡུལ་དུ་བབས་

པར་བཤད་པའི་བོན་པོའི་ལོ་རྒྱུས་ཀྱི་གཞུང་ཞིག༽ཟངས་

མ་གཞུག་རལ་ཅན།  ༼སྤུན་པའམ་སྤུན་མོ་ཅན་ཞེས་པའང་

འདུག་སྟེ།  བླ་ན་བཞུགས་པ་བཅོ་བརྒྱད་ཀྱི་བཤད་པ་ཡབ་

འབངས་ཀྱིས་བརྩམས་པ་ཞིག་ཡིན་ཚུལ་གསལ།  ༽ལྟབ་

མ་༼འདབ་མ༽དགུ་བརྩེགས་ཅན།  ཟིང་པོ་མགོ་སྔོན་ཅན།  

༼སྣ་ཚོགས་ཅན་ཞེས་པ་འདུག་སྟེ་ལོ་རྒྱུས་ཟང་ཟིང་སྣ་

ཚོགས་བསྟན་པ་ཞིག་ཡིན་པར་གསུངས།  ༽གསང་བ་ཕྱག་

རྒྱ་ཅན་བཅས་ཡོད་ཚུལ་དུས་རབས་བཅུ་གཉིས་པའི་ནང་

དུ་བརྩམས་ངེས་པའི་ལོ་རྒྱུས་ཏེ་མཁས་པ་ལྡེའུས་མཛད་

པའི་རྒྱ་བོད་ཀྱི་ཆོས་འབྱུང་རྒྱས་པ་དང་ཉང་རལ་ཆོས་



འབྱུང་།  སྦ་བཞེད་སོགས་སུ་གསལ་ལ་མཁར་རྨེའུ་བསམ་

གཏན་གྱིས་དེ་དག་གི་བཤད་པ་ཞིག་ཀྱང་བྲིས་འདུག

   གཞན་བོད་ཀྱི་རྒྱལ་རབས་སོ་གཉིས་པ་ཆོས་རྒྱལ་སྲོང་

བཙན་སྒམ་པོས་མཛད་པའི་མ་ཎི་བཀའ་འབུམ་དང་

བཀའ་ཆེམས་ཀ་ཁོལ་མ།  བློན་པོས་བཀོད་པའི་ཟླ་བ་

འདོད་འཇོ།  བཙུན་མོས་བཀོད་པའི་དཀར་ཆག་དར་

དཀར་གསལ་བ་རྣམས་ནི་ཆེས་སྔ་ཤོས་ཀྱི་ལོ་རྒྱུས་ཡིག་

ཆར་བགྲངས་སོ།  །  ༼ཕྱི་མ་གསུམ་སྤྱི་ལོ༡༠༤༨ལོར་མཉམ་

མེད་ཇོ་བོ་རྗེས་ལྷ་སའི་གཙུག་ལག་ཁང་གི་ལྷ་ཁང་ཀ་བ་

ཤིང་ལོ་ཅན་གྱི་གསེབ་ནས་བཏོན།  ༽

   གཞན་སློབ་དཔོན་པད་མ་འབྱུང་གནས་ཀྱིས་གསུངས་

ཤིང་ཕྱིས་སུ་སྤྱི་ལོ༡༢༨༥ལོར་ཡབ་རྗེ་ཨོ་རྒྱན་གླིང་བས་

བསམ་ཡས་གཙུག་ལག་ཁང་དུ་གཏེར་ནས་བཏོན་པའི་

བཀའ་ཐང་སྡེ་ལྔ།  ༼བཀའ་ཐང་ལ་ཡར་རྗེ་ཨོ་རྒྱན་གླིང་

བའི་བཀའ་ཐང་སྡེ་ལྔ་དང་།  ཡར་རྗེ་ཨོ་རྒྱན་གླིང་བའི་

བཀའ་ཐང་ཤེལ་བྲག་མའམ་པད་མ་བཀའ་ཐང་།  སངས་



རྒྱས་གླིང་བའི་བཀའ་ཐང་གསེར་གླིང་མ།  མངའ་བདག་

ཉིང་ཉི་མའི་འོད་ཟེར་གྱི་བཀའ་ཐང་ཟངས་གླིང་མ་བཅས་

རིགས་འགའ་ཡོད།  ༽སད་མི་མི་བདུན་གྱི་ཡ་གྱལ་སྦ་

གསལ་སྣང་ངམ་སྦ་ཡེ་ཤེས་དབང་བོས་མཛད་པའི་སྦ་

བཞེད་དམ་བསམ་ཡས་ཀྱི་དཀར་ཆག་ཆེན་མོ།  ༼འདི་ལ་

རིགས་འགའ་ཞིག་དང་དག་མ་དག་གི་བཤད་པའང་མང་

བོ་ཡོད།  ༽དུས་རབས་བཅུ་གཅིག་པའི་ནང་དུ་ཁུ་སྟོན་

བརྩོན་འགྲུས་གཡུང་དྲུང་གིས་མཛད་པའི་ལོ་རྒྱུས་ཆེན་

མོ།  སྤྱི་ལོ༡༠༥༡ལོར་མཉམ་མེད་ཇོ་བོ་རྗེས (༩༨༢-༡༠༥༤) 

མཛད་པའི་བསྟན་རྩིས།  སྤྱི་ལོ༡༡༡༧ལོར་རྔོག་བློ་ལྡན་གྱི་

སློབ་མ་ཞང་ཚེ་སྤོང་ཆོས་ཀྱི་བླ་མས་མཛད་པའི་བསྟན་

རྩིས།  ཉང་ཉི་མ་འོད་ཟེར་གྱིས༼༡༡༢༤-༡༡༩༢༽མཛད་པའི་

ཆོས་འབྱུང་མེ་ཏོག་སྙིང་བོ་སྦྲང་རྩིའི་བཅུད།  ལྡེའུ་སྟོན་

ཆོས་འབྱུང་།  སྤྱི་ལོ༡༡༤༣ལོར་ཉང་བྲན་ཆོས་ཀྱི་ཡེ་ཤེས་ཀྱིས་

མཛད་པའི་བསྟན་རྩིས།  སྤྱི་ལོ༡༡༨༤ལོར་དགེ་བཤེས་ནམ་

མཁའ་བློ་གྲོས་ཀྱིས་མཛད་པའི་བསྟན་རྩིས།  དུས་རབས་



བཅུ་གཉིས་པའི་ནང་ལྡེའུ་ཇོ་སྲས་ཀྱི་ལྡེའུའི་ཆོས་འབྱུང་

།  མཁས་པ་ལྡེའུས་མཛད་པའི་ཆོས་འབྱུང་རྒྱས་པ།  ས་

ཆེན་གྲགས་པ་རྒྱལ་མཚན་གྱི་རྒྱལ་རབས།  སྤྱི་ལོ༡༢༤༢ལོར་

སྙེ་ཐང་བ་གྲགས་པ་སེང་གེས་མཛད་པའི་བསྟན་རྩིས།  

དུས་རབས་བཅུ་གསུམ་པའི་ནང་བློ་གྲོས་ཐོགས་མེད་

ཀྱིས་མཛད་པའི་སྲིད་པ་རྒྱུད་ཀྱི་ཁ་བྱང་ཆེན་མོ།  བྱང་

སེམས་རྒྱལ་བ་ཡེ་ཤེས་ཀྱིས་མཛད་པའི་དཔལ་ལྡན་དུས་

ཀྱི་འཁོར་ལོ་ཇོ་ནང་བའི་ལུགས་ཀྱི་བླ་མ་བརྒྱུད་པའི་རྣམ་

ཐར།  སྤྱི་ལོ༡༢༥༧ལོར་བཅོམ་ལྡན་རིག་རལ་གྱི་སློབ་མ་

འཆིམས་ནམ་མཁའ་གྲགས་ཀྱིས་མཛད་པའི་བསྟན་རྩིས།  

སྤྱི་ལོ༡༢༧༥ལོར་འཇམ་དབྱངས་བློ་གྲོས་སེང་གེས་མཛད་

པའི་བསྟན་རྩིས་མདོ་རྒྱུད་ལུང་གསལ།  སྤྱི་ལོ༡༢༧༥ལོར་

འགྲོ་མགོན་འཕགས་པས༼༡༢༣༥-༡༢༨༠༽མཛད་པའི་བོད་

ཀྱི་རྒྱལ་རབས་བསྡུས་པ།  སྤྱི་ལོ༡༢༨༦ལོར་བྱང་ཇི་སྟོན་པ་

ཤེས་རབ་འབུམ་གྱིས་མཛད་པའི་རྒྱལ་རབས་དཔག་བསམ་

ལྗོན་ཤིང་།  སྤྱི་ལོ༡༣༢༢ལོར་བུ་སྟོན་རིན་ཆེན་གྲུབ་(༡༢༩༠-



༡༣༦༤) ཀྱིས་མཛད་པའི་ཆོས་འབྱུང་གསུང་རབ་རིན་པོ་

ཆེའི་མཛོད་དང་ཡང་ཁོང་གི་དུས་འཁོར་ཆོས་འབྱུང་

།  སྤྱི་ལོ༡༣༢༨ལོའམ་ཡང་ན༡༣༨༨ལོར་བླ་མ་དམ་པ་བསོད་

ནམས་རྒྱལ་མཚན་གྱིས་མཛད་པར་གྲགས་པའི་རྒྱལ་རབས་

གསལ་བའི་མེ་ལོང་།  སྤྱི་ལོ༡༣༤༣ལོར་ནེལ་པ་པཎྡི་ཏ་སྨོན་

ལམ་ཚུལ་ཁྲིམས་ཀྱིས་མཛད་པའི་ནེལ་པ་ཆོས་འབྱུང་

།  ནེལ་པ་པཎྡི་ཏས་མཛད་པའི་སྔོན་གྱི་གཏམ་མེ་ཏོག་

ཕྲེང་བ།  ཚལ་བ་ཀུན་དགའ་རྡོ་རྗེས་༼༡༣༠༩-༡༣༦༤༽མཛད་

པའི་དེབ་ཐེར་དམར་བོ།  ༼གཞུང་འདི་སྤྱི་ལོ༡༣༤༦ལོར་

བརྩམ་འགོ་བཟུང་ཚུལ་གསལ་བ་ལས་ནམ་གྲུབ་ཀྱི་ལོ་

ཚིགས་གསལ་ཞིབ་ཅིག་མ་རྙེད།  ཁོང་ལ་དེབ་ཐེར་དཀར་

བོ་ཞེས་པ་ཞིག་ཀྱང་ཡོད་སྣང་།  ༽སྤྱི་ལོ༡༣༥༥ལོར་རྒྱལ་

ལྷ་ཁང་བ་བློ་གྲོས་སེང་གེས་མཛད་པའི་བསྟན་རྩིས་མདོ་

རྒྱུད་ལུང་གསལ།  སྤྱི་ལོ༡༣༦༢་ལོ་ཡས་མས་སུ་ཀུན་མཁྱེན་

ཀློང་ཆེན་པས་བརྩམས་པར་གྲགས་པའི་ཆོས་འབྱུང་།  ལོ་

དེར་ཏཱ་སིབྱང་ཆུབ་རྒྱལ་མཚན་གྱིས་སྣེ་གདོང་བསྟན་



འགྱུར་བཞེངས་པའི་དཀར་ཆག་ཐུགས་སྲས་རིན་ཆེན་

རྣམ་རྒྱལ་གྱིས་མཛད་པ།  སྤྱི་ལོ༡༣༧༡ལོར་ཆོས་སྒོ་བ་ཤཱི་

བ་བྷ་དྲས་མཛད་པའི་ཆོས་འབྱུང་མཐོང་བ་དོན་ལྡན།  སྤྱི་

ལོ༡༣༧༦ལོར་ཡར་ལུང་ཇོ་བོ་ཤཱཀྱ་རིན་ཆེན་སྡེས་མཛད་

པའི་ཡར་ལུང་ཆོས་འབྱུང་།  

   སྤྱི་ལོ༡༤༡༧ལོར་སྤྱན་སྔ་དོན་གྲུབ་དཔལ༼༡༣༦༤-？༽གྱིས་

མཛད་པའི་ཀམ་ཀམ་ཆོས་འབྱུང་བསྟན་པ་རིན་པོ་ཆེའི་

གསལ་བྱེད།  སྤྱི་ལོ༡༤༡༩ལོར་སྤྱན་སྔ་བསོད་ནམས་རྒྱལ་

མཚན་གྱིས་མཛད་པའི་ཕག་གྲུའི་ཆོས་འབྱུང་མིག་འབྱེད་

འོད་སྟོང་།  སྤྱི་ལོ༡༤༣༤ལོར་སྟག་ཚང་བ་དཔལ་འབྱོར་

བཟང་བོས་མཛད་པའི་རྒྱ་བོད་ཡིག་ཚང་མཁས་པ་དགའ་

བྱེད།  སྤྱི་ལོ༡༤༤༦ལོར་རྟ་ཚག་དཔོན་ཚང་ཚེ་དབང་རྒྱལ་

གྱིས་མཛད་པའི་ལྷོ་རོང་ཆོས་འབྱུང་།  སྤྱི་ལོ༡༤༧༤ལོར་

དགེ་ཡེ་བ་ཚུལ་ཁྲིམས་སེང་གེས་མཛད་པའི་ཆོས་འབྱུང་

ཐོས་པའི་རྒྱ་མཚོ་དད་པའི་ངང་མོ་རྣམ་པར་རྩེ་བ།  སྤྱི་

ལོ༡༤༧༦ལོར་འགོས་ལོ་གཞོན་ནུ་དཔལ༼༡༣༩༢-༡༤༨༡༽གྱིས་



དེབ་ཐེར་སྔོན་པོ་རྩོམ་འགོ་བཟུང་ཞིང་༡༤༧༨ལོར་གྲུབ།  

སྤྱི་ལོ༡༤༩༤ལོར་ལས་ཆེན་ཀུན་དགའ་རྒྱལ་མཚན་གྱིས་

མཛད་པའི་བཀའ་གདམས་ཆོས་འབྱུང་མཁས་པའི་ཡིད་

འཕྲོག༼བསྟན་རྩིས་ལ་ལར་བཀའ་གདམས་ཆོས་འབྱུང་

གསལ་བའི་སྒྲོན་མེ་ཞེས་ཀྱང་འབྱུང་།  གཞན་པཎ་ཆེན་ཡེ་

ཤེས་རྩེ་མོའི་བཀའ་གདམས་ཆོས་འབྱུང་དང་།  དབུས་པ་

བློ་གསལ་གྱི་བཀའ་གདམས་ཆོས་འབྱུང་སོགས་ཡོད་ཀྱང་

གོང་གི་གཞུང་དེ་རྒྱས་ཤོས་སུ་འདུག༽ལོ་དེར་བྱ་ཡུལ་སྣ་

རྣམ་པ་སྐལ་བཟང་ཆོས་ཀྱི་རྒྱ་མཚོས་མཛད་པའི་སྟོན་པ་

བདེ་བར་གཤེགས་པའི་སྤྱོད་པ་མཆོག་གི་གཏེར།  

   སྤྱི་ལོ༡༥༡༦ལོར་དགའ་ལྡན་ཁྲི་རབས་བཅུ་བཞི་བ་རིན་

ཆེན་འོད་ཟེར་༼༡༤༥༣-༡༥༤༠༽གྱིས་མཛད་པའི་བསྟན་

རྩིས་གསལ་བའི་སྒྲོན་མེ།  སྤྱི་ལོ༡༥༢༣ལོར་རི་བོ་ཆེ་ཆོས་རྗེ་

དབང་ཕྱུག་གིས་མཛད་པའི་མ་ཐང་ཆོས་འབྱུང་མུ་ཏིག་

ཕྲེང་བ།  སྤྱི་ལོ༡༥༢༩ལོར་དགའ་ལྡན་ཁྲི་རབས་བཅོ་ལྔ་བ་

པཎ་ཆེན་བསོད་ནམས་གྲགས་པས་༼༡༤༧༨-༡༥༥༤༽མཛད་



པའི་བཀའ་གདམས་གསར་རྙིང་གི་ཆོས་འབྱུང་ཡིད་ཀྱི་

མཛེས་རྒྱན་དང་།  　　༡༥༣༨ལོར་བརྩམས་པའི་དེབ་ཐེར་

དམར་བོ་གསར་མའམ་མིང་གཞན་རྒྱལ་རབས་འཕྲུལ་གྱི་

ལྡེ་མིགགཞན་ཡང་ཁོང་གི་འདུལ་བའི་ཆོས་འབྱུང་།  སྤྱི་

ལོ༡༥༦༤ལོར་དཔའ་བོ་གཙུག་ལག་ཕྲེང་བ་༼༡༥༠༤-༡༥༦༦༽

མཆོག་གིས་མཛད་པའི་ཆོས་འབྱུང་མཁས་པའི་དགའ་སྟོན།  

སྤྱི་ལོ༡༥༦༦ལོར་མང་ཐོས་ཀླུ་སྒྲུབ་རྒྱ་མཚོས་༼༡༥༢༣-༽མཛད་

པའི་བསྟན་རྩིས་གསལ་བའི་ཉིན་བྱེད།  སྤྱི་ལོ༡༥༨༡ལོར་

འབྲུག་པ་པད་མ་དཀར་བོས་༼༡༥༢༧-༡༥༩༦༽མཛད་པའི་

བསྟན་པ་རྒྱས་པའི་ཉིན་བྱེད།  　སྤྱི་ལོ༡༥༨༧ལོར་སྒོམ་སྡེ་

ནམ་མཁའ་རྒྱལ་མཚན་གྱིས་མཛད་པའི་བསྟན་རྩིས།  

   སྤྱི་ལོ༡༦༠༦ལོར་ཞང་ཞུང་བ་བཤེས་གཉེན་དཔལ་འབྱོར་

གྱིས་མཛད་པའི་ཆོས་འབྱུང་མཁས་པའི་ཡིད་འཕྲོགསྤྱི་

ལོ༡༦༠༨ལོར་ཇོ་ནང་ཏཱ་ར་ནཱ་ཐས་༼༡༥༧༥-༡༦༣༤༽མཛད་

པའི་རྒྱ་གར་ཆོས་འབྱུང་དང་༡༦༣༡ལོར་མཛད་པའི་

འཇིགས་བྱེད་ཆོས་འབྱུང་།  གཞན་ཁོང་གིས་མཛད་པའི་



མྱང་ཆོས་འབྱུང་།  སྤྱི་ལོ༡༦༠༨ལོར་ལྷ་བཙུན་ངག་དབང་

ཕུན་ཚོགས་ཀྱིས་མཛད་པའི་རྗེ་འབངས་རྣམས་ཀྱི་རིགས་

རུས་གསལ་བའི་སྒྲོན་མེ།  སྤྱི་ལོ༡༦༡༤ལོར་འཁོན་སྟོན་

དཔལ་འབྱོར་ལྷུན་གྲུབ་གྱིས་མཛད་པའི་བསྟན་རྩིས།  སྤྱི་

ལོ༡༦༢༩ལོར་ས་སྐྱའི་བདག་ཆེན་ཨ་མེས་ངག་དབང་ཀུན་

དགའ་བསོད་ནམས་ཀྱིས་མཛད་པའི་ས་སྐྱའི་གདུང་

རབས་རིན་ཆེན་བང་མཛོད་དང་༡༦༤༡ལོར་མཛད་པའི་

མགོན་པོ་གུར་གྱི་ཆོས་འབྱུང་།  སྤྱི་ལོ༡༦༤༠ལོར་ཕན་བདེ་

སྤྲུལ་སྐུ་ཤཱཀྱ་ལྷ་དབང་གིས་མཛད་པའི་ཞལ་སྔ་བཀའ་

བརྒྱུད་ཀྱི་ཆོས་འབྱུང་།  སྤྱི་ལོ༡༦༤༣ལོར་རྒྱལ་དབང་ལྔ་

བ་ཆེན་མོས༼༡༦༡༧-༡༦༨༢༽མཛད་པའི་དེབ་ཐེར་དཔྱིད་

ཀྱི་རྒྱལ་མོའི་གླུ་དབྱངས།  སྤྱི་ལོ༡༦༨༥ལོར་སྡེ་སྲིད་སངས་

རྒྱས་རྒྱ་མཚོས་༼༡༦༥༣-༡༧༠༥༽མཛད་པའི་བཻ་དཀར་དང་

༡༦༨༩ལོར་མཛད་པའི་གཡའ་སེལ།  ༼གཞུང་འདི་གཉིས་ཀྱི་

ནང་དུ་སྐར་ནག་རྩིས་ཀྱི་ལོ་རྒྱུས་སོགས་ཤིན་ཏུ་མང་།  ༽

གཞན་ཡང་ལོ་དེར་མཛད་པའི་བཀའ་འགྱུར་དཀར་ཆག་



འཇིག་རྟེན་གསུམ་གྱི་བདེ་སྐྱིད་པད་ཚལ་བཞད་པའི་ཉིན་

བྱེད།  ཡང་ཁོང་གིས་༡༦༩༨ལོར་མཛད་པའི་བཻ་སེར་རམ་

དགེ་ལྡན་ཆོས་འབྱུང་།  ཤར་སྐལ་ལྡན་རྒྱ་མཚོའི་མདོ་སྨད་

ཆོས་འབྱུང་ཚིགས་བཅད་མ།  

   སྤྱི་ལོ༡༧༡༤ལོར་ཀུན་མཁྱེན་འཇམ་དབྱངས་བཞད་པས་

༼༡༦༤༨-༡༧༢༡༽མཛད་པའི་འཇིགས་བྱེད་ཆོས་འབྱུང་དང་

༡༧༡༥ལོར་མཛད་པའི་བསྟན་རྩིས་རེའུ་མིགསྤྱི་ལོ༡༧༣༣ལོར་

སི་ཏུ་ཆོས་ཀྱི་འབྱུང་གནས་༼༡༧༠༠-༡༧༧༤༽ཀྱིས་མཛད་

པའི་སྡེ་དགེའི་བཀའ་འགྱུར་དཀར་ཆགསྤྱི་ལོ༡༧༤༤ལོར་

ཕུར་ལྕོག་ངག་དབང་བྱམས་པ་རིན་པོ་ཆེས་༼༡༦༨༢-

༧༦༢༽མཛད་པའི་གདན་ས་ཆེན་པོ་བཞི་དང་རྒྱུད་པ་

སྟོད་སྨད་ཀྱི་དཀར་ཆགསྤྱི་ལོ༡༧༤༩ལོར་སུམ་པ་མཁན་

ཆེན་༼༡༧༠༤-༧༨༨༽གྱིས་མཛད་པའི་རྒྱ་གར་དང་རྒྱ་ནག་

སོག་ཡུལ་བོད་བཅས་ཀྱི་ལོ་རྒྱུས་འཁོད་པའི་བསྟན་པ་

སྤྱིའི་ཆོས་འབྱུང་དཔག་བསམ་ལྗོན་བཟང་།  ཡང་ལོ་དེར་

ཞུ་ཆེན་ཚུལ་ཁྲིམས་རིན་ཆེན་༼༡༦༩༧-༧༧༤༽གྱིས་མཛད་



པའི་སྡེ་དགེའི་བསྟན་འགྱུར་དཀར་ཆགསྤྱི་ལོ༡༧༤༩ལོར་

ཀཿཐོག་རིག་འཛིན་ཆེན་མོ་ཚེ་དབང་ནོར་བུས་༼༡༦༩༨-

༧༥༥༽མཛད་པའི་མངའ་རིས་གུང་ཐང་གི་རྒྱལ་རབས།  

སྤྱི་ལོ༡༧༦༠ལོར་གུ་ཤྲྀ་ཆོས་ཀྱི་བློ་བཟང་དོན་འགྲུབ་

ཀྱིས་མཛད་པའི་བསྟན་རྩིས།  སྤྱི་ལོ༡༧༧༠ལོར་ལྕང་སྐྱ་

རོལ་བའི་རྡོ་རྗེས་༼༡༧༡༧-༧༨༦༽མཛད་པའི་རི་བོ་རྩེ་ལྔའི་

དཀར་ཆགཡང་ཁོང་གིས་མཛད་པའི་ཙན་དན་ཇོ་བོའི་

ལོ་རྒྱུས།  སྤྱི་ལོ༡༧༧༣ལོར་ཀུན་མཁྱེན་འཇིགས་མེད་དབང་

བོས་༼༡༧༢༨-༧༩༡༽མཛད་པའི་ཅོ་ནེའི་བསྟན་འགྱུར་དཀར་

ཆགགཞན་ཁོང་གི་དགེ་ལྡན་ཆོས་འབྱུང་ནོར་བུའི་ཕྲེང་བ་

རྩོམ་འཕྲོ་ཅན།  གདན་ས་ཆེན་པོ་སྐུ་འབུམ་བྱམས་པ་གླིང་

གི་གདན་རབས་མུ་ཏིག་ཕྲེང་བ།  སྤྱི་ལོ༡༧༨༢ལོར་འཇོག་

རི་ངག་དབང་བསྟན་འཛིན་༼༡༧༤༨-?༽མཛད་པའི་གུང་

ཐང་དཔལ་གྱི་བྱུང་རབས་དང་བཅས་པའི་དཀར་ཆག་

འགྲོ་མགོན་ཞལ་ལུང་བདུད་རྩིའི་ཆུ་རྒྱུན།  སྤྱི་ལོ༡༧༨༩ལོར་

ཡོངས་འཛིན་ཡེ་ཤེས་རྒྱལ་མཚན་༼༡༧༡༣-༡༧༩༣༽གྱིས་



མཛད་པའི་འདུལ་བའི་ཆོས་འབྱུང་དང་གཞན་ཡང་ཁོང་

གིས་བརྩམས་པའི་ལམ་རིམ་བླ་མ་བརྒྱུད་པའི་རྣམ་ཐར།  

   དུས་རབས་བཅུ་དགུ་བའི་ནང་རག་ར་ངག་དབང་

བསྟན་པའི་རྒྱལ་མཚན་གྱིས་མཛད་པའི་རྒྱལ་རབས་ཆོས་

འབྱུང་ཤེལ་དཀར་མེ་ལོང་མཁས་པའི་མགུལ་རྒྱན།  སྤྱི་

ལོ༡༨༠༣ལོར་འབྲི་གུང་བསྟན་འཛིན་པད་མའི་རྒྱལ་མཚན་

གྱིས་བྲིས་པའི་འབྲི་གུང་གདན་རབས་གསེར་ཕྲེང་།  སྤྱི་

ལོ༡༨༢༢ལོར་དབལ་མང་དཀོན་མཆོག་རྒྱལ་མཚན་༼༡༧༦༤-

༡༨༥༣༽གྱིས་མཛད་པའི་རྒྱ་བོད་ཧོར་གསུམ་གྱི་ལོ་རྒྱུས་དང་

ཡང་ཁོང་གིས་བརྩམས་པའི་བླ་བྲང་བཀྲ་ཤིས་འཁྱིལ་གྱི་

གདན་རབས་ལྷའི་རྔ་ཆེན།  སྤྱི་ལོ༡༨༣༠ལོར་བཙན་པོ་ནོ་

མིན་ཧན་འཇམ་དཔལ་ཆོས་ཀྱི་བསྟན་འཛིན་འཕྲིན་ལས་

ཀྱིས་མཛད་པའི་འཛམ་གླིང་རྒྱས་བཤད།  སྤྱི་ལོ༡༨༣༢ལོར་

གསེར་ཏོག་ཡེ་ཤེས་ཐུབ་བསྟན་རྒྱ་མཚོས་མཛད་པའི་

སྐུ་འབུམ་གདན་རབས།  སྤྱི་ལོ༡༨༦༥ལོར་བྲག་དགོན་པ་

དཀོན་མཆོག་བསྟན་པ་རབ་རྒྱས༼༡༨༠༡-？༽ཀྱིས་མཛད་



པའི་མདོ་སྨད་ཆོས་འབྱུང་ངམ་དེབ་ཐེར་རྒྱ་མཚོ།  སྤྱི་

ལོ༡༨༧༣ལོར་སྟག་དགེ་མཁན་ཆེན་གུ་རུ་བཀྲ་ཤིས་ཀྱིས་

མཛད་པའི་སྔ་འགྱུར་ཆོས་འབྱུང་།  སྤྱི་ལོ༡༨༧༩ལོར་དཔའ་

རིས་སྔོ་ཁོ་ངག་དབང་ལེགས་བཤད་ཉི་མས་མཛད་པའི་

དན་ཏིག་དགོན་གྱི་དཀར་ཆགསྤྱི་ལོ༡༨༨༩ལོར་སོག་པོ་

དམ་ཆོས་རྒྱ་མཚོས་མཛད་པའི་ཧོར་གྱི་ཆོས་འབྱུང་།  སྤྱི་

ལོ༡༨༩༣ལོར་རྗེ་བླ་ཁོ་རིན་པོ་ཆེ་འཇིགས་མེད་འཕྲིན་ལས་

རྒྱ་མཚོས་༼༡༨༦༦-༡༩༤༨༽མཛད་པའི་བཀྲ་ཤིས་འཁྱིལ་ཀྱེ་ེ

རྡོར་གྲྭ་ཚང་གི་གདན་རབས།  

   སྤྱི་ལོ༡༩༡༠ལོར་འཇུ་མི་ཕམ་༼༡༨༤༦-༡༩༡༢༽གྱིས་མཛད་

པའི་བསྟན་རྩིས་ཉེར་མཁོ།  སྤྱི་ལོ༡༩༤༦ལོར་མཁས་དབང་

དགེ་འདུན་ཆོས་འཕེལ་༼༡༩༠༣-༡༩༥༡༽གྱིས་མཛད་པའི་

དེབ་ཐེར་དཀར་བོ་སོགས་མང་དུ་ཡོད་དོ།  །  ༼གོང་གསལ་

གྱི་ལོ་ཚིགས་དག་ནི་མཁས་དབང་དུང་དཀར་ཚང་གི་ལོ་

ཚིགས་དྭངས་ཤེལ་མེ་ལོང་གཞིར་བཞག་པའོ།  །  ༽

   གཞན་ཡང་དུས་རབས་ཉི་ཤུ་བའི་དུས་དཀྱིལ་སྟེ་བཅོས་



བསྒྱུར་ཡར་སྔོན་དུ་བརྩམས་ངེས་ཀྱང་རྩོམ་པ་བོའམ་

ཡང་ན་བརྩམས་དུས་སོགས་གསལ་ཞིབ་ཏུ་མ་ངེས་པའི་

བ་རིའི་ཆོས་འབྱུང་།  ལ་དྭགས་རྒྱལ་རབས།  མུ་ལི་ཆོས་

འབྱུང་།  ཕག་གྲུའི་གདན་རབས།  ལྕང་གླིང་བ་རོལ་བའི་

རྡོ་རྗེའི་ཕོ་བྲང་ཡུམ་བུ་བླ་སྒང་གི་དཀར་ཆགཆོས་འབྱུང་

རིན་ཆེན་སྤུངས་པ་ངོ་མཚར་སྣང་བའི་དགའ་སྟོན།  འགྱུར་

མེད་ཚེ་དབང་མཆོག་གྲུབ་ཀྱི་སྔ་འགྱུར་རྒྱུད་འབུམ་རིན་

པོ་ཆེའི་རྟོགས་བརྗོད་ལྷའི་རྔ་བོ་ཆེ།  རྗེ་བཙུན་རཏྞའི་རྒྱལ་

རབས་མེ་ལོང་གསལ་བྱེད་ཉུང་ངུ་རྣམ་གསལ།  ཀློང་རྡོལ་

རིན་པོ་ཆེའི་བསྟན་འཛིན་གྱི་སྐྱེས་བུ་རྒྱ་བོད་དུ་བྱོན་པའི་

མིང་གི་རྣམ་གྲངས།  ཡར་ལུང་བ་ཨ་འབུམ་གྱི་རིན་ཆེན་

སྤུངས་པའི་གདུང་རབས།  　　མཁར་ནག་ལོ་ཙཱ་བ་དཔལ་

འབྱོར་རྒྱ་མཚོའི་དགའ་ལྡན་ཆོས་འབྱུང་།  　　དཔལ་ལྡན་

ཆོས་ཀྱི་བཟང་བོའི་གཡས་རི་བྱང་བའི་རྒྱལ་རབས་རིན་

པོ་ཆེ་བསྟར་བ།  འགྱུར་མེད་རྣམ་རྒྱལ་གྱི་ལྷ་ཐོག་དཔོན་

གྱི་གདུང་རབས།  　　ཐུབ་བསྟན་ཆོས་འཕེལ་བཟང་བོའི་



འབུམ་གྱི་དཀར་ཆག་ངོ་མཚར་གཏམ་གྱི་གླིང་བུ།  ཅོ་ནེ་བློ་

བཟང་རྒྱ་མཚོའི་ལྷ་སའི་བཀའ་འགྱུར་དཀར་ཆག་ལེགས་

བཤད་འཕྲུལ་གྱི་ལྡེ་མིགམཁའ་སྤྱོད་འབྲས་མོ་ལྗོངས་ཀྱི་

རྒྱལ་རབས་གསལ་བར་བཀོད་པ་དྭངས་ཤེལ་མེ་ལོང་།  

ཤར་རྫ་བཀྲ་ཤིས་རྒྱལ་མཚན་གྱི་ལེགས་བཤད་བང་མཛོད།  

དཔལ་ཚུལ་གྱི་བོན་གྱི་བསྟན་འབྱུང་ཕྱོགས་བསྒྲིགས།  གུང་

མགོན་པོ་སྐྱབས་ཀྱི་རྒྱ་ནག་ཆོས་འབྱུང་དང་ཙན་དན་ཇོ་

བོའི་ལོ་རྒྱུས།  ཉི་ལྡེ་ནམ་མཁའ་བཟང་བོའི་ལོ་རྒྱུས་ངོ་

མཚར་ཆུན་པོ།  འབྲུག་བསྟན་འཛིན་ཆོས་རྒྱལ་གྱི་ལྷོའི་ཆོས་

འབྱུང་སྨོན་མཐའི་ཕྲེང་བ།  བལ་བཟའ་དགེ་བཤེས་ཀྱི་ལྟ་

བ་མཁའ་ཁྱབ་ཕྱོགས་བྲལ་ལམ་རེབ་གོང་རུས་མཛོད།  ཁྲི་

ག་བསྟན་འཛིན་གྱི་དཔའ་རིས་རུས་མཛོད།  བོད་ཀྱི་རུས་

མཛོད་ཆེན་མོ།  རུས་མཛོད་ཟ་འོག་མ།  ཅོ་ནེ་དཔོན་ཚང་

གི་རུས་མཛོད།  ༼རྒྱ་ཡིག༽སྨན་རི་སློབ་ཟུར་བསྟན་འཛིན་

རྣམ་དག་གི་འབེལ་གཏམ་ལུང་གི་སྙིང་བོ་སོགས་མཐའ་

ཡས་པ་ཞིག་ཡོད་ཀྱང་གོང་དུ་བཀོད་པ་དག་ནི་བདག་



གིས་དངོས་སུ་མཇལ་བའམ་ཐོས་པའི་སྐོར་ཙམ་ཡིན་ལ།  

གཞན་མཁས་གྲུབ་ལོ་པཎ་དག་གི་རྣམ་ཐར་དང་རྟོགས་

བརྗོད།  དགོན་སྡེ་སོ་སོའི་གདན་རབས་དང་བྱུང་འཕེལ་

སོགས་ནི་པོད་སྟོང་ཕྲག་དུ་མ་ལས་བརྒལ་བ་ཞིག་ཡོད་

ངེས་ཀྱང་འདིར་ཡི་གེའི་ཚོགས་ཤིན་ཏུ་ཆེ་བར་བསམ་སྟེ་

མ་བྲིས་སོ།  །  

   བོད་ཀྱི་ལོ་རྒྱུས་རྒྱུ་ཆའི་སྐོར་ལའང་།  རྒྱལ་མཆོག་བཅུ་

གསུམ་པའི་ལྷ་ལྡན་གཙུག་ལག་ཁང་ཉམས་གསོའི་དཀར་

ཆགབོད་ཀྱི་གནའ་རབས་ཡིག་ཆ་གཅེས་བསྡུས།  བོད་ཀྱི་

སྔ་རབས་ཁྲིམས་སྲོལ་ཡིག་ཆ་བདམས་བསྒྲིགས།  བོད་ཀྱི་

རྡོ་རིང་ཡི་གེ་དང་དྲིལ་བུའི་ཁ་བྱང་།  ཕོ་བྲང་པོ་ཏ་ལའི་

ལོ་རྒྱུས་ཕྱོགས་བསྒྲིགས།  དབོན་ཞང་དབུ་སྙུང་རྡོ་རིང་གི་

ཡི་གེ།  མཁས་པ་ཁག་ཅིག་གིས་སྔ་ཕྱིར་རྒྱ་ཡིག་ནས་བསྒྱུར་

བའི་ཐང་ཡིག་གསར་རྙིང་།  ཏུན་ཧོང་ནས་རྙེད་པའི་ཡིག་

ཆ་ཁགབཀའ་བློན་བཤད་སྒྲ་བ་དོན་གྲུབ་རྡོ་རྗེ་སོགས་ཀྱིས་

བརྩམས་པའི་ལྕགས་སྟག་ཞིབ་གཞུང་།  གཞན་ཡང་བོད་



བཙན་པོའི་སྐབས་ཀྱི་ལོ་རྒྱུས་དངོས་མཚོན་པའི་ཕོ་བྲང་པོ་

ཏཱ་ལའི་མདུན་ཞོལ་གྱི་རྡོ་རིང་དང་།  དབོན་ཞིང་རྡོ་རིང་

ངམ་རྒྱ་བོད་མཐུན་སྒྲིལ་རྡོ་རིང་།  དེ་བཞིན་བསམ་ཡས་

དང་འབྲི་གུང་ཞལ་ལྷ་ཁང་།  སྐར་ཆུང་རྒྱལ་སྡེ།  འཕྱོངས་

རྒྱས་ཟམ་སྣེ།  མཚུར་ཕུ་སོགས་ཀྱི་རྡོ་རིང་ཁག་དང་།  ཞོལ་

གྱི་རྡོ་རིང་ཉེ་འགྲམ་ཁང་སེར་ནང་གི་རྡོ་ཡིགཅོང་ངོས་ལ་

བྲིས་པའི་ཡི་གེ།  ཆངས་ཡིགགྲོས་ཆོད།  དབྱིན་བོད་དམག་

འཁྲུག་སྐབས་ཀྱི་གནས་ལུགས་གསལ་བར་བརྗོད་པ།  མདོ་

མཁར་བའི་མི་དབང་རྟོགས་བརྗོད།  མདོ་མཁར་བའི་རང་

རྣམ།  རྡོ་རིང་བསྟན་འཛིན་དཔལ་འབྱོར་གྱི་རང་རྣམ་

སོགས་མཐའ་ཡས་པ་ཡོད་དོ།  །  

    དུས་རབས་ཉི་ཤུ་བའི་དུས་དཀྱིལ་གྱི་རྗེས་ཏེ་བོད་ལ་

བཅོས་བསྒྱུར་ཞེས་པ་བྱས་ཕྱིན་གྱི་བོད་ཀྱི་ལོ་རྒྱུས་སྐོར་ལ་

ཡང་ཞྭ་སྒབ་པ་དབང་ཕྱུག་བདེ་ལྡན་རྡོ་རྗེས་མཛད་པའི་

བོད་ཀྱི་སྲིད་དོན་རྒྱལ་རབས་དང་།  གོང་ས་བཅུ་བཞི་བ་

ཆེན་པོའི་ངོས་ཀྱི་ཕ་ཡུལ་དང་ངོས་ཀྱི་མི་མང་།  མདོ་སྨད་



པ་ཡོན་ཏན་རྒྱ་མཚོའི་བོད་ཀྱི་ལོ་རྒྱུས་མདོར་བསྡུས་དང་

དགེ་ལྡན་ཆོས་འབྱུང་ཆེན་མོ།  མཁས་དབང་དམུ་དགེ་

བསམ་གཏན་རྒྱ་མཚོའི་བོད་ཀྱི་ལོ་རྒྱུས་ཀུན་དགའི་མེ་

ལོང་དང་།  བོད་དུ་རིག་གནས་དར་ཚུལ་མདོར་བསྡུས་

བཤད་པ།  བོད་ཀྱི་ལོ་རྒྱུས་དང་སྤྱི་ཚོགས་སྐོར་རགས་ཙམ་

གླེང་བ།  མཁས་དབང་ཚེ་ཏན་ཞབས་དྲུང་རིན་པོ་ཆེའི་

བསྟན་རྩིས་ཀུན་ལས་བཏུས་པ་དང་དེའི་ཟུར་རྒྱན་ཉེས་

རྡུལ་སྤྲུགས་པའི་རྔ་ཡབ།  བོད་ཀྱི་རྒྱལ་རབས་ལོ་ཚིགས་ལ་

དཔྱད་པ་ས་ཆེན་དགོངས་རྒྱན།  མཁས་དབང་དུང་དཀར་

རིན་པོ་ཆེའི་ལོ་ཚིགས་དྭངས་ཤེལ་མེ་ལོང་།  ཆབ་སྤེལ་ཚེ་

བརྟན་ཕུན་ཚོགས་དང་ནོར་བྲང་ཨོ་རྒྱན་སོགས་ཀྱིས་རྩོམ་

སྒྲིག་བྱས་པའི་བོད་ཀྱི་ལོ་རྒྱུས་རགས་རིམ་གཡུ་ཡི་ཕྲེང་བ།  

ནོར་བྲང་ཨོ་རྒྱན་གྱི་བོད་སིལ་བུའི་བྱུང་བ་བརྗོད་པ་ཤེལ་

དཀར་ཕྲེང་བ་དང་དེབ་ཐེར་དཔྱིད་ཀྱི་རྒྱལ་མོའི་འགྲེལ་བ་

ཡིད་ཀྱི་དགའ་སྟོན།  ཤིང་བཟའ་སྐལ་བཟང་ཆོས་ཀྱི་རྒྱལ་

མཚན་གྱི་བོད་སོག་ཆོས་འབྱུང་།  མི་རྗེ་བློ་བཟང་ཚེ་རིང་



གིས་བྲིས་པའི་ཨ་བློ་སྤུན་མཆེད་ཀྱི་ལོ་རྒྱུས།  ནམ་མཁའི་

ནོར་བུའི་ཞང་བོད་ལོ་རྒྱུས་ཏི་སེའི་འོད་སྣང་དང་བོད་

ཀྱི་ལོ་རྒྱུས་ལས་འཕྲོས་པའི་གཏམ་ནོར་བུའི་དོ་ཤལ།  མི་

ཉག་མགོན་པོའི་གངས་ཅན་མཁས་དབང་རིམ་བྱོན་གྱི་

རྣམ་ཐར་མདོར་བསྡུས།  དོན་རྡོར་དང་བསྟན་འཛིན་ཆོས་

གྲགས་ཀྱིས་བསྡུ་སྒྲིག་བྱས་པའི་གངས་ལྗོངས་ལོ་རྒྱུས་ཐོག་

གི་གྲགས་ཅན་མི་སྣ།  ཨ་ལགས་ཙ་ཡུས་ཚང་གི་བདག་གི་

ཕ་ཡུལ་གྱི་ཡ་ང་བའི་ལོ་རྒྱུས།  སྐྱབས་རྗེ་ཀིརྟི་བློ་བཟང་

བསྟན་འཛིན་གྱི་གནའ་རབས་བོད་ཀྱི་སྲིད་དོན་ལོ་རྒྱུས་

ལ་དཔྱད་པ་དྭངས་གསལ་མེ་ལོང་།  ངག་དབང་ཡོན་ཏན་

བཟང་བོའི་རྗེ་ཇོ་ནང་བ་ཆེན་པོའི་ཆོས་འབྱུང་གསལ་བྱེད་

ནོར་བུའི་མེ་ལོང་།  ངག་དབང་བློ་གྲོས་གྲགས་པའི་ཇོ་ནང་

ཆོས་འབྱུང་ཟླ་བའི་སྒྲོན་མེ།  ཡ་ཧན་ཀྲང་གི་ཏཱ་ལའི་བླ་

མའི་རྣམ་ཐར་དང་པཎ་ཆེན་ཨེར་ཏི་ཎིའི་རྣམ་ཐར།  ཨ་ཁུ་

བཤད་སྒྲུབ་ཀྱི་གངས་ཅན་སཱ་ལའི་སྨན་ལྗོངས་ཀྱི་ལོ་རྒྱུས་

རེག་ཟིག་ཏུ་བཀོད་པ་ངོ་མཚར་ནོར་བུའི་མེ་ལོང་རྩོམ་



འཕྲོ་ཅན།  བཤེས་གཉེན་ཚུལ་ཁྲིམས་ཀྱིས་བསྒྲིགས་པའི་

ལྷ་སའི་དགོན་ཐོ་རིན་ཆེན་སྤུངས་རྒྱན།  དོན་གྲུབ་རྒྱལ་གྱི་

དེབ་ཐེར་དཔྱིད་ཀྱི་རྒྱལ་མོའི་གྲུ་དབྱངས་ལས་འཕྲོས་པའི་

ལོ་རྒྱུས་ཀྱི་རྣམ་བཤད་ཐོར་བུ་དྲི་མེད་དངུལ་གྱི་མེ་ལོང་

།  དོན་གྲུབ་རྒྱལ་དང་ཁྲིན་ཆིན་དབྱིན་གཉིས་ཀྱི་ཁྲི་ལྡེ་སྲོང་

བཙན་གྱི་ལོ་རྒྱུས་དང་།  དེ་གཉིས་ཀྱིསབསྒྱུར་བའི་ཐང་

ཡིག་གསར་རྙིང་ལས་བྱུང་བའི་བོད་ཆེན་པོའི་སྲིད་ལུགས།  

དོན་གྲུབ་དབང་རྒྱལ་དང་ནོར་སྡེ་གཉིས་ཀྱི་ཡུལ་མགོ་ལོག་

གི་ལོ་རྒྱུས་དེབ་ཐེར་པད་མ་དཀར་བོའི་ཆུན་པོ།  ཆ་རིས་

སྐལ་བཟང་ཐོགས་མེད་ཀྱི་བོད་ཀྱི་ལོ་རྒྱུས་དྲིས་ལན་བརྒྱ་

བ།  ཤེས་རབ་བསྟན་དར་གྱི་བོད་ཀྱི་བསྐལ་བ་ཡ་ཐོག་གི་

ལོ་རྒྱུས་དང་ལོ་རྒྱུས་ངག་གི་མེ་ལོང་།  རྒྱལ་མོ་འབྲུག་པའི་

བོད་ཀྱི་ལོ་རྒྱུས་གླེང་བའི་གཏམ།  ཐུབ་བསྟན་ཕུན་ཚོགས་

ཀྱི་བོད་ཀྱི་ལོ་རྒྱུས་སྤྱི་དོན་པད་མ་ར་གའི་ལྡེ་མིགདགེ་

འདུན་རྒྱ་མཚོའི་བོད་ཀྱི་ལོ་རྒྱུས་སྤྱི་དོན་བློ་གསལ་འཇུགས་

ངོགས།  རེབ་གོང་རྡོ་རྗེ་རྒྱལ་གྱི་དེབ་དཀར་ཁ་སྐོང་དེབ་



དཀར་ཞབས་བཏགས་མ།  རིན་ཆེན་ནོར་བུའི་བོད་ཀྱི་ལོ་

རྒྱུས་སློབ་གཞི་བློ་གསལ་འཇུག་པའི་འབབ་སྟེགས།  ཕུན་

ཚོགས་ཚེ་རིང་གི་དེབ་ཐེར་ཀུན་གསལ་མེ་ལོང་།  འཇམ་

དབྱངས་ནོར་བུའི་དེབ་ཐེར་ནག་པོ།  ཕྱོགས་སྟོན་གྱི་བོད་

ཀྱི་ལོ་རྒྱུས་ལ་དབྱེ་ཞིབ་བྱས་པའི་ཐོག་མའི་དཔྱད་གཏམ་

སོགས་བགྲང་གིས་མི་ལོངས་པ་ཡོད་དོ།  །  

   བོད་ཀྱི་ལོ་རྒྱུས་རྒྱུ་ཆའི་སྐོར་ལའང་།  ཀུན་གཟིགས་བཅུ་

བ་ཆེན་མོའི་ཡིག་འབྲུ་ཁྲི་བདུན་མའི་སྙན་ཞུ།  བོད་རང་

སྐྱོང་ལྗོངས་ཆབ་གྲོས་རིག་གནས་ལོ་རྒྱུས་རྒྱུ་ཆ་ཞིབ་འཇུག་

ཨུ་ཡོན་ལྷན་ཁང་གིས་བསྒྲིགས་པའི་བོད་ཀྱི་རིག་གནས་

ལོ་རྒྱུས་རྒྱུ་ཆ་བདམས་བསྒྲིགས།  བསོད་ནམས་སྐྱིད་དང་

འབྲུག་རྒྱལ་གྱིས་བསྒྲིགས་པའི་ཏུན་ཧོང་ནས་ཐོན་པའི་

གནའ་བོའི་བོད་ཡིག་ཤོག་དྲིལ།  སྟག་འཚེར་རིན་པོ་ཆེའི་

བོད་ནི་བདག་གི་མེས་རྒྱལ་ཡིན།  ཤཱཀྱ་ཚེ་རིང་གི་གངས་

རིའི་འདབས་ཀྱི་མེ་ལྕེ།  མཁས་དབང་དུང་དཀར་རིན་པོ་

ཆེའི་བོད་ཀྱི་དཀར་ཆག་རིག་པ་དང་བོད་ཀྱི་ཆོས་སྲིད་



ཟུང་འབྲེལ་ལམ་ལུགས་སྐོར་བཤད་པ།  དུང་དཀར་ཚིག་

མཛོད།  ཁོང་དང་དར་མདོ་བཀྲ་ཤིས་དབང་འདུས་གཉིས་

ཀྱིས་བསྒྲིགས་པའི་བོད་ཀྱི་རིག་གནས་དང་ལོ་རྒྱུས་ཀྱི་

རེའུ་མིག་ངོ་མཚར་ཀུན་སྣང་།  ཕུན་ཚོགས་ཚེ་རིང་གིས་

རྩོམ་སྒྲིག་བྱས་པའི་བོད་ཀྱི་ལོ་རྒྱུས་ཞིབ་འཇུག་ལ་ཉེ་བར་

མཁོ་བའི་ལོ་རྒྱུས་དོན་ཆེན་རེའུ་མིག་༼འདིའི་ལོ་ཚིགས་

ཆེས་མང་བོ་ཞིག་ནོར་འདུག་པས་ཟུར་ཞིག་ཏུ་དཔྱད་

པར་འདོད།  ༽བཀྲ་ཤིས་དབང་འདུས་ཀྱིས་བསྒྲིགས་པའི་

བོད་ཀྱི་ལོ་རྒྱུས་ཡིག་ཚགས་དང་གཞུང་ཡིག་ཕྱོགས་བསྡུས་

དྭངས་ཤེལ་མེ་ལོང་།  ཀྲུང་གོའི་བོད་ས་གནས་ཀྱི་ལོ་རྒྱུས་

ཡིག་ཚང་ཕྱོགས་བསྡུས།  མཁར་རྨེའུ་བསམ་གཏན་གྱི་

མདའ་དང་འཕང་།  ༼འདི་ནི་དེབ་ཕྲེང་གཉིས་ལས་གྲུབ་

པའི་ཁོའི་གསུང་རྩོམ་ཕྱོགས་བསྒྲིགས་ཤིག་ཡིན་ལ།  བོད་

ཀྱི་ལོ་རྒྱུས་གྱི་སྐོར་ཤིན་ཏུ་མང་ཞིང་དཔྱད་གཞིའི་རིན་ཐང་

ཆེན་པོ་ལྡན།  ༽ལི་ཡུལ་ནས་ཐོན་པའི་ཁྲམ་ཤིང་།  ཁྲིམས་

ཡིག་ཞལ་ལྕེ་ཁགཆིངས་ཡིག་ཁགབོད་ཞི་བའི་བཅིང་གྲོལ་



འབྱུང་ཐབས་སྐོར་གྱི་གྲོས་མཐུན་དོན་ཚན་བཅུ་བདུན་པ།  

ཁྲིན་ཆིན་དབྱིན་གྱི་འགྲོ་མགོན་འཕགས་པའི་རྣམ་ཐར།  ལྷ་

ཀླུ་ཚེ་དབང་རྡོ་རྗེའི་རང་གི་བྱུང་བ་བརྗོད་པ།  སྟག་ལྷ་

ཕུན་ཚོགས་བཀྲ་ཤིས་ཀྱི་རང་གི་བྱུང་བ་བརྗོད་པ།  ནུས་

བློའི་ནགས་ཚང་ཞི་ལིའི་སྐྱིད་སྡུགབློ་བཟང་བསྟན་འཛིན་

གྱི་རྡུལ་འོག་གི་མེ་ཏོག་རྐང་གཅིགརིན་བཟང་གི་ངའི་ཕ་

ཡུལ་དང་ཞི་བའི་བཅིངས་འགྲོལ།  ངའི་ཕ་ཡུལ་དང་གཟབ་

ཉན།  འོད་ཟེར་གྱི་གངས་སེང་དཀར་མོའི་ངར་སྒྲ།  རྩོམ་

པ་བོ་སྐོར་ཞིག་གིས་བྲིས་པའི་བཙན་པོའི་སྙིང་སྟོབས་

སོགས་ཆེས་མང་བོ་ཞིག་ཡོད་ལ།  གཞན་ལོ་རྒྱུས་སྐོར་གྱི་

དཔྱད་རྩོམ་དང་།  དགོན་པ་དང་ཚོ་བ་བྱེ་བྲག་པ།  བླ་

སྤྲུལ་དང་མཁས་དབང་སོ་སོའི་མཛད་རྣམ།  རིག་གནས་

ཆེ་ཆུང་བཅུའི་དར་ཚུལ།  བོད་ཡིག་གི་བྱུང་འཕེལ།  གནའ་

དེང་རྩོམ་རིག་ལོ་རྒྱུས།  རྒྱ་ཡིག་དང་དབྱིན་ཡིག་སོགས་

ཀྱིས་བྲིས་པའི་བོད་ཀྱི་ལོ་རྒྱུས་ཀྱང་མཐའ་མེད་པ་ཞིག་

ཡོད་པས་དངོས་ཡོད་ལོ་རྒྱུས་མཚོན་ཞིང་ཕྱོགས་ལྷུང་དང་



གཡམ་རྒྱུགས་སུ་མ་གྱུར་བ་དག་ལ་སློབ་སྦྱོང་དང་ཞིབ་

འཇུག་ལེགས་པོ་བྱེད་གལ་ཆེའོ།  །  

ལྔ་བ།  དེབ་དཀར་མཛད་པ་བོའི་ཆེ་བ།  

དེབ་དཀར་མཛད་པ་བོའི་ཆེ་བ།  

   ཉེ་རབས་བོད་ཀྱི་ལོ་ཙཱ་བ་དང་བསམ་བློ་བ་ཆེན་མོ་

མཁས་དབང་དགེ་འདུན་ཆོས་འཕེལ་མཆོག་ནི་མདོ་

སྨད་རེབ་གོང་ཞོ་འཕོང་༼༡༩༠༣-༡༩༥༡༽དུ་ཡབ་རྡོ་རྗེ་རྒྱལ་

མཚན་༼ཡབ་ཀྱི་མཚན་ལ་ལོ་རྒྱུས་སྨྲ་བ་ཚོས་སྣ་ཚོགས་ཤིག་

བྲིས་འདུག༽དང་ཡུམ་པད་མ་སྐྱིད་གཉིས་ཀྱི་སྲས་སུ་སྐུ་

འཁྲུངས།  ཆུང་དུས་ནས་སྐྱེས་སྟོབས་ཀྱི་དཔལ་འབར་ཞིང་

ཞིབ་འཇུག་གི་ལས་ལ་སྤྲོ་བ།  གཞན་དང་མི་མཐུན་པའི་

རང་གཤིས་མཚར་བོ་ཅན་ཞིག་ཀྱང་ཡིན་པར་གྲགས།  ཁོང་

ལ་དུས་སྐབས་དེའི་བོད་རིགས་བྱིས་པ་ཕལ་ཆེར་དང་མི་

མཚུངས་པའི་གོ་སྐབས་བཟང་བོ་ཞིག་སྟེ་ཕྱིས་སུ་གྲགས་

སྙན་གྱིས་ས་ཆེན་ཁྱབ་པའི་རྒྱུ་རྐྱེན་གཙོ་ཤོས་ནི་ཡབ་ཀྱིས་

དགུང་ལོ་བཞིའི་སྟེང་ནས་ཡི་གེ་སྦྱོར་ཀློག་དང་བྲིས་སོགས་



ཁྲིད་ཅིང་ཆོས་དང་འཇིག་རྟེན་གྱི་བསླབ་བྱ་གང་ལེགས་

བསྩལ་བ་དེ་ཡིན་ངེས།  

   དགུང་ལོ་བདུན་པར་བྱ་བཏང་ཞབས་དཀར་བའི་གདན་

ས་སྟེ་རྙིང་དགོན་གཡའ་མ་བཀྲ་ཤིས་འཁྱིལ་གྱི་ཆོས་སྒོར་

ཞུགས་ནས་དགེ་བའི་བཤེས་གཉེན་དགེ་འདུན་བསྟན་པ་

ཚང་སློབ་དཔོན་དུ་བསྟེན་ནས།  འདོན་ཆོས་སྤྱོད་ཀྱི་རིམ་

པ་མཐའ་དག་དང་ཞོར་ལ་ཁོང་གི་མདུན་ནས་ལྷ་རིས་

འབྲི་ཚུལ་ཡང་བསླབས།  དགུང་ལོ་བདུན་ཙམ་ནས་ཡབ་

སྐུ་གཤེགས་པས་རྗེ་བཙུན་མི་ལ་ལྟ་བུའི་དཀའ་ཁག་མང་

བོར་འཕྲད་མྱོང་ལ་དཀའ་ཚེགས་དེས་གང་ལའང་དཔའ་

མི་ཞུམ་པའི་སྙིང་སྟོབས་ཤིག་ཀྱང་བསྩལ་ཡོད་སྲིད།  ཕྱིས་

སུ་ཡར་རྟིང་དགོན་པའི་རིག་འཛིན་འོད་གསལ་རྡོ་རྗེ་སྙིང་

བོ་ཞེས་པའི་མདུན་ནས་ཡི་གེའི་ཐོབ་ཐང་དང་ལྷ་རམས་

པ་ཚུལ་ཁྲིམས་ཀྱི་མདུན་ནས་སུམ་རྟགས་དག་གསུམ་དང་།  

སྙན་ངག་རྒྱས་བསྡུས་མང་བོར་སྦྱངས་ཤིང་དགུང་ལོ་དགུ་

ཙམ་ནས་བརྗོད་བྱ་རྗོད་བྱེད་གཉིས་ཆར་དྲན་དབང་དུ་



མས་བསྔགས་བརྗོད་ཀྱི་མེ་ཏོག་འཐོར་འོས་པའི་སྙན་རྩོམ་

མང་དུ་སྤེལ་བར་གྲགས།  

   དགུང་ལོ་བཅུ་བཞི་བར་ཁ་གྱའི་གཏེར་སྟོན་བླ་མའི་

མདུན་ནས་རྙིང་ཕྱོགས་ཀྱི་དབང་ལུང་མན་ངག་མང་བོ་

གསན།  དགུང་ལོ་བཅོ་ལྔ་བར་དྷཱིཿ་ཚ་བཀྲ་ཤིས་ཆོས་སྡིངས་

ནས་དགེ་བའི་བཤེས་གཉེན་བིས་པ་འཇམ་དབྱངས་གྲགས་

པ་ཚང་སློབ་དཔོན་དུ་བསྟེན་ཏེ་ཚད་མ་རིག་པས་གཙོས་

ཐུན་མོང་དང་ཐུན་མོང་མ་ཡིན་པའི་རིག་གནས་མང་བོར་

སྦྱངས་པ་གནང་སྟེ་ལོ་བཞིར་བཞུགས།  དབྱངས་ཅན་མའི་

སྐུ་སོགས་མང་དུ་བྲིས་པ་ལེགས་པའི་ཚད་དུ་བྱེད།  ཁོང་ལ་

ཐལ་དྲགས་པའི་བསྟོད་པ་བྱེད་མཁན་ཚོས།  དགེ་འདུན་

ཆོས་འཕེལ་ནི་ཆུང་དུས་ནས་ཅི་ཡང་བསླབ་མི་དགོས་

པའི་རིག་པ་རང་གྲོལ་ཞིག་དང་རྟོགས་པ་ཀློང་རྡོལ་ཞིག་

ཡིན་སྐད་དུ་བརྗོད་པ་ནི་གནས་ལུགས་ལས་རིང་དུ་གར་

ཞིང་བསྟོད་ཚུལ་མ་ཤེས་པའི་བསྟོད་པ་ཞིག་སྟེ།  དྷཱིཿ་ཚར་

བཞུགས་སྐབས་ཀྱི་གནས་ཚུལ་ཁོང་རང་གིས་གསུངས་



པ་ལ་གཞིགས་ན།  འཛིན་སྐྱོར་སྦྱོང་།  དཔེ་ཁྲིད་དཔེ་

ཀློགའཕྲོས་པ་དོགས་གཅོད་བྱས་ཚུལ་སོགས་བློས་མ་ིདཔོག་

པའི་ཚོད་དུ་ཡོད།  

   དགུང་ལོ་བཅུ་དགུ་བར་དྷཱིཿ་ཚའི་མཁན་ཆེན་དགེ་འདུན་

རྒྱ་མཚོའི་སྐྱེ་ཕྲེང་དྲུག་པའི་མདུན་ནས་རབ་ཏུ་བྱུང་བར་

མཚན་ལ་དགེ་འདུན་ཆོས་འཕེལ་དུ་གསོལ།  ཁོང་གི་ཆུང་

དུས་ཀྱི་མཚན་ལ་རིག་འཛིན་རྣམ་རྒྱལ་དུ་འབོད་ཅིང་།  རྡོ་

བྲག་སྤྲུལ་སྐུ་དང་ཨ་ལགས་དྷཱིཿ་ཚ།  རྡོ་བྲག་མཁན་པོ།  ཨ་

ལགས་རིག་ལོ།  དགེ་འདུན་ཆོས་འཕེལ་སོགས་ཀྱི་གྲགས་

དཀར་ཡང་གནས་དེ་ནས་མཆེད་ཅིང་རིམ་གྱིས་བོད་

ཆོལ་ཁ་གསུམ་དང་ཡ་གླིང་ཤར་རྒྱུད་ཀྱི་ཡུལ་གྲུ་སོ་སོར་

ཁྱབ་ལ།  ད་ལྟའང་འཛམ་གླིང་རང་བཞིན་གྱི་ཡུལ་སྐོར་བ་

ཞིག་ཏུ་བརྫུས་ནས་ཡོད།  ལོ་དེར་མཁས་གྲུབ་བྱེ་བའི་བསྟི་

གནས་བླ་བྲང་བཀྲ་ཤིས་འཁྱིལ་དུ་ཕེབས་ཏེ་གཞུང་བརྒྱ་སྨྲ་

བའི་དགེ་བའི་བཤེས་གཉེན་ཆེན་མོ་ལྷ་མོའི་ཚུལ་ཁྲིམས་

ཚང་སོགས་ཀྱི་མདུན་ནས་ལོ་ཡི་འཁོར་མོ་དྲུག་ལ་བསྡུས་



གྲྭ་ནས་བཟུང་ཕར་ཕྱིན་འོག་མའི་བར་གསན་སྦྱངས་ཞིབ་

རྒྱས་གནང་ཞིང་མཛོད་འདུལ་དབུ་གསུམ་ལའང་སྦྱངས་

པས་ཟབ་གསལ་མྱུར་གསུམ་གྱི་ཤེས་རབ་ལ་རིགས་པ་སྨྲ་

བ་མང་བོ་ཧ་ལས་དགོས་པའི་ཚོད་ལྟ་བུར་གྱུར།  སྦྱངས་

པའི་གནས་ཀུན་རིག་པ་དཔེ་ཐོག་དང་གོ་བ་ཚིག་ཐོག་

ཙམ་དུ་མ་སོང་བར་ཀུན་ལ་སྒྲོ་འདོགས་ཆོད་པར་བྱས།  

སྐབས་འདི་ཤེད་དུ་གློག་རྣམ་པར་རོལ་བའི་སྙན་ངག་ཅེས་

པའི་དབྱངས་ཅན་མའི་བསྟོད་པ་ཞིག་བྲིས་ཞེས་རེབ་གོང་

རྡོ་རྗེ་རྒྱལ་གྱིས་བྲིས་པའི་དགེ་འདུན་ཆོས་འཕེལ་གྱི་ལོ་རྒྱུས་

སུ་བཀོད་འདུག་སྟེ་སྙན་པའི་ཚད་དུ་བྱེད་ཆོག་པ་ཞིག་

རེད།  དྷཱིཿ་ཚ་སྐམ་པོ་ཞེས་པ་ཕལ་ཆེར་བླ་བྲང་ནས་ཐོགས་

པར་མངོན་ལ་ཁོང་གི་འཛིན་གྲྭར་ཐ་སྙད་འཛིན་གྲྭ་ཞེས་

པའི་མིང་ཐོགས།  

   ད་སྐབས་ཆབ་སྤེལ་ཚེ་བརྟན་དང་ནོར་བྲང་ཨོ་རྒྱན་

སོགས་མཁས་པའི་གོ་སར་འགྱིང་བ་མང་བོ་ཞིག་གིས་

ཁོང་བླ་བྲང་དུ་བཞུགས་སྐབས་ཀུན་མཁྱེན་ཡིག་ཆ་ལ་



དགག་པ་བཏང་ཚུལ་དང་།  དགག་པ་དེ་གནད་དུ་སོང་

ཚུལ།  དུས་དེ་ནས་ཀུན་མཁྱེན་འཇམ་དབྱངས་བཞད་པ་

དང་ཡོན་ཚད་མཉམ་ཚུལ།  དེའི་ཕྱིར་མང་བོ་ཞིག་གིས་

ཕྲག་དོག་བྱས་ཚུལ།  གནས་ཆུང་ཆོས་སྐྱོང་གིས་ཀྱང་སྡོད་

དུ་མ་བཅུག་ཚུལ་སོགས་སྣ་ཚོགས་ཤིག་ལབ་མོད།  ཁོང་ལ་

གནས་གཅིག་ཏུ་འཁུམ་སྟེ་སྡོད་མི་ཚུགས་ཤིང་རྒྱལ་ཁམས་

རིག་པས་བསྐོར་འདུན་གྱི་རང་གཤིས་ལྡོག་མེད་ཅིག་སྔ་མོ་

ནས་ཡོད་ལ།  མཱ་པུའུ་ཧྥང་གི་དྲུང་ཡིག་པར་འདུག་འདོད་

མེད་པ་དང་།  རྩོད་པའི་སྐབས་རྡུལ་ཕྲ་རབ་ཕྱོགས་ཀྱི་ཆ་

མེད་མ་ཡིན་པར་ཆ་བཅས་སུ་བསྒྲུབས་པ།  ཕྱི་རོལ་གཅེར་

བུ་བས་ཤིང་སེམས་ལྡན་དུ་བཤད་པ་ཇི་བཞིན་གྱི་ཁས་

ལེན་བཟུང་བ།  རྩོད་པའི་ཚེ་ཁོ་ལ་ཚ་མ་ཕོག་ན་རྐང་བ་

མི་བསྐུམ་པ་སོགས་ང་རྒྱལ་དང་འདྲེས་པའི་སྤྱོད་ལམ་སྣ་

ཚོགས་བསྟན་པས་ཁོང་ལ་ལྡོག་ཕྱོགས་ཀྱི་ལྟ་ཚུལ་འཛིན་

མཁན་རེ་འགའ་བྱུང་ཞིང་།  ཁོང་རང་ཉིད་ཀྱིས་གསུངས་

འདུག་པ་བཞིན་གསང་སྔགས་དང་དེ་ཉམས་སུ་ལེན་པའི་



རྣལ་འབྱོར་བ་རེར་ཚད་ལས་བརྒལ་བའི་ཁ་བཏང་བའི་

རྐྱེན་སོགས་ལ་བརྟེན་ནས་དབང་མེད་ལྟ་བུས་ལམ་དུ་

ཆས་པ་ནི་དོན་དངོས་ཤིག་ཡིན་འདུག་ཚུལ་རྡོ་རྗེ་རྒྱལ་

གྱིས་བྲིས་པའི་དགེ་ཆོས་ཀྱི་ལོ་རྒྱུས་སུ།  ཁོང་དང་རྣམ་རྒྱུན་

འབྲེལ་འདྲིས་ཟབ་པའི་ཞོ་འོང་ཕུན་ཚོགས་དར་རྒྱས་དང་།  

ཐུབ་བསྟན་ཆོས་དར་གཉིས་ཀྱི་ངག་སྒྲོས་ཇི་བཞིན་བཀོད་

འདུག་པ་དེས་ཀྱང་བདེན་དཔང་བྱེད་ཐུབ་པོ།  །  ཁོང་གིས་

དེ་དུས་ཀྱི་ཡོན་ཚད་དང་གནས་གཞན་དུ་ཆས་ཚུལ་སོགས་

བླ་བྲང་ལ་བསྐུར་བའི་ཀ་རྩོམ་དེ་གཟུ་བོས་བློ་ཡིས་ཐེངས་

གཅིག་བཀླགས་པས་ཀྱང་ངེས་པ་འདྲོངས་ཐུབ་ལ།  ཧོར་

འཇིགས་ཀྱིས་བྲིས་པའི་དྲང་བདེན་གྱིས་བསླུས་པའི་སློང་

མོ་བ་ཞེས་པ་ལས།  དེ་ནི་དེང་སང་མི་མཐོ་དམན་ཐམས་

ཅད་ལ་མི་འཕྲོད་པའི་བྱ་སྤྱོད་སྤྱིར་བཏང་བ་ཞིག་ལས།  

ཧོར་ཁང་བསོད་དཔལ་གྱིས།  དེའི་ཚེ་དམ་པ་དེ་ཉིད་

ཀྱིས་ཚོགས་ལངས་སྐབས་རིག་པ་ཧ་ཅང་རྣོ་བས་འཇམ་

དབྱངས་བཞད་པའི་ཡིག་ཆའི་དགོངས་དོན་ཡང་ཁས་མ་



བཞེས་པས་སྤྱིར་བཏང་དཔེ་ཆ་བ་རྣམས་ཧང་སངས་པ་

དང་།  ཞེས་དགེ་ཆོས་བླ་བྲང་ནས་སྡོད་མ་ཐུབ་པའི་རྒྱུ་

རྐྱེན་ཀུན་མཁྱེན་བླ་མའི་ཡིག་ཆ་ཁས་མ་བླངས་པས་ལན་

པར་བཤད་པ་ནི་རྒྱུ་མཚན་དང་མ་འབྲེལ་བའི་སྐྱག་རྫུན་

ཙམ་ལས་ཁུངས་སྐྱེལ་གང་ཡང་མེད།  རིག་པ་རྣོ་བས་ཀུན་

མཁྱེན་ཡིག་ཆ་ཁས་མ་བླངས་ཟེར་བ་ཡང་བསྟོད་མ་ཤེས་

པའི་བསྟོད་པ་ཞིག་མིན་ནམ་སྙམ།  ཞེས་བཤད་པ་ནི་ཆེས་

ཆེར་དོན་ལ་གནས་སོ་ཞེས་བདག་གིས་ཀྱང་འདོད་དོ།  །  

   བླ་བྲང་ནས་རྒྱ་ཡིག་དང་དབྱིན་ཡིག་ལའང་ཕྱོགས་ཙམ་

སྦྱངས་པར་མངོན་ལ་ཚན་རིག་རང་བཞིན་གྱི་གཏམ་རྒྱུད་

ཀྱང་གང་མང་ཞིག་བཞག་སྐད་འདུགདགུང་ལོ་ཉེར་བཞི་

བར་བླ་བྲང་ནས་ལམ་ལ་ཆས་ཏེ་ཕ་ཡུལ་དུ་ཡུད་ཙམ་

བསྡད་རྗེས་སྐུ་འབུམ་དང་མཚོ་སྔོན་པོ།  ནག་ཆུ་སོགས་

བརྒྱུད་དེ་དགུང་གྲངས་ཉེར་ལྔའི་སྟེང་དབུས་འགྱུར་ཆོས་

ཀྱི་ཞིང་དུ་བདེ་བར་འབྱོར་རོ།  །  

   དགེ་འདུན་ཆོས་འཕེལ་ནི་ཆོས་ལུགས་པ་ཞིག་ཡིན་ལ་



དད་པ་ཙམ་གཙོ་བོར་མི་བྱེད་པའི་ཆོས་ལུགས་པ་རྣམ་

དཔྱོད་ཅན་ཞིག་ཀྱང་ཡིན་ཏེ།  ཁོང་གི་རྒྱལ་ཁམས་རིག་

པས་བསྐོར་བའི་གཏམ་རྒྱུད་གསེར་ཐང་ལས།  ཁྱེད་ཚོའི་

སེམས་ལ་ངེད་དབང་རྟུལ་གཞན་གྱི་ཅི་ཟེར་ལ་དེ་མ་ཐག་

ཡིད་ཆེས་མཁན་དེ་འདྲ་ཞིག་ཡིན་སྙམ་པ་མ་བྱེད།  ངེད་

དབང་བོ་ཡང་རྣོ་རབ་ཅིག་ཡིན།  བསྟན་པའི་ཕྱོགས་སུའང་

ཆོས་བཤད་པ་ལ་སློབ་མ་མ་རྙེད།  དགོན་པ་འདེབས་པ་

ལ་ཆ་རྐྱེན་མ་འགྲིག་པས་བྱ་བ་རླབས་ཆེན་དེ་ཚོ་བྱེད་མ་

ནུས་ཏེ།  ཆོས་ཀྱི་ཤ་ཚ་ཁྱེད་ཚོ་ལས་མི་ཆུང་ཙམ་ཡིན།  ཞེས་

གསུངས་པ་ལྟར་རོ།  །  དེའི་ཕྱིར་ཁོང་ལྷ་སར་འབྱོར་རྗེས་

གཙུག་ལག་ཁང་དང་པོ་ཏ་ལ།  ས་དགེ་རྙིང་གསུམ་སོགས་

ཀྱི་དགོན་སྡེ་དང་གནས་ཆེན་ཁག་ལ་མཇལ་སྐོར་དང་ཞིབ་

འཇུག་གང་མང་གནང་།  འགྲན་ཟླ་བྲལ་བའི་རི་མོའི་སྒྱུ་

རྩལ་གྱིས་རང་གི་འཚོ་བར་མཐུན་རྐྱེན་སྦྱར་ཞིང་མི་ཆེན་

གང་མང་གི་ཡིད་ཀྱི་བརྟན་པ་འཕྲོགདཔལ་ལྡན་འབྲས་

དཀར་སྤུངས་པའི་ཆོས་སྡེ་ཆེན་པོའི་སྒོ་མང་གྲྭ་ཚང་གི་ཀླུ་



འབུམ་ཁང་ཚན་དུ་ཞུགས་ཏེ་དགེ་བའི་བཤེས་གཉེན་ཆེན་

པོ་རྗེ་རྡོ་སྦིས་ཤེས་རབ་རྒྱ་མཚོ་ལས་ཤེས་རིག་གི་བདུད་རྩི་

བཞེས་ཤིང་རིགས་པ་སྨྲ་བ་མང་བོ་དང་ལྷན་ཅིག་བརྡར་

ཤ་བཅད།  འཇམ་དཔལ་མཚན་བརྗོད་རྒྱུན་པར་ཞལ་

འདོན་མཛད་ཅིང་མཚན་ཕྱེད་ཙམ་ལ་རྗེ་བཙུན་འཇམ་

དབྱངས་ཀྱི་སྐུ་ཞིག་ལ་སྐོར་བ་ཁོ་ན་གནང་ཚུལ་ཡང་

གསལ།  

   ཁོང་རྣམ་རིག་ཧ་ཅང་སྐྱེན་པའི་སྟོབས་ཀྱིས་དཔེ་ཁྲིད་

སོགས་ཀྱི་སྐབས་རྗེ་ཤེས་རབ་རྒྱ་མཚོ་སོགས་ལ་ཁས་ལེན་

ཐལ་ཆེ་བ་ལྟ་བུ་བཟུང་བའམ་རང་གཤིས་རྩུབ་པོ་དང་ང་

རྒྱལ་མཐོན་པོའི་བཟོ་ལྟ་བསྟན་པ་བདེན་པར་ཐོས་མོད།  

དེས་དགེ་ཆོས་ཀྱིས་བླ་མར་རྒྱབ་འགལ་བྱས་པ་གཏན་ནས་

མི་མཚོན་པར་རྩོད་རིག་འཕེལ་བའི་མཐུན་རྐྱེན་དང་དགེ་

རྒན་གྱི་ཐུགས་རྒྱུད་ན་མངའ་བའི་རིགས་པའི་གསང་ཚིག་

རེ་རེ་སློབ་བུའི་བགོ་སྐལ་དུ་ཐོབ་པའི་ཐབས་མཆོག་ཅིག་

ཡིན་པ་རྩོད་པའི་རིགས་ལམ་ལ་སྦྱངས་མཁན་ཞིག་ཡིན་



ཕྱིན་གསལ་ལེར་མཁྱེན་ངེས།  རྗེ་ཤེས་རབ་རྒྱ་མཚོས་ཀྱང་།  

ང་དགེ་རྒན་འཇམ་པའི་དབྱངས་ལ་ཁྱོད་དགེ་ཕྲུག་འཇམ་

པའི་དབྱངས་ལྟ་བུ་བྱུང་ཞེས་ཡང་ཡང་བསྔགས་བརྗོད་

མཛད་ཅིང་རྗེས་སུ་དགེ་ཆོས་སྐུ་གཤེགས་པ་ཐོས་ཚེ་མི་

སྟོང་ཕྲག་གཅིག་ཤི་བ་ལས་ཁོང་གཤེགས་པ་ཕངས་ཞེས་

སྤྱན་ཆབ་ཀྱང་ཤོར་བར་གྲགས།  དེའི་ཕྱིར་དེང་རབས་བོད་

ཀྱི་བསམ་བློ་བ་དང་གསར་བཏོད་པར་རློམ་པ་ཞིག་གིས།   

"དགེ་འདུན་ཆོས་འཕེལ་གྱིས་སྐུ་ཚེ་གང་བོར་དྲང་བདེན་

དང་ཤེས་རབ་ཀྱི་འཚོལ་དཔྱོད་ཐད་སྔ་ཕྱིར་ཐེངས་ལྔ་ལ་

ངོ་ལོག་པའི་ལས་མཛད་ཅིང་།  " ངོ་ལོག་པའི་ལས་གཅིག་

ནི་རྗེ་ཤེས་རབ་རྒྱ་མཚོར་ཕྱིར་རྩོད་པ་བྱས་པ་དེ་ཡིན་ཞེས་

གསར་དཔྱད་ཅིག་ཡིན་ཁུལ་གྱིས་བྱིས་པ་འགའ་རེར་འུར་

བསླངས་པ་ནི་དགེ་འདུན་ཆོས་འཕེལ་གྱི་སྐུ་ཆེ་བའི་ཡོན་

ཏན་ལྟ་ཅི་སྤྱིར་རྩོད་པའི་སྤྱི་འགྲོས་ཙམ་ཡང་མ་ཤེས་པའི་

རང་མཚང་བསྟན་པ་ཙམ་དུ་ཟད་ལ།  ཡང་འགའ་རེས་

སྐབས་དེའི་བློ་གསལ་གླིང་གི་དགེ་བཤེས་གྲགས་ཅན་མི་



ཉག་སྐྱོར་དཔོན་ལ་ཡང་རྟགས་གསལ་ཆད་དུ་བཅུག་ཅེས་

ཧ་ལས་ལས་ཀྱིས་བརྗོད་མོད།  འདི་ནི་རྩོད་པའི་སྐབས་

མཁས་བླུན་མང་བོར་འབྱུང་ངེས་པའི་རྒྱུན་མཐོང་སྣང་

ཚུལ་ཞིག་ཡིན་པས་རྩོད་པའི་བྲོ་བ་མ་མྱོང་བའི་བྱིས་པ་

ཚོར་མཚར་དུ་ཆེའང་རིགས་པ་སྨྲ་བ་དག་ལ་ནི་དེ་ཙམ་

གྱིས་སྔར་མེད་མཁས་པའི་རྩེར་སོན་གྱི་གཏམ་གསར་ཞིག་

ཏུ་འགྱུར་དཀའ་འོ།  །  སྤྱིར་ད་ལྟ་མང་བོ་ཞིག་གིས་དགེ་

ཆོས་ཀྱི་དར་ཕྱར་ཏེ་རང་ཉིད་ཀྱི་དགའ་ཕྱོགས་ཁྲོམ་སྟོན་

བྱེད་ཚུལ་འདིས་དོན་གྱིས་དགེ་ཆོས་ནི་རྩེད་ཆས་ཤིག་གི་

ཚད་དུ་བཞག་ཡོད་པ་མ་ཡིན་ནམ།  

   འོ་ན་རྗེ་ཤེས་རབ་རྒྱ་མཚོས་དགེ་ཆོས་ལ་རྗེས་སུ་དགག་

ཡིག་གནང་དགོས་དོན་ཅི་ཞེ་ན།  སྤྱིར་སློབ་མ་ཞིག་གིས་

གཞུང་དོན་ཇི་བཞིན་དུ་མ་གོ་བར་ལོག་ལམ་དུ་འཕྱན་

པའི་ཚེ་དེ་ལམ་ཡང་དག་པར་འགོད་དགོས་པ་ནི་དགེ་

རྒན་གྱི་འོས་འགན་ཡིན་ལ།  ཀླུ་སྒྲུབ་དགོངས་རྒྱན་རྩོམ་པ་

བོ་དགེ་ཆོས་ཡིན་མིན་ཁ་ཚོད་གཅོད་དཀའ་ཡང་ལུགས་



དེར་ཤ་ཐང་གིས་འབད་པ་དག་ལ་དགག་སྒྲུབ་ཅིག་གནང་

བ་ནི་འཇམ་མགོན་བླ་མའི་རང་ལུགས་དྲི་མ་མེད་པ་

འཛིན་མཁན་ཞིག་གི་འོས་སུ་ཆེ་བས་ཧང་སངས་དགོས་

དོན་ཅི་ཡང་མེད་སྙམ།  

   འབྲས་སྤུངས་ནས་ལོ་དྲུག་ལྷག་ལ་བཞུགས་རྗེས་རྒྱ་གར་

གྱི་པཎྡི་ཏ་རཱ་ཧུ་ལ་ཞེས་པ་དང་གྲོགས་པོར་གྱུར་ཅིང་

དེ་ལས་ལེགས་སྦྱར་གྱི་སྐད་ལ་སྦྱོང་ཞོར་རྒྱ་གར་དུ་ཆས་

པའི་སྟ་གོན་བྱས།  འགའ་རེས་དགེ་འདུན་ཆོས་འཕེལ་རྒྱ་

གར་དུ་སོང་བ་ནི་ལྷ་རམས་དམ་བཅའི་གྲགས་སྐམ་ལ་

མ་དགྱེས་པས་རེད་ཅེས་སོགས་བཤད་པ་ལའང་བདེན་

ཁ་སྟེར་དཀའ་སྟེ།  རྟོགས་བརྗོད་དག་པའི་སྣང་བར།  ད་

ཕན་རྒྱ་བོད་ཀྱི་བར་དུ་ལོ་ཙཱ་བའི་རྒྱུ་འགྲུལ་གྱི་རྒྱུན་ཆད་

ནས་ཡུན་རིང་བོ་སོང་ཟིན།  ཁྱེད་ཀྱིས་རྒྱ་གར་དུ་ཕེབས་

ནས་སཾ་སྐྲི་ཏའི་སྐད་ལ་སྦྱོང་བ་མཛད་དེ་ཕྱིས་ཀྱི་ལོ་ཙཱ་བ་

ཞིག་མཛད་དགོངས་ན་ང་དང་མཉམ་དུ་རྒྱ་གར་དུ་ཕེབས་

དགོས་ཞེས་ཁོའི་གྲོགས་པོ་རྒྱ་གར་རཱ་ཧུ་ལས་བསྐུལ་མ་



གནང་ཚུལ་དང་།  དགེ་ཆོས་ནི་གནས་གཅིག་ཏུ་བདེ་བར་

ཚིམས་ཏེ་བཞུགས་པ་ཞིག་མིན།  ཞེས་དང་།  གཏམ་རྒྱུད་

གསེར་ཐང་ལས།  ཁོ་བོ་གཞོན་ནུ་ཞིག་ནས་རྒྱ་གར་གྱི་ཡུལ་

དེར་ལན་གཅིག་སླེབས་ན་སྙམ་པ་ཡང་ཡང་ཡོད།  ཅེས་

དང་།  རྒྱ་གར་ནས་པཎྡི་ཏ་རཱ་ཧུ་ལ་བྱ་བ་ཞིག་བོད་དུ་

བྱོན་པ་དང་འཕྲད་ནས་འགྲོ་བའི་སྐུལ་མ་བཏབ་པ་བཞིན་

འདོད་ཐོག་ཏུ་སྨིན་ཏེ་ཆས་སོ།  །  ཞེས་གསུངས་པ་ལྟར་

རྒྱལ་ཁམས་རིག་པས་སྐོར་འདུན་གྱི་པད་མོ་ལ་མཐུན་རྐྱེན་

ཉི་གཞོན་གྱི་ཟེར་མ་ཕོག་པར་མངོན་ནོ།  །  

   དྲང་བདེན་གྱིས་བསླུས་པའི་སློང་མོ་བ་ཞེས་པར་ཡང་

།  　ཐག་རིང་ཨ་མདོ་ནས་ཡོང་བས་ངོ་ཤེས་སྦྱིན་བདག་

མེད་པ་དང་གཅིགརང་ཡུལ་ཨ་མདོ་ནས་ཤ་མར་ཐུད་

གསུམ་སོགས་མངར་ལྡན་བཅུད་བཟང་གི་ཁ་ཟས་གང་

འདོད་ཟོས་པས་སྐྱག་ལང་ཤོར་བ་དང་གཉིས།  འཆར་

ཡན་བག་ཡངས་ཀྱི་སྤྱོད་ལམ་ལྷན་སྐྱེས་དེ་གུ་ཤིན་ཏུ་དོག་

པའི་དགོན་པའི་སྒྲིག་འོག་ནས་སྡོད་བཟོད་མ་བྱུང་བ་དང་



གསུམ།  ཟས་གོས་ལྟོ་རྒྱབ་ཀྱི་དོན་དུ་སྐུ་དྲག་གི་བུ་ཕྲུག་ཚོར་

རི་མོ་སྣ་ཚོགས་བྲིས་ཏེ་མནོག་ཆུང་འཚོ་གོས་ཀྱི་གླ་དངུལ་

ཕྲན་བུ་བཙལ་བ་དང་བཞི།  ཆ་ལུགས་སྤྱོད་ལམ་འདྲ་མིན་

གྱི་མི་ཚོགས་འདུས་པའི་ལྷ་སའི་ཁྲོམ་ར་འཁྲུག་ཆ་དོད་པོར་

སེམས་པ་གཡེངས་པ་དང་ལྔ།  ཆོས་རྐྱང་བ་ཙམ་མ་ཡིན་

པར་མི་རིགས་ཤིག་གི་ལོ་རྒྱུས་ཉམས་རྒུད་ཀྱི་གཡང་ལས་

སྐྱོབ་འདོད་ཀྱི་ཀུན་སློང་དྲག་ཏུ་འབར་བཞིན་ཡོད་པ་དང་

དྲུགབོད་ཀྱི་ནང་ཆོས་འཁྲུངས་ཡུལ་གྱི་ཨ་མའི་མ་ཁྱིམ་རྒྱ་

གར་དུ་བསྐྱོད་ཕྱིར་ལམ་ཡིག་གནས་བཤད་མི་ཉུང་བར་

དཔྱད་ཞིབ་བྱེད་དགོས་པ་དང་བདུན།  རང་གི་ཡུལ་ལུང་

རྐྱང་བའི་རིག་གཞུང་ཙམ་གྱིས་ཚིམས་ན་རྗེས་ལུས་ལ་མགོ་

སྒུར་དགོས་པར་རྟོགས་པ་དང་བརྒྱད།  ཡར་རྒྱས་ཕྱི་གླིང་

རྒྱལ་ཁབ་ཁག་གི་རིག་གསར་གྱི་ཉིང་བཅུད་བླངས་ཏེ་བོད་

དུ་གསར་བརྗེའི་བསྒྱུར་བཅོས་བྱེད་འདོད་ཀྱི་རྨི་ལམ་ཡོད་

པ་དང་དགུ།  ཐབ་ཀ་དང་ཕ་མ་ལས་གཞན་ཅི་ཡང་མི་

ཤེས་པའི་བོད་ཕྱི་རབས་པ་ཚོར་ཡུལ་སྐོར་ཉམས་ཞིབ་ཀྱི་



སྒོ་མོ་ཆེ་རུ་འབྱེད་འདོད་ཡོད་པ་དང་བཅུ་བཅས།  རྣོ་ངར་

ཤུགས་ལྡན་གྱི་ཚོར་བ་དེ་དག་སྙིང་ཁོང་དུ་འཁྲུངས་ནས་

ཆོས་ཁོ་ནར་སློབ་སྦྱོང་ནན་ཏན་མ་བྱས་པར་བག་ཡངས་

འཆལ་སྤྱོད་ཀྱི་སྒོ་མོ་དང་བོ་དེ་དུས་ཤིག་ནས་ཕྱེ་བར་སྣང་

ཞེས་ཁོང་རྒྱ་གར་དུ་ཆས་དགོས་པའི་རྐྱེན་དོན་ལ་གནས་

མིན་བཅུ་བགྲངས་འདུག་མོད་ལྷ་རམས་དམ་བཅའི་མཚན་

སྙན་ལ་མ་དགྱེས་པར་བྲོས་ཚུལ་ཟུར་ཙམ་ཡང་མི་གསལ།  

   སྤྱི་ལོ་༡༩༣༤ལོའི་ཟླ་བདུན་པ་ནས་རཱ་ཧུ་ལ་དང་ལྷན་ཅིག་

འཕན་ཡུལ་དང་རྭ་སྒྲེང་ས་སྐྱ་སོགས་དགོན་སྡེ་མང་བོར་

གནས་སྐོར་དང་།  ཞོར་དུ་རྒྱ་དཔེ་དང་ལྡེབས་རིས།  རྡོ་

རིང་གི་ཡི་གེ།  འདྲ་སྐུ་སོགས་མང་བོར་ཞིབ་འཇུག་བྱེད་

བཞིན་ཟླ་དགུ་བར་བལ་ཡུལ་དུ་སླེབས་ཏེ་དེར་ཟླ་དྲུག་

བཞུགས།  དེའི་ཕྱི་ལོར་རྒྱ་གར་དུ་ཕེབས་ཤིང་ལེགས་སྦྱར་

གྱི་སྐད་དང་དབྱིན་ཡིག་ལ་བརྩོན་པ་བསྐྱེད།  སངས་རྒྱས་

ཀྱི་གནས་མཆོག་བརྒྱད་སོགས་ལ་གནས་སྐོར་བྱས་ཤིང་

།  གནས་བཤད་དང་ལམ་ཡིག་ངོ་མཚར་བ་དུ་མ་དང་



གསེར་ཐང་༼འདི་ནི་ཁོང་སྐུ་གཤེགས་ཁར་ཡང་ངའི་ཕ་

གཞིས་ཞེས་ཆེས་གཙིགས་ཆེན་གནང་ས་ཞིག་ཡིན་ལ།  

ཡིག་ཆ་འགའ་རེར་གསལ་བ་ལྟར་ན་གཞུང་དེར་ཁྱོན་ལེ་

ཚན་༡༣༦ཡོད་མོད་རྗེས་སུ་བོར་བརླག་ཏུ་གྱུར་བས་དེང་

སང་མཇལ་དུ་ཡོད་པའི་ལེ་ཚན་བཅུ་བདུན་པོ་ལས་མ་

ལྷག་པར་བཤད།  གཞུང་འདི་ལ་བརྟགས་ན།  ཁོང་ནི་སྐད་

བརྡ་རིག་པ་དང་།  རྩོམ་རིག་སྒྱུ་རྩལ་རིག་པ།  དམངས་

སྲོལ་རིག་པ།  ས་གཤིས་རིག་པ།  ལོ་རྒྱུས་ཞིབ་འཇུག་རིག་

པ།  ལྗོངས་རྒྱུ་རིག་པ།  སྲོག་ཆགས་རྩི་ཤིང་རིག་པ་བཅས་

ལ་ནང་བྱན་ཆུད་པའི་མཁས་པ་ཞིག་རེད་ཅེས་ཕྱི་ནང་

དཔྱད་བརྗོད་པ་མང་བོས་གདེང་འཇོག་གནང་གིན་ཡོད།  

༽སོགས་ལེགས་བཤད་དུ་མའི་སྐྱེས་བཟང་བོད་ལ་གནང་

།  སྤྱི་ལོ༡༩༣༨ལོར་རྒྱ་གར་གྱི་བླ་མ་རཱ་ཧུ་ལ་དང་ལྷན་ཅིག་

ཕྱིར་བོད་ཡུལ་གྱི་ས་སྐྱ་སོགས་སུ་ལན་གཅིག་ཕེབས་པ་

བཅས་ཁྱོན་རྒྱ་གར་དུ་མི་ལོ་བཅུ་གཉིས་ལྷག་ལ་བཞུགས་

པ་ཡིན་ཏེ།  ཁོང་གིས་བླ་བྲང་ལ་བསྐུར་བའི་ཚིགས་བཅད་



སྙན་རྩོམ་ཞིག་ལས།  ཚེ་སྔོན་ལས་ཟེར་བ་རླུང་གི་རྟ།  །  

ལམ་ག་འདྲའི་གཏད་སོ་མེད་པ་ཞིག།  ང་བོད་ཕྲུག་བོད་

ནས་སྐྱེས་པ་ཡི།  །  ཚེ་དུམ་གཅིག་རྒྱ་གར་ཡུལ་དུ་ཟད།  །  

ལོ་བཅུ་གཉིས་ཨ་ལོང་འཁོར་གྱི་བར།  །  སྐྱིད་ཆེ་བའི་ཕ་

ཡུལ་མ་མཐོང་ཞིང་།  །  སྒོས་དྲིན་ཅན་གྱི་མ་རྒན་མ་མཇལ་

བ།  །  འདི་བསམ་ན་བྲལ་བའི་སྙིང་རླུང་བསླངས།  །  ཞེས་

གསུངས་པས་སོ།  །  

   ལོ་བཅུ་གཉིས་ཀྱི་ནང་དེར་ལོ་གཅིག་དང་ཟླ་བཞི་ཙམ་

གྱི་རིང་སིང་གཱ་ལའི་གླིང་དུ་བཞུགས།  འགའ་རེས་དུས་

ཡུན་དེ་ཙམ་ལ་སིང་གཱ་ལའི་གླིང་གི་ལེགས་སྦྱར་གྱི་སློབ་

གྲྭ་ཆེན་མོ་ཞིག་ནས་སློབ་སྦྱོང་གནང་བར་བཤད་མོད་མི་

བདེན་པར་མངོན་ཏེ།  ཁོང་རང་ཉིད་ཀྱིས་མཛད་པའི་སིང་

གཱ་ལའི་ལོ་རྒྱུས་ཞེས་པར།  དེ་ལྟར་ན་གླིང་འདིར༼སིང་གཱ་

ལ༽བོད་ཀྱི་བླ་མ་རྫུ་འཕྲུལ་གྱིས་བྱོན་པ་ནི་སྔར་འགའ་ཙམ་

བྱུང་འདུག་མོད།  རྫུ་འཕྲུལ་མ་ཐོབ་པའི་ནང་ན་ངེད་རང་

སླེབས་སྔ་བ་ཞིག་ཏུ་སེམས།  ལོ་གཅིག་དང་ཞག་ཤས་མ་



ཚང་བའི་ཟླ་བ་བཞིར་བསྡད།  དེའི་རིང་ལ་གནས་གཅིག་

ཏུ་མ་ཆགས་པར་ལྭ་བ་གཡང་ལུགས་ཤིག་གྱོན་ཏེ་དགེ་

བསྙེན་གྱི་ཟོབ་ཏུ་ཞུགས་ནས་རྟག་ཏུ་རྒྱུ་འགྲུལ་ཁོ་ན་བྱས་

པས་ཕལ་ཆེར་གླིང་གང་བོ་འཁོར་ཙམ་བྱས།  ཞེས་སོགས་

གསལ་ཞིབ་ཏུ་གསུངས་པས་སོ།  །  དེ་ལྟར་རྒྱ་གར་སོགས་

ནས་ཡུལ་སྐོར་ཞིབ་འཇུག་དང་ཡིག་བསྒྱུར།  སྔོན་ཐོན་རྒྱལ་

ཁབ་ཁག་གི་ཤེས་ལྡན་པ་དག་དང་འབྲེལ་འདྲེས་སོགས་

ཀྱི་ཕྱག་ལས་གཙོ་བོ་གནང་བར་མངོན་ལ་ཝ་ར་ཎཱ་སིར་ཁུ་

ནུ་བླ་མ་བསྟན་འཛིན་རྒྱལ་མཚན་ཞེས་པ་སློབ་དཔོན་དུ་

བསྟེན་ནས་སཾ་སྐྲིའི་སྐད་ལ་སོགས་པར་སྦྱངས་པས་ཀུན་

བཤད་ཀྱི་མཚན་ལ་འཇིགས་མེད་པཎྡི་ཏ་མི་ཕམ་དབྱངས་

ཅན་དགྱེས་པའི་རྡོ་རྗེར་གསོལ་བར་གྲགས།  

   ཁོང་གི་མཁས་པའི་གྲགས་སྙན་དང་རི་མོའི་ལག་རྩལ་

སོགས་ཀྱིས་ཡིད་འཕྲོགས་ཏེ་ཧྥ་རན་སིའམ་ཨ་རིའི་མི་

ཞིག་གིས་གདན་འདྲེན་ཞུས་པ་ཞལ་གྱིས་བཞེས་ཀྱང་རྐྱེན་

དབང་དུ་མས་ཕེབས་མ་ཐུབ།  　གཞན་བོད་ཀྱི་དཔྱོད་



ལྡན་རིགས་ཞེན་པ་ཁག་ཅིག་གིས་བཙུགས་པའི་ནུབ་བོད་

ལེགས་བཅོས་སྐྱིད་སྡུག་ཅེས་པའི་ཚོགས་པར་ཞུགས་ཏེ་

ཕྱག་ལས་མང་ཙམ་གནང་བས་རྗེས་སུ་ལྷ་ས་ནས་ཁྲིམས་

ལ་སྦྱོར་བའི་རྒྱུ་རྐྱེན་གཙོ་བོ་དེ་ཡིན་སྐད།  ཁོང་གིས་མཛད་

པའི་སིང་གཱ་ལའི་ལོ་རྒྱུས་ཞེས་པའི་མཇུག་རྩོམ་དུ།  བཙུན་

པའི་ཆ་ལུགས་རིང་ནས་ཡལ་གྱུར་ཅིང་།  །  འདུལ་བའི་

སྤྱོད་ལམ་ཤུལ་དུ་མ་ལུས་ཀྱང་།  །  གནས་བརྟན་དགེ་

སློང་ཚོགས་དང་མཇལ་བ་འདི།  །  ཚེ་རབས་སྔ་མའི་ལས་

ཀྱི་འབྲས་བུར་ངེས།  །  ཞེས་དང་།  ཡུལ་དེར་མཛད་པའི་

གསུང་མགུར་ཞིག་ལས།  རི་བོ་སྒང་དྲུག་ལྗོངས་ནས་རི་

དྭགས་བཞིན་འཁྱམས་ཏེ།  །  ཐག་རིང་རྒྱུས་མེད་མི་ཡི་

རྒྱལ་ཁམས་སུ་སླེབས་ནས།  །  མདོ་མེད་འཕྱོར་མོའི་ཕྱོགས་

ལ་སེམས་པ་རང་ཤོར་བའི།  །  དྲིན་ཅན་ཕ་མ་བརྗེད་པའི་

བུ་རུལ་ང་སྐྱོ་བ།  །  ཞེས་པའི་གསུང་ཟུར་ལས་ཀྱང་ཕྱོགས་

ཙམ་དཔག་ཐུབ་པ་ལྟར་ཁོང་སིང་གཱ་ལར་བཞུགས་དུས་

དགུང་གྲངས་བཞི་བཅུ་བ་ཡིན་ལ་དེའི་སྔོན་གྱི་དགུང་ལོ་



སོ་ལྔ་བར་རྒྱ་གར་གྱི་ཀུ་ལ་ཞེས་པར་བཞུགས་ཚེ་སོ་ཐར་གྱི་

སྡོམ་ཁྲིམས་སྤངས་པར་མངོན་ཞིང་།  ཆབ་མདོར་ཁོང་གི་

བུ་མོ་དགེ་རྒྱས་གཡང་འཛོམས་ཞེས་པ་ཞིག་ཀྱང་ཡོད་པར་

གླེང་།  

   ཁྲི་བྱང་རིན་པོ་ཆེ་དང་བཀའ་བློན་ཀ་ཤོད་པ་གཉིས་

ཀྱིས་གདན་འདྲེན་ཕྱག་འཕྲིན་བསྐུར་བ་བཞིན་ལམ་བར་

ནས་གནད་འགག་ཆེ་བའི་བོད་ཀྱི་ས་བབ་རྩད་གཅོད་དང་

འབྲེལ་ས་ཁྲ་ཞིག་ཀྱང་བྲིས་རྗེས་སྤྱི་ལོ༡༩༤༥ལོའི་ལོ་སྨད་

ཙམ་ལ་ཕྱིར་ལྷ་སར་ཕེབས་ཤིང་ཧོར་ཁང་བསོད་ནམས་

དཔལ་འབར་དང་ཟླ་བཟང་སོགས་སློབ་མ་ཁ་ཤས་རྗེས་

སུ་བཟུང་མོད།  མཁས་པའི་བྱ་བ་འཆད་རྩོད་རྩོམ་གསུམ་

ལས་ཕྱི་མ་གཙོ་བོར་གནང་སྟེ་སྤྱི་ལོ༡༩༤༦ལོའི་ཟླ་གཉིས་

པར་བཀའ་གཙིགས་རྡོ་རིང་དང་།  འུ་ཤིང་དུ་ཡོད་པའི་རྡོ་

རིང་།  རྒྱ་གར་དུ་བཞུགས་ཚེ་ཕྱག་ཏུ་སོན་པའི་ཤིན་ཅང་

དང་ཏུན་ཧོང་གི་ཡིག་རྙིང་སོགས་ལ་གཟིགས་རྟོགས་དང་

ཞིབ་འཇུག་མཛད་དེ་དེབ་དཀར་རྩོམ་པའི་ལས་ལ་བྲེལ་



བཞིན་པའི་སྐབས་གློ་བུར་དུ་བོད་ཀྱི་བཀའ་བློན་ཀ་ཤོད་

པ་སོགས་ཀྱིས་བཀའ་ཕབས་ཏེ་འཛིན་བཟུང་བྱས།  ཁོང་

འཛིན་བཟུང་བྱེད་དགོས་པའི་རྒྱུ་རྐྱེན་ནི།  ༡དངུལ་ལོར་

རྫུན་མ་བཟོས་པ་དང་།  　　༢སྦོམ་མདའ་རབ་དགའ་

སོགས་ཀྱིས་བཙུགས་པའི་ནུབ་བོད་ལེགས་བཅོས་སྐྱིད་སྡུག་

ཅེས་པའི་ཚོགས་པར་ཞུགས་པ།  ༣ར་ཤི་ཡའི་དམར་ཕྱོགས་

པའི་གསང་ཉུལ་བ་བྱས་པ།    ༤བཀའ་བློན་ཀ་ཤོད་པས་

མཁས་པའི་ཕྲག་དོག་བྱས་པ།  ༥ཀ་ཤོད་པས་དགེ་ཆོས་ཀྱི་

གྲོགས་པོ་ཞིག་ལ་གཟི་རྩ་ཆེན་ཞིག་ཡོད་པ་འཕྲོག་ཕྱིར་

གཉིས་ཀ་ལྷན་དུ་བཙོན་འཇུག་བྱས་པ།  ༦གོ་མིན་ཏང་གི་

གསང་ཉུལ་བ་བྱས་པས་རེད་སོགས་བཤད་ཚུལ་སྣ་ཚོགས་

ཤིག་ཡོད་ཀྱང་།  　བཙོན་འཇུག་བྱེད་དགོས་པའི་རྒྱུ་རྐྱེན་

གཙོ་བོ་ནི།  དགེ་ཆོས་ཁོང་གིས།  གཞན་ཕན་སྙིང་རྗེའི་

སྣུམ་དང་བྲལ་ན་ཡང་།  །  རིག་རྩལ་ཐབས་མཁས་གློག་

གི་ཆོ་འཕྲུལ་གྱིས།  །  དྲང་བོའི་མི་ལ་འཁྱོག་པོའི་ལམ་སྟོན་

པ།  །  སྐྲ་སེར་སྤྲེའུའི་རིགས་ལ་དོགས་ཟོན་མཛོད།  །  ཅེས་



པའི་སྡོམ་ཚིག་བཞག་མྱོང་བ་ལྟར་དབྱིན་ཇི་སོགས་ནུབ་

ཕྱོགས་པའི་ལྟ་སྤྱོད་དང་ཧམ་སེམས་ལ་ཁོང་གཏན་ནས་མི་

དགྱེས་ཤིང་།  དེ་དག་ཐེར་འདོན་གྱི་རྩོམ་ཡིག་ཀྱང་སྔ་ཕྱིར་

མང་དུ་སྤེལ་མྱོང་བ་དང་།  དགེ་ཆོས་སོགས་ཀྱིས་དབྱིན་

ཇིས་བོད་ཟ་འདོད་ཀྱི་མཆེ་བ་གཙིགས་ནས་ཡོད་པའི་ཚུལ་

ཡང་གསལ་ཞིབ་ཏུ་ཤེས་ཏེ་ཁོང་སྤྲང་བརྫུས་ཀྱིས་བོད་ཀྱི་

ས་མཚམས་དངོས་སུ་ཕེབས་ཏེ་བརྟག་དཔྱད་དང་ས་ཁྲ་

བྲིས་པའི་ཚུལ་སོགས་དབྱིན་ཇི་བས་ཚོར་རྗེས།  　དབྱིན་

ཇི་བ་རང་གིས་ལག་མ་འགུལ་བར་བོད་བཀའ་ཤག་ལ་

དགེ་ཆོས་ནི་རྒྱ་གར་གུང་ཁྲན་ཏང་གི་གསང་ཉུལ་བ་ཡིན་

ཚུལ་གྱི་དབྱེན་སྦྱོར་གསང་ཏར་བཏང་བར།  བདེན་རྫུན་

གྱི་དབྱེ་བ་མི་ཁོར་བའི་དེ་སྐབས་ཀྱི་བོད་བཀའ་ཤག་ཀ་

ཤོད་པ་སོགས་ཀྱིས་དངུལ་ལོར་རྫུན་མ་བཟོས་པར་བསྙད་

བཏགས་ཏེ་རྒྱལ་ཁམས་རིག་པས་བསྐོར་ཞིང་རྒྱལ་ཞེན་གྱི་

མེ་ལྕེ་འབར་བ།  འདྲ་མཉམ་དྲང་བདེན་གྱི་ལས་ལ་དགྱེས་

པའི་དུས་རབས་ཀྱི་དཔའ་བོ་སྟེ་འཛམ་གླིང་ན་དཀོན་པའི་



བཻ་ཌཱུར་ཡའི་བུམ་པ་ཞིག་རྡོ་ལ་བརྡབས་སོང་བ་ནི་དོན་

དངོས་ཤིག་གོ།  །  དེའི་ཕྱིར་ང་ཚོས་མཚམས་འདིར།  རོ་

དང་མཚུངས་པའི་ལུས་པོ་འདི།  །  ག་དུས་ཤི་ཡང་མི་

འགྱོད་དེ།  །  གསེར་དང་མཚུངས་པའི་རྣམ་དཔྱོད་དག།  

མཉམ་དུ་ཤི་ན་ཤིན་ཏུ་འགྱོད།  །  ཅེས་པའི་ཞལ་གདམས་

དྲོན་མོ་དེ་ཡང་བསྐྱར་ཐེངས་གཅིག་མི་དྲན་ནམ།  

   ཁོང་བཙོན་འཇུག་བྱས་སྐབས་བརྩམས་ཆོས་གང་མང་

ཞིག་གཞུང་བཞེས་བྱས་སོང་བ་བདེན་མོད།  ཁ་ཅིག་གིས་

བོད་ཀྱི་སྲིད་དོན་རྒྱལ་རབས་ཀྱང་དེའི་གྲས་ཀྱི་གཅིག་ཏུ་

ངོས་བཟུང་འདུག་པ་ནི་མི་བདེན་པར་སྙམ་སྟེ་ལོགས་ཤིག་

ཏུ་དཔྱད་པར་འདོད་དོ།  །  

   ཁོང་མི་ལོ་གསུམ་གྱི་ཡུན་ལ་བཙོན་ཁང་ནས་མནར་

གཅོད་བྱས་རྗེས་བཙོན་གྲོལ་བཏང་ཡང་བཙོན་ཁང་ནས་

ལུས་སེམས་གཉིས་ཀྱིས་སྡུག་བསྔལ་མྱོང་དྲགས་པ་དང་

།  རིག་པ་ཡང་རྣལ་དུ་མི་གནས་པ་༼མང་བོ་ཞིག་གིས་

ཁོང་བཙོན་ནས་བཏང་ཚེ་དུག་དྲངས་ཡོད་པར་འདོད།  ༽



སོགས་ཀྱིས་རྒྱུན་པར་ཆང་ཁོ་ན་བཞེས་ཏེ་སྤྱོད་ལམ་གང་

ལའང་ཆ་འཇོག་མེད་པ་ཞིག་ཏུ་གྱུར།  སྡེ་བ་གཞུང་ནས་

དབྱེ་འབྱེད་ཀྱིས་ཕྱིར་སྤྲད་པའི་གསུང་རྩོམ་ལྷག་འཕྲོ་

རྣམས་ལ་གཟིགས་ཏེ་ཁོང་གི་སྐུ་ཟླ་ཚེ་བརྟན་གཡུ་སྒྲོན་

ལ་ང་ཤི་མ་ཐག་ཏུ་ངའི་བརྩམས་ཆོས་བཅུག་པའི་ལྕགས་

སྒམ་འདི་ཧོར་ཁང་ལ་སྐྱོལ་ཅིག་ཅེས་རང་གི་སྐུ་སྲོག་ལས་

ཀྱང་འདང་ཆེ་བའི་གསུང་རྩོམ་དག་གིས་མ་འོངས་པར་

རང་རེ་བོད་ཁ་བ་ཅན་ལ་ཕན་འདོད་ཀྱི་རེ་ལྟོས་ཟབ་མོ་

དང་བཅས་ཏེ།  རབ་རྒྱལ་ལྕགས་ཡོས༼སྤྱི་ལོ་༡༩༥༡༽ལོའི་

ཟླ་བརྒྱད་པའི་ཚེས་བཅུ་བཞིའི་ཉིན་མི་རིགས་ཤིག་གི་གཟི་

བརྗིད་དུ་བརྩི་ཆོག་པའི་རིགས་པའི་དཔའ་བོ་ཁོང་ལྷ་སར་

སྐུ་གཤེགས་སོ།  །  

   བརྩམས་ཆོས་ཆེས་མང་བོ་ཞིག་བོད་གཞུང་སྐུ་དྲག་ཚོས་

འཕྲོག་པ་དང་ཨ་མདོའི་ཡུལ་ནས་འཐོར་བརླག་ཏུ་སོང་

བའང་ཤིན་ཏུ་མང་བས་ད་ལྟ་ང་ཚོའི་བགོ་སྐལ་དུ་སྨིན་པ་

ནི་པོད་ཁ་ཤས་ལས་མེད་ཀྱང་།  ཕྱི་ཡུལ་ན་ཁོང་གི་དབྱིན་



ཡིག་གི་བརྩམས་ཆོས་རེ་འགའ་འང་ཡོད་པར་བཤད་ལ་

དུས་ཀྱི་འཁོར་བསྐྱོད་ཁྲོད་ནས་ཁོང་གི་གསུང་རྩོམ་ཁ་ཤས་

གསར་དུ་རྙེད་ཀྱང་སྲིདདོ།  །  འདིར་དགེ་ཆོས་ཀྱི་སྐུ་ཡོན་

ཁོ་ན་བརྗོད་མོད།  ཁོང་ཡང་སྐྱོན་མེད་ཡོན་ཏན་གྱི་གོང་བུ་

ཞིག་ག་ལ་ཡིན་ཏེ་མིན་ནོ།  །  འདིའི་ཕྱོགས་ལ་ཞིབ་འཇུག་

བྱེད་འདོད་མཁན་ཚོས་ཧོར་འཇིགས་ཀྱིས་བྲིས་པའི་དགེ་

ཆོས་ཀྱི་ལེའུ་སྐྱུར་མོ་སོགས་ལ་གཟིགས་རོགས་ཞུ།  

   མདོར་ན་མཁས་དབང་དགེ་འདུན་ཆོས་འཕེལ་གྱི་སྐུ་

ཚེར་ཁོང་རང་ཉིད་ཀྱིས་སྡོམ་ཚིག་ཅིག་བཞག་ཡོད་པ་

ནི།  གདུང་བཙུན་བཙུན་པའི་རིགས་དང་ཕལ་བའི་ཚུལ།  

།  མཁོ་དགུ་ཚང་བའི་དུས་དང་སྤྲང་བོའི་དུས།  བཙུན་པ་

བཟང་ཤོས་ཁྱིམ་པ་སྡུག་ཤོས་སོགས།  སྐྱེ་བ་གཅིག་ལ་ལུས་

རྟེན་མང་དུ་བརྗེས།  །  ཞེས་པ་སྟེ།  ཤོ་ལོ་ཀ་འདིའི་སྟེང་

ནས་ཁོང་གི་ལོ་རྒྱུས་དངོས་ལ་དཔྱད་པ་ལེགས་པོ་ཞིག་

བྱེད་ཐུབ་སྙམ་མོ།  །  

   ཁོང་གི་བསྒྱུར་རྩོམ་དང་བརྩམས་ཆོས་ད་སྔ་དཔར་དུ་



བཀོད་ཡོད་མིན་ལ་མ་ལྟོས་པར་འབྲེལ་ཡོད་ཡིག་ཆ་དག་

ལས་མཚན་བྱང་བདག་གི་མཐོང་ཐོས་ཀྱི་ཡུལ་དུ་གྱུར་བ་

ནི།  སྔོན་ཆད་སུས་ཀྱང་བསྒྱུར་མ་མྱོང་བའི་གནས་བརྟན་

སྡེ་བའི་ལུགས་ཀྱི་ཆོས་ཀྱི་ཚིགས་སུ་བཅད་པ་དང་།  ར་མཱ་

ཡ་ཎའི་རྟོགས་བརྗོད།  བྱ་ལེན་མ་མངོན་པར་ཤེས་པའི་

ཟློས་གར།  ལེགས་ལྡན་ནག་པོའི་གླུ།  ནག་པོ་སྤྱོད་པས་

མཛད་པའི་ཨེ་ཝཾ་གྱི་རྣམ་བཤད་རི་མོ་ཅན།  དཔལ་ནག་

པོའི་གླུ་དད་པའི་རྣལ་འབྱོར།  ལས་ཀྱི་རྣལ་འབྱོར།  དམ་

ཚིག་སྒྲོལ་མའི་སྐོར་བཅས་རྒྱ་གཞུང་ནས་བོད་སྐད་དུ་

བསྒྱུར་བ་དང་།  ཏུན་ཧོང་ཡིག་ཆ།  རྒྱའི་ལོ་རྒྱུས་ལས་བྱུང་

བའི་བོད་ཀྱི་རྒྱལ་རབས་སྐོར།  ཚད་མ་རྣམ་འགྲེལ་གྱི་རྩ་བ་

དང་དེབ་ཐེར་སྔོན་པོ།  སྤྱོད་འཇུག་ཆེན་མོ་བཅས་གཞན་

དང་ལྷན་ཅིག་དབྱིན་ཡིག་ཏུ་བསྒྱུར་བ་སོགས་ཡིག་བསྒྱུར་

གྱི་ཕྱག་ལས་རླབས་ཆེན་གནང་བས་ཁོང་ནི་ཉེ་རབས་ཀྱི་

འགྲན་ཟླ་བྲལ་བའི་ལོ་ཙཱ་བ་ཞིག་ཡིན་པ་བདེན་དཔང་

བྱས་ཡོད་ལ།  ཁོང་རང་གིས་ཀྱང་།  རིང་ནས་འདྲེས་པའི་



རང་ཁྱིམ་གྱི་ངོས་ཟིན་ཅིང་།  །  ཚེ་རབས་སྔ་མའི་ལས་ཀྱི་

འཕྲོ་རྙེད་དེ།  །  དུས་ཀྱི་མཐར་ཡང་རྫོགས་པའི་སངས་རྒྱས་

གསུང་།  །  གསར་དུ་བསྒྱུར་བའི་དགའ་བ་གང་གིས་མཚོན།  

ཞེས་གསུངས་སོ།  །  

   བརྩམས་ཆོས་ཀྱི་སྐོར་ལ།  སེམས་ཙམ་པའི་གྲུབ་མཐའི་

རྣམ་བཞགཕྱི་རོལ་བའི་གྲུབ་མཐའི་རྣམ་བཞགསཾ་བོད་སྐད་

གཉིས་ཤན་སྦྱར་མ་ལེགས་སྦྱར་བང་མཛོད།  ཤིན་ཏུ་སྨྲ་

བའི་རིག་ལམ་ངོ་མཚར་ཅན།  ཕྲ་བའི་རྣམ་དཔྱོད་ཀྱི་སྒོ་

སྟོན་པའི་ཕྱིར་དུ་བློ་ཆུང་ལ་བཞད་གད་ཙམ་སློང་བ།  ཕྱི་

རོལ་བའི་གྲུབ་མཐའི་རྣམ་བཞག་རྒྱས་པ།  ཕྱི་རོལ་བ་ནང་

ཕན་ཚུན་མི་མཐུན་པའི་གནད་གསལ་བར་བསྟན་པ།  ལྷ་

ས་ནས་རྡོར་གླིང་བར་གྱི་ལམ་ཡིགསིངྒ་ལའི་གནས་ཡིགརྒྱ་

གར་གནས་ཡིགའཇིག་རྟེན་རིལ་བོའམ་ཟླུམ་པོ།  སྟོན་པ་

མ་ནི་བྱ་བའི་ལོ་རྒྱུས།  ཁྲི་གཙུག་ལྡེ་བཙན་གྱི་མགུར་ཚིག་

སྐད་གསར་བཅད་དུ་བཅོས་པ།  རྒྱ་གར་གྱི་གནས་ཆེན་

ཁག་ལ་བགྲོད་པའི་ལམ་ཡིག་རྒྱས་པ།  རྒྱ་གར་གྱི་གནས་



ཡིག་རྩོམ་འཕྲོ་ཅན།  འཛམ་གླིང་རྒྱས་བཤད།  འཛམ་གླིང་

ཤེས་བྱ་ཉོས་པའི་དེབ།  རྒྱ་གར་གྱི་མཚན་ཉིད།  ཡུལ་ལུགས།  

བཟའ་བཏུང་ཆས་གོས།  ཡུལ་ལྗོངས།  ཕོ་བྲང་།  རྡོ་རིང་

སོགས་ཀྱི་འདྲ་རིས་བརྒྱ་དང་ཉི་ཤུ་རྩ་ལྔ་རྒྱུ་མཚན་འགྲེལ་

བཤད་ཅན་དང་།  སྨན་དང་ཟས་རིགས་ཀྱི་རོ་ཉི་ཤུ་བཅས་

གསལ་བའི་དེབ་ཆེ་བ་གཅིགའདོད་པའི་བསྟན་བཅོས།  

ཧི་མ་ལ་ཡའི་བསྟན་བཅོས།  དེབ་ཐེར་དཀར་བོ།  རྒྱལ་

ཁམས་རིག་པས་བསྐོར་བའི་གཏམ་རྒྱུད་གསེར་གྱི་ཐང་

མ།  སྒྲའི་ཟིན་བྲིས།  དབུ་ཚད་ཀྱི་དཀའ་བའི་གནད།  འདུ་

བྱེད་མཐའ་དཔྱད།  བདག་མེད་དྲིས་པ་ཞེས་བྱ་བ།  རང་

བཞིན་ངེས་པ།  དབུ་མའི་རྣམ་བཤད་ཀླུ་སྒྲུབ་དགོངས་

རྒྱན།  ༼འདི་ཁོང་གི་རང་རྩོམ་ཡིན་མིན་ལ་དོགས་པ་ཡོད།  

༽གཏམ་གྱི་ཚོགས་ཉིན་མཚན་བདུན་པ།  སུམ་རྟགས་ཀྱི་

སྐོར་ཐོར་བུ།  སྙན་དངགས་ཀྱི་དཀའ་གནད་ཐོར་བུ།  བོད་

ཀྱི་རྒྱལ་རབས་གལ་ཆེན།  ལྷ་ས་དང་ར་ས།  རྒྱ་བོད་མནའ་

བསྐྱལ་ཚུལ།  ལྷ་ས་དང་བསམ་ཡས་སོགས་ཀྱི་རྡོ་རིང་ངོ་



བཤུས་མཆན་བུ།  ནོར་བུ་ཀེ་ཏ་ཀའི་སྐོར།  ཆུ་ཤིང་གི་སྐོར།  

མེ་ཏོག་ཙམ་པ་ཀའི་སྐོར།  ཨུ་དུམ་ཝ་རའི་མེ་ཏོག་གི་སྐོར།  

གངས་རིའི་སྐོར།  ཞང་དགའ་བའི་བློ་གྲོས་ལ་དྲི་ལན།  རྡུལ་

ཆུང་ལ་དཔྱད་པའི་སྐོར།  རྡི་ཚ་སྐམ་པོས་ཕུལ་བའི་ཞུ་

ཡིགཞབས་བརྟན་འཆི་མེད་དབྱངས་སྙན།  བོད་སྐད་ཀྱི་

བསླབ་བྱ་གཉིས་པ་དང་གསུམ་པ།  ཏུན་ཧོང་ཡིག་ཆ་གོ་

བདེར་མཛད་པ།  སྒྲོལ་མ་གཡང་འཛོམས་ལ་གནང་བའི་

བསླབ་བྱ།  ཀ་ལི་ཀ་ཏ་ནས་གནང་བའི་མགུར་མ།  བཙོན་

ཁང་ནས་གནང་བའི་གསུང་མགུར།  བྷངྒ་ལའི་ཡུལ་དུ་

མཛད་པའི་གསུང་མགུར།  བླ་བྲང་ལ་བསྐུར་བའི་ཀ་རྩོམ།  

སྨིན་གླིང་ཁྲི་ཆེན་ལ་ཕུལ་བའི་ཀུན་འཁོར།  ཕལ་སྐད་ཀ་

རྩོམ།  ཨ་མཆོད་ཀྱི་ངང་ཚུལ།  བྷ་བུ་མཐར་ཕྱིན་ལ་གནང་

བའི་ཀ་རྩོམ།  སྔར་ན་མེད་པའི་བློ་བསྐྱེད།  བླ་བྲང་གྲོགས་

པོ་རྣམ་པར་གསར་བྱུང་དངོས་པོ་ངོ་སྤྲོད་པའི་ཚུལ་དུ་

ཕུལ་བའི་སྙན་རྩོམ།  བླ་བྲང་དགེ་བཤེས་བརྩོན་འགྲུས་ཀྱི་

འཕྲིན་ལན།  རྗེ་གྲུབ་པའི་དབང་ཕྱུག་དྲིལ་བུ་བའི་སོགས་



བླ་བྲང་ལ་བསྐུར་བའི་ཚིགས་བཅད་སྙན་རྩོམ།  དབྱངས་

ཅན་མའི་བསྟོད་པ།  ཞབས་དཀར་ཚོགས་དྲུག་རང་གྲོལ་

གྱི་རྣམ་མགུར་ལ་མཇལ་རྗེས་བྲིས་པའི་སྙན་རྩོམ།  སྙན་

རྩོམ་ཐོར་བུ་མང་བོ།  རྒྱ་གར་དུ་བྲིས་པའི་སྙན་རྩོམ།  བླ་

བྲང་ལ་ཕུལ་བའི་སྙན་རྩོམ།  འདུ་འབྲལ་སྙིང་བོ་མེད་པར་

རྟོགས་པའི་གླུ།  རྒྱལ་ཁམས་བསྐོར་བའི་སྣང་ཚུལ།  སངས་

རྒྱས་བཅོམ་ལྡན་འདས་ཀྱི་རྣམ་ཐར་མདོར་བསྡུས།  རྒྱ་

གར་བའི་ངག་སྒྲོས་བཞིན་བཀོད་པའི་སངས་རྒྱས་བཅོམ་

ལྡན་འདས་ཀྱིས་མུ་སྟེགས་པའི་སྟོན་པ་དྲུག་བཏུལ་ཚུལ་

དང་ཆོས་རྒྱལ་མྱ་ངན་མེད་ཀྱི་ལོ་རྒྱུས་མདོར་བསྡུས།  སློབ་

དཔོན་དཎྡིའི་ལོ་རྒྱུས།  ༼འདི་ནི་སྙན་ངག་སྤྱི་དོན་གྱི་ནང་

དུ་བཀོད་འདུག་པ་དེ་ཡིན་ལ།  མཁས་དབང་ཚེ་ཏན་རིན་

པོ་ཆེས་ཀྱང་ཁོང་གི་བརྩམས་ཆོས་ཡིན་ཚུལ་སྒྲ་ཐག་ཏུ་

གསུང་འདུག༽བཙོན་ཁང་ནས་བྲིས་པའི་སྒྲོལ་མའི་བསྟོད་

པ་ཤོ་ལོ་ཀ་གསུམ་ཅན་བཅས་རིན་ཐང་གཞལ་དུ་མེད་

པའི་གསུང་རྩོམ་ངོ་མཚར་བ་མང་བོ་ཞིག་ཡོད་འདུག་ཀྱང་



།  མཐོ་རིམ་མི་སྣས་འཕྲོག་པ་དང་མཁས་གྲགས་ཅན་གྱིས་

བརྐུས་པ།  ལེ་ལོ་ཅན་གྱིས་བོར་བ་སོགས་མང་ཙམ་ཡོད་

སྣང་ངོ་།  །  

དྲུག་པ།  དེབ་དཀར་ཇི་ལྟར་བརྩམས་ཤིང་དེ་རྩོམ་འཕྲོར་

ལུས་དགོས་པའི་རྒྱུ་རྐྱེན།  

ཇི་ལྟར་བརྩམས་ཏེ་རྩོམ་འཕྲོར་ལུས་རྐྱེན།  

   མཁས་དབང་དགེ་འདུན་ཆོས་འཕེལ་ཁོང་ནི་ཕྱི་ནང་གི་

རིག་གནས་གསར་རྙིང་ཀུན་ལ་བློ་རྩལ་རྒྱས་པ་ཞིག་ཡིན་

པར་མ་ཟད་རིགས་ཞེན་དང་ལ་རྒྱ་ཤིན་ཏུ་ཆེ་བ།  ལ་རྒྱ་

དེ་ཡང་ཨུ་ཚུགས་ཀྱི་ལ་རྒྱ་ཞིག་མ་ཡིན་པར་སྔོན་དཔག་

རྗེས་དཔྱོད་ཀྱི་སྒོ་ནས་དྲང་བདེན་སྨྲ་བའི་ལ་རྒྱ་བ་ཞིག་

ཡིན་ལ།  དེབ་དཀར་ལས།  དེས་ན་འདིར་གང་ཞིག་ཆེད་

དུ་བརྗོད་པར་བྱ་བ་ནི།  བཙན་པོ་དང་ཡབ་སྲས་དེ་དག་

གིས་འཇིག་རྟེན་སྲིད་ལུགས་དང་འབྲེལ་བའི་མཛད་སྒོ་ཅི་

དང་ཅི་གནང་གི་ལོ་རྒྱུས་དང་།  དྲག་པོ་གཡུལ་གྱི་སྒོ་ནས་

ཆབ་སྲིད་དང་རྒྱལ་ཁམས་ཀྱི་རྒྱ་ཁྱོན་ཇི་ཙམ་དུ་རྒྱ་བསྐྱེད་



པའི་མཛད་ཚུལ་ཙམ་ཞིག་གཙོ་བོར་བཏོན་ཏེ་འཆད་པ་

ལགས།  ཞེས་གསུངས་པ་ལྟར་སྔ་མོ་ཞིག་ནས་འཇིག་རྟེན་

སྲིད་ལུགས་དང་འབྲེལ་བའི་ལོ་རྒྱུས་དེབ་ཐེར་ཞིག་རྩོམ་

འདུན་ཡོད་འདུག་པས།  སྤྱི་ལོ༡༩༤༢ལོ་ཡས་མས་སུ་ཁོང་

གིས་རྒྱ་གར་གྱི་གནས་མཆོག་ཀ་ལི་ཏའི་བྱང་ཆུབ་ཆོས་

ཚོགས་སུ་ཕྱག་ལས་གནང་སྐབས་སུ་ཕྱིས་སུ་འབྲི་འདུན་གྱི་

ལོ་རྒྱུས་རྒྱུ་ཆར་དམིགས་ཏེ།  རྒྱའི་ལོ་རྒྱུས་སུ་གསལ་བའི་

སྲོང་བཙན་སྒམ་པོ་དང་།  ཁྲི་སྲོང་ལྡེ་བཙན་གྱི་ལོ་རྒྱུས།  

ཐང་ཡིག་ལེའུ་བརྒྱ་དང་ཉེར་གཉིས་པ་དང་།  ཟུའི་གུར་གྱི་

རྒྱལ་རབས་ལེའུ་གྱ་གསུམ་པའི་ནང་འཁོད་པའི་བོད་ཀྱི་ལོ་

རྒྱུས་ཡོད་དོ་ཅོག་བོད་ཡིག་ཏུ་བསྒྱུར་བར་བཤད་ལ།  སྤྱི་

ལོ༡༩༣༦ལོར་ཏུན་ཧོང་ནས་ཐོན་པའི་བོད་ཀྱི་ལོ་རྒྱུས་ཡིག་

ཆ་གང་རྙེད་རྣམས་ཉར་ཚགས་ལེགས་པོ་མཛད།  རྒྱ་གར་

གྱི་ལོ་རྒྱུས་དང་གནའ་རྫས་སོགས་ལ་ཞིབ་འཇུག་གིས་

བོད་ཡིག་གི་ཁུངས་དང་ཐོན་མི་སཾ་བྷོ་ཊས་རྒྱ་གར་དུ་སློབ་

གཉེར་གནང་ཚུལ་སོགས་རྒྱ་གར་དང་བོད་ཀྱི་འབྲེལ་ཡོད་



ལོ་རྒྱུས་མང་བོར་རྒྱུས་ལོན།  རྒྱལ་ཁབ་ཕྱི་ནང་གི་མཁས་

པ་མང་བོར་འབྲེལ་འདྲིས་ཀྱིས་བོད་པའི་ལོ་རྒྱུས་ཀྱི་གནད་

དོན་མང་བོར་གཏིང་ཟབ་པའི་དཔྱད་པ་དང་ཞིབ་འཇུག་

གང་ལེགས་གནང་།  

   ཕྱིར་ལྷ་སར་ཕེབས་རྗེས་སྤྱི་ལོ༡༩༤༦ལོའི་ཟླ་གཉིས་

པའི་ནང་བོད་ཀྱི་བཙན་པོ་ཁྲི་སྲོང་ལྡེ་བཙན་གྱི་དུས་སུ་

བཞེངས་པར་གྲགས་པའི་སྐར་ཆུང་རྡོ་རྗེ་དབྱིངས་ཀྱི་

དཀྱིལ་འཁོར་ལྷ་ཁང་ཞེས་བྱ་བའི་གཙུག་ལག་ཁང་གི་ཤུལ་

དུ་ཡོད་པའི་བཀའ་གཙིགས་ཀྱི་རྡོ་རིང་དང་།  འུ་ཤིང་

དུ་ཡོད་པའི་རལ་བ་ཅན་ནམ་ཁྲི་གཙུག་ལྡེ་བཙན་གྱིས་

བཞེངས་པའི་འོན་ཅང་རྡོའམ།  ད་ལྟ་འུ་ཤང་དུ་འབོད་པའི་

ས་ཆར་དཔེ་མེད་བཀྲ་ཤིས་དགེ་འཕེལ་གླིང་གི་གཙུག་ལག་

ཁང་ཞེས་བྱ་བའི་གནས་ཤུལ་དུ་ཡོད་པའི་རྡོ་རིང་ངོས་ཀྱི་

ཡི་གེར་ལོ་རྒྱུས་ཀྱི་གནད་དོན་ཇི་ལྟར་འཁོད་པ་དག་ལ་

ཞིབ་འཇུག་གཏིང་ཟབ་དང་དེ་ལ་འགྲེལ་བ་འབྲི་བ་སོགས་

སྔོན་འགྲོའི་སྟ་གོན་གྱི་རིམ་པ་མ་ཚང་བ་མེད་པར་བྱས་



ཏེ།  སློབ་བུ་ཧོར་ཁང་བསོད་ནམས་དཔལ་འབར་གྱི་ལས་

ཤག་ནས་བོད་ཆེན་པོའི་སྲིད་ལུགས་དང་འབྲེལ་བའི་རྒྱལ་

རབས་དེབ་ཐེར་འདི་ཉིད་དངོས་སུ་འབྲི་འགོ་བརྩམས།   

   དེ་ཡང་གཞུང་ལས།  ཕྱོགས་ལྷུང་ཞེན་པས་དམར་བོར་

མ་བྱས་ཤིང་།  །  ངོ་བསྲུང་ཚིག་གིས་སྔོན་པོར་མ་བྱས་ལ།  

།  ཕྱིས་བྱུང་གཏམ་གྱིས་སེར་བོར་མ་བྱས་པ།  །  དེ་ཕྱིར་

འདི་ནི་དེབ་ཐེར་དཀར་བོ་ཡིན།  །  ཞེས་ཐུན་མིན་ཁྱད་

ཆོས་མཚོན་པའི་དེབ་ཐེར་དཀར་བོ་ཞེས་པའི་མཚན་ཡང་

གསོལ།  ༼རྡོ་རྗེ་རྒྱལ་གྱིས་བྲིས་པའི་དགེ་ཆོས་ཀྱི་ལོ་རྒྱུས་

སུ་ཐོག་མར་དེབ་དཀར་གྱི་མཚན་ལ་བོད་གཞུང་སྤྱི་དོན་

ཆེན་མོ་ཞེས་གསོལ་ཞིང་དེ་ལ་སྟོད་སྨད་ཀྱི་ཆ་གཉིས་ཡོད་

པ་ཡོངས་རྫོགས་འབྲི་ཚར་ཡང་སྨད་ཆ་ལ་ཞུ་དག་མ་བྱས་

སྐད་ཅིག་བཤད་དེ་བདེན་མིན་དཔྱད།  ༽དེབ་དཀར་འབྲི་

འགོ་བཟུང་སྟེ་ཟླ་གཉིས་ཡས་མས་ཀྱི་མཚམས་སུ་སླེབས་

པའི་དགོང་མོ་ཞིག་ལ་གློ་བུར་དུ་བཀའ་བློན་ཀ་ཤོད་པ་

སོགས་ཀྱི་བཀའ་བཀོད་ཇི་བཞིན་ལྷ་སའི་མི་དཔོན་གཉིས་



ཀྱིས་ཁོང་འཛིན་བཟུང་བྱས་ཏེ་མུན་དོང་དུ་བཅུགས་ཤིང་

མནར་གཅོད་གང་མང་བྱས་ཀྱང་།  ད་རུང་ཁོང་གིས་

ཐུགས་རེ་མ་ཆད་པར།  བཙོན་ཁང་ནས་ཧོར་ཁང་བ་ལ་

འཕྲིན་ཡིག་གི་ཚུལ་དུ།  རྒྱལ་རབས་འདི་ལ་བར་ཆད་ཅིག་

འབྱུང་སྙམ་པ་དང་བོ་ནས་བློ་ལ་ཡོད་ཀྱང་།  བར་ཆད་

འདི་ཙམ་ཧ་ཅང་ཐལ་ཆེ་བ་ལགས།  འོན་ཀྱང་རྗེ་མི་ལས།  

བླ་མའི་གདམས་ངག་མི་ཟབ་ན།  །  བདུད་ཀྱི་བར་ཆད་ཅི་

ལ་ཡོང་།  །  གསུངས་པ་ལྟར་ལགས།  བཙན་པོ་རྣམས་ལ་

འགོ་བའི་ལྷ་ཞིག་དང་ལྷ་དེ་ཚོ་ལ་སྐྱོབས་པའི་ནུས་པ་ཞིག་

ཡོད་ན།  ད་རུང་རྒྱལ་རབས་འདི་འགྲུབ་པའི་རེ་བ་ཙམ་

ཡོད་ཅེས་གསུངས་མོད།  མི་རིགས་འདིའི་བསོད་ནམས་

མར་འགྲིབ་ཀྱི་དུས་ལ་བབས་ཤིང་།  སྐུ་དྲག་ཚོའི་རང་སྐྱིད་

གཞན་འདོར་གྱི་མཛད་སྤྱོད་ཐལ་དྲགས་པ་སོགས་ཀྱིས་

དྲང་བདེན་དང་སྤྱི་ཕན་རྒྱབ་ཏུ་བོར་བས།  ཁ་གསལ་ཞིང་

དོན་གྱི་གནད་འདུས་པའི་རྒྱལ་རབས་དེབ་ཐེར་དཀར་བོ་

དེ་ཉིད་ཀྱང་མཐའ་འཁྱོངས་ཐབས་བྲལ་ཏེ་བཙན་པོ་མང་



སྲོང་མང་བཙན་གྱི་ལོ་རྒྱུས་ཀྱི་མཚམས་ནས་རྩོམ་འཕྲོར་

ལུས།  

   སྤྱི་ལོ༡༩༥༠ལོར་བཙོན་གྲོལ་བཏང་རྗེས་བོད་གཞུང་གིས་

མཐུན་རྐྱེན་སྦྱར་ཏེ་འཕྲོ་སྐྱོང་དགོས་པའི་བཀའ་ཕབ་ཀྱང་

།  ལོ་ཡི་འཁོར་ལོ་གསུམ་ཙམ་ལ་ཉེས་མེད་ཁྲིམས་ཀྱིས་

ལུས་སེམས་གཉིས་ཆར་མནར་དྲགས་པས་དགེ་འདུན་ཆོས་

འཕེལ་ཁོང་ལ་རླབས་ཆེ་བའི་ཕྱག་ལས་འདིའི་འཕྲོ་སྐྱོང་

བའི་ནུས་ཤུགས་རྩ་བ་ནས་ཉམས་པས།  སྔ་སོར་བཙོན་

ཁང་ནས་འཕྲིན་ཡིག་གི་ཚུལ་དུ།  ཧོར་ཁང་བ་ལ།  རང་

སྡེའི་རིགས་ལ་ཞེན་པ་དཀར་བའི་མདངས།  །  རང་བྱུང་

སྙིང་གི་དབུས་ན་གནས་པ་འདིས།  །  རང་ཡུལ་ཁ་བ་ཅན་

གྱི་རྗེ་འབངས་ལ།  །  རང་གིས་ནུས་པའི་སྲི་ཞུ་ཅུང་ཟད་

སྒྲུབ།  །  ཅེས་རྒྱལ་རབས་རྩོམ་འཕྲོ་ཅན་དེ་རེ་ཞིག་རྫོགས་

སོ།  །  ཞེས་འགོད་དགོས་པའི་བཀའ་གནང་སྟེ།  བོད་ཀྱི་

ལོ་རྒྱུས་རིག་པའི་གོད་ཆག་གམ་དྲང་བདེན་ཤེས་ཡོན་པ་

ཞིག་གིས་མྱོང་མི་འོས་པའི་གཏམ་རྒྱུད་སྐྱོ་བོ་དེ་མི་ཡུལ་ལ་



བཞག་ནས་ཕེབས་སོང་ངོ་།  །  

   དེབ་དཀར་གྱི་ཁྱད་ཆོས་གོང་དུའང་མདོ་ཙམ་ངོ་སྤྲོད་

བྱས་ཟིན་མོད།  མདོར་ན།  སྔོན་ཆད་བོད་ཀྱི་ལོ་རྒྱུས་གཞན་

དག་ཏུ་གསལ་ཁ་མ་ཐོན་པ་རྣམས་ལ་དག་ཐེར་དང་ཁ་

སྐོང་།  ལྟ་བ་གསར་བ་མང་བོ་བཏོན་པ།  ལུང་རིགས་ཀྱི་

རྒྱབ་ལྗོངས་བཙན་པ།  མི་ཆོས་ཀྱི་ལོ་རྒྱུས་ལྟ་བ་ཆེས་ཆེར་

གསལ་བ་སོགས་ཀྱི་ཁྱད་ཆོས་དང་ལྡན་པར་མ་ཟད།  མང་

བོ་ཞིག་གིས་ཆོས་སྲིད་གཉིས་འགལ་ཟླར་འཛིན་ཅིང་ཆོས་

ཀྱིས་བོད་མི་རིགས་འདི་ཕུང་ལ་སྦྱོར་བར་སྨྲ་མོད།  ཁོང་གུ་

དོག་གི་བསམ་བློ་དེ་ལས་རིང་དུ་བརྒལ་ཏེ།   "ང་ཚོ་བོད་

ལ་ཆ་བཞག་ན་བོད་རྒྱལ་ཚོའི་དུས་རབས་ནས་ཆོས་དར་

བ་རེད།  ཆོས་དར་བ་ལ་བརྟེན་ནས་སྲིད་དར་བས་ལྷོ་ཆུ་

བོ་གང་གཱ་ནས་བྱང་བྱེ་མ་སྐེ་རིང་ལ་ཐུག་གི་བར་མཚམས་

བཟུང་ཐུབ་པ་བྱུང་བ་རེད།  དེ་ཆོས་ཀྱི་ཐོག་ནས་བྱུང་བ་

རེད།  སྲིད་རྐྱང་བ་ཡིན་ན་སོ་སོའི་སྲིད་བཟུང་ནས་སོ་སོའི་

ལུང་བ་ལ་བསྡད།  རྒྱ་ནག་དང་ས་འབྲེལ་ཆེན་པོ་ཡིན་ཙང་



དམག་འདྲ་བྱུང་ན་དེ་ཚོའི་ཁ་གཏད་འདྲ་བཅར་བ་དེ་འདྲ་

མ་གཏོགས་བོད་ཞེ་དྲག་རྒྱ་ཆེན་པོ་ཡོང་ཐུབ་རྒྱུ་མ་རེད།  " 

ཅེས་སོགས་དང་།  བོད་ཀྱི་རྒྱ་བསྐྱེད་དེ་ཆོས་ཀྱི་ཐོག་ནས་

རྒྱ་བསྐྱེད་བྱས་པ་རེད།  ཆོས་ལ་བརྟེན་ན་ངེས་པར་དུ་རྒྱ་

བསྐྱེད་ཐུབ་རྒྱུ་རེད།  ཆོས་ལ་བརྟེན་ནས་བོད་དེ་རྒྱ་ཆེན་

པོ་ཆགས་པ་རེད།  སོག་པོའི་རྒྱ་བསྐྱེད་དེ་དཔའ་ཡི་རྒྱ་

བསྐྱེད་རེད།  ཅེས་དང་།  དབྱིན་ཇིའི་རྒྱ་བསྐྱེད་དེ་མུ་གེས་

རྒྱ་བསྐྱེད་པ་ཡིན་ཟེར།  ཞེས་སོགས་དོན་དངོས་དང་མཐུན་

ཞིང་ཕལ་བའི་བློ་ངོར་མ་ཤར་བའི་བསམ་བློའི་རིན་ཐང་གྱ་

ནོམ་པ་དང་ལྡན་པར་བྲིས་ཡོད་དོ།  །  


